
ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 
ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 
ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 
ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 
ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 
ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 
 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 
 

ᓄᓇᕗᑦ ᒪᓕᒐᓕᐅᕐᕕᖓ 
 

ᐂᖀ⅔ᐸ 
ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 
 

ᐄᐂᓖᑑᐸᓵᑑ 
ᐊᓪᓚᑦᑎ   ᐊᓪᓚᑦᑎᐅᑉ ᑐᓪᓕᐊ  
ᓯᑏᕙᓐ ᐃᓄᒃᓱᒃ   ᓈᓐᓯ ᑐᐱᖅ 

 

ᐊᓪᓚᑦᑎᐅᑉ ᐃᑲᔪᖅᑎᖓ 
ᖂᔪ ᓄᓱᑦᑕᖅ 

ᒪᓕᒐᓕᕆᔨ 
ᒪᐃᑯᓪ ᓵᓐᑐᓗ 

ᐃᖅᓱᖅᑎ 
ᐃᒻᒥᓚᔪ ᐊᕐᓇᖅᑯ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐅᖃᐅᓯᕐᒥᒃ ᐅᖃᐅᓯᕐᒧᑦ ᑎᒥᖓᑦ  

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 
(ᖁᑦᑎᑦᑐᖅ) 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒻᒥ ᓇᖕᒥᓂᖃᖅᑐᓄᑦ 
ᐊᑐᖅᑐᐊᕐᕕᒃ; ᒥᓂᔅᑕ ᑲᒪᒋᔭᖃᑦᑐᖅ ᓄᓇᕗᒻᒥ 
ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕇᓴᓐ; ᒥᓂᔅᑕ 
ᑲᒪᒋᔭᖃᖅᑐᖅ ᐅᔭᕋᖕᓂᐊᕐᓂᕐᒧᑦ; ᒥᓂᔅᑕ 
ᑕᐅᖅᓯᕋᕐᓂᕐᒥᒃ ᐱᓕᕆᐊᒃᓴᓕᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑐᓕᕆᓂᕐᒧᑦ ᑲᑎᒪᔨᓂᒃ; 
ᒥᓂᔅᑕ ᑲᒪᒋᔭᖃᖅᑐᖅ ᐃᓄᐃᑦ ᐱᔪᓐᓇᐅᑎᖏᓐᓄᑦ 

ᑲᑎᒪᔨᓂᒃ 
 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ 
(ᐃᖃᓗᐃᑦ-ᓂᐊᖁᓐᖒ) 

ᓯᕗᓕᖅᑎ ᓄᓇᕗᒻᒥ; ᒥᓂᔅᑕ ᓯᕗᓕᖅᑎᓄᑦ 
ᒐᕙᒪᐅᖃᑎᒌᒃᑐᓕᕆᔨᒃᑯᓐᓄᓪᓗ; ᒥᓂᔅᑕ 
ᐃᓕᖅᑯᓯᓕᕆᔨᒃᑯᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 
ᑲᓇᑕᐅᑦ ᓯᓚᑖᓃᖖᒑᖅᑐᓄᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐆᒻᒪᖅᑯᑎᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ; 
ᒥᓂᔅᑕ ᑲᒪᒋᔭᖃᖅᑐᖅ ᐃᓐᓇᕐᓂᒃ; ᒥᓂᔅᑕ 

ᐅᖃᐅᓯᓕᕆᓂᕐᒧᑦ 
 

ᐹᐱ ᐊᓇᕕᓗᒃ 
(ᖁᕐᓗᖅᑑᖅ) 

 

ᐱᑦᓯᐅᓛᖅ ᐳᕉᔅᑐ 
(ᐃᖃᓗᐃᑦ-ᓯᓈ) 

 

ᐊᖓᔪᖅᑳᖅ ᐹᒥᓚ ᒍᕌᔅ 
(ᐃᖃᓗᒃᑑᑦᑎᐊᖅ) 

ᓄᓇᕗᒻᒧᑦ ᓯᕗᓕᖅᑎᐅᑦ ᑐᖓᓕᖓ; 
ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑎᓕᕆᔨᒃᑯᑦ; ᒥᓂᔅᑕ 
ᑲᒪᒋᔭᖃᖅᑐᖅ ᐃᖅᑲᐃᔭᖅᑎᓄᑦ 

ᐊᑦᑕᕐᓇᖅᑐᓂᒃ ᐊᒻᒪ ᓇᓪᓕᐊᒃᑯᒫᓂᒃ 
ᖃᐅᔨᓴᖅᑏᑦ 

ᔪᐊᔾ Hᐃᒃᔅ 
(ᐃᖃᓗᐃᑦ-ᑕᓯᓗᒃ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 
ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 
ᒐᕙᒪᒃᑯᑦ ᓯᕗᒃᑲᖅᑕᖅᑎᖓ; ᒥᓂᔅᑕ ᓄᓇᓕᖕᓄᑦ 

ᒐᕙᒪᒃᑯᓐᓄᓪᓗ ᐱᔨᑦᑎᖅᑎᒃᑯᑦ; ᒥᓂᔅᑕ 
ᐊᕙᑎᓕᕆᓂᕐᒧᑦ; ᒥᓂᔅᑕ ᐆᒻᒪᖅᑯᑎᓕᕆᓂᕐᒧᑦ 

 

ᔪᐃᓕ ᖃᐃᕐᓂᖅ 
(ᐊᒥᑦᑐᖅ) 

 

ᒥᐊᓕ ᕿᓕᖅᑎ 
(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ) 

ᑮᓇᐅᔭᓕᕆᓂᕐᒧᑦ ᒥᓂᔅᑕ; ᒥᓂᔅᑕ ᑲᒪᒋᔭᖃᖅᑐᖅ 
ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ; ᒥᓂᔅᑕ 
ᑲᒪᒋᔭᓕᒃ ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 

ᓱᕐᕋᓐᓇᖅᑐᓕᕆᓂᕐᒧᓪᓗ ᑲᑎᒪᔨᖏᓐᓄᑦ; ᒥᓂᔅᑕ 
ᑲᒪᒋᔭᓕᒃ ᓄᓇᕗᒻᒥ ᐃᒥᐊᓕᓗᕆᔨᒃᑯᑦ 
ᓱᕐᕋᖕᓇᖅᑐᓕᕆᔨᒃᑯᓪᓗ ᑲᑎᒪᔨᖏᓐᓄᑦ 

 

ᐋᑕᒻ ᓚᐃᑦᓯᑑᓐ 
(ᐃᖃᓗᐃᑦ-ᒪᓂᕋᔭᒃ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ 
(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 
ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ 

ᑲᒪᒋᔭᖃᖅᑐᖅ 
ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

ᓵᓚᒪᓐ ᒪᓕᑭ 
(ᐊᐃᕕᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 
ᑲᑎᒪᔨᖏᑦ 

 
ᐊᖓᔪᖅᑳᖅ ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 
ᒥᓂᔅᑕ ᐃᓄᓕᕆᔨᒃᑯᓐᓄᑦ; ᒥᓂᔅᑕ ᑲᒪᒋᔭᖃᖅᑐᖅ 
ᐊᕐᓇᐃᑦ ᑲᑎᒪᔨᖏᓐᓂᒃ; ᒥᓂᔅᑕ ᑲᒪᒋᔭᖃᖅᑐᖅ 
ᐊᖏᕐᕋᖃᖏᓐᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 
ᐊᒃᖢᓂᕐᒥᒃ ᒥᒃᖠᒋᐊᖅᑎᑦᑎᓂᕐᒧᑦ; ᒥᓂᔅᑕ 
ᑲᒪᒋᔭᖃᖅᑐᖅ ᓄᓇᕗᒻᒥ ᓯᓚᑦᑐᖅᓴᕐᕕᖕᒥᒃ 

 
ᑭᐊᕆᓐ ᓄᑕᕋᖅ 

(ᑐᓄᓂᖅ) 
 

ᑖᓂᐅ ᖃᕝᕕᒃ 
 (ᑕᓯᐅᔭᕐᔪᐊᖅ) 

 

ᔪᐊᓇ ᖁᐊᓴ 
(ᐊᒡᒍ) 

 

ᐃᓐᓇᖓᔪᖅ ᖂᑭᐊᖅ 
(ᓇᑦᓯᓕᒃ) 

 

ᐋᓕᒃᓵᓐᑐ ᓴᒻᒧᖅᑐᖅ 
(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᔫ ᓴᕕᑲᑖᖅ 
(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 
ᑲᑎᒪᔨᖏᑦ 

 

ᑯᕋᐃᒃ ᓯᒪᐃᓚᒃ 
(ᖃᒪᓂᑦᑐᐊᖅ) 

ᐃᓗᓕᖏᑕ ᓇᓕᖅᑲᖏᑦ 

ᐃ. 
ᖃᐅᑕᒫᒧᑦ ᖃᐅᔨᒋᐊᕈᑎᑦ 

 
ᕿᑎᖅᑰ, ᐅᑐᐱᕆ 24, 2024 ............................................................................................................................................... 1 

 
ᐅ. 

ᐃᖃᓗᐃᑦ, ᓄᓇᕗᑦ 
ᕿᑎᖅᑰ, ᒫᑦᓯ 6, 2025 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐹᐱ ᐊᓇᕕᓗᒃ, 
ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᓚ ᒍᕌᔅ, ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, ᒥᐊᓕ 
ᕿᓕᖅᑎ, ᐊᖓᔪᖅᑳᖅ ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐊᖓᔪᖅᑳᖅ ᐋᕐᓗᒃ ᒪᐃᓐ, ᓵᓚᒪᓐ ᒪᓕᑭ, ᐊᖓᔪᖅᑳᖅ 
ᒫᒡᒍᓚ ᓇᑲᓱᒃ, ᑭᐊᕋᓐ ᓄᑕᕋᖅ, ᐊᖓᔪᖅᑳᖅ ᑖᓂᐅ ᖃᕝᕕᒃ, ᔪᐊᓇ ᖁᐊᓴ, ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ 
ᓴᒻᒧᖅᑐᖅ, ᔫ ᓴᕕᑲᑖᖅ, ᑯᕋᐃᒃ ᓯᒪᐃᓚᒃ.  
 
>>ᑲᑎᓯᒪᒋᐊᖅᑐᑦ 10:00 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ): ᐅᓪᓛᒃᑯᑦ. ᐱᒋᐊᕐᓂᐊᓕᖅᑎᓪᓗᑕ, ᒥᔅᑕ ᑕᐃᕕᑎ ᐊᕿᐊᕈᖅ, 
ᐊᖕᒪᐃᔪᓐᓇᖅᑮᑦ ᑐᒃᓯᐊᓂᒃᑯᑦ?  
 
>>ᑐᒃᓯᐊᖅᑐᑦ 
 
ᐅᖃᖅᑎ: ᐅᓪᓛᒃᑯᑦ ᑲᑎᒪᔨᐅᖃᑎᒃᑲᑦ. ᐃᓄᐃᓪᓗ ᑕᐅᑐᒃᑐᑦ ᑏᕖᒃᑯᑦ ᓈᓚᒃᑐᓪᓗ ᓈᓚᐅᑎᒃᑯᑦ. ᑐᙵᓱᒋᔅᓯ.  
 
(ᑐᓵᔨᑎᒎᓕᖅᑐᖅ) ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᓄᓇᕗᑦ ᓯᓚᑦᑐᓴᕐᕕᑯᓐᓄᑦ, ᒥᔅ ᓇᑲᓱᒃ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 558 - 6(2): ᕿᑎᐊᓂ ᓇᓗᓇᐃᖅᓯᕗᖅ ᓯᓚᑦᑐᓴᕐᕕᔾᔪᐊᒥ ᐱᓕᕆᖃᑎᒌᓄᑦ 

(ᓇᑲᓱᒃ) 
 
ᐊᖓᔪᖅᑳᖅ ᒫᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ, ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ ᓄᓇᕗᒻᒥᐅᑦ. 
ᐸᓐᓂᖅᑑᒥᐅᑦ ᐅᓪᓛᒃᑰᖅᐸᒃᑲ.  
 
(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᓄᕕᐱᕆ 2024−ᒥ ᓇᓗᓇᐃᖅᓯᓚᐅᖅᐳᖅ ᐊᕐᕌᒍᓄᑦ ᑕᓪᓕᒪᓄᑦ 
ᐱᓕᕆᖃᑎᒌᒍᑕᐅᓂᖓᓂᒃ ᓄᓇᕗᒻᒥ ᓯᓚᑦᑐᖅᓴᕐᕕᒃ ᐊᒻᒪ ᐃᖅᑲᐅᒪᓂᖃᕐᓗᓂ ᓯᓚᑦᑐᖅᓴᕐᕕᒡᔪᐊᖅ ᓂᐅᕙᓐᓛᓐ 
ᐊᒻᒪ ᓛᐸᑐᐊᒥ. ᐊᕐᕌᒍᑦ ᑕᓪᓕᒪᑦ ᐃᓗᐊᓂ ᑕᐃᒪᙵᑦ ᑲᑐᔾᔨᖃᑎᒌᓕᓚᐅᖅᑎᓪᓗᒋᑦ, ᒪᕐᕉᒃ ᐱᒻᒪᕆᐅᔫᒃ ᐱᓕᕆᐊᑦ 
ᓴᖅᑭᓚᐅᖅᐳᑦ: ᓄᓇᕗᒻᒥ ᐃᓕᓴᐃᔨᒃᓴᓄᑦ ᐃᓕᓐᓂᐊᕐᓂᖅ ᐊᒻᒪ ᐱᔭᕇᖅᓯᔾᔪᓯᐊᖅ ᓯᕗᓪᓕᖅ ᐃᓄᓕᕆᔨᐅᓂᕐᒧᑦ 
ᐃᓕᓐᓂᐊᒐᒃᓴᖅ. ᑕᒪᒃᑯᐊ ᐱᒻᒪᕆᐅᓪᓗᑎᒃ ᐱᓕᕆᐊᒃᓴᐃᑦ, ᑭᓯᐊᓂᓗᑦᑕᐅᖅ ᑕᒪᓐᓇ ᐱᓕᕆᖃᑎᒌᖕᓂᖅ 
ᐱᑎᑦᑎᕙᒃᑭᕗᖅ ᓯᓚᑦᑐᖅᓴᕐᕕᖕᒥᒃ ᐱᒻᒪᕆᐊᓗᖕᓂᒃ ᐊᐅᓚᑦᑎᓂᕐᒧᑦ ᐃᑲᔪᖅᑐᐃᓂᕐᒥᒃ.   
 
ᒥᒧᐊᕆᐅᓪ ᓯᓚᑦᑐᖅᓴᕐᕕᔾᔪᐊᖅ ᓄᑖᓂᑦ ᐃᓕᓐᓂᐊᑎᑦᓯᓂᕐᒧᑦ ᐃᓕᓐᓂᐊᕐᓂᕐᒧᓪᓗ ᐃᑲᔪᖅᑐᖅᑐᖅ ᖃᐅᒪᓂᕐᒥ, 
ᓯᓚᑦᑐᓴᕐᕕᐅᑉ ᐃᓕᓐᓂᐊᕐᓂᕐᒧᑦ ᐊᐅᓚᑦᓯᓂᕐᒧᑦ ᐊᑐᖅᑕᐅᖃᑦᑕᖅᑐᓂᑦ, ᐱᔪᓐᓇᑎᑦᓯᔪᖅ ᐃᓕᓐᓂᐊᑎᑦᓯᔨᓂᑦ 
ᐃᓕᓐᓂᐊᖅᑎᓂᓪᓗ ᐱᓕᕆᖃᑎᖃᕐᓂᕐᒥᑦ ᐅᖓᓯᑦᑐᒥᑦ ᐃᓕᓐᓂᐊᕐᓂᕐᒧᑦ. ᐃᑲᔪᖅᑐᐃᖃᑦᑕᕆᕗᖅ 
ᓄᑖᙳᖅᐸᓪᓕᐊᔪᓂᒃ, ᖃᓄᖅᑑᕈᑎᒃᓴᓂᒃ ᐱᕙᓪᓕᐊᑎᑦᑎᓂᕐᒧᑦ, ᐱᓕᒻᒪᒃᓴᖅᑎᑦᑎᓂᕐᒧᑦ, ᐊᒻᒪ 
ᐊᑲᐅᙱᓕᐅᕈᑎᓂᒃ ᖃᐅᔨᓇᓱᒍᓐᓇᕐᓂᕐᒧᑦ ᐃᖅᑲᓇᐃᔭᖅᑎᓄᑦ ᐊᒻᒪ ᐃᓕᓐᓂᐊᖅᑎᓄᑦ ᓯᓚᑦᑐᖅᓴᕐᕕᒃ 
ᐱᕈᖅᐸᓪᓕᐊᑎᓪᓗᒍ ᑕᒪᑐᒥᖓ ᐱᒻᒪᕆᐅᔪᒥᒃ ᐊᐅᓚᓂᕆᔭᖏᓐᓂᒃ.  
 
ᔪᓂᐳ ᐃᒡᓗ, ᐃᖅᑲᐅᒪᓗᒍ ᓄᓇᖃᖅᑳᖅᓯᒪᔪᑦ ᐃᓕᓐᓂᐊᖅᑎᓄᑦ ᐃᑲᔫᑎᒃᓴᓕᕆᕝᕕᒃ, ᐱᔪᒃᓯᑎᑦᑎᓚᐅᖅᐳᑦ 
ᓯᓚᑦᑐᖅᓴᕐᕕᖕᒥᒃ ᐱᕙᓪᓕᐊᑎᑦᑎᖁᓪᓗᒋᑦ ᓇᖕᒥᓂᖅ ᖃᕆᑕᐅᔭᒃᑯᑦ ᐃᓕᓐᓂᐊᕈᑎᒃᓴᓂᒃ ᐃᑲᔫᑎᒃᓴᓂᒃ 
ᐃᓕᓐᓂᐊᖅᑎᑦᑎᔾᔪᑎᓄᑦ ᐃᓂᒃᓴᓕᐅᕐᓂᕐᒧᑦ ᐊᒻᒪ ᐃᓕᓐᓂᐊᖅᑎᑦᑎᓗᑎᒃ ᖃᕆᑕᐅᔭᒃᑯᑦ ᐃᓕᓐᓂᐊᕈᑎᒃᓴᓂᒃ. 

ᓯᓚᑦᑐᖅᓴᕐᕕᖕᒥ ᐃᓕᓐᓂᐊᖅᑎᑦ ᐃᑲᔪᖅᑕᐅᖏᓐᓇᖃᑦᑕᖅᐳᑦ ᐃᓄᖕᓂᒃ ᓄᓇᕘᓕᒫᒥ, ᑭᓯᐊᓂᑦᑕᐅᖅ 
ᐱᓕᕆᖃᑎᖃᖅᖢᑎᒃ ᒥᒧᐊᕆᐅᓪ ᓯᓚᑦᑐᖅᓴᕐᕕᒡᔪᐊᖓᓂ.  
 
ᐅᖃᖅᑎᑦᑎᔩ, ᐱᓕᕆᖃᑎᒌᖕᓂᐅᔪᖅ ᐱᕕᖃᖅᑎᑦᑎᓯᒪᖕᒥᔪᖅ ᓯᓚᑦᑐᖅᓴᕐᕕᖕᒥᒃ ᐱᕈᖅᑎᑦᑎᓂᕐᒥᒃ ᖃᐅᔨᓴᕐᓂᕐᒧᑦ 
ᐊᔪᙱᓐᓂᕆᔭᖏᓐᓂᒃ. ᑮᓇᐅᔭᖃᖅᑎᑕᐅᓪᓗᑎᒃ ᐅᑭᐅᖅᑕᖅᑐᒥ ᖃᕆᑕᐅᔭᓕᕆᔾᔪᑎᑉ ᐅᑭᐅᖅᑕᖅᑐ2ᐅᑭᐅᖅᑕᖅᑐ 
ᐱᓕᕆᐊᖓᓐᓄᑦ, ᓯᓚᑦᑐᖅᓴᕐᕕᒃ ᕿᒥᕐᕈᔪᓐᓇᖅᓯᓚᐅᖅᐳᑦ ᖃᓄᖅ ᖃᐅᔨᓴᕈᑎᑦ ᓄᓇᕗᒻᒥ ᑭᒡᒐᖅᑐᐃᖕᒪᖔᑕ 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ, ᖃᐅᔨᓇᓱᒡᓗᑎᒃ ᐱᓕᕆᔾᔪᓯᑦᑎᐊᕙᐅᓛᓂᒃ ᐃᒡᓗᓕᖕᒥ ᐅᓂᒃᑳᖅᑐᐊᑐᖃᓕᕆᓂᕐᒧᑦ 
ᐱᓕᕆᐊᒥᒃ, ᖃᐅᔨᓇᓱᒡᓗᑎᒡᓗ ᖃᓄᖅ ᑖᒃᑯᐊ ᑲᑎᑕᐅᔪᑦ ᐊᑐᖅᑕᐅᔪᓐᓇᕐᒪᖔᑕ ᓯᓚᑦᑐᖅᓴᕐᕕᖕᒥ ᐱᓕᕆᐊᓄᑦ. 
 
ᐅᖃᖅᑎᑦᑎᔩ, ᐃᑲᔪᖅᓱᖅᑕᐅᓂᖏᑦ ᒥᒧᐊᕆᐅᓪ ᓯᓚᑦᑐᖅᓴᕐᕕᒡᔪᐊᖓᓂ ᓯᓚᑦᑐᖅᓴᕐᕕᖕᒥ ᐱᕈᖅᑎᑦᑎᓯᒪᕗᑦ, 
ᐊᓯᔾᔩᔪᓐᓇᖅᑎᑦᑎᓪᓗᑎᒃ, ᐊᒻᒪ ᐊᖏᒡᓕᒋᐊᖅᑎᑦᑎᓪᓗᑎᒃ. ᓇᓗᙱᓚᖓ ᑕᒪᓐᓇ ᐱᕈᖅᐸᓪᓕᐊᓂᖅ 
ᑲᔪᓯᓂᐊᕐᓂᖓᓂᒃ ᐊᕐᕌᒍᓄᑦ ᑕᓪᓕᒪᓄᑦ ᐱᓕᕆᖃᑎᒌᖕᓂᐅᓂᐊᖅᑐᒧᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᔅᑕ 
ᑕᐃᕕᑎ ᐊᕿᐊᕈᖅ.  
 
ᐊᖓᔪᖅᑳᑉ ᐅᖃᐅᓯᖓ 559 – 6(2): ᑮᓇᐅᔭᖃᖅᑎᑦᑎᓂᖅ ᐅᑭᐅᖅᑕᖅᑐᒥ ᐅᔭᕋᓐᓂᐊᑐᓕᕆᓂᕐᒧᑦ 

ᐱᒋᐊᖅᑎᑕ ᑐᙵᕕᓕᐅᕐᓂᕐᒧᑦ ᓄᓇᕗᒻᒥ ᐅᔭᕋᓐᓂᐊᖅᑐᓕᕆᓂᕐᒧᑦ ᓯᕗᓂᔅᓴᖓᓂᒃ (ᑕ.ᐊᕿᐊᕈᖅ)  
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᐅᖃᖅᑎᑦᑎᔩ, ᖁᕕᐊᑦᑐᖓ 
ᓇᓗᓇᐃᖅᓯᒍᓐᓇᕋᒪ ᓄᓇᕗᑦ, ᐱᖃᑕᐅᓪᓗᑎᒃ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᓂᖏᓐᓂ ᒐᕙᒪᖏᒃ ᔫᑳᓐ ᐊᒻᒪᓗ 
ᓄᓇᑦᓯᐊᖅ, ᓴᖅᑭᖅᑎᑦᓯᓯᒪᒻᒪᑕ, ᑮᓇᐅᔭᖃᖅᑎᑦᓯᓂᖅ ᐅᑭᐅᖅᑕᖅᑐᒥ. ᑖᓐᓇ ᐊᕐᕌᒍᓄᑦ ᐱᖓᓱᓄᑦ ᐅᑭᐅᖅᑕᖅᑐᒥ 
ᐊᕕᑦᑐᖅᓯᒪᓂᖏᓐᓄᑦ ᐱᒋᐊᖅᑎᑕᐅᓯᒪᔪᖅ, ᐃᑲᔪᖅᓱᖅᑕᐅᓪᓗᓂ CanNor-ᑯᓐᓄᑦ, ᐋᖅᑭᑦᓱᖅᑕᐅᓯᒪᔪᖅ 
ᑲᔪᖏᖅᓴᐃᓂᕐᒧᑦ ᑮᓇᐅᔭᖃᖅᑎᑦᓯᔨᐅᒍᓐᓇᖅᑐᓂᒃ ᐅᔭᕋᕐᓂᐊᖅᑐᓕᕆᓂᕐᒧᑦ, ᖃᐅᔨᒪᓕᖅᐹᓪᓕᖅᑎᑦᓯᓂᕐᒧᑦ 
ᐅᔭᕋᕐᓂᐊᖅᑕᐅᒍᓐᓇᖅᑐᓂᒃ, ᑐᙵᕕᓕᐅᕐᓂᒧᓪᓗ ᑲᑐᔾᔨᖃᑎᒌᓐᓂᕐᒥᒃ 
ᐃᓚᐅᖃᑕᐅᓗᐊᑕᕈᓐᓇᖅᑐᓂᒃ−ᐃᓚᒋᔭᐅᓪᓗᑎᒃ ᓄᓇᖃᖅᑳᖅᑐᒥᓃᑦ ᒐᕙᒪᖏᑦ, ᒪᓕᒐᕐᓂᒃ ᒪᓕᑦᑕᐅᒃᑲᐃᔩᑦ, 
ᐅᔭᕋᕐᓂᐊᖅᑐᓕᕆᓂᕐᒧᓪᓗ ᓯᕗᓕᖅᑎᓂᒃ. 
 
ᐱᒋᐊᖅᑎᑕᐅᓯᒪᔪᖅ ᓴᖅᑭᖅᑕᐅᓪᓚᑦᑖᓚᐅᖅᑐᖅ ᑕᕝᕙᓂ ᐊᕐᕌᖑᒥ ᐅᔭᕋᕐᓂᐊᕋᑦᓴᖅᓯᐅᖅᑏᑦ ᐅᔭᕋᕐᓂᐊᖅᑏᓪᓗ 
ᑲᓇᑕᒥ ᑲᑐᔾᔨᖃᑎᒌᖏᑦ (PDAC) ᑲᑎᒪᑎᓪᓗᒋᑦ ᑐᕌᓐᑐᒥ ᐱᓇᓱᐊᕈᓯᐅᑉ ᓄᙳᐊᓂ. PDAC ᓄᓇᕐᔪᐊᒥ 
ᐱᐅᓂᖅᐹᖑᓪᓗᓂ ᐅᔭᕋᕐᓂᐊᕋᑦᓴᑦᓯᐅᕐᓂᕐᒧᑦ ᐅᔭᕋᕐᓂᐊᖅᑐᓕᕆᓂᕐᒧᓪᓗ ᖃᓄᐃᓕᐅᕈᑕᐅᕙᓐᓂᖓ. 
ᐊᕐᕌᒎᓂᐊᖅᑐᓂᒃ ᐱᖓᓱᓂᒃ, ᑮᓇᐅᔭᖃᖅᑎᑦᓯᓂᖅ ᐅᑭᐅᖅᑕᖅᑐᒥ ᐊᔭᐅᖅᑐᐃᒍᑕᐅᖃᑦᑕᕐᓂᐊᖅᑐᖅ ᑲᓇᑕᒥ 
ᓄᓇᕐᔪᐊᒥᓗ ᐱᓕᕆᐊᓂᒃ ᐃᓚᐅᖃᑕᐅᑎᑦᓯᓂᕐᒧᑦ ᑮᓇᐅᔭᖃᖅᑎᑦᓯᒍᓐᓇᖅᑐᓂᒃ, ᓴᖅᑭᔮᖅᑎᑦᓯᓂᕐᒧᑦ ᓄᓇᕗᒻᒥ 
ᐅᔭᕋᕐᓂᐊᖅᑐᓕᕆᓂᕐᒧᑦ ᐱᕕᖃᕐᕕᐅᒍᓐᓇᖅᑐᓂᒃ, ᐊᑦᓱᖏᖅᓯᖃᑦᑕᓂᕐᒧᓪᓗ ᑲᑐᔾᔨᖃᑎᑖᖅᑲᐅᑦᓴᓂᒃ 
ᐊᔭᐅᖅᑐᐃᒍᑕᐅᓂᐊᖅᑐᓂᒃ ᐊᑯᓂ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ ᐱᕈᖅᓴᐃᓂᕐᒧᑦ ᓄᓇᕗᒻᒥ. 
 
ᐅᖃᖅᑎᑦᑎᔩ, ᑖᓐᓇ ᐱᒋᐊᖅᑎᑕᐅᓯᒪᔪᖅ ᓇᓗᓇᐃᖅᓯᒍᑕᐅᔪᖅ ᓴᙱᓂᖓᓂᒃ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᓂᐅᔪᑦ 
ᑲᑐᔾᔨᖃᑎᒌᓐᓂᖏᓐᓄᑦ. ᐱᓕᕆᖃᑎᖃᕐᓂᒃᑯᑦ ᔫᑳᓐ, ᓄᓇᑦᓯᐊᖅ, ᒐᕙᒪᑐᖃᒃᑯᓐᓂᓗ ᑲᑐᔾᔨᖃᑎᕗ CanNor, 
ᓇᓗᓇᐃᖅᓯᓯᒪᒍᓐᓇᖅᑐᒍᑦ ᓄᓇᕗᑦ ᐱᓕᐅᑎᖃᑕᐅᒍᓐᓇᖁᓪᓗᒍ ᓄᓇᕐᔪᐊᒥ ᐅᔭᕋᕐᓂᐊᖅᑐᓕᕆᓂᕐᒧᑦ. 
 
ᒐᕙᒪᒋᔭᕗᑦ ᐊᑦᓱᕉᑎᖃᖅᑐᑦ ᒪᑭᒪᔾᔪᑕᐅᒍᓐᓇᖅᑐᓂᒃ ᐅᔾᔨᖅᓱᑦᓯᐊᕐᓂᒃᑯᓪᓗ ᐅᔭᕋᕐᓂᐊᖅᑐᓕᕆᓂᕐᒧᑦ 
−ᐅᔭᕋᕐᓂᐊᕐᓂᖅ ᐅᔾᔨᖅᓱᑦᓯᐊᕐᓂᒃᑯᑦ ᓄᓇᑦᑎᓐᓂᒃ, ᑮᓇᐅᔭᓕᐅᕈᑕᐅᒍᓐᓇᕐᓗᓂ ᓄᓇᕗᒻᒥᐅᓄᑦ, 
ᑐᙵᕕᓕᐅᕐᓂᕐᒧᓪᓗ ᓯᕗᓂᑦᓴᑎᓐᓂ ᑭᖑᕚᑦᑎᓐᓄᑦ. ᑮᓇᐅᔭᖃᖅᑎᑦᓯᓂᖅ ᐅᑭᐅᖅᑕᖅᑐᒥ ᐊᑐᕐᓗᒍ, ᐱᒻᒪᕆᐅᔪᓂᒃ 
ᐊᓪᓗᕆᐊᕈᑎᖃᖅᑐᒍᑦ ᐱᙳᖅᑎᑕᐅᒍᓐᓇᖁᓪᓗᒋᑦ ᑕᑯᒍᒪᔭᕗᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ, ᒥᔅᑕ ᒪᐃᓐ.  
 
ᐊᖓᔪᖅᑳᑉ ᐅᖃᐅᓯᖓ 560 – 6(2): ᐋᓐᓂᐊᖅᑐᓕᕆᓂᓪᓗᐊᑕᕐᒧᑦ ᑐᓴᖅᑕᐅᔭᕆᐊᖃᙱᑦᑐᓄᓂᒃ 

ᒪᓕᒐᓕᕆᓂᕐᒧᑦ ᑐᓴᕆᐊᕐᕕᖃᕐᓂᖅ (ᒪᐃᓐ)  
 
ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᑉᓛᑦᓯᐊᖅ ᑲᑎᒪᔨᐅᖃᑎᒃᑲ.  
 
ᐅᖃᖅᑎᑦᓯᔩ, (ᑐᓵᑎᔨᒎᓕᖅᑐᖅ) ᐅᖃᖅᑎᑦᑎᔩ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᕙᓪᓕᐊᑎᑦᑎᔪᒪᓪᓚᑦᑖᖅᐳᑦ 
ᒪᓕᒐᓕᐊᖑᔪᒪᔪᓂᒃ ᐃᑲᔪᖅᓱᐃᔪᓂᒃ ᐃᓄᖕᓄᑦ ᐱᔪᓐᓇᐅᑎᒋᔭᐅᔪᓂᒃ  ᐊᑕᐅᑦᑎᒃᑯᓪᓗ ᐃᖢᐊᖅᓴᖅᑕᐅᕙᒡᓗᑎᒃ 
ᐱᐅᓛᖑᔪᒃᑯᑦ ᐱᔨᑦᑎᕋᖅᑕᐅᓗᑎᒃ. ᓇᓗᓇᐃᖅᓯᓂᕐᒥᑦ ᑐᑭᓯᓇᑦᑎᐊᖅᑐᓂᒃ, ᐅᓪᓗᒥᓕᓴᕐᓂᒃ, 
ᐊᑑᑎᖃᑦᑎᐊᖅᑐᓂᒡᓗ ᓄᐊᑦᑎᓂᕐᒥᒃ, ᐊᑐᕐᓂᕐᒥᒃ, ᓴᖅᑭᑎᓂᕐᒥᒡᓗ ᐃᓄᖕᓄᑦ ᑎᑎᖅᑲᐅᑎᒋᔭᐅᔪᑦ 
ᐋᓐᓂᐊᖅᑐᓕᕆᔭᐅᓂᖏᓐᓄᑦ ᓴᐳᑎᓯᒪᔭᕆᐊᖃᓪᓚᕆᖕᒪᑕ. 
 
ᑕᒪᓐᓇ ᑲᔪᓯᑎᑦᑐᒪᓪᓗᒍ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᔭᕆᑐᔪᒥᒃ ᑎᒥᒥᒃ ᐃᓗᐊᓂ ᓯᓚᑖᓄᓪᓗ  
ᑐᑭᓯᕚᓪᓕᕋᓱᒍᑎᓂᒃ ᐱᒋᐊᖅᑎᑦᑎᓯᒪᓕᖅᑐᑦ ᓄᓇᕗᒻᒥᐅᑦ ᐅᖃᕐᕕᖃᖃᑕᐅᖁᓪᓗᒋᑦ ᑕᒪᑐᒧᖓ.  
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, (ᑐᓵᔨᑎᒎᓕᖅᑐᖅ) ᐱᓕᕆᕝᕕᖕᒥ ᑐᓴᕋᓱᖕᓂᖅ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ ᐱᒋᐊᓚᐅᖅᓯᒪᕗᖅ ᑎᓯᐱᕆ 2022−ᒥ ᑲᔪᓯᓪᓗᓂᓗ ᐊᐃᕐᕆᓕ 2023−ᒧᑦ. 
ᑖᒃᑯᐊ ᐅᖃᖃᑎᒌᖕᓂᐅᔪᑦ ᐱᑎᑦᑎᓯᒪᔪᑦ ᐱᒻᒪᕆᐅᔪᓂᒃ ᖃᐅᔨᔾᔪᑎᓂᒃ ᖃᓄᖅ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 
ᑐᓴᐅᒪᔾᔪᑎᒃᓴᑦ ᒫᓐᓇ ᐊᐅᓚᑕᐅᖕᒪᖔᑦ ᖃᓄᕐᓗ ᐱᐅᓯᒋᐊᕈᓐᓇᕐᒪᖔᑦ. ᐅᖃᖃᑎᖃᕐᓃᑦ ᐊᓯᖏᓐᓂᒃ ᓄᓇᕗᑦ 
ᒐᕙᒪᖓᑕ ᐱᓕᕆᕝᕕᒋᔭᖏᓐᓂᒃ ᐱᓕᕆᐊᖑᕙᓪᓕᐊᕗᑦ ᑕᐃᒪᐃᓕᐅᖅᑐᖃᖅᐸᓪᓕᐊᓪᓗᓂ ᑭᒃᑯᑐᐃᓐᓇᓂᒃ 
ᐅᖃᖃᑎᖃᖅᐸᓪᓕᐊᑎᓪᓗᒋᑦᑕᐅᖅ. 
 
ᓯᓚᑖᓂᙶᖅᑐᑦ ᑐᓴᕐᕕᒋᓇᓱᓕᐊᓕᓚᐅᖅᓯᒪᕗᑦ ᒪᐃ 2024−ᒥ. ᐱᓕᕆᔾᔪᓯᕗᑦ ᐃᓚᖃᓚᐅᖅᐳᖅ ᖃᕆᓴᐅᔭᒃᑯᑦ 
ᑕᑕᑎᕆᑎᑦᑎᓂᕐᒥᒃ, 138-ᓂᒃ ᑭᐅᔭᐅᔪᖃᓚᐅᖅᖢᓂ ᑕᖅᑭᓂᒃ ᑎᓴᒪᓂᒃ. ᐊᒻᒪ ᓱᓕ, ᓄᓇᓕᖕᓂ 
ᑐᓴᕋᓱᑲᑕᓚᐅᖅᐳᑦ ᐊᕐᕕᐊᓂ, ᐃᖃᓗᖕᓂ, ᑲᖏᖅᖠᓂᕐᒥ, ᖁᕐᓗᖅᑐᒥ, ᐊᒻᒪ ᕿᑭᖅᑕᕐᔪᐊᕐᒥ. ᐅᑎᕈᒫᕐᓂᐊᖅᑐᒍᑦ 
ᑎᑭᕋᕐᔪᐊᕐᒧᑦ ᐃᖃᓗᒃᑑᑦᑎᐊᒧᓪᓗ ᒫᑦᓯᒥ ᓯᕗᓪᓕᕐᒥ  ᐅᐸᒍᑎᒋᓂᐊᖅᑕᕗᑦ ᓄᖅᑲᖅᑎᑕᐅᓚᐅᖅᑎᓪᓗᒋᑦ.  
 
ᑭᖑᓪᓕᕐᒥ ᐱᓕᕆᐊᖑᓪᓗᐊᑕᕐᓂᐊᖅᑐᖅ ᓯᕗᓪᓕᖅᐹᖅᓯᐅᑎᓂᒃ ᑎᑎᕋᖅᑕᐅᒋᐊᕐᖓᕐᓗᓂ ᒪᓕᒐᓕᐊᖑᔪᒪᔪᖅ 
ᑐᒃᓯᕋᐅᑕᐅᓛᖅᑐᖅ. ᑭᓯᐊᓂᓕ, ᑕᒪᓐᓇ ᐱᔭᕆᐊᑐᓂᖓᓄᑦ ᑲᑎᖅᓱᖅᑕᐅᕙᓪᓕᐊᓂᖓ, ᓄᑖᖅ ᒪᓕᒐᖅ 
ᓴᖅᑭᑕᐅᔾᔮᖏᑦᑐᖅ ᒫᓐᓇᐅᔪᖅ ᒐᕙᒪᒃᑯᑦ ᐃᒃᓯᕙᓂᕆᔭᖓᒍᑦ. ᑕᐃᒪᐃᒃᑲᓗᐊᖅᑎᓪᓗᒍ, ᑖᓐᓇ 
ᐱᓕᕆᐊᖑᕙᓪᓕᐊᔪᒪᔪᖅ ᓯᕗᓪᓕᐅᔾᔭᐅᖏᓐᓇᖅᐳᖅ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ ᑐᙵᕕᓕᐅᕐᓂᐊᖅᖢᓂᓗ 
ᐱᐅᓯᒋᐊᖅᑕᐅᖁᓪᓗᒍ ᓴᐳᔾᔭᐅᔾᔪᑎᑦ ᐊᒻᒪ ᐱᔭᒃᓴᐅᓂᖏᑦ ᓄᓇᕗᒥᐅᑦ ᐃᓄᖕᒨᖓᔪᑦ ᐋᓐᓂᐊᖅᑐᓕᕆᓂᕐᒧᑦ 
ᑐᑭᓯᒋᐊᕈᑎᑦ. 
 
ᐅᖃᖅᑎᑦᑎᔩ, ᖁᔭᓕᔪᒪᕙᒃᑲ ᐃᓚᐅᓚᐅᖅᑐᓕᒫᑦ ᑐᓴᕋᓱᒃᑎᓪᓗᒋᑦ ᒫᓐᓇᒧᑦ ᑎᑭᖦᖢᒍ. ᐅᖃᐅᓯᕆᔭᑎᑦ 
ᑐᑭᒧᐊᒍᑎᒋᕙᕗᑦ ᐅᓪᓗᒥᓕᓴᕐᓂᒃ ᐊᑑᑎᖃᑦᑎᐊᖅᑐᓄᓪᓗ ᐱᓕᕆᔾᔪᑕᐅᓂᐊᖅᑐᖅ ᐃᓄᖕᒨᖓᔪᑦ 
ᐋᓐᓂᐊᖅᑐᓕᕆᓂᕐᒧᑦ ᑎᑎᖅᑲᐅᑎᖏᓐᓂᒃ. ᓄᓇᕗᒻᒥᐅᑦ ᑐᓴᐅᒪᑏᓐᓇᕐᓂᐊᖅᑕᕗᑦ ᑕᒪᓐᓇ ᐱᒻᒪᕆᐅᓂᖓᓄᑦ 
ᐱᓕᕆᐊᖑᐃᓐᓇᕐᓂᐊᖅᑎᓪᓗᒍᓗ. (ᑐᓵᔨᑎᒎᕈᓐᓃᖅᑐᖅ) ᒪ'ᓇ, ᐅᖃᖅᑎᑦᓯᔩ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐃᓕᓐᓂᐊᕐᓂᓕᕆᓂᕐᒧᑦ, ᒥᔅ ᒍᕌᔅ.  

ᐊᖓᔪᖅᑳᑉ ᐅᖃᐅᓯᖓ 561 – 6(2): ᖁᕕᐊᓲᑎᒋᕙᕗᑦ ᑕᐃᔮᓐ ᑯᓄᒃ − ᓂᐲᑦ ᓴᙱᓂᖃᑦᑎᐊᕐᒪᑦ (ᒍᕌᔅ) 
 
ᐊᖓᔪᖅᑳᖅ ᐹᒥᓚ ᒍᕌᔅ: ᐅᑉᓛᒃᑯᑦ, (ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐊᒻᒪᓗ ᐅᓪᓛᒃᑯᑦ ᓄᓇᕗᒻᒥᐅᓕᒫᑦ 
ᓈᓚᒃᑐᑦ, ᐊᒻᒪᓗ ᐱᓗᐊᖅᑐᒥ ᐃᒡᓗᓕᒻᒦᑦᑐᓂᒃ, ᑕᐃᑲᓂ ᐅᐱᒋᒐᑦᑎᒍ ᑕᐃᑲᓃᑦᑐᖅ, ᐅᖃᖅᑏ. ᐊᓕᐊᓇᐃᒍᓱᑦᑐᖓ 
ᓂᑯᕕᑦᑕᕆᐊᔅᓴᖅ ᑕᒫᓂ ᖁᕕᐊᓱᒍᑎᖃᕐᓗᖓ ᓯᕗᒧᐊᑦᑎᐊᕐᓂᑯᒧᑦ ᐱᔭᕇᖅᑕᐅᔪᓂᒃ ᓄᓇᕗᒻᒥ 
ᐃᓕᓐᓂᐊᖅᑎᐅᔪᑯᓗᒻᒥᒃ.  
 
ᑕᐃᔮᓐ ᑯᓄᒃ ᖁᕝᕙᓯᖕᓂᓕᒃ 11-ᒥ ᐃᓕᓐᓂᐊᖅᑎᐅᔪᖅ ᐃᒡᓗᓕᒃ ᐃᓕᓐᓂᐊᕐᕕᐊᓗᖕᒥᑦ. 2024-ᒥ 
ᓵᓚᒃᓴᖃᑕᐅᓯᒪᔪᖅ ᓂᐲᑦ ᓴᙱᓂᖃᑦᑎᐊᕐᒪᑦ ᐱᓕᕆᐊᖑᑎᓪᓗᒍ ᓵᓚᒃᓴᖃᑕᐅᓇᓱᖃᑕᐅᓚᐅᕐᒪᑦ.  
 
>>ᐸᑦᑕᑐᖅᑐᑦ 
 
ᓴᓇᒃᑲᐅᓂᖓ, ᐊᒃᓱᕈᖅᖢᓂ ᐱᓕᕆᓂᖓ, ᐊᒻᒪᓗ ᐊᒃᑐᐊᓂᖃᕐᔪᐊᕐᓂᖓ ᐃᓕᖅᑯᓯᖓᓄᑦ ᐱᓚᐅᖅᑐᖅ ᑖᔅᓱᒥᖓ 
ᐱᓕᕆᑦᑎᐊᖅᓯᒪᓂᖓᓄᑦ ᐊᒻᒪᓗ $5,000-ᓂᒃ ᐃᓕᓐᓂᐊᕈᑎᒃᓴᖅᑖᖅᖢᓂ. 
 
ᐅᖃᖅᑎᑦᑎᔩ, ᑕᐃᔮᓐ ᓵᓚᒃᓴᓚᐅᖅᑐᖅ ᑲᑎᓯᒪᔪᓂᒃ ᐃᒡᓗᓂᑦ, ᖁᕕᐊᓇᖅᑐᓂᒃ, ᐊᒻᒪᓗ ᓂᔾᔭᐅᓯᔭᕐᓂᕐᒥᑦ 
ᓴᙱᔪᓂᒃ ᐅᖃᐅᓯᖅᑕᖃᖅᖢᑎᒃ ᓄᓇᖃᖅᑳᖅᓯᒪᔪᓂᒃ ᑎᑎᖅᑐᒐᖅᑎᓂᒃ ᔭᐃᓕ ᕗᕝ ᐊᒻᒪᓗ ᑕᑰᑕ ᐱᐊ−ᒥᑦ. 
ᓂᔾᔭᐅᑎᖓᒍᑦ, ᐱᒻᒪᕆᐅᔪᒥᑦ ᑐᓴᖅᑎᑦᑎᓚᐅᖅᐳᖅ ᐊᒃᑐᐃᓂᐅᖏᓐᓇᖅᑐᓂᑦ ᖃᓪᓗᓈᖑᖃᑎᒌᙱᑦᑐᑦ 
ᐊᑐᐊᒐᖏᓐᓂᑦ ᐊᕕᒃᓯᓯᒪᔪᑦ ᓄᓇᖃᖅᑳᖅᓯᒪᔪᑦ ᓄᑕᖅᑲᖏᓐᓂᑦ ᐃᓚᖏᓐᓂᑦ. ᐃᖅᑲᓇᐃᔮᖓ 
ᑕᑯᒥᓇᑐᐃᓐᓇᙱᑦᑐᖅ ᑭᓯᐊᓂ ᑐᑭᖃᑦᑎᐊᖅᑐᖅ. 
 
ᓂᐲᑦ ᓴᙱᓂᖃᑦᑎᐊᕐᒪᑦ ᐱᒃᑯᓴᐅᑎᓂᖅ ᐱᓕᕆᖃᑎᒌᖕᓂᐅᔪᖅ Amazon ᓂᔾᔭᐅᓯᔭᕐᓂᕐᒧᑦ ᐊᒻᒪᓗ 
TakingITGlobal-ᑯᓐᓄᑦ ᐊᒃᓱᕈᖅᑎᑦᑎᖃᑦᑕᖅᑐᑦ ᐃᓕᓐᓂᐊᖅᑎᓂᒃ ᑲᓇᑕᒥ ᐃᖕᒥᖕᓂᒃ ᐅᖃᐅᓯᖃᕐᓂᕐᒧᑦ 
ᓂᔾᔭᐅᓯᔭᕐᓂᒃᑯᑦ ᐃᓕᑦᑎᖕᒪᑦ ᓇᓗᓇᐃᒃᑯᑕᓕᕆᓂᕐᒥᒃ ᐊᒻᒪᓗ ᕿᒥᕐᕈᓂᕐᒥᒃ ᓄᓇᖃᖅᑳᖅᓯᒪᔪᑦ 
ᐱᐅᓯᕆᕙᓚᐅᖅᑕᖏᓐᓂᒃ ᐊᒻᒪᓗ ᐃᓕᖅᑯᓯᖏᓐᓂᒃ. 25,000 ᐅᖓᑖᓂ ᐃᓚᐅᔪᖃᖅᖢᓂ ᑕᒪᑐᒪᓂ ᐊᕐᕌᒍᒥ, 
ᑕᐃᔮᓐ ᑲᔪᓯᓂᖃᑦᑎᐊᕐᓂᖓ ᐅᔾᔨᕐᓇᖅᑐᒻᒪᕆᐅᕗᖅ. 
 
ᐅᖃᖅᑎᑦᑎᔩ, ᑕᒪᒃᑯᐊ ᐱᓕᕆᐊᖑᑦᑎᐊᖅᓯᒪᔪᑦ ᐃᑲᔪᖅᑐᖅᑕᐅᔪᑦ ᐊᒻᒪᓗ ᑎᓕᐅᕆᔾᔪᑕᐅᓪᓗᑎᒃ. ᐃᓕᓴᕆᔪᒪᕙᕋ 
ᑕᐃᔮᓐ ᐃᓕᓴᐃᔨᖓ, ᑖᓇ ᓯᑑᐊᑦ, ᐃᓕᑕᖅᓯᓂᖓᓄᑦ ᐊᒻᒪ ᑲᒪᑦᑎᐊᕐᓂᖓᓄᑦ ᐊᔪᙱᑕᖓᓄᑦ. ᑕᐃᔮᓐ 
ᑲᔪᓯᑦᑎᐊᕐᓂᖓ ᑲᔪᖏᖅᓴᐃᕗᖅ ᐃᓕᓐᓂᐊᖃᑎᒥᓂᒃ ᐊᒻᒪᓗ ᒪᒃᑯᒃᑐᓕᒫᓂᒃ ᓄᓇᕗᒻᒥ. 
 
ᑕᐃᔮᓐ, ᐅᐱᒋᕙᑦᑎᒋᑦ ᐊᒻᒪᓗ ᐅᐱᒍᓱᒃᐳᒍᑦ ᑕᕝᕙᓃᑦᑐᓐᓇᕋᕕᑦ ᐊᓈᓇᐃᓪᓗ, ᐅᓖᐱᑲ, ᐅᕙᓂ ᒪᓕᒐᓕᐅᕐᕕᖕᒥ 
ᐅᓪᓗᒥ. ᖁᕕᐊᒋᔭᑎᑦ ᒪᓕᑦᑎᐊᖏᓐᓇᕐᓗᒋᑦ−ᐊᒃᑐᐃᓂᖃᓪᓚᕆᒃᑐᑎᑦ. (ᑐᓵᔨᑎᒎᕈᓐᓃᖅᑐᖅ) ᖁᐊᓇ, 
(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᐅᐱᒋᑦᑎᐊᖅᐸᑦᑎᒋᑦ, ᒥᔅ ᑯᓄᒃ. ᐊᒃᓱᐊᓗᒃ ᐅᐱᒍᓱᑉᐳᖓ ᐃᓕᓐᓂᒃ.  
 
ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅᑕ ᓇᑲᓱᒃ.  
 
ᐊᖓᔪᖅᑳᑉ ᐅᖃᐅᓯᖓ 562 – 6(2): ᓇᓗᓇᐃᒃᑯᑕᖅᑖᕐᓂᖏᑦ ᐃᖅᑲᓴᐃᔮᓄᑦ ᐱᕚᓪᓕᖅᑎᑦᑎᔩᑦ 

ᑎᑎᕋᖅᑎᖏᑦ (ᓇᑲᓱᒃ) 
 
ᐊᖓᔪᖅᑳᖅ ᒫᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ, ᐃᓕᓴᕆᒃᑲᓐᓂᕈᓐᓇᕋᕕᙵ. 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᕗᖓ ᑐᓴᖅᑎᑦᑎᔪᒪᓪᓗᖓ ᐱᓇᔪᓪᓚᕆᒍᒪᓂᑦᑎᓐᓂᒃ 
ᐊᑐᓕᖅᑎᑦᑎᔪᒪᓪᓗᑕ ᐱᑐᐃᓐᓇᐅᙱᑦᑐᓂᒃ ᐊᔪᕈᓐᓃᖅᓴᒐᒃᓴᓂᒃ ᐃᖅᑲᓇᐃᔮᓄᑦ ᐱᕙᓪᓕᐊᑎᑦᑎᓂᕐᒧᑦ 
ᐱᓕᕆᔨᓄᑦ ᐃᖅᑲᓇᐃᔭᖅᓯᓐᓈᓪᓗ ᐃᓕᓐᓂᐊᖅᑐᓕᕆᔩᑦ ᓴᙱᒃᑎᒋᐊᖅᑎᑦᑎᔪᒪᓪᓗᑎᒃ ᐊᔪᙱᓐᓂᕆᔭᒥᓂᒃ 
ᐱᓕᕆᐊᖃᖅᑳᖅᐸᒃᑐᓂᒃ.  
 
ᐃᓄᓕᕆᔨᒃᑯᑦ ᐱᓕᕆᖃᑎᖃᖅᑐᑦ ᑲᓇᑕᒥ ᐃᖅᑲᓇᐃᔮᕆᔭᐅᔪᒪᔪᓕᕆᔨᑦ ᑐᙵᕕᖓᓂᒃ ᐊᒻᒪ ᐃᖅᑲᓇᐃᔮᒃᓴᓂᒃ 
ᕿᓂᖅᑐᓂᒃ ᐊᕕᒃᑐᖅᓯᒪᔪᓂ ᐃᖅᑲᓇᐃᔭᖅᑎᕗᑦ ᐃᓕᓐᓂᐊᖅᑎᑕᐅᖁᓪᓗᒋᑦ ᐱᔨᑦᑎᕋᕈᓐᓇᖅᓯᒃᑲᓐᓂᖁᓪᓗᒋᑦ, 
ᐱᔪᓐᓇᕐᓂᖅᑖᕐᓗᑎᒃ, ᐊᒻᒪ ᐃᖅᑲᓇᐃᔭᖅᑎᕗᑦ ᐊᔾᔨᒌᓕᖅᑎᑕᐅᓯᒪᔪᓂᒃ ᐊᔪᙱᔾᔪᑎᖃᓕᕐᓗᑎᒃ ᐊᒻᒪ 
ᐃᓕᓴᕆᔭᐅᔾᔪᑎᑖᕐᓗᑎᒃ ᒪᓕᒡᓗᑎᒃ ᑲᓇᑕᒥ ᐃᖅᑲᓇᐃᔮᕆᔭᐅᔪᒪᔪᓕᕆᔨᑦ ᒪᓕᒃᑕᐅᕙᒃᑐᖁᑎᖏᓐᓂᒃ.  
 
ᑕᒪᓐᓇ ᐊᔪᕈᓐᓃᖅᓴᕐᓂᖅ ᐱᑎᑕᐅᕗᖅ ᑕᒪᐃᓐᓂ ᐱᖓᓱᓂ ᓄᓇᕗᒻᒥ ᐊᕕᒃᓯᒪᓂᕆᔭᐅᔪᓂ, ᑎᑭᐅᑎᓪᓗᑎᒃ 
17−ᓄᑦ ᐃᖅᑲᓇᐃᔭᖅᑎᐅᓂᕐᒧᑦ ᐱᕙᓪᓕᐊᑎᑕᐅᓂᕐᒧᑦ ᐃᖅᑲᓇᐃᔭᖅᑎᒋᔭᐅᔪᓄᑦ. ᑕᓪᓕᒪᒃᑲᓐᓃᑦ ᐃᓕᓐᓂᐊᒐᒃᓴᑦ 
ᐸᕐᓇᒃᑕᐅᓯᒪᕗᑦ, ᐊᒻᒪ ᐃᓕᓐᓂᐊᖅᑕᐅᔪᑦ ᐱᐊᓂᒃᑕᐅᑦᑎᐊᕐᓗᑎᒃ ᐃᖅᑲᓇᐃᔮᒃᓴᖃᖅᑐᓕᕆᔨᐅᓂᕐᒧᑦ 
ᐃᓕᓴᕆᔭᐅᔾᔪᑎᒥᒃ. ᐃᓄᓕᕆᔨᒃᑯᑦ ᒫᓐᓇ ᐱᖓᓱᓂᒃ ᐃᖅᑲᓇᐃᔭᖅᑎᖃᖅᑐᑦ ᐃᖅᑲᓇᐃᔮᖃᕐᓂᕐᒧᑦ 
ᐃᓕᓴᕆᔭᐅᔾᔪᑎᖃᖅᑐᓂᒃ.  
 
ᐅᖃᖅᑎᑦᑎᔩ, ᑖᒃᑯᐊ ᐱᓕᕆᐊᒃᓴᑦ ᑲᔪᓯᑎᑦᑎᕗᑦ ᐃᖅᑲᓇᐃᔭᖅᑎᓂᒃ ᐃᓚᐅᑎᑦᑎᓂᕐᒥᒃ, ᐱᐅᓯᒋᐊᖅᑎᑦᑎᓂᕐᒥᒃ 
ᐃᖅᑲᓇᐃᔮᒥᓂᒃ ᓈᒻᒪᒃᓴᕐᓂᕐᒥᒃ, ᐃᑲᔪᖅᖢᓂᓗ ᑲᑐᔾᔨᖃᑎᒌᒧᑦ ᑲᔪᓯᓂᖃᑦᑎᐊᕐᓂᕐᒥᒃ ᐊᑕᐅᑦᑎᒃᑰᖃᑎᖃᕐᓗᓂ 
ᐃᓄᖕᒧᑦ ᐊᑕᐅᓯᕐᒧᑦ ᐃᓱᒪᒋᔭᐅᕙᒃᑐᓄᑦ ᐱᓕᕆᐊᖃᕐᓂᕐᒧᑦ ᑐᕌᕆᔭᐅᔪᓄᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᒪᓕᒐᓕᕆᓂᕐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ.  
 
ᐊᖓᔪᖅᑳᑉ ᐅᖃᐅᓯᖓ 563 – 6(2): ᐋᖅᑭᒋᐊᕐᕕᒃ ᐃᑲᔪᖅᑕᐅᕕᓕᕆᔨᓄᑦ ᒪᒥᓴᕐᓂᒃᑯᑦ ᐱᓕᕆᕕᒃ 

ᓂᕿᓕᐅᕆᐅᖅᓴᓂᕐᒧᑦ ᐃᓕᓐᓂᐊᒐᒃᓴᖅ (ᑕ.ᐊᕿᐊᕈᖅ)  
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ ᓇᖏᖅᓯᕗᖓ ᑐᓴᐅᒪᖃᑎᒋᒍᒪᓪᓗᓯ ᑖᓐᓇ 
ᐅᐱᓐᓇᖅᑐᒥᒃ ᐱᓕᕆᔭᐅᔪᒥᒃ ᑕᐃᑲᓂ ᐋᖅᑭᒋᐊᕐᕕᒻᒥ ᑎᒍᔭᐅᒪᕕᒻᒥ, ᑖᓐᓇ ᐱᓕᕆᖃᑎᖃᖅᓯᒪᒻᒪᑕ 
(ᑐᓵᔨᑎᒎᓕᖅᑐᖅ) ᐃᓕᓴᐃᓂᖅ ᓄᓇᕗᒻᒥ (ᑐᓵᔨᑎᒎᕈᓐᓃᖅᑐᖅ) ᑖᒃᑯᐊ ᑎᒍᔭᐅᒪᔪᐃᑦ ᐃᓕᓐᓂᐊᕈᑎᒃᓴᒥᑦ 
ᓴᖅᑭᔮᖅᑎᑦᑎᕕᐅᓪᓗᑎ ᑖᓐᓇ ᐱᓗᐊᙳᐊᖅᑐᒥᒃ ᓂᕿᓕᐅᕐᓂᕐᒥᒃ, ᓂᕿᓕᐅᕐᓂᕐᒧᑦ ᐃᓕᓐᓂᐊᕈᑎ. ᑖᓐᓇ 
ᐃᓕᓐᓂᐊᕈᑎᒃ ᐃᑲᔫᑎᖃᕕᔾᔪᐊᓂᐊᕐᒪᑦ ᑎᒍᔭᐅᒪᔪᓂᒃ ᑕᒪᒃᑯᓂᖓ ᓂᕿᓕᐅᕐᓂᕐᒥᑦ ᐃᓕᓴᐅᑎᒋᔭᐅᓗᓂ ᐊᒻᒪᓗ 
ᑖᒃᑯᐊ ᐊᓃᓕᕈᑎᑦ ᓇᖕᒥᓂᖅ ᑕᕝᕗᖓ ᐱᒋᐊᕈᑎᒃᓴᑲᓐᓂᕈᓐᓇᐅᑎᓂᒃ ᓴᖅᑭᔮᕈᓐᓇᕋᔭᕐᒪᑦ, ᓲᕐᓗ 
ᓂᕿᓕᐅᖅᑎᙳᕐᓗᑎᑦ ᐊᒻᒪᓗ ᑕᕝᕗᖓ ᐸᕐᓇᐸᓪᓕᐊᓗᑎᒃ ᖃᓄᖅ ᐃᖅᑲᓇᐃᔮᕆᒍᒪᒐᔭᖅᑕᖓᓂᓪᓗ ᐊᒻᒪᓗ 
ᒪᒥᓴᐅᑎᒋᓯᓐᓈᑦ.  
 
ᑖᓐᓇ ᓯᕗᓪᓕᕐᒥᒃ ᓂᕿᓕᐅᕐᓂᕐᒧᑦ ᐃᓕᓐᓂᐊᕈᑎᐅᓚᐅᖅᑐᖅ ᐱᔭᕇᑦᑎᐊᓚᐅᕐᒪᑦ ᔫᓐ 2024-ᖑᑎᓪᓗᒍ, ᐊᒻᒪᓗ 
ᐱᒋᐊᓕᖅᑭᑲᓐᓂᖅᓯᒪᔪᖅ ᐊᐃᑉᐸᕆᓪᓗᓂᐅᒃ ᑕᕝᕙᓂ ᐅᑭᐊᔅᓵᖓᓂ 2024-ᒥ. ᑖᓐᓇ ᐃᓕᓐᓂᐊᕈᑎ 
ᐱᓕᕆᔭᐅᓯᒪᒻᒪᑦ ᑲᑐᔾᔨᔭᐅᓯᒪᓪᓗᑎᑦ, ᑖᒃᑯᐊ ᐃᖅᑲᓇᐃᔭᖅᑎᒋᔭᐅᔪᓄᑦ ᐋᖅᑭᒋᐊᕐᕕᖕᒥᑦ ᐊᒻᒪᓗ ᑎᒍᔭᐅᒪᔪᐃᑦ 
ᑕᕝᕙᓂ ᐱᓕᕆᖃᑎᒌᑦᑎᐊᓂᕐᒥᒃ ᐊᒻᒪᓗ ᐃᓕᓐᓂᐊᖃᑎᒌᓐᓂᕐᒥᒃ ᐊᒻᒪᓗ ᐱᕈᖅᐹᓪᓕᕈᑎᒧᑦ ᑐᕌᖓᔪᒥᒃ.  
 
(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐊᒃᑐᐃᓂᖓ ᑖᔅᓱᒪ ᐱᓕᕆᐊᒃᓴᐅᑉ ᐅᖓᑖᓅᖅᑐᖅ ᐅᐸᒐᐅᑉ ᐊᑭᓐᓇᖏᓐᓂ, 
ᓇᓗᓇᐃᖅᓯᔪᒪᓪᓗᖓᓗ ᒪᕐᕉᖕᓂᒃ ᖃᓄᐃᓕᐅᕈᑎᓂᒃ ᑕᑯᒃᓴᐅᑎᑦᑎᔪᓂᒃ ᓴᙱᓂᖏᓐᓂ ᓄᓇᓕᖕᓂ 
ᐃᓚᐅᑎᑦᑎᓂᕐᓂ ᐊᔪᙱᓐᓂᕐᓂᒃᓗ ᐱᕙᓪᓕᐊᑎᑦᑎᓂᕐᓂ. 
 



ᕿᑎᖅᑰ, ᒫᑦᓯ 6, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖁᕕᐊᓱᒡᕕᖕᒥ ᕿᑲᕐᓇᐅᑎᓪᓗᒍ, ᐃᑲᔪᖅᑕᐅᔭᖅᑐᖅᓯᒪᔪᑦ ᐊᒻᒪ ᓂᖅᖠᐅᕐᕕᖕᒥ ᐃᖅᑲᓇᐃᔭᖅᑎᑦ 
ᓂᕆᕕᒡᔪᐊᖅᑎᑦᑎᓚᐅᖅᐳᑦ ᐃᓕᓐᓂᐊᖅᑎᓄᑦ ᐊᒻᒪ ᐃᖅᑲᓇᐃᔭᖅᑎᓄᑦ ᔫᒥ ᓄᑲᖅᖡᑦ ᐃᓕᓐᓂᐊᕐᕕᖕᒥ 
ᐃᖃᓗᖕᓂ. ᑕᐅᑐᒃᖢᓂ ᖁᕕᐊᓱᖕᓂᕐᒥᒃ ᖁᔭᓕᓂᕐᒥᒡᓗ ᑮᓇᖏᓐᓄᑦ ᐆᒻᒪᑎᒥᓇᑦᑎᐊᓚᐅᖅᐳᖅ ᑕᒪᐃᓐᓄᑦ 
ᐃᓚᐅᔪᓕᒫᓄᑦ. ᑎᒍᔭᐅᓯᒪᔪᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᐊᒻᒪ ᑎᒍᔭᐅᓯᒪᔪᑦ ᐅᐱᒍᓱᑦᑎᐊᓚᐅᕆᕗᑦ ᓄᓇᓕᖕᓄᑦ 
ᐅᑎᕈᓐᓇᖅᓯᓚᐅᕐᒪᑕ. 
 
ᐊᒻᒪᓗᒃᑲᓐᓂᖅᑕᐅᖅ, ᑕᒪᓐᓇ ᐃᓚᒋᔭᐅᓪᓗᓂ ᐱᓕᕆᐊᖑᔪᒧᑦ, ᐊᖅᑭᒋᐊᕐᕕᒃ ᑎᒍᔭᐅᓯᒪᕝᕕᒃ ᑲᔪᓯᑎᑦᑎᓚᐅᖅᐳᖅ 
ᐱᑐᐃᓐᓇᐅᙱᑦᑐᒥᒃ ᐃᓐᓇᐃᑦ ᖁᕕᐊᓱᒡᕕᖕᒥ ᓂᕆᕕᒡᔪᐊᖃᑎᒌᖕᓂᕐᒥᒃ, ᑕᒪᓐᓇᓗ ᑕᑯᓪᓗᓂ ᐱᐅᔪᒻᒪᕆᖕᒥᒃ 
ᑕᑯᔪᖃᓚᐅᕐᓂᖓᓂᒃ. ᑕᒪᓐᓇ ᐱᓕᕆᐊᖑᔪᖅ ᑕᑕᑕᐅᓚᐅᖅᐳᖅ ᑐᙵᓇᑦᑎᐊᖅᖢᓂ ᓄᓇᓕᖕᒥᐅᓪᓗ 
ᖁᕕᐊᓱᒃᖢᑎᒃ, ᐱᕙᒌᔭᖅᑎᑦᑎᓪᓗᑎᒃ ᓂᕆᑎᑦᑎᓪᓗᑎᒡᓗ ᒪᒪᖅᑐᓂᒃ ᓂᕆᔭᒃᓴᓂᒃ ᐱᑎᑦᑎᔪᒪᓪᓗᑎᒃ ᓄᒃᑕᕐᓂᕐᒥᒃ 
ᐃᑲᔪᕐᓂᕐᒥᒡᓗ ᐃᓐᓇᕐᓂᒃ ᐃᑲᔪᖅᑕᐅᔭᕆᐊᓕᖕᓂᒃ. ᖁᕕᐊᓲᑎᖃᖅᑎᓪᓗᒋᑦ ᐱᙳᐊᖅᑎᑦᑎᓚᐅᖅᐳᑦ ᐊᒻᒪ 
ᓂᕆᐅᙱᖦᖢᑎᒃ ᐅᐸᒃᑕᐅᓚᐅᖅᐳᑦ ᓵᑦᑕᑲᓛᓯᒧᑦ, ᖁᕕᐊᓱᖃᑎᒌᒃᖢᑎᒃ ᐅᐸᒍᑎᔪᓕᒫᑦ. 
 
ᐅᖃᖅᑎᑦᑎᔩ, ᑕᒪᒃᑯᐊ ᑕᑯᒃᓴᐅᑎᑦᑎᑎᓪᓗᒋᑦ ᓂᕿᓕᐅᕐᓂᕐᒧᑦ ᐊᔪᕈᓐᓃᖅᑕᐅᕙᒃᑐᓄᑦ ᐱᓕᕆᐊᖑᕙᒃᑐᖅ 
ᐱᔾᔪᑎᖃᑐᐃᓐᓇᙱᓚᖅ ᓂᕿᓕᐅᕐᓂᕐᒥᒃ ᐃᓕᑦᑎᕙᓪᓕᐊᓂᕐᒥᒃ. ᐱᔾᔪᑎᐅᔪᖅ ᖁᓱᔪᓐᓃᖅᑎᑦᑎᕙᓪᓕᐊᓂᖅ, 
ᑲᔪᓯᑎᑦᑎᓂᖅ ᐊᑕᓂᕆᔭᐅᔪᓂᒃ, ᓴᖅᑭᑎᑦᑎᓂᕐᓗ ᑐᑭᖃᑦᑎᐊᖅᑐᓂᒃ ᐱᕕᒃᓴᓂᒃ ᐱᓕᕆᕝᕕᒋᕙᒃᑕᑦᑎᓐᓄᑦ 
ᐱᐅᓯᒋᐊᖅᑎᑦᑎᔪᒪᓪᓗᑎᒃ ᓇᖕᒥᓂᖅ ᖃᓄᐃᓕᖓᓂᕆᔭᒥᓂᒃ, ᑕᐃᒪᐃᓕᐅᕐᓂᕐᒥᓂᓗ ᐃᑲᔪᕐᓗᑎᒃ ᐱᐅᔪᒥᒃ 
ᐃᓅᖃᑎᒌᒃᐸᖕᓂᕆᔭᒥᓄᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
>>ᐸᑦᑕᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ.  
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 766 - 6(2): ᐃᓕᖅᑯᓯᓕᕆᓂᕐᒧᑦ ᐱᓇᓱᐊᒐᐃᑦ ᒥᑦᑎᒪᑕᓕᒻᒥ (ᓄᑕᕋᖅ) 
 
ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᐅᓪᓛᖑᔪᖅ, ᓄᓇᒐ ᒥᑦᑎᒪᑕᓕᖕᒥ, ᐅᐱᒋᔪᒪᖅᑲᐅᒐᒃᑯ. 
ᕿᑲᑐᐃᓐᓇᙱᑦᑐᐊᓘᖃᑦᑕᕐᒪᑕ ᓄᓇᑦᑎᓐᓂ ᒥᑦᑎᒪᑕᓕᖕᒥ. ᐅᓐᓄᑕᒫᐸᓗᒃ ᐊᒻᒪ ᖃᐅᑕᒫᑦ 
ᒥᖅᓱᖅᑐᖃᐃᓐᓇᐅᔭᕐᒪᑦ ᐊᒻᒪ ᐱᓕᕆᔪᖃᐃᓐᓇᐅᔭᖅᖢᓂ ᓴᓂᔪᖃᐃᓐᓇᐅᔭᕐᒪᑦ.  
 
ᐃᒃᑯᐊ ᐃᓱᒪᒋᖅᑲᐅᒐᒃᑭᑦ ᒥᖅᓱᑎᑦᑎᖃᑦᑕᖅᑐᑦ. ᐅᓐᓄᑯᓪᓗ ᒥᖅᓱᑎᑦᑎᖃᑦᑕᖅᑐᑦ ᐃᓐᓇᑯᓗᓐᓂᓪᓗ 
ᒥᖅᓱᑎᑦᑎᖃᑦᑕᖅᑐᑦ ᒪᒃᑯᑦᑐᓂᒃ ᐳᐊᓗᓕᐅᖅᑎᑦᑎᔪᑦ, ᐃᓐᓇᕐᓄᑦ ᖁᓕᑦᑕᐅᔭᓕᐅᖅᑎᑦᑎᔪᑦ ᑐᐱᓕᐅᖅᑎᑦᑎᔪᓪᓗ. 
ᐊᒻᒪ ᐃᒥᐊᓗᓕᕆᔨᒃᑯᑦ ᑲᑎᒪᔨᖏᑦ ᒪᒃᑯᑦᑐᓂᑦ ᓂᒃᓯᓕᐅᖅᑎᑦᑎᔪᑦ ᐅᓈᓕᐅᖅᑎᑦᑎᓂᐊᓚᐅᖅᖢᑎᓪᓗ ᐊᒻᒪ ᐊᑏ 
ᐊᖑᑏᑦ ᖃᒧᑎᓕᐅᕋᑖᓚᐅᖅᖢᑎᑦ. ᐊᒻᒪᑦᑕᐅᖅ ᐃᓐᓇᑯᓗᐃᑦ ᑲᑎᖃᑦᑕᖅᑐᑦ, ᕿᑎᖅᑰᑕᒫᑦ. ᒥᑦᑎᒪᑕᓕᖕᒥ 
ᕿᑲᑐᐃᓐᓇᐃᖃᑦᑕᖏᑦᑐᐊᓘᒻᒪᑕ ᖃᐅᑕᒫᑦ ᖃᐅᑕᒫᑦ ᖃᓄᐃᓕᐅᖅᑐᖃᐃᓐᓇᐅᔭᕐᒪᑦ.  
 
ᖁᔭᓐᓇᒦᕈᒪᓪᓗᒋᑦ ᖃᓄᐃᓕᐅᕈᓘᔭᖅᑎᑦᑎᖃᑦᑕᕐᒪᑕ ᑭᐱᙳᐃᔭᖅᑐᑎᑦ ᐃᓚᖏᑦ ᐊᑭᓕᖅᓱᖅᑕᐅᙱᒃᐸᓵᖅᖢᑎᑦ 
ᐱᓕᕆᖃᑦᑕᕐᒪᑦ. ᑕᐃᒃᑯᐊ ᐃᖅᑲᐅᒪᔪᒪᕋᑖᕋᒃᑭᑦ ᐅᓪᓛᖑᔪᖅ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 767 – 6(2): ᐅᑭᐅᖅᑕᖅᑐᒥ ᐊᑦᑕᓇᖅᑐᒦᑎᑦᑕᐃᓕᓂᕐᒧᑦ ᓇᖕᒥᓂᖃᕐᓂᕐᓗ 

(ᖃᐃᕐᓂᖅ) 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᓵᒃᑯᑦ ᒪᓕᒐᓕᐅᖅᑏᑦ ᒥᓂᔅᑕᐃᑦ, ᐅᓪᓛᓴᒃᑯᓪᓗ ᐊᒥᑦᑐᕐᒥᐅᑦ, 
ᓄᓇᕗᒻᒥᐅᓪᓗ.  
 
ᐅᓪᓛᖑᔪᖅ ᓇᖏᖅᓯᔾᔪᑎᖃᖅᑐᖓ, ᐅᖃᖅᑎᑦᑎᔩ, ᑕᒪᓐᓇ ᑕᐃᒪ ᐅᑭᐅᖅᑕᖅᑐᖅ. ᑕᐅᑐᒃᑕᐅᓂᖅᐹᖑᓕᕐᒪᑦ ᑖᓐᓇ 
ᐱᔾᔪᑎᒋᓪᓗᒍ ᓄᓇᖅᔪᐊᕐᒥᐅᖃᑎᕗᑦ ᑕᒪᒃᑯᐊ ᐅᓇᑕᕐᓂᕐᒧᓪᓗ ᐊᒻᒪ ᐅᔭᕋᓐᓂᐊᓂᕐᒧᑦ ᕿᓂᓕᖅᑎᓪᓗᒋᑦ, 
ᖃᐅᔨᒪᔪᐃᓐᓇᐅᒻᒪᑕ ᑕᒪᓐᓇ ᐅᖅᓱᐊᓗᓪᓗ, ᐅᔭᕋᓐᓂᐊᓂᕐᓗ ᐱᒻᒪᕆᐅᓂᖅᑎᓪᓗᒋᑦ ᑕᒫᓂ ᓄᓇᖅᔪᐊᕐᒥ. ᑕᐃᒪ 
ᑖᓐᓇ ᓂᑯᕕᔾᔪᑎᒋᒐᒃᑯ ᑖᓐᓇ ᐅᖃᐅᓯᕆᖅᑲᑕᐅᓚᐅᖅᑎᓪᓗᒍ ᐊᒻᒪᓗ ᓄᓇᕗᑦ ᓯᕗᓕᐅᖅᑎᖓᓄᑦ 
ᐊᐱᖅᓱᖃᑦᑕᕐᓂᖃᓚᐅᖅᑎᓪᓗᖓ ᖃᓄᖅ ᑕᒪᓐᓇ ᐅᑭᐅᖅᑕᖅᑐᒥᐅᑕᐅᑎᓪᓗᑕ ᓴᐳᔾᔭᐅᓯᒪᔪᓐᓇᖅᐱᑕ ᐊᒻᒪ 
ᐃᓛᒃᑯᑦ ᖃᓄᖅ ᐃᓱᒪᒃᓴᖅᓯᐅᕈᓐᓇᖅᐱᑕ.  
 
ᑕᐃᒪᓕ ᑕᐃᒪ, ᐅᖃᖅᑎᑦᑎᔩ, ᑕᐃᓐᓇ ᑕᐃᒪ ᑕᑲᓇᓂ ᒐᕙᒪᑐᖃᒃᑯᑦ, ᑲᓐᓲᕕᑎᕝᑯᑦ ᓯᕗᓕᐅᖅᑎᖓ ᑕᒪᐅᖓ 
ᐃᖃᓗᓐᓄᐊᓚᐅᕐᒪᑦ ᐅᖃᕆᐊᖅᑐᖅᖢᓂ, ᐊᖓᔪᖅᑳᙳᒐᔭᕈᓂᒎᖅ ᑲᓇᑕᒥ, ᐃᖃᓗᐃᑦ ᑕᐅᑐᒐᔭᖕᒪᒍ. ᑕᐃᒪᓗ 
ᐊᐱᕆᒐᒃᑯ ᑖᓐᓇ ᓄᓇᕗᒻᒧᑦ ᓯᕗᓕᐅᖅᑎᕗᑦ ᑖᓐᓇ ᐅᖃᖃᑎᖃᓚᐅᕐᒪᖔᖅ ᑖᔅᓱᒥᖓ ᓯᕗᓕᐅᖅᑎᑦᑎᓐᓂ, 
ᐋᒡᒑᓚᐅᖅᓯᒪᒻᒪᑦ, ᑕᐃᒪᓕ ᑭᐅᔾᔪᑎᒋᓕᓚᐅᖅᓯᒪᒻᒪᒍ ᑖᒃᑯᐊᒎᖅ ᑕᐃᒪ ᐅᑭᐅᖅᑕᖅᑐᒥᐅᑕᐃᑦ ᑕᒪᓐᓇ 
ᓂᓪᓕᐊᓂᖃᕆᐊᖃᕐᒪᑕ, ᑖᒃᑯᐊᓗ ᐊᒥᑦᑐᕐᒥᐅᑦ, ᐃᒡᓗᓕᒻᒥᐅᑦ ᓴᓂᕋᔭᖕᒥᐅᑦ ᑭᒡᒐᑐᖅᖢᒋᑦ 
ᓂᓪᓕᐊᔾᔪᑎᒋᓇᓱᖃᑦᑕᖅᐸᒃᑲ.  
 
ᑕᑯᙳᐊᕋᔭᖕᒥᒍᑦᑎᒍᑦ ᑕᑯᙳᐊᖏᓪᓗᑎᒍ, ᑕᑯᒍᑦᑎᒍ ᑖᒃᑯᐊ ᐊᒥᑦᑐᕐᒥᐅᑦ, ᕿᑎᐊᓃᑦᑎᐊᕋᓗᐊᕐᒪᑕ ᑕᒫᓂ 
ᓄᓇᕗᒻᒥ, ᑕᕝᕙ ᐆᒻᒪᑎᕗᖃᐃ ᑕᑯᒍᑦᑎᒍᐊᐃ, ᐊᕕᒃᓯᒪᑦᑎᐊᕐᒪᑦ ᑕᑯᓇᔭᕈᑦᑎᒍ, ᕿᑎᕐᒥᐅᓄᑦ, ᑭᕙᓪᓕᕐᒧᑦ, 
ᖁᑦᑎᑦᑐᒧᑦ, ᐅᖅᑯᕐᒥᐅᓄᑦ, ᕿᑭᖅᑖᓘᑉ ᓂᒋᐊᓄᑦ, ᑭᕙᓪᓕᐅᕐᒥᓗ. ᑕᒪᓐᓇ ᒥᒃᓯᖃᑦᑎᐊᕋᔭᕋᓱᒋᒐᒃᑯ ᖃᓄᖅ 
ᑕᒪᓐᓇ ᐅᑭᐅᖅᑕᖅᑐᒥ ᓴᐳᔾᔭᐅᓯᒪᓇᓱᓐᓂᖅ ᐅᓇᑕᖅᑐᔅᓴᐃᑦ ᐱᔾᔪᑎᒋᓪᓗᒋᑦ ᐊᒻᒪᓗ ᑕᒪᒃᑯᐊ ᑲᓇᑕᒥ 
ᐅᓇᑕᖅᑐᖅᓴᐅᖃᑦᑕᖅᑐ ᐱᔾᔪᑎᒋᓪᓗᒋᑦ.  
 
ᑖᓐᓇ ᑕᐃᒪ ᓇᖏᖅᓯᔾᔪᑎᒋᒻᒥᔭᕋ, ᖃᓄᖅ ᑕᒪᒃᑯᐊ ᓄᓇᓕᕋᓛᖑᔪᐃᑦ ᑮᓇᐅᔭᑎᒍᑦ, ᐃᒡᓗᕐᔪᐊᑎᒍᑦ 
ᐱᕚᓪᓕᐅᑎᔅᓴᖏᓐᓂᒃ ᓴᖅᑭᑎᑕᐅᔪᓐᓇᖅᐸᑦ. ᐅᖃᖅᑏ, ᐊᖏᖅᑕᐅᔪᒪᒐᓗᐊᖅᐳᖓ ᑖᓐᓇ ᐅᖃᐅᓯᒃᓴᕋ 
ᐱᐊᓂᒍᒪᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᐊᖏᖅᑕᐅᒍᒪᔫᒐᓗᐊᖅ ᒪᓕᒐᓕᐅᖅᑎᓕᒫᓄᑦ ᐱᔭᕇᕈᓐᓇᕈᒪᓪᓗᓂ 
ᐅᖃᐅᓯᒃᓴᖏᓐᓂ. ᐋᒡᒑᖅᑐᖅᑳ? ᐋᒡᒑᖅᑐᖃᙱᒻᒪᑦ. ᑲᔪᓯᒋᐊᑐᐃᓐᓇᕆᑦ, ᒥᔅᑕ ᖃᐃᕐᓂᖅ.  
 
ᖃᐃᕐᓂᖅ: ᖁᔭᓐᓇᒦᕌᖕᓄᑦ, ᒪᓕᒐᓕᐅᑎᐅᖃᑎᒃᑲ. ᐃᓛᒃ, ᑕᒪᓐᓇᐃᓛᒃ ᐱᒻᒪᕆᐅᓕᕐᒪᑦ, 
ᐊᑦᑕᓇᖅᓯᕙᓪᓕᐊᓕᖅᑎᓪᓗᒍ ᖃᓄᖅ ᑕᒪᒃᑯᐊᓗ ᐅᓇᑕᖅᑐᔅᓴᐃᑦ ᑕᒪᐅᖓ ᓇᒥᒥᐅᑕᑐᐃᓐᓇᐃᑦ 
ᑎᑭᖃᑦᑕᓕᖅᑎᓪᓗᒋᑦ. ᐅᓇ ᑐᑭᓕᐅᒃᑲᓐᓂᕈᒪᔭᕋ, ᐅᖃᖅᑏ, ᑕᐃᒪ ᑕᖅᑭᕆᓚᐅᖅᑕᑎᓐᓂ ᓴᓂᕋᔭᖕᒧᑦ ᑖᒃᑯᐊ 
ᐅᐃᕖᖅᔪᐊᒃᑯᑦ ᑎᒻᒥᓲᖓᓐᓂᒃ ᑕᑉᐸᐅᖓ ᓴᓂᕋᔭᖕᒧᑦ ᒥᑦᑐᖃᓚᐅᕐᒪᑦ ᑕᐃᓐᓇᓗ ᑎᒻᒥᓲᖅ ᐊᖏᓚᐅᕐᒪᑦ, ᐊᒻᒪ 
ᑖᓐᓇ ᓇᓗᓇᐃᖅᓯᑲᓐᓂᕐᓗᖓ, ᐅᖃᖅᑏ, ᑕᐃᒪ ᑖᒃᑯᐊ ᓴᓂᕋᔭᖕᒥ, ᑖᒃᑯᐊ ᒐᕙᒪᑐᖃᒃᑯᑦ ᑮᓇᐅᔭᕐᒥ $10-
ᒥᓕᐊᓐᑲᓴᓐᓂᑦ ᐊᑐᓚᐅᖅᓯᒪᒻᒪᑕ ᑖᓐᓇ ᒥᑦᑕᕐᕕᕗᑦ ᐋᖅᑭᒋᐊᖅᑕᐅᓪᓗ, ᑕᐃᒪᓕ ᑖᓐᓇ 
ᐋᖅᑭᒋᐊᖅᑕᐅᓚᐅᖅᑎᓪᓗᒍ, ᑕᐃᒪ ᐃᓱᒪᓇᕋᓗᐊᕐᒥᒻᒪᑦ ᑖᓐᓇ ᑕᐃᒪ ᖃᓄᖅ ᑕᒪᒃᑯᐊ ᐊᑭᓪᓕᖅᐳᑦ 
ᓄᑖᙳᕆᐊᕈᑎᔅᓴᖏᓐᓂᓘᓐᓃᑦ ᑮᓇᐅᔭᖅᑕᖃᕋᔭᕐᒪᖔᖅ, ᓄᓇᕗᑦ ᒐᕙᒪᒃᑯᑐᐃᓐᓇᐅᙱᑦᑐᖅ, ᐃᒻᒪᖄᓘᓐᓃᖃᐃ 
ᑕᑲᓇᙵᑦ ᑖᒃᑯᐊ ᐅᓇᑕᖅᑐᔅᓴᓕᕆᔨᒃᑯᑦ ᐱᒋᐊᓕᕈᑎᑦ ᑕᒪᓐᓇ ᑕᐃᒪ ᐃᓱᒪᔅᓴᖅᓯᐅᕈᑕᐅᔪᓐᓇᑦᑎᐊᕋᓱᒋᓪᓗᒍ.  
 
ᑖᓐᓇ ᑕᑯᓪᓗᒍ ᐃᖅᑲᓇᐃᔮᔅᓴᐃᑦ ᑕᑉᐱᑲᓂ ᐊᒥᒐᖃᑦᑕᖅᑎᓪᓗᒋᑦ, ᑕᐃᒪᓕ ᑖᓐᓇ ᐱᕚᓪᓕᐅᑎᖃᑦᑎᐊᕋᔭᕐᒪᑦ 
ᐃᒡᓗᓕᒻᒧᓪᓗ ᓴᓂᕋᔭᖕᒧᓪᓗ, ᑖᒃᑯᓄᖓᑐᐃᓐᓇᐅᙱᑦᑐᖅ ᓄᓇᕗᓕᒫᒧᑦ.  
 
ᑕᐃᒪᓐᓇ ᑕᕝᕙ ᓂᓪᓕᕈᒪᔾᔪᑎᒋᖅᑲᐅᔭᕋ ᐊᒻᒪ ᑕᐃᒪ ᐊᐱᖅᓱᕐᓂᖅᐳᑦ ᓇᓪᓕᖅᐸᑦ, ᑖᓐᓇ ᓄᓇᕗᑦ ᓯᕗᓕᐅᖅᑎᖓ 
ᐊᐱᖅᓱᕐᓂᖃᕐᓂᐊᕋᒃᑯ ᖃᓄᖅ ᑕᒪᓐᓇ ᐅᑭᐅᖅᑕᖅᑐᒥ ᓴᐳᔾᔭᐅᓂᖅ ᐊᒻᒪ ᐃᓛᒃᑰᕋᓱᓐᓂᖅ ᐱᔾᔪᑎᒋᓪᓗᒍ. 
ᖁᔭᓐᓇᒦᒃ, ᐅᖃᖅᑎᑦᑎᔩ.  

>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐊᒡᒍᒧᑦ, ᒥᔅ ᖁᐊᓴ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 768 – 6(2): ᐱᒃᑯᓱᓐᓂᖅ (ᖁᐊᓴ) 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓇᖏᖅᓯᕗᖓ ᐅᐱᒋᔪᒪᑦᑎᐊᖅᑐᒍ ᑕᐃᔮᓐ. ᐅᓄᖅᑐᕐᔪᐊᓂᑦ ᐃᓅᖃᑎᒥᓂᒃ 
ᓵᓚᖃᕐᓂᖓᓄᑦ ᐅᐱᒋᑦᑎᐊᒻᒪᕆᑉᐸᕋ ᐊᒻᒪ ᐊᓈᓇᖓ ᐅᐱᒋᑦᑎᐊᕆᕙᕋ, ᐃᑲᔪᖅᑐᐃᑦᑎᐊᕐᒪᑦ.  
 
>>ᐸᑦᑕᑐᖅᑐᑦ 
 
ᐊᓈᓇᐅᓪᓗᓂ ᐃᑲᔪᖅᑐᐃᑦᑎᐊᖅᖢᓂ ᑭᓯᐊᓂ ᕿᑐᕐᖓᒥᒃ ᒪᑭᑕᖃᑎᖃᑦᑎᐊᓂᕐᒪᑦ. ᑕᒪᕐᒥᒃ ᑕᕝᕙᓃᒻᒪᑎᒃ 
ᐊᓕᐊᓇᐃᑦ. ᐅᐱᒋᔪᒪᑐᐃᓐᓇᖅᖢᒍ ᓇᖏᖅᓯᔾᔪᑎᒋᕙᕋ. (ᑐᓵᔨᑎᒎᓕᖅᑐᖅ) ᖁᕕᐊᓱᖃᑎᒋᕙᔅᓯ 
(ᑐᓵᔨᑎᒎᕈᓐᓃᖅᑐᖅ).  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅ ᕿᓕᖅᑎ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 769 – 6(2): ᕿᓂᖅᑏᑦ (ᕿᓕᖅᑎ)   
 
ᕿᓕᖅᑎ: ᐅᓪᓛᒃᑯᑦ. ᖁᔭᓐᓇᒦᒃ, ᐅᖃᖅᑏ. ᑐᙵᓱᒋᔅᓯ. ᐅᓪᓛᑰᖅᐸᒃᑲᓗ ᓄᓇᕗᒻᒥᐅᑕᐃᑦ. ᒫᓐᓇ 
ᓇᖏᖅᓯᔾᔪᑎᖃᖅᑐᖓ ᐆᒥᖓ, ᕖᕗᐊᕆ 11-ᖑᑎᓪᓗᒍ, ᐃᓕᖅᑯᓯᐅᔪᔪᒥᒃ ᐅᖃᐅᓯᖃᕈᒪᓪᓗᖓ. 
ᐱᖏᓐᓇᖅᑐᖃᓕᓚᐅᕐᓂᕐᒪᑦ ᑕᐃᑲᓂ ᑭᒡᒐᑐᖅᑐᒪ ᑲᖏᖅᑐᒑᐱᒻᒥ, ᑐᓴᖅᑎᑕᐅᓕᖅᑎᓪᓗᒋᑦ ᐊᐅᓪᓚᖅᓯᒪᔪᓄᑦ 
ᑕᐃᑲᓂ. ᐊᓯᕙᑦᑎᐅᑉ ᐃᓚᖓᓂᒃ ᐅᑎᙲᓇᖅᓯᒪᔪᖃᕐᓂᖓᓂ, ᑖᓐᓇ ᐊᖑᓇᓱᒃᑎᐅᓪᓗᓂ ᐅᓪᓗᖓᓂ ᕖᕗᐊᕆ 
10 ᐊᐅᓪᓚᖅᓯᒪᖃᑎᖏᓪᓗ ᐊᖑᓇᓱᒋᐊᖅᓯᒪᔪᑦ ᐊᐃᕕᒋᔪᒪᔭᒥᓄᑦ ᐊᖑᓇᓱᒋᐊᓚᐅᖅᓯᒪᓐᓂᕐᒪᑕ. ᑭᓯᐊᓂ, ᑖᓐᓇ 
ᐅᑎᓚᐅᙱᑦᑐᑐᐊᒥᓂᐅᓪᓗᓂ, ᑕᒫᕐᕕᒋᓯᒪᓯᒪᔭᖓᓄᑦ. ᑖᒃᑯᐊ ᐸᖅᓴᐃᓕᖅᑐᒥᓂᐅᓪᓗᑎᑦ ᑎᑭᓐᓇᓵᓗᐊᓕᕐᒪᑦ, 
ᖃᐅᒪᓕᖅᑎᓪᓗᒍᓗ ᑭᓯᐊᓂ ᑕᑯᔭᐅᓕᑕᐃᓐᓇᓚᐅᖅᑐᓂ ᐱᓂᕐᓗᒃᓯᒪᔪᖅ ᑖᓐᓇ ᐊᖑᓇᓱᒋᐊᖅᓯᒪᔪᖅ. ᐸᖅᓴᐃᔩᑦ 
ᖃᐅᔨᒃᑲᖅᑕᐅᒐᒥ ᐱᖅᓯᐊᓗᒻᒥ ᑲᖏᖅᑐᒑᐱᒻᒥ ᐱᓕᕆᒋᐊᖅᑐᕕᓂᐅᓐᓂᓚᐅᖅᑐᕕᓃᑦ ᑕᐃᑲᓂ.  
 
ᐆᒥᖓ, ᐅᖃᖅᑏ, ᐅᖃᖅᑕᒥᓂᖓᓂᒃ ᐅᖃᖁᔭᐅᓯᒪᒐᒪ ᐃᒪᐃᓕᔪᒥᓂᐅᒻᒪᑦ, ᐸᐸᑕᐅᓕᖅᑐᓂ ᑖᓐᓇ ᐋᓐᓂᖅᓯᒪᔪᖅ. 
ᖁᓕᒥᒎᓕᒃᑯᖅᑲᐃ ᐊᐃᔭᐅᒍᓐᓇᕋᔭᕈᒪ ᑎᑭᐅᑎᔪᓐᓇᕋᔭᙱᒃᑲᓗᐊᖅᑯᖓ ᐃᓅᓗᖓ; ᓯᑭᑑᒃᑯᑦ 
ᓯᕗᒻᒧᔾᔮᕙᓪᓚᐃᙱᓐᓇᒪ. ᐅᖃᐅᓯᒥᓂᖓ ᑖᓐᓇ.  
 
ᑕᐃᒪᓐᓂᖓᓄᑦ ᐊᑐᐃᓐᓇᖅᑕᖃᙱᓐᓂᑯᖓᓄᑦ ᑭᓯᐊᓂ ᓯᑭᑑᒃᑯᑦ ᑲᖏᖅᑐᒑᐱᓕᐊᕈᔾᔭᐅᓕᓚᐅᖅᑐᖅ ᑕᐃᑲᓂ 
ᐱᖅᓯᖅᑎᓪᓗᒍ, ᐃᓅᔨᐊᖃᕈᓐᓃᓚᐅᖅᑐᐃᑦ ᑖᒃᑯᐊ ᐸᖅᓴᐃᔩᑦ ᓯᕗᒧᔾᔨᒐᓱᑦᑐᑎᑦ ᓄᓇᒥᓐᓄᑦ ᑲᖏᖅᑐᒑᐱᒻᒧᑦ 
ᑖᔅᓱᒥᖓ ᐱᓂᕐᓗᔅᓯᒪᔪᒥᒃ.  
 
ᑕᒪᓐᓇ ᐅᖃᐅᓯᕆᔪᒪᔭᕋ ᐃᓱᓕᑦᑎᐊᕈᒪᒐᒃᑯ ᐱᕕᖃᖅᑎᑕᐅᔪᓐᓇᕈᒪ, ᐅᖃᖅᑎᑦᑎᔩ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᒪᓕᒐᓕᐅᖅᑎᐅᖃᑎᓕᒫᖏᓐᓄᑦ ᐊᖏᖅᑕᐅᒍᒪᔫᒐᓗᐊᖅ 
ᐱᔭᕇᕈᓐᓇᕈᒪᓪᓗᓂᐅᒃ ᐅᖃᐅᓯᔅᓴᖓᓂᒃ. ᐋᒡᒑᖅᑕᐅᕚ? ᐋᒡᒑᖅᑐᖃᙱᒻᒪᑦ. ᑲᔪᓯᑐᐃᓐᓇᕆᑦ, ᒥᔅ ᕿᓕᖅᑎ.  
 
ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒃᑲ ᐱᔭᕇᕈᓐᓇᖅᑎᑕᐅᒐᒪ. ᑖᓐᓇ ᐱᒻᒪᕆᓪᓚᕆ 
ᐊᑐᖅᑕᐅᓯᒪᔪᖅ ᐱᔾᔪᑎᒋᓪᓗᒍ. ᐃᓅᔪᓐᓃᔨᐊᖃᓚᐅᕐᓂᖏᑦ ᐊᒻᒪᓗᑦᑕᐅᖅ ᑖᒃᑯᐊ ᐃᓚᒋᓚᐅᖅᑕᖏᑦ 
ᐃᖅᑲᐅᒪᖃᑦᑕᖅᐸᒃᑲ, ᐃᖅᑲᐃᖃᑦᑕᑕᒃᑲ ᕿᑐᕐᖓᖏᓪᓗ ᕿᒪᔅᓯᒪᔭᖏᑦ ᖃᓄᐃᑦᑐᒦᓚᐅᕐᓂᖏᑦ.  
 



ᕿᑎᖅᑰ, ᒫᑦᓯ 6, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐃᒪᓕ ᐆᒥᖓ, ᐅᖃᖅᑏ, ᐊᐱᖅᓱᕐᓂᖃᓕᕈᑦᑕ ᐊᐱᖅᓲᑎᖃᕐᓂᐊᕋᒪ ᕼᐋᒻᒪᓚᓕᕆᔨᒃᑯᑦ ᒐᕙᒪᓕᕆᔨᒃᑯᑦ 
ᒥᓂᔅᑕᖓᓐᓄᑦ ᑕᒪᓐᓇ ᕿᓂᖅᑎᐅᔪᐃᑦ ᐸᖅᓴᐃᔨᐅᔪᐃᑦ ᒥᔅᓵᓄᑦ ᑐᙵᔪᒥᒃ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 4. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 5. 
ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓄᑦ ᒪᓕᒐᓕᐅᕐᕕᒻᒧᑦ. ᒪᓕᒐᓕᐅᖅᑎ ᐃᖃᓗᒃᑑᑦᑎᐊᕐᒧᑦ, ᒥᔅ ᒍᕌᔅ.  
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 4. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 5. 
ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓄᑦ ᒪᓕᒐᓕᐅᕐᕕᒻᒧᑦ. ᒪᓕᒐᓕᐅᖅᑎ ᐃᖃᓗᒃᑑᑦᑎᐊᕐᒧᑦ, ᒥᔅ ᒍᕌᔅ.  
 
ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᑎᔨᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᐱᒍᓱᑉᐳᖓ ᐃᓕᑕᖅᓯᒋᐊᒥᒃ 
ᐳᓛᕆᐊᖅᓯᒪᔪᓂᒃ ᑕᕝᕗᖓ ᐃᓪᓗᒧᑦ. ᐅᖃᖅᑲᐅᒐ ᒥᓂᔅᑕᐃᑦ ᐅᖃᐅᓯᖏᓐᓂ, ᐃᓅᓱᑦᑐᒥᑦ ᑕᒫᓃᑦᑐᖃᕐᒪᑦ 
ᐃᖃᓗᓐᓂ, ᑕᒪᐅᙵᕆᐅᑦᑎᐊᖅᑐᖅ ᒪᓕᒐᓕᐅᕐᕕᖕᒧᑦ. ᑕᐃᔮᓐ ᑯᓄᒃ, ᑖᓐᓇ ᓵᓚᒃᓴᓚᐅᖅᑐᖅ 2024 ᓂᐲᑦ 
ᐱᓕᒻᒪᓴᖅᑎᓪᓗᒋᑦ ᓂᔾᔭᐅᓯᔭᕐᓂᕐᒥᒃ. ᓂᑯᕕᒋᑦ, ᑕᐃᔮᓐ. ᕆᐱᑲ ᑯᓄᒃ ᐊᓈᓇᖓ, ᐊᓈᓇᖓᓂᒃ ᑕᒫᓃᖃᑦᑕᖅᑐᖅ. 
ᐃᓪᓗᓕᒻᒥᑦ ᐃᓪᓗᒨᖅᓯᒪᔫᒃ, ᓇᓪᓕᐅᓂᖅᓴᐅᕈᑕᐅᑎᓪᓗᒍ ᐃᓪᓗᒨᖅᓯᒪᓂᖓ ᐃᓕᑕᕆᔪᒪᓪᓗᒍ, ᐅᖃᖅᑎᑎᑦᑎᔩ.  
 
>>ᐸᑦᑕᑐᖅᑐᑦ 
 
ᑕᒫᓃᖃᑏᒃᑲᓗ ᒪᓕᒐᓕᐅᖅᐅᖃᑏᒃᑲ ᐃᑲᔪᓚᐅᙱᒃᑯᑎᑦ ᐃᑲᔪᓚᐅᕐᒪᑕ ᑕᕝᕗᙵᖁᔨᓪᓗᑎᑦ. ᐊᒻᒪᓗ ᑐᖏᓕᕋ, 
ᐱᐅᓪ ᑰᐳ, ᐃᓕᑕᕆᔪᒪᓪᓗᒍ, ᐊᒻᒪᓗ ᐃᖅᑲᓇᐃᔭᖅᑎᓕᕆᓕᕋᑖᖅᑕᕗᑦ ᐃᓪᓗᒥ ᐃᓕᑕᕆᓗᒍ, 
ᑐᓴᐅᒪᖃᑎᒌᑦᑐᓕᕆᔨᒃᑯᑦ, ᔮᓐ ᒫᓐᓱ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ (ᑐᓵᔨᑎᒍᑦ): ᑐᙵᓱᒋᔅᓯ ᒪᓕᒐᓕᐅᕐᕕᓯᓐᓄᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᖕᒧᑦ, 
ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ.  
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓕᑕᖅᓯᒐᔪᙱᓐᓇᒪ ᑕᕝᕙᓂ ᐃᒡᓗᕐᔪᐊᒥ, ᑖᓐᓇᓗ 
ᐃᓕᓴᕆᔭᐅᔪᐊᓐᓅᖃᐅᒻᒪᑕ ᑖᓐᓇ ᐅᖃᖅᑕᐅᓪᓗᓂ ᑕᐃᔮᓐ ᑯᓄᒃ ᐊᒻᒪᓗ ᐊᓈᓇᖓ ᕆᐱᑲ ᑯᓄᒃ. ᑖᒃᑯᐊ 
ᑐᙵᓱᑦᑎᐊᖁᕚᒃᑲ ᐱᒃᑯᒋᓪᓗᒋᓪᓗ ᐃᓕᓴᕆᔭᐅᓯᒪᓕᕐᒪᑦ ᑖᓐᓇ. ᑭᒡᒐᑐᖅᑕᒪ ᐃᓚᖓᓃᖔᖅᓯᒪᒻᒪᑕ ᑖᒃᑯᐊ 
ᑕᕝᕗᖓᖅᓯᒪᔪᐊᓐᓅᒻᒪᑕ. ᑐᙵᓱᑦᑎᑎᐊᕐᓚᕗᑦ ᐅᐱᒋᓗᑎᒍᓪᓗ ᐱᒃᑯᒋᓗᒍ ᕆᐱᑲ ᑯᓄᒃ, ᐊᓈᓇᐅᔪᖅ, ᕆᐱᑲ 
ᑯᓄᒃ ᐊᒻᒪ ᐸᓂᖓ ᑕᐃᔭᓐ ᑯᓄᒃ. ᐱᒃᑯᒋᑦᑎᐊᖅᐸᔅᓯ ᐊᒻᒪ ᑐᙵᓱᑦᑎᐊᕆᔅᓯ ᑕᕝᕗᖓ ᐃᓪᓗᕐᔪᐊᓯᓐᓄᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᑐᙵᓱᒋᔅᓯ ᒪᓕᒐᓕᐅᕐᕕᔅᓯᓐᓄᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. 
ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑕ ᓯᒪᐃᓚᒃ.  
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᕙᖓᑦᑕᐅᖅ ᐱᐅᓪ ᑰᐳ ᐃᓕᑕᕆᔪᒪᓪᓗᒍ. ᐋᓪᓚᐅᙱᓚᖅ 
ᐅᑭᐅᖅᑕᖅᑐᒥ; ᑕᒪᐅᙵᖃᑦᑕᖅᓯᒪᓪᓗᓂᐅᓕᖅᑐᖅ ᐅᑭᐅᒐᓴᐅᓕᖅᑐᓄᑦ, ᐊᓕᐊᓇᐃᑦ ᑕᑯᒋᐊᔅᓴᖅ. 
ᐃᓕᓴᐃᔨᐅᓚᐅᖅᑐᖅ, ᐊᖓᔪᖅᑳᖑᓚᐅᖅᑐᖅ ᐃᓕᓴᕕᒻᒥ, ᑭᕙᓪᓕᕐᒥ ᐃᓕᓐᓂᐊᕐᕖᑦ ᐊᐅᓚᓂᖏᓐᓄᑦ, ᐊᒻᒪ 
ᑐᖏᓕᐅᓕᖅᑐᓂ ᑖᒃᑯᓄᖓ ᐃᓕᓐᓂᐊᖅᑐᓕᕆᔨᒃᑯᓐᓄᑦ.  
 
ᖃᐅᔨᒪᔭᐅᙱᓚᖅ ᓴᓂᓪᓕᕇᓚᐅᖅᓯᒪᔪᒍᑦ ᐊᑭᑦᓯᐊᑎᓐᓂ ᐅᓪᓗᖃᖅᑐᓂ. ᐅᖃᖃᑎᒌᕈᓘᔭᖃᑦᑕᖅᓯᒪᓪᓗᑕ ᓯᓚᒥ 
ᐱᓕᕆᕌᖓᒪ ᓄᖅᑲᖔᑲᐃᓐᓇᖅᑐᓂ ᐅᖃᖃᑎᒌᑲᐃᓐᓇᖅᑐᓄᓪᓗ ᑕᖅᑲᐃᖅᓯᓯᓐᓈᑦ. ᑭᓯᐊᓂ ᐅᒡᒍᓇᖅᑐᖅ 
ᖃᑦᑏᓐᓇᐅᓂᖅᓴᐅᓂᐊᓕᕐᖓᑕ ᖃᓂᒋᓗᐊᔾᔮᔪᓐᓃᕋᒃᑯ ᓄᓇᑦᑎᓐᓂ, ᑭᓯᐊᓂ ᑕᒫᓃᓚᖓᒻᒪᑦ ᐱᔨᑦᓰᓇᓐᓂᐊᖅᑐᓂᑦ 
ᓄᓇᕗᒻᒥᐅᓂᒃ. ᒥᔅᑕ ᑰᐳ ᑐᙵᓱᑦᑎᓪᓚᕗᑦ ᐃᓪᓗᒧᑦ, ᐅᖃᖅᑏ. ᖁᔭᓐᓇᒦᒃ.  

>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᑐᙵᓱᒋᑦ ᐃᓪᓗᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓄᑦ ᒪᓕᒐᓕᐅᕐᕕᒻᒧᑦ. ᒪᓕᒐᓕᐅᖅᑎ 
ᐊᒡᒍᒧᑦ, ᒥᔅ ᖁᐊᓴ.  
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒃᑲᐅᒐᓗᐊᖅᖢᒋᑦ ᑭᓯᐊᓂ ᑐᙵᓱᒃᑲᓐᓂᖁᓗᐊᖅᐸᒃᑲ, ᑕᐃᔮᓐᑯ ᐊᓈᓇᒌᒃ. 
ᐊᓈᓇᖓᓕ, ᓄᓇᓕᑦᑎᓐᓂ ᐊᓘᓘᖅᐸᑲᑦᑎᒍ. ᑐᙵᓱᑦᑎᐊᕆᑦᑎᒃ ᑕᕝᕗᖓ. ᖁᔭᓐᓇᒦᒃ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓄᑦ ᒪᓕᒐᓕᐅᕐᕕᒻᒧᑦ. ᑲᑎᒪᔾᔪᑎᒃᓴᖅ 6-ᒨᓚᐅᙱᓂᑦᑎᓐᓂ, 
ᑐᓴᖅᑎᑦᑎᑲᐃᓐᓇᕐᓗᖓ ᒪᓕᒐᓕᐅᖅᑎ ᐃᖃᓗᐃᑦ−ᓯᓈᓄᑦ ᑕᕝᕙᓃᔾᔮᙱᒻᒪᑦ ᐅᓪᓛᖑᔪᖅ ᐋᓐᓂᐊᒻᒪᑦ.  
 
ᑲᑎᒪᔾᔪᑎᒃᓴᖅ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᒥᐊᓇᖅ, ᑖᒃᑯᐊ ᐸᐃᑉᐹᒃᑲ ᓇᒥᑐᐃᓐᓈᓕᕐᒪᑕ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ−ᒪᓂᕋᔭ, ᒥᔅᑕ ᓚᐃᑦᓯᑑᓐ.  
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 1173 - 6(2): ᑐᓴᒐᒃᓴᖅ 24-5ᑦ ᐃᓪᓗᐃᑦ ᑲᑎᙵᔪᑦ ᒥᒃᓵᓄᑦ (ᓚᐃᑦᓯᑑᓐ) 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒋᓂᐊᖅᑕᒃᑲ ᐅᓪᓗᒥ ᒥᓂᔅᑕ ᑲᒪᒋᔭᖃᖅᑐᒧᑦ 
ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓄᑦ ᐱᔾᔪᑎᖃᖅᑐᓂ ᒐᕙᒪᒃᑯᑦ ᐃᓪᓗᖁᑎᖏᑦ ᑲᑎᙵᐅᖅᑐᑦ 
ᐱᓕᕆᐊᖑᔪᒥᒃ.  
 
ᐅᖃᖅᑎ, ᑖᓐᓇ ᐱᓕᕆᐊᖅ ᓴᖅᑭᑕᐅᓚᐅᖅᓯᒪᔪᖅ 2017-ᒥ ᐅᖃᐅᓯᕆᖃᑦᑕᖅᓯᒪᓪᓗᒍ ᐊᕐᕌᒍᒐᓚᐅᓕᖅᑐᓂᒃ. 
ᑐᕌᒐᖃᓚᐅᖅᓯᒪᕗᑦ ᑖᒃᑯᐊ ᐃᓪᓗᐃᑦ ᓇᒻᒥᓂᖅᑖᕈᓐᓇᖁᓪᓗᒋᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑐᑦ, 
ᐅᓄᖅᓯᒋᐊᖅᑕᐅᑲᓐᓂᖁᓪᓗᒋᑦ ᐃᖅᑲᓇᐃᔭᖅᑎᐅᑎᑕᐅᓂᖏᑦ ᖃᑦᑏᓐᓇᕈᖅᐹᓪᓕᖁᓪᓗᒋᑦ ᐃᑲᔫᑎᖃᖅᑐᓂᒃ 
ᐃᓪᓗᖃᕐᓂᕐᒧᑦ ᐃᖅᑲᓇᐃᔭᖅᑐᑦ ᓄᓇᕗᒻᒥ.  
 
ᒥᓂᔅᑕ ᑐᓴᖅᑎᑦᑎᔪᓐᓇᖅᐸ 24 ᑖᒃᑯᐊ ᐃᓪᓗᐃᑦ ᑲᑎᙵᐅᖅᑐᑦ ᐋᒥ ᖃᖅᑲᒥᐅᓂ ᓴᓇᔭᐅᓯᒪᔪᑦ ᐱᓪᓗᒋᑦ? 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᒃᑲᓐᓄᑦ, ᒥᔅᑕ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓂᐅᕕᖅᑕᐅᖃᑦᑕᑎᐊᖅᐳᑦ ᐊᒻᒪᓗ 
ᓂᐅᕆᔭᐅᕙᓪᓕᐊᔪᑦ  ᐱᐊᓂᑲᓴᒃᓯᒪᑦᑎᐊᓕᖅᑐᑎᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥ ᐃᓚᒋᐊᕈᑎ ᐊᐱᖅᑯᑎᓐᓄᑦ, ᒥᔅᑕ ᓚᐃᑦᓯᑑᓐ.  
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᓕᐊᓴᐃᑦ ᑐᓴᕆᐊᔅᓴᖅ ᓂᐅᕕᖅᑕᐅᔪᐃᓐᓇᑲᓴᐅᓕᕐᒪᑕ 
ᑕᑉᐹᓂ ᖃᖅᑲᐅᒥᓂ. ᐅᑎᕐᕕᒋᓂᐊᖅᑕᕋ ᑕᒪᓐᓇ.  
 
ᐊᐃᑉᐹᓄᑦ ᐊᐱᖅᑯᑎᓐᓅᕈᒪᓪᓗᖓ. ᒥᓂᔅᑕ ᑐᓴᖅᑎᑦᑎᔪᓐᓇᖅᐸ 36-ᓂᑦ ᐃᓪᓗᓂ ᑲᑎᙶᖅᑐᓂᑦ ᑕᑉᐹᓂ 
ᐃᒥᖅᑕᕐᕕᒥᓂᓕᐊᕆᐊᒦᑦᑐᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᕗᑦ ᐃᓪᓗᓕᕆᔨᕐᔪᐊᑯᖏᓐᓄᑦ ᒥᓂᔅᑕ, ᒥᔅᑕ ᑯᓱᒐᖅ. 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᐅᖃᖅᑏᑦ, ᖁᔭᓐᓇᒦᒃ. ᐅᖃᖅᑏ, ᑖᒃᑯᐊ ᑲᑎᙵᔪᑦ ᐃᒡᓗᐃᑦ 70-ᒥᑦ ᑕᐃᔭᐅᔪᑦ 
ᐅᖃᖅᑕᐅᓂᖓ ᐃᓱᓕᑦᓱᔪᒪ ᒪᐃ 2024-ᒥ, ᑖᒃᑯᐊ ᐃᖅᑲᓇᐃᔭᖅᑎᓄᑦ ᐃᓪᓗᑦᓴᑐᐃᓐᓇᐅᓕᖅᓱᑎᑦ 
ᐊᓯᔾᔨᖅᑕᐅᓚᐅᖅᑐᑦ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᒧᑦ, ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄᐳᕈᓪᔪᔪᒥ, ᐄᐳᕈᓪ 2024-ᒥ ᐊᓪᓚᑦᓯᔪᖃᔪᒻᒪᑦ ᐱᕙᓪᓕᐊᔪᒃᑯᑦ 
ᑖᓐᓇ ᐱᓪᓗᒍ, ᐅᖃᖅᑏ, ᐱᔪᒪᔪᑦ ᐃᖅᑲᓇᐃᔭᖅᑏᑦ ᓂᐅᕕᕈᒪᓂᕋᖅᓯᒪᓪᓗᑎᑦ ᑕᑉᐹᓂ 
ᐃᒥᖅᑕᕐᕕᒥᓂᓕᐊᕆᐊᒦᑦᑐᒥᒃ. ᑎᓰᕝᕙ 2019-ᒥ 11, ᓄᑦᑎᖅᑐᒥᓂᐅᓪᓗᑎᑦ ᑕᐃᒃᑯᓄᖓ ᐃᓪᓗᓄᑦ, ᒪᕐᕉᓪᓗ 
ᓄᓇᕗᑦ ᒐᕙᒪᒃᑯᓄᓪᓗ ᐃᖅᑲᓇᐃᔭᖅᑑᒃ ᐊᑎᓕᐅᖅᓯᒪᓕᓚᐅᖅᐳᑦ ᑳᓐᑐᕌᒃᑦ ᓂᐅᕕᕐᓂᖏᓐᓂᒃ ᐊᖏᕈᒻᒥᒃ. ᐊᒻᒪᓗ 
ᑖᒃᑯᐊ ᐅᖃᐅᑎᔭᐅᖔᓕᖅᓱᑎᑦ ᑖᒃᑯᐊ ᖁᔭᓈᖅᑕᐅᓕᕐᒪᑕ ᓂᐅᕕᖅᑕᐅᓂᖏᑦ ᓂᐅᕕᕈᓐᓇᙱᓂᕋᖅᑕᐅᓕᖅᓱᑎᒃ. 
 
ᑐᑭᓯᙱᓚᖓ ᐅᖃᖅᑏ, ᐃᖅᑲᓇᐃᔭᖅᑎᐅᔪᑦ ᒐᕙᒪᒃᑯᓐᓄᑦ ᐃᒪᐃᑕᐅᑎᓪᓗᒋᑦ, ᑎᒍᒥᐊᖏᓐᓇᕈᒪᑎᓪᓗᒋᑦ 
ᐃᖅᑲᓇᐃᔭᖅᑎᖁᑎᒥᓐᓂᒃ ᐊᒻᒪᓗ ᑭᒃᑯᑐᐃᓐᓇᕐᓄᑦ ᐃᓃᑐᐃᓐᓇᕐᓂᐊᖏᒻᒪᑕ. 
 
ᐊᐱᕆᔪᒪᕗᖓ ᖃᓄᕐᓕ ᑕᐃᒪᐃᓕᐅᓂᕐᒪᑦ ᓄᓇᕗᑦ ᒐᕙᒪᒃᑯᑦ ᐃᓪᓗᓕᕆᔨᕐᔪᐊᒃᑯᖐᓛᒃ ᖁᔭᓈᖅᓯᓕᓚᐅᖅᐸᑦ 17-
ᖑᔪᓂᑦ ᐊᖏᕐᕋᖃᓪᓗᐊᓕᖅᑐᓂᑦ ᓇᒻᒥᓂᔅᓴᒥᒃ, ᓂᐅᕕᕈᓐᓇᓪᓗᐊᓚᐅᕋᓗᐊᖅᓱᑎᒃ ᓇᔪᓚᐅᖅᑕᒻᒥᓂᒃ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓄᓇᕗᑦ ᐃᓪᓗᓕᕆᔨᕐᔪᐊᒃᑯᖏᓐᓄᑦ, ᒥᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᐅᖃᖅᑏᑦ, ᖁᔭᓐᓇᒦᒃ. ᐅᖃᖅᑏ, ᑖᓐᓇ ᐊᐱᖅᓱᕐᓇᐅᓕᖅᐸᑦ ᐃᓗᓕᑯᓗᖏᑦ 
ᐅᖃᕋᓐᓇᖅᑑᒐᓗᐊᑦ ᐅᖃᐅᓯᐅᕈᓘᔭᖃᑦᑕᖅᓯᒪᔪᑦ ᑖᒃᑯᐊ ᓂᐅᕕᕈᒪᓚᐅᖅᑐᑦ ᐱᔾᔪᑎᖃᓚᐅᕐᒪᑦ ᐊᓯᖏᑦ 
ᓴᖅᑭᑕᐅᔪᑦ ᐊᔪᕈᑎᐅᓕᓚᐅᕐᒪᑕ ᑖᒃᑯᐊ ᐃᒡᓗᑦ ᑲᑎᙵᔪᑦ 17 ᐃᓪᓗᐃᑦ ᐊᔪᖅᑎᑕᐅᓕᖅᓱᑎᒃ ᐱᔪᒪᓚᐅᖅᑑᒐᓗᐊᑦ 
ᐊᓯᐊᓂᖔᖅ ᓂᐅᕕᕈᓐᓇᖅᑎᑕᐅᓚᐅᖅᑑᒐᓗᐊᑦ ᐃᒡᓗᑦ ᑲᑎᙵᔪᑦ 16-ᒦᑦᑐᒥᒃ. ᑯᐊᐳᕇᓴᒃᑰᔪᑎᒍᑦ 
ᑲᑎᖃᑎᒋᓚᐅᖅᑕᕗᑦ ᑖᒃᑯᓇᙵᑦ ᐱᔪᒪᔪᓂᒃ ᐊᖏᕈᑎᓕᐅᓕᖅᑎᓪᓗᒋᑦ ᑯᐊᐳᕇᓴᒃᑯᑦ ᑖᒃᑯᐊᓗ ᓂᐅᕕᕈᒪᔪᐃᑦ. 
 
ᐃᓪᓗᓕᕆᔨᕐᔪᐊᒃᑯᑦ ᓯᕗᒧᒋᐊᓚᐅᖅᑐᑦ ᑖᒃᑯᐊ ᐃᓪᓗᐃᑦ ᐃᒡᓗᑦ ᑲᑎᙵᔪᑦ 17 ᐃᖅᑲᓇᐃᔭᖅᑐᓂᒃ 
ᐃᓪᓗᕆᔭᐅᑐᐃᓐᓇᕐᓂᐊᓕᖅᓱᑎᑦ, ᑖᓐᓇ ᒪᓕᒐᓕᐅᖅᑎᐅᖃᑎᒐ ᐱᒻᒪᕆᒻᒥᒃ ᐅᖃᐅᓯᖃᕐᒪᑦ, ᐊᒥᒐᖅᐸᒻᒪᑕ 
ᐃᖅᑲᓇᐃᔭᖅᑎᓄᑦ ᐃᓪᓗᐃᑦ ᓄᓇᓕᐸᐅᔭᕐᒥ ᐃᓚᐅᕝᕕᒋᓪᓗᐊᕈᑎᒋᓯᒪᔭᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ. 
 
ᐊᐱᖅᑯᑦ 1174 – 6(2): ᐅᑭᐅᖅᑕᖅᑐᒥ ᐊᑦᑕᓇᖅᑐᒦᑦᑕᐃᓕᓂᕐᒧᑦ ᓇᖕᒥᓂᖃᕐᓂᕐᓗ (ᓴᕕᑲᑖᖅ)  
 
ᓴᕕᑲᑖᖅ: ᒪ’ᓇ, ᐅᖃᖅᑏ, ᐊᕐᕕᐊᒻᒥᐅᑦ ᐅᑉᓗᑰᑦᓯᐊᐸᑦᓯ. (ᑐᓵᔨᑎᒎᓕᖅᑐᖅ) ᐊᐱᕆᔪᒪᓪᓗᒍ ᓯᕗᓕᖅᑎ ᑖᒃᑯᐊ 
ᑲᑐᔾᔨᖃᑎᒌᑦᓱᑎᒃ ᓄᓇᕗᑦ ᑐᙵᕕᒃᑯᑦ, ᓄᓇᕗᑦ ᒐᕙᒪᒃᑯᓪᓗ, ᑐᙵᕕᒃᑯᑦ ᐅᖃᐅᓯᖃᑎᒌᓚᐅᕐᒪᑕ 
ᐅᑭᐅᖅᑕᖅᑐᒥᑦ ᐊᖏᔪᖅᑲᐅᓯᖃᕐᕕᐅᓂᖓᓂᒃ ᓴᐳᑎᔭᐅᓯᒪᒋᐊᖃᕐᓂᖓᓂᓪᓗ. 
 
ᐅᖃᖅᑏ, ᐊᐱᖅᑯᑎᑦᓴᖄᕐᔪᒃᑲᒪ ᒪᑉᐱᒐᐅᑉ ᐊᐃᑉᐹᓃᑦᑐᒥᒃ ᐅᖃᖅᓯᒪᒻᒪᑕ, “ᒪᑐᐃᕐᓗᒍ 
ᑮᓇᐅᔭᓕᐅᕈᑎᑦᓴᐅᔪᓐᓇᖅᑐᖅ ᐊᔾᔨᒌᙱᑦᑐᓂᓪᓗ ᓴᕕᕋᔭᔅᓴᓂᑦ,” ᑕᒪᒃᑯᐊ ᓴᕕᕋᑦᓴᑦ ᐊᔾᔨᐅᖏᑦᑐᑦ 
ᐱᔪᒪᔭᐅᓪᓚᕆᓕᕐᓂᖓᓂᒃ ᐅᖃᐅᓯᐅᕈᓘᔭᖅᐸᓪᓕᕐᒪᑕ, ᐊᐱᕆᓕᕐᓚᒍ ᓯᕗᓕᖅᑎ, ᖃᓄᑎᒋᐅᕙᒻᒪ ᐅᔭᕋᓐᓂᐊᕐᕕᒃ 
ᓲᕐᓗᒃ ᒪᑐᐃᓐᓇᖅᑕᐅᓂᖓ ᐃᖏᕐᕋᓯᓯᒪᓪᓚᕆᓕᕐᓗᓂᓗ? ᑖᒃᑯᐊ ᓴᕕᕋᔭᔅᓴᐃᑦ ᑭᙳᖅᑕᐅᔪᑦ ᐱᓪᓗᒋᑦ ᖃᓄᑎᒋ 
ᒪᑐᐃᖅᐸᓪᓕᐊᓇᓱᓲᖑᕙᑦ ᐊᐅᓚᓪᓚᕆᓕᓚᐅᙱᓐᓂᖓᓂ? 
 
ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᓄᓇᕗᒻᒧ, ᐸᐅᓗᓯ ᐊᕿᐊᕈᖅ. 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᖅᐸᕋᓗ ᒪᓕᒐᓕᐅᖅᑎᐅᖃᑎᒐ 
ᐊᐱᕆᑦᑎᐊᕐᒪᑦ, ᑖᓐᓇ ᐱᒻᒪᕆᐊᓘᒻᒪᑦ ᒫᓐᓇ ᑕᑯᕙᓪᓕᐊᒐᑦᑎᒍ ᑕᒪᒃᑯᐊ ᐊᑭᑦᑐᕆᐊᕈᑎᐅᓯᒪᔪᑦ ᐊᖓᔪᖄᕐᔪᐊᕐᒧᑦ 
ᑐᕋᒻᑉ ᐅᖃᐅᓯᐅᕈᓘᔭᖅᓯᒪᓕᕐᒪᑦ ᖃᓄᒃᑲᓐᓂᖅ ᑮᓇᐅᔭᓕᐅᕈᑎᔅᓴᒃᑲᓐᓂᐅᒍᓐᓇᖅᑐᓂᑦ ᒪᑐᐃᖅᓯᑲᓐᓂᕆᐊᑦᓴᖅ 
ᑲᓇᑕᒥ, ᓄᓇᕗᒻᒥ, ᑮᓇᐅᔭᓕᐅᕈᑎᔅᓴᓪᓚᕇᑦ ᑕᕝᕙᐅᒻᒪᑕ ᐊᔾᔨᐅᙱᑦᑐᓂᑦ ᓴᕕᕋᔭᑦᓴᓂᑦ.  
 
ᖁᔭᓐᓇᒦᖅᐸᕋ ᐊᐱᕆᒻᒪᑦ, ᑕᐃᒫᑎᒋ ᐃᓗᓕᖅᑑᑎᒋᔪᒥᒃ ᖃᓄᑎᒌᖅᐸᒻᒪᖔᕐᒥᒃ ᕿᒥᕐᕈᔭᐅᒐᔭᐊᕐᓂᖏᓐᓂᒃ 
ᒪᓕᒋᐊᓖᑦ ᑲᒪᕙᑦᑐᓂᒃ ᐊᖅᑯᑎᖃᕆᐊᖃᖅᐸᒻᒪᑕ ᑖᒃᑯᐊ ᐱᙳᖅᑎᑕᐅᓯᒪᔪᑦ ᓲᕐᓗ ᓄᓇᕗᒻᒥ ᐸᕐᓇᐃᔨᒃᑯᑦ, 
ᐃᒪᓕᕆᔨᒃᑯᑦ, ᐊᒻᒪ ᐊᕙᑎᓕᕆᔨᒃᑯᑦ. ᑖᒃᑯᐊ ᐊᖅᑯᑕᐅᓪᓗᑎᑦ ᐃᓱᒪᓕᐅᕈᑕᐅᕙᒻᒪ, ᐊᐱᖅᑯᑎᐊᓄᓪᓕ 
ᖃᐅᔨᒪᖏᓚᖓ ᒫᓐᓇ ᖃᓄᑎᒋ ᒪᑐᖅᐸᓪᓕᐊᓯᓲᖑᒻᒪᖔᑕ. ᑖᓐᓇ ᐱᕙᓪᓕᐊᔪᓕᕆᔨᒧᑦ ᐅᖃᖃᑎᖃᓚᐅᕐᓗᖓ 
ᑭᐅᒍᓐᓇᕋᔭᕋᓗᐊᖅᐳᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎᓄᑦ, ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᒫᓂᖃᐃ ᐃᒫᒃ ᐊᑯᓂᐅᑎᒋᓲᖑᔪᖅ 
ᒪᑐᐃᖅᐸᓪᓕᐊᓲᖑᔪᖅ, ᐅᑭᐅᒃᑯᓕ ᐊᑯᓂᐊᓘᒻᒪᑦ ᐊᓪᓛᒃ ᑕᐃᑲᓂ ᐱᒃᑯᒥᓇᓗᐊᕈᓐᓃᕋᔭᖅᐳᖃᐃ ᐊᔾᔨᐅᖏᑦᑐᑦ 
ᓴᕕᕋᔭᔅᓴᐃᑦ. ᑐᑭᓯᒐᓗᐊᖅᓱᒍ ᐱᐅᓯᐅᔭᕆᐊᓕᒃᑰᖅᐸᒻᒪᑕ ᐅᔭᕋᓐᓂᐊᕐᕖᑦ ᑲᓇᑕᒥ ᓴᓇᔭᐅᒋᐊᓕᓐᓄᑦ 
ᓯᕗᓪᓕᐅᔾᔭᐅᔪᓂᑦ, ᕿᑭᖅᑕᕐᔪᐊᖅ ᑐᓚᑦᑕᕐᕕᖓ ᐅᑦᑑᑎᒋᓗᒍ, ᐅᑭᐅᖅᑕᖅᑐᒥᓪᓗ ᑰᒑᕐᔪᑯᓗᒻᒥᒃ ᐊᖅᑯᑦ ᐊᒻᒪᓗ 
ᑰᒥᒃ ᓯᒥᑦᓯᓂᖅ ᑖᓐᓇ ᐃᓚᖓ ᒐᕙᒪᒃᑯᓐᓄᑦ ᓯᕗᓕᐅᖅᑕᐅᔪᖅ.  
 
ᐊᐱᕆᔪᒪᕙᕋ ᓯᕗᓕᖅᑎ ᖃᑦᑎᓐᓂᒃ ᐊᑭᑐᑎᒋᕙ ᐊᑐᓂᒃ ᑖᒃᑯᐊ ᓴᓇᔭᐅᒍᒪᒐᔭᙳᐊᖅᑐᑦ 
ᓯᕗᒧᐊᔾᔭᐅᒍᒪᒐᔭᐊᙳᐊᖅᑐᐃᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᓄᓇᕗᒻᒧ, ᐸᐅᓗᓯ ᐊᕿᐊᕈᖅ. 
 
ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᕈᒪᓪᓗᒍ ᐊᐱᕆᒪ ᑕᐃᒪᓐᓇ. 
ᐱᒻᒪᕆᐅᑎᒋᒻᒪᑦ ᐃᓄᐃᑦ ᑲᑐᔾᔨᖃᑎᒌᖏᑦ ᐃᓚᒋᓪᓚᕆᑦᑐᑎᒍᑦ ᐊᖏᔪᖅᑳᖓ ᑐᙵᕕᒃᑯᑦ ᑕᒪᑦᓱᒧᖓ 
ᐱᓕᕆᖃᑎᒋᕙᓪᓕᐊᒐᒃᑯ ᐊᔾᔨᐅᙱᑦᑑᒻᒪᑦ, ᓇᓗᓇᖅᑐᒦᒃᑲᑦᑕ ᓄᓇᔪᐊᕐᒥ, ᑲᓇᑕᒥᓗ. 
 
ᐊᒥᓱᑦ ᐅᖃᐅᓯᐅᕙᓪᓕᐊᔪᑦ ᓇᓗᓇᖅᑐᒦᓕᖁᓇᑕ, ᐊᒻᒪ ᓄᓇᖃᖅᑳᖅᑐᑦ ᑎᒥᖏᑦ ᓄᓇᕗᑦ ᑐᙵᕕᒃᑯᑦ ᑕᕝᕙᓂ, 
ᑲᓇᑕᒥ ᐱᕈᖅᐸᓪᓕᐊᕈᑎᐅᔪᓐᓇᑐᒧᑦ ᓯᕗᒧᐊᕈᑎᒋᕙᓪᓕᐊᓇᑉᑎᒍᑦ, ᑕᐃᒪᐃᒻᒪᑦ ᑖᒃᑯᐊ ᓈᓴᐅᑏᓪᓕ 
ᐱᓯᒪᙱᑕᐃᓐᓇᕋᒃᑭ, ᐱᓕᕆᐊᒃᓴᐃᑦ ᓯᕗᓕᐅᖅᑕᐅᕙᓪᓕᐊᔪᑦ ᐃᓄᓐᓄᑦ, ᐃᓄᐃᑦ ᐱᓪᓗᒋ. 
 
ᐊᔾᔨᒌᖏᑦ, ᒥᔅᓴᐅᓯᔪᓐᓇᕋᓗᐊᖅᑐᒍᑦ ᓈᓴᐅᑎᓂᒃ ᓲᕐᓗ ᑭᕙᓪᓕᕐᒥᑦ ᓯᒥᑦᓯᓂᖅ, ᐅᑭᐅᖅᑕᖅᑐᒥᓪᓗ 
ᖁᕐᓗᖅᑐᐊᕐᔪᒻᒥᓗ ᐊᖅᑯᑎᑦᓴᖅ, ᑕᒪᒃᑯᐊ ᓈᓴᐅᑏᑦ ᐱᓯᒪᒐᓗᐊᕋᑦᑎᒍ ᐅᑎᕐᕕᒋᔪᓐᓇᓛᖅᐸᕋ ᐃᓄᐃᑦ 
ᑎᒥᖁᑎᖏᑦ ᐅᖃᖃᑎᒋᓚᐅᕐᓗᒋᑦ ᓯᕗᓕᐅᓗᐊᕐᒪᑕ ᑕᐃᒃᑯᐊ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍ, ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᐊᑦᑎᐊᖅ ᒪᓕᒐᓕᐅᖅᑎᐅᖃᑎᒐ ᐊᒥᑦᑐᕐᒧᑦ ᐊᒻᒪᓗ 
ᓴᓂᕋᔭᒻᒧᑦ ᐅᖃᖅᑲᖅᐅᒻᒪᑎᒃ ᑲᓐᓲᕙᑎᕝ ᐊᖓᔪᖅᑳᖓᑦ ᐅᓇᓕᕝᕕᑦᓴᒥᑦ ᐱᙳᖅᑎᑦᓯᔪᒪᒻᒪᑦ ᓂᕈᐊᖅᑕᐅᒍᓂ, 
ᑐᓴᖅᓯᒪᔭᕗᓪᓗ ᓯᕗᓕᖅᑎᒥᒃ, ᓯᕗᓕᖅᑎ ᐃᑲᔪᖅᑐᐃᒍᓐᓇᓚᐅᙱᓚᖅ ᐅᖃᖃᑎᖃᓚᐅᙱᑎᓪᓗᒍᒡᒎᖅ ᓱᓕ. 
 
ᐅᖃᖃᑎᒌᒍᑎᐅᔪᖅ ᐱᓪᓗᒍ ᐃᖃᓗᓐᓃᔪᒻᒪᑦ ᐅᖃᖃᑎᒋᔭᐅᓐᓂᖏᑦᓱᓂ, ᑭᓯᐊᓂ ᑲᑎᒻᒪᖃᑎᖃᖅᑐᒥᓂᐅᒐᓗᐊᖅ 
ᑭᖑᓂᐊᓂᑦ, ᑖᒃᑯᐊ ᓯᑕᒪᑦ ᐱᓕᕆᐊᒃᓴᐅᒍᒪᔪᑦ ᐅᖃᖃᑎᖃᖅᓯᒪᕚ ᓯᕗᓕᖅᑎ ᑕᒫᓂ ᐅᓇᓕᕝᕕᖃᕋᔭᕐᓂᖓ 
ᐱᓪᓗᒍ, ᕿᑭᖅᑕᕐᔪᐊᒥᓗ ᑐᓚᑦᑕᕐᕕᒻᒥᑦ, ᖁᕐᓗᖅᑐᐊᕐᔪᒻᒥᓪᓗ ᐊᖅᑯᑎᑦᓴᖅ, ᑭᕙᓪᓕᕐᒥᓪᓗ ᐊᓕᒃᑯᑦ 

ᐅᐊᔭᓕᐊᖑᒋᐊᖅᑐᒥᑦ, ᑖᒃᑯᐊ ᐅᑭᐅᖅᑕᖅᑐᒥ ᓴᐳᔾᔭᐅᓂᔅᓴᖓᓄᑦ, ᖁᕐᓗᖅᑐᐊᕐᔪᓪᓗ ᐊᖑᓇᓱᑦᑐᓕᕆᔨᒃᑯᖏᑦ 
ᐊᑭᕋᖅᑐᖅᑕᐅᔪᒻᒪᑦ. 
 
ᖃᓄᖅ ᐅᖃᖃᑎᖃᖅᓯᒪᕙᑦ ᑖᒃᑯᓇᙵᑦ ᓯᑕᒪᓂᑦ ᐱᓕᕆᐊᒃᓴᐅᒍᒪᔪᓂᑦ ᒐᕙᒪᒃᑯᓐᓄᑦ ᑲᔪᓯᖁᔭᐅᔪᓂᑦ? 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᓄᓇᕗᒻᒥ, ᐸᐅᓗᓯ ᐊᕿᐊᕈᖅ. 
 
ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᖁᕕᐊᒋᕙᕋ ᐊᐱᖅᓲᑎᒋᒻᒪᒋᑦ 
ᒪᓕᒐᓕᐅᖅᑎᐅᖃᑎᒐ, ᐊᑎᓂᑦᑎᐊᖅ ᐱᓕᕆᐊᔅᓴᑦ ᐊᖅᑯᑎᖃᖅᐸᓪᓕᐊᒋᐊᖃᕐᒪᑕ ᐱᙳᖅᑎᑕᐅᓯᒪᔪᓂᑦ 
ᒐᕙᒪᒃᑯᓐᓄᑦ, ᑖᓐᓇ ᖁᕐᓗᖅᑐᐊᕐᔪᒃ ᐱᓪᓗᒍ ᑖᒃᑯᐊ ᐊᓯᖏᑦ ᑕᐅᕙᓂ ᕿᑎᕐᒥᐅᑦ ᒎᓗᓐᓂᐊᖅᑏᑦ ᑐᓂᓯᓯᒪᓕᖅᑐᑦ 
ᐊᖅᑯᑎᓕᐊᕆᔪᒪᔭᕐᒥᓂᒃ ᐱᕙᓪᓕᐊᔫᒐᓗᐊᖅ. 
 
ᓯᕗᓪᓕᖅᐹᒧᓪᓗ ᐊᐱᖅᑯᑎᒋᖅᑲᐅᔭᖓ, ᓴᐳᔾᔩᓇᖅᐸᓐᓂᐊᕋᒪᓗ ᓄᓇᕗᑦ ᓵᒦᖃᑕᐅᖁᓪᓗᒋᑦ 
ᐃᓱᒪᓕᐅᖅᑕᐅᓂᖃᖃᑦᑕᖁᓪᓗᒍ ᐅᑭᐅᖅᑕᖅᑐ, ᐱᓪᓗᒍ ᐅᑭᐅᖅᑕᖅᑐᒥᐅᓄᑦ, ᐅᖃᖃᑎᒌᑉᐸᓪᓕᐊᓂᖃᖅᐳᑦ ᐊᒻᒪᓗ 
ᓄᓇᕗᑦ ᑐᙵᕕᒃᑯᓐᓂ ᐅᖃᖃᑎᖃᓚᐅᖅᑐᖓ, ᐃᓄᐃᓪᓗ ᑲᑐᔾᔨᖃᑎᒌᖏᓐᓂᒃ. 
 
ᑕᐃᒪᓐᓇᑦᑕᐅᖅ ᐃᓚᒋᔭᐅᔭᕆᐊᖃᕋᑦᑕ ᐅᖃᐅᓯᐅᕙᓪᓕᐊᓂᐊᕈᑎᒃ, ᓱᓕᓗ ᐅᖃᖃᑎᖃᑦᑎᐊᓪᓚᕆᔅᓯᒪᒻᒥᔪᒍᑦ 
ᐋᑐᕚᒦᑦᑐᓂᑦ, ᑲᓇᑕᐅᑉ ᒐᕙᒪᒃᑯᖏᓐᓃᑦᑐᓂᑦ, ᐊᒻᒪ ᐊᑭᓕᙳᐊᖏᓐᓂᒃ. ᖃᓄᑐᐃᓐᓇᖅᑎᐊᖅ 
ᐅᖃᐅᓯᖃᕐᓂᐊᕈᑎᒃ ᑮᓇᐅᔭᖅᑐᕈᑎᒋᓂᐊᖅᑕᒻᒥᓂᒃ ᐱᑦᑕᕆᐊᖃᕐᒪᑦ ᓄᓇᖃᖅᑎᐅᔪᓂᑦ ᐅᑭᐅᖅᑕᖅᑐᒥᑦ, 
ᑲᔪᓰᓐᓇᕐᓂᐊᖅᓱᑎᓪᓗ ᑕᒪᒃᑯᐊ ᐅᖃᖃᑎᒌᓐᓃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒥᔅ ᕿᓕᖅᑎ. 
 
ᐊᐱᖅᑯᑦ 1175 – 6(2): ᕿᓂᖅᑏᑦ ᐸᖅᓴᐃᔩᓪᓗ (ᕿᓕᖅᑎ) 
 
ᕿᓕᖅᑎ: ᖁᔭᓐᓇᒦᒃ, ᐅᖃᖅᑎ. ᒫᓐᓇ ᐊᐱᖅᓱᕈᒪᓪᓗᒍ ᑖᓐᓇ ᒥᓂᔅᑕ ᓄᓇᓕᓐᓄᑦ ᐊᒻᒪᓗ ᒐᕙᒪᒃᑯᓄᓪᓗ, 
ᕼᐋᒻᒪᓚᒃᑯᒋᔭᐅᔪᓄᓪᓗ ᒥᓂᔅᑕᒋᔭᐅᔪᖅ, ᐱᔾᔪᑎᖃᖅᑐᖅ ᑕᒪᓐᓇ ᐸᖅᓴᐃᓂᐅᔪᖅ. ᐃᓛᒃ ᐸᖅᓴᐃᔨᒃᑯᖃᕐᓂᕗᑦ 
ᓄᓇᓕᓐᓂᑦ.  
 
ᐅᖃᖅᑏ, ᑐᓵᓚᐅᕋᒪ ᐃᑉᐸᔅᓴᖅ ᑖᓐᓇ ᒥᓂᔅᑕ ᑭᐅᔾᔪᑎᒋᓚᐅᖅᑕᖓᓂᓪᓗ ᑖᔅᓱᒧᖓ ᒪᓕᒐᓕᐅᖅᑎᐅᖃᑎᓐᓄᑦ 
ᐊᐱᖅᓱᑎᓪᓗᒍ ᐊᒡᒍ ᒪᓕᒐᓕᐅᖅᑎᖓᓐᓄᑦ. ᑕᐃᒪᓕ ᑖᓐᓇ ᐊᖅᑯᑎᒋᓪᓗᒍ ᐊᐱᖅᑯᑎᔅᓴᖅᑖᕆᓯᒪᒻᒥᒐᒃᑯ. ᐅᖃᖅᑏ, 
ᑕᐃᒪ ᒫᓐᓇᒫᕋᑖᑦᑎᐊᖑᓚᐅᖅᑐᖅ ᐱᓇᓱᐊᕈᓯᐅᑉ ᓄᙳᐊᓂ ᐸᖅᓴᐃᔨᓂᒃ ᑲᑎᒪᔭᖅᑐᖃᑎᖃᑲᐃᓐᓇᖅᓯᒪᓚᐅᕋᒪ 
ᐅᖅᑯᕐᒥᐅᓂᑦ. 
 
ᑕᐃᒪ ᐅᖃᖅᑏ, ᑖᓐᓇ ᐃᓱᒫᓘᑕᐅᓪᓚᕆᖃᑦᑕᖅᓯᒪᒻᒪ ᐅᕙᓐᓄᓪᓗ ᓴᖅᑭᖅᑕᐅᕙᑦᑐᓂ, ᐃᒫᖃᐃ, (ᑐᓵᔨᑎᒎᓕᖅᑐᖅ) 
ᑲᓇᑕᐅᑉ ᒐᕙᒪᒃᑯᖏᑦ ᐸᖅᓴᐃᔨᓂᑦ ᓄᓇᕘᒻᒦᖏᓐᓇᖃᑦᑕᕐᓂᐊᖅᑐᓂᒃ ᐋᖅᑭᒃᓯᓗᑎᑦ ᐃᓚᖃᕐᓗᑎᑦ ᖃᖓᓲᓂᑦ, 
ᖁᓕᒥᒎᓕᖕᓂᓪᓗ. ᐊᒻᒪᓗ ᐸᖅᓴᐃᔭᕆᐊᖃᕌᖓᒥᒃ ᑕᐃᒃᑯᐊ ᖃᖓᑕᓲ ᐅᓇᙵᑦ ᖃᓪᓗᓈᑦ ᓄᓇᖏᓐᓂᑦ 
ᒪᐅᙵᖅᑎᑕᐅᖃᑦᑕᕆᐊᖃᕐᒪᑕ. ᐊᒻᒪᓗ ᐊᒥᖅᑐᕐᒥᐅᑦ ᒪᓕᒐᓕᐅᖅᑎᖓᓐᓄᑦ ᑕᒪᓐᓇ ᓂᓪᓕᐅᑎᒋᔭᐅᓚᐅᖅᑐᓂ. 
ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᐅᕙᓐᓄᑦ ᑕᒪᓐᓇ ᐅᖃᐅᓯᕆᔭᐅᓯᒪᓕᕐᒪᖔᖅ ᑲᓇᑕᐅᑉ ᒐᕙᒪᒃᑯᖏᓐᓄᑦ? 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᒥᓂᔅᑕᖓ, ᒥᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᒪᓕᒐᓕᐅᖅᑎᖃᑎᒐ ᑕᒪᑦᓱᒪᙵᑦ 
ᐊᐱᖅᓱᕐᒪᑦ, ᐊᒻᒪᓗ ᐅᖃᖅᑏ, ᑖᓐᓇ ᓄᓇᕗᑦ ᐱᓕᕆᕝᕕᒋᔭᕋ ᕿᒥᕐᕈᕙᓪᓕᐊᓂᖃᓚᐅᖅᓯᒪᒐᑦᑕ ᑕᒪᓐᓇ 
ᐱᔾᔪᑎᒋᓪᓗᒍ, ᑲᔪᓯᓂᖃᕈᓐᓇᕐᒪᖔᖅ ᓯᕗᓂᐊᒍᑦ ᖃᐅᔨᓵᕐᒥᒃ ᑕᐃᒍᖅᑕᐅᓪᓗᓂ. ᐊᒻᒪᓗ ᑕᐃᓐᓇ 

ᐅᓂᒃᑳᓕᐊᕆᔭᐅᓚᐅᖅᓯᒪᔪᖅ ᖃᐅᔨᓴᕐᓂᕐᒥ ᑐᑭᓯᐅᒪᔭᑎᒍᑦ ᐊᖏᔪᑲᓪᓚᕐᔪᐊᕐᒪᕆᐊᓗᒻᒥ ᑮᓇᐅᔭᓂᑦ 
ᐊᑐᕆᐊᖃᕋᔭᖅᑐᖅ, ᑭᓯᐊᓂᑦᑕᐅᖅ ᒫᓐᓇ ᐅᓪᓛᖑᕋᑖᑦᓯᐊᖅᑐᒥ ᐅᖃᕈᓐᓇᖅᓱᖓ ᑖᒃᑯᐊ ᒐᕙᒪᑐᖃᒃᑯᑦ 
ᓇᓗᓇᐃᖅᓯᕙᓪᓕᐊᒻᒪᑕ ᑖᒃᑯᐊ ᐱᖓᓱᐃᒡᒎᖅ ᓄᓇᓖᑦ ᐅᑭᐅᖅᑕᖅᑐᒥ ᐃᓂᖃᖅᑎᑕᐅᒐᓱᐊᕐᓂᐊᕐᒪᑎ ᐊᒥᓱᓄᑦ 
ᐊᑑᑕᐅᒐᔭᖅᑐᓂᑦ ᐃᑲᔪᖅᑐᐃᕝᕕᐅᓂᕋᖅᑕᐅᓂᐊᖅᑐᓂ.  
 
ᑕᒪᒃᑯᓄᖓ ᑐᐊᕕᕐᓇᖅᑐᓕᕆᓂᕐᒧᑦ ᐊᒻᒪ ᕿᓂᖅᑐᓕᕆᓂᕐᒧᑦ ᐊᑐᖅᑕᐅᒍᓐᓇᕐᓗᑎᑦ, ᐊᓯᖏᓐᓄᓪᓗ ᑭᓯᐊᓂ 
ᓄᓇᓕᓐᓂᑦ ᐊᑑᑎᖃᕐᓂᐊᕐᓂᕋᖅᑕᐅᓗᓂ ᑖᒃᑯᐊ ᓇᓗᓇᐃᖅᑕᐅᓯᒪᓕᖅᑐᖅ ᐅᓪᓛᖑᔪᖅ. ᒥᓂᔅᑕ ᐱᓕᐅᕐ 
ᑐᓴᖅᑎᑦᓯᕋᑖᕐᒪᑦ, ᐅᓪᓛᖅ ᑐᓴᕋᑖᖅᐳᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹ ᐃᓚᒋᐊᕈᑦ, ᒥᔅ ᕿᓕᖅᑎ. 
 
ᕿᓕᖅᑎ: ᖁᔭᓐᓇᒦᒃ, ᐅᖃᖅᑎ. ᑖᓐᓇ ᑐᓴᕈᒥᓇᓪᓚᕆᑦᑐᖅ ᑭᙴᒪᑦᑎᓂᖅ ᐋᖅᑭᒋᐊᖃᕐᓂᖅ ᐱᑕᖃᓪᓚᕆᒻᒪᑦ 
ᐱᓕᕆᖃᑦᑕᖅᑐᐃᑦ ᐱᓕᕆᖃᑦᑕᑎᓐᓇᑕ ᑐᑭᓯᐅᒪᓗᐊᙱᓇᑦᑎᒍᑦ ᐱᓕᕆᓪᓚᕆᖃᑦᑕᕐᖓᑕ ᐸᖅᓴᐃᔩᑦ. 
ᑕᐃᒪᐃᓐᓂᑯᖓᓄᓪᓗ ᐊᐱᕆᒋᐊᒃᑲᓐᓂᕐᓗᖓ (ᑐᓵᔨᑎᒎᓕᖅᑐᖅ) ᐅᖃᖅᑏ, ᑖᓐᓇ ᒥᓂᔅᑕᕆᔭᐅᔪᖅ ᖃᐅᔨᒪᔪᖅ 
ᐱᓕᕆᕝᕕᐊ ᑲᒪᔪᒃᓴᒫᙳᖅᑎᑕᐅᓯᒪᒻᒪᑕ ᓄᓇᓕᓐᓂᑦ ᐸᖅᓴᐃᔪᖃᕐᓂᐊᕐᓂᕐᒧᑦ ᑮᓇᐅᔭᓕᖅᓯᓂᖅ ᐊᑐᐊᒐᕐᓂᒃ. 
ᑐᑭᓯᓚᐅᕆᓪᓗᖓ ᑖᒃᑯᓇᙵᑦ ᐊᑭᓕᖅᓱᖅᑕᐅᖏᑦᑐᓂᒃ ᐱᓕᕆᖃᑦᑕᖅᑐᓂᑦ ᓱᓇᒃᑯᑖᖃᐅᑦᑎᐊᕆᐊᓖᑦ ᑖᒃᑯᐊ 
ᐸᖅᓴᐃᔩᑦ ᓱᓇᒃᑯᑖᖃᕐᓂᐊᕐᒪᑕ ᑕᒻᒪᕇᒃᑯᑏᑦ, ᖁᒻᒧᐊᑦᑎᑕᐅᓯᒪᔪᓂᑦ ᐊᑐᖅᑐᑦ ᐅᖄᓚᐅᑏᑦ ᐊᒻᒪᓗ ᖃᒧᑕᐅᔭᐃᑦ. 
ᒥᓂᔅᑕᖃᐃ ᐅᓂᒃᑲᐅᓯᖃᕈᓐᓇᖅᐳᖅ ᓇᓕᐊ ᑖᒃᑯᐊ ᐱᕚᓪᓕᐅᑎᒃᓴᐃᑦ ᐃᓱᒪᒃᓴᖅᓯᐅᕈᑕᐅᒻᒪᖔᑦ ᐱᓕᕆᕕᖏᓐᓄᑦ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂᓪᓗ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᒥᓂᔅᑕᖓ, ᒥᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᑕᐃᒃᑯᐊ ᐅᖃᖅᑏ, ᑭᒡᒐᖅᑐᖅᑕᖏᓐᓃᑦᑐᑦ 
ᐃᓱᒪᒋᑦᑎᐊᖃᑎᒋᓚᐅᖅᐸᒃᑲ ᐃᓚᐃᓚᐅᖅᑎᓪᓗᒋᑦ, ᑕᒪᓐᓇ ᐱᖏᓐᓇᖅᑐᓕᕆᓂᖅ ᓇᓗᓇᖃᑦᑕᕐᒪᐃᓛᒃ 
ᓂᕆᐅᓐᓇᖏᑦᑐᓄᑦ ᑎᑭᑕᐅᑲᐃᓐᓇᖃᑦᑕᑎᓪᓗᒋᑦ. 
 
(ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᑦᑕᓇᔾᔭᐃᒃᑰᑎᑦ ᐱᔾᔪᑎᒋᓪᓗᒋᑦ ᑕᒫᓂ ᐃᓱᓕᑦᑕᕐᕕᓕᐅᖅᑕᐅᓯᒪᒻᒪᑕ ᑏᓰᕝᕙ 
2021-ᒧᑦ ᑎᑭᖢᒍ, ᑭᙵᐃᑦ, ᖃᒪᓂ’ᑐᐊᖅ, ᓇᐅᔮᑦ, ᑎᑭᕋᕐᔪᐊᖅ, ᑕᓗᕐᔪᐊᖅ, ᑖᒃᑯᓇᙵᑦ ᑐᓴᖅᓯᒪᔪᒍᑦ, ᑭᓯᐊᓂ 
ᑕᐃᒃᑯᐊ ᓄᐊᑕᐅᓯᒪᔪᑦ ᐃᖅᑲᓇᐃᔮᕆᓂᐊᖅᑕᕗᑦ ᒪᑯᐊ ᐊᑦᑕᓇᔾᔭᐃᒃᑯᑏᑦ ᓱᓇᒃᑯᑖᑦ ᓄᑖᙳᕆᐊᖅᑎᑕᐅᓗᑎᑦ 
ᐊᑐᕈᓐᓃᖅᑐᓪᓗ ᓴᒃᑯᑕᐅᓗᑎᒃ. ᐊᒻᒪᓗ ᑭᐅᔾᔪᑕᐅᓚᐅᖅᑐᑦ ᒪᓕᒡᓗᒋᑦ ᓄᑖᙳᕆᐊᓂᐊᖅᑕᕗᑦ ᑕᒪᒃᑯᐊ 
ᐊᑦᑕᓇᔾᔭᐃᒃᑯᑎᖏᑦ ᐊᑐᖅᑕᐅᖃᑦᑕᖅᑐᑦ ᐸᖅᓴᐃᔨᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᕐᓗ, ᒥᔅ ᕿᓕᖅᑎ. 
 
ᕿᓕᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᒻᒪᓗ ᖁᔭᓐᓇᒦᒃ ᑭᐅᒐᕕᑦ ᑖᔅᓱᒧᖓ ᐊᐱᖅᑯᑎᒋᔭᓐᓄᑦ. ᒥᓂᔅᑕ 
ᒫᓐᓇᕈᓘᓚᐅᖅᑐᖅ ᒪᓕᒐᓕᐅᕐᕕᒻᒧᑦ ᐅᓂᒃᑲᐅᓯᖃᓚᐅᖅᑐᖅ ᖃᓄᐃᓕᖓᓕᕐᒪᖔᖅ ᐸᖅᓴᐃᓂᖅ. ᖁᔭᓐᓇᒦᖅᖢᒍ 
ᑖᓐᓇ ᐅᓂᒃᑲᐅᓯᖃᕈᓐᓇᓚᕐᒪᑦ ᑕᒪᒃᑯᓂᖓ. 
 
ᑕᐃᒃᑯᐊ ᓄᑖᙳᕆᐊᖅᓯᒪᔪᑦ ᐅᖃᖅᓯᒪᔪᑦ ᐱᓕᕆᕕᐊ ᒫᓐᓇᒎᖅ ᐋᖅᑭᒃᓱᐃᕙᓪᓕᐊᔪᑦ ᐅᑭᐅᖅᑕᖅᑐᒥ ᐸᖅᓴᐃᔩᑦ 
ᑎᒥᖁᑎᖏᓐᓂᑦ, ᐃᑲᔪᖅᓱᒃᑲᓐᓂᖁᓪᓗᒋᑦ ᑖᒃᑯᐊ ᐸᖅᓴᐃᔩᑦ ᓄᓇᕘᓕᒫᒥ ᐃᖅᑲᓇᐃᔭᖃᑦᑕᖅᑐᑦ. 
 
ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᓱᓇᒃᑯᑖ ᐊᑐᐃᓐᓇᕈᖅᑎᑕᐅᓂᐊᕐᒪᖔᑦ ᑖᒃᑯᐊᓄᖓ ᓄᑖᓄᑦ ᑎᒥᙳᖅᑎᑕᐅᓯᒪᔪᓄᑦ, 
ᐊᒻᒪᓗ ᖃᖓ ᐱᙳᓪᓚᕆᑦᑎᑕᐅᓂᐊᖅᐸ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᒥᓂᔅᑕᖓ, ᒥᔅᑕ ᔪᐊᓇᓯ. 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᑎᒋᒻᒪᒍ. 
ᓄᓇᕗᑦ ᑕᐃᒃᑯᐊ ᑐᐊᕕᕐᓇᖅᑐᓕᕆᔩᑦ ᑲᑎᒪᑎᑦᑎᓚᐅᖅᓯᒪᒻᒪᑕ ᐊᒻᒪᓗ ᑕᐃᔅᓱᒪᓂ ᑕᐃᒃᑯᐊ ᑕᒪᒃᑯᓂᖓ 
ᐱᓕᕆᐊᖃᓲᑦ ᑐᑭᒧᐊᑎᑦᑎᔩᑦ ᐊᓯᖏᓪᓗ ᑲᑎᒪᔾᔪᑎᖃᕈᓘᔭᖃᑦᑕᓚᐅᖅᓯᒪᒻᒪᑕ ᓄᓇᕗᒻᒥᐅᑦ ᐸᖅᓴᐃᔩᑦ ᒥᒃᓵᓄᑦ. 
 
ᑖᓐᓇᐅᖃᐅᑎᓪᓗᒍ ᓇᓗᓇᐃᖅᓯᔪᒪᓕᓚᐅᖅᓯᒪᔪᒍᑦ ᑎᒥᙳᑎᑦᑎᓗᑕ ᐸᖅᓴᐃᔨᓄᑦ ᓄᓇᓕᓐᓂᑦ 
ᑐᙵᕕᒋᔭᐅᖃᑦᑕᕐᓂᐊᖅᑐᓂᑦ, ᐊᒻᒪ ᐱᓕᕆᐊᕇᓐᓇᖅᑕᕗᑦ. ᐊᒻᒪ ᖃᐅᔨᒪᑦᑎᐊᖅᑐᑦ ᐊᖅᑯᑎᒋᖃᑦᑕᖅᑕᕗᑦ ᐊᒻᒪᓗ 
ᐊᑐᓕᖁᔭᓕᐅᖅᑎᒋᖃᑦᑕᖅᖢᑎᒃᑯᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᓇᑦᑎᓕᖕᒧᑦ ᒪᓕᒐᓕᐅᖅᑎ, ᒥᔅᑕ ᖂᑭᐊᖅ. 
 
ᐊᐱᖅᑯᑦ 1176 – 6(2): ᑎᑎᕋᕆᐅᙵᐅᑦ ᓄᓇᕗᒻᒥ ᓄᓇᒥᒃ ᐊᑐᕐᓂᕐᒧᑦ ᐸᕐᓇᐅᑎᒃ (ᖂᑭᐊᖅ)  
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᑯᐊ ᐊᐱᖅᑯᑎᒋᓂᐊᖅᑕᒃᑲ ᐊᕙᑎᓕᕆᔨᒃᑯᑦ ᒥᓂᔅᑕᖓᓐᓄᑦ, 
ᓄᓇᐃᑦ ᐊᑐᖅᑕᐅᓂᐊᕐᓂᖏᓐᓄᑦ ᐸᕐᓇᐅᑏᑦ.  
 
ᐅᖃᖅᑏ, ᐃᑉᐸᒃᓴᖅ ᒥᓂᔅᑕᐅᑉ ᑭᒡᒍᑎᒋᖃᑦᑕᓚᐅᖅᑕᖏᑦ ᓈᓚᑦᑎᐊᓚᐅᕋᒃᑭᑦ ᐊᐱᖅᓱᑲᑕᑦᑎᓪᓗᒍ 
ᐃᖃᓗᐃᑦ−ᑕᓯᓗᒻᒧᑦ ᒪᓕᒐᓕᐅᖅᑎ, ᑕᐃᒪ ᐊᐱᖅᑯᑎᒃᓴᖃᒃᑲᓐᓂᓕᖅᖢᖓ. ᐄ’, ᖃᐅᔨᒪᓂᐊᖅᑯᓯ ᐅᔭᕋᓐᓂᐊᕐᓂᖅ 
ᑕᒪᓐᓇ ᐃᑲᔪᖅᓯᑦᑎᐊᖅᑕᕋ, ᑕᑯᓯᒪᖕᒥᔪᖓ ᑮᓇᐅᔭᓕᐅᕈᑎᒋᔭᐅᔪᓐᓇᖅᑐᑦ ᐊᑭᓕᖅᓱᐃᑦᑎᐊᖅᐸᑕ ᑕᐃᒃᑯᐊ 
ᐅᔭᕋᓐᓂᐊᖅᑏᑦ, ᐊᒻᒪᓗ ᑮᓇᔭᐅᓂᒃ ᓴᖅᑭᑦᑎᕙᓪᓕᐊᓪᓗᓂ ᓄᓇᕗᒻᒥ ᐃᓴᖓᔭᑐᐃᓐᓇᕈᓐᓇᖏᓐᓂᕗᑦ 
ᖃᐅᔨᒪᒐᑦᑎᒃᑯᑦ. 
 
ᐊᒻᒪᓗ ᐃᑲᔪᖅᓱᑦᑎᐊᖅᖢᖓ ᓴᐳᒻᒥᐅᓯᖅᑕᐅᓯᒪᑦᑎᐊᕆᐊᖃᕐᓂᖓᓂᒃ ᓄᓇᐃᑦ, ᐃᒪᐃᑦ, ᐆᒪᔪᓪᓗ, ᐊᒻᒪᓗ 
ᐊᑕᐅᓯᐊᕐᓇᖓ ᓂᓪᓕᐅᑎᖃᖃᑦᑕᖅᓯᒪᔪᖓ ᓯᕗᒃᑲᖅᑕᖅᑎᒋᔭᐅᑎᓪᓗᒋᑦ ᐊᖑᓇᓱᑦᑏᑦ ᑎᒥᖁᑎᖏᑦ. 
 
ᐃᑉᐸᒃᓴᖅ ᐊᐱᖅᓱᕐᓇᖅ ᐊᑐᖅᑎᓪᓗᒍ ᒥᓂᔅᑕ ᐅᖃᓚᐅᖅᑐᖅ, ᑭᖑᓪᓕᖅᐹᖅᓯᐅᑎᓂᒎᖅ ᐊᑐᓕᖁᔭᕐᓂᑦ ᐅᑕᖅᑭᔪᖅ 
ᐃᑲᔪᖅᓱᕐᓂᐊᕐᒪᖔᑦ, ᐃᑲᔪᖅᓱᕐᓂᐊᖏᒻᒪᖔᓪᓘᓐᓃᑦ ᑕᐃᒃᑯᐊ ᓯᕗᓪᓕᖅᐹᖅᓯᐅᑦ ᑎᑎᕋᖅᑕᐅᓯᒪᔪᑦ ᓄᓇᐃᑦ 
ᐊᑐᖅᑕᐅᓂᖏᓐᓄᑦ. 
 
ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᖃᖓ ᑖᒃᑯᓂᖓ ᐊᑐᓕᖁᔭᕐᓂᑦ ᐱᓛᕐᒪᖔᖓ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐊᕙᑎᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖅᑲᑏᑦ. ᐅᖃᖅᑏ, ᐅᖃᓚᐅᕋᒪ ᑕᐃᒃᑯᐊ ᐱᖓᓱᑦ 
ᐊᑎᓕᐅᕆᓯᒪᔪᑦ ᑖᒃᑯᓂᖓ ᓄᓇᕗᑦ ᒐᕙᒪᒃᑯᑦ, ᑲᓇᑕᐅᑉ ᒐᕙᒪᒃᑯᖏᑦ, ᑐᙵᕕᒃᑯᓪᓗ, ᒫᓐᓇ ᑕᒪᑐᒪᓂ ᑕᖅᑭᕐᒥᑦ 
ᑲᑎᒪᓛᖅᑐᑦ ᐊᒻᒪᓗ ᑭᖑᓂᐊᒍᑦ ᓇᓗᓇᐃᖅᓯᓂᐊᖅᑐᒍᑦ ᓇᒧᑦ ᐊᓪᓕᕆᐊᑲᓂᕐᓂᐊᓕᕐᒫᑦ ᑕᐃᑲᙵᑦ. ᑕᒪᓐᓇ 
ᐊᑐᓚᐅᖅᑎᓪᓗᒍ ᑐᑭᓯᓇᖅᓯᑲᓐᓂᕐᓂᐊᖅᑐᖅ ᐊᑐᓕᖁᔭᐃᑦ ᑕᐃᒃᑯᐊ ᓯᕗᒧᐊᑉᐸᓪᓕᐊᑎᑕᐅᓂᐊᕐᒪᖔᑦ. 
 
ᓱᓕ ᑕᒪᒃᑯᐊ ᑲᑎᖅᓱᖅᐸᓪᓕᐊᔭᕗᑦ ᒫᓐᓇ ᐃᓛᒃ ᐅᖃᐅᓯᕆᕈᓘᔭᑐᐃᓐᓇᖏᓐᓇᑦᑎᒃᑯᑦ ᐊᑐᓪᓚᕆᓐᓂᐊᖅᑐᓂᒃ 
ᓴᖅᑭᑦᑎᔾᔪᑎᒋᕙᓪᓕᐊᓂᐊᖅᑕᕗᑦ. ᑕᐃᒪᓕᖓᕗᒍᑦ ᐅᓪᓗᒥ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᖂᑭᐊᖅ. 
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᕿᒥᕐᕈᓇᑦᑎᐊᓚᐅᕐᒥᔭᒃᑲ ᑕᐃᒃᑯᐊ ᑲᑐᔾᔨᓪᓗᑎᒃ 
ᐅᖃᐅᓯᖅᑕᓕᐊᕆᔭᐅᓚᖅᑐᑦ ᐊᐃᑉᐹᓂ ᑕᒪᑐᒪᓂ ᐱᓇᓱᐊᕈᓯᕐᒥᑦ ᑲᓇᑕᒥ ᐆᒻᒪᖅᑯᑎᓕᕆᓂᕐᒧᑦ 
ᐅᔭᕋᕐᓂᐊᕐᓂᓕᕆᓂᕐᒧᓪᓗ ᒥᓂᔅᑕᐃᑦ, ᐊᒻᒪᓗ ᑕᐃᒃᑯᐊ ᐊᑎᓕᐅᖅᑎᒋᔭᐅᓚᐅᖅᑐᑦ ᑖᒃᑯᓂᖓ ᐊᕙᑎᓕᕆᔨᒃᑯᑦ 
ᒥᓂᔅᑕᖓᑦ, ᐊᒻᒪᓗ ᐱᕙᓪᓕᐊᔪᓕᕆᔨᒃᑯᑦ ᒥᓂᔅᑕᖓᑦ. 

ᑖᒃᑯᐊ ᐅᖃᐅᓯᖅᑕᐃᑦ ᐊᑎᓕᐅᕈᑎᒋᔭᐅᓚᐅᖅᑐᖅ ᓇᓗᓇᐃᖅᓯᓚᐅᖅᐳᑦ ᒐᕙᒪᖃᕐᕖᑦ ᐅᑭᐅᖅᑕᖅᑐᕐᒥᓪᓗ 
ᒐᕙᒪᖃᕐᕖᑦ ᓱᑲᓐᓂᖅᓴᒃᑯᑦ ᐱᕙᓪᓕᐊᑎᑦᑎᔪᒪᓂᐊᖅᑐᑦ ᓄᓇᒥᐅᑕᐃᑦ, ᑕᐃᒪ ᐊᒻᒪᓗ ᑕᒪᒃᑯᐊ ᒪᓕᒐᐃ 
ᐱᕙᓪᓕᐊᑎᑕᐅᓗᑎᒃ. ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᖃᓄᖅ ᑖᒃᑯᐊ ᓄᓇᕗᒻᒥ ᐊᕙᑎᓕᕆᔨᒃᑯᑦ ᑖᒃᑯᐊ 
ᐋᖅᑭᒃᓱᐃᕙᓪᓕᐊᒻᒪᑕ ᓄᓇᐃᑦ ᐊᖅᑐᑕᐅᓂᖏᓐᓄᑦ ᐸᕐᓇᐅᑎᓄᑦ, ᖃᓄᖅ ᑕᒪᒃᑯᐊ ᐃᓚᐅᓂᐊᖅᐸᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐊᕙᑎᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᕕᖃᕈᒪ, ᐱᕕᖃᖅᑎᒃᑯᕕᖓ ᑕᐃᒃᑯᐊ 
ᐅᖃᐅᓯᖅᑕᓕᐊᕆᔭᐅᓚᐅᖅᑐᑦ ᑲᓇᑕᐅᑉ ᐅᑭᐅᖅᑕᖅᑐᒥᐅᓪᓗ ᑎᒥᖁᑎᖏᓪᓗ ᓄᓇᕗᑦ ᐊᕙᑎᓕᕆᔨᒃᑯᑦ 
ᐱᓕᕆᐊᖏᑦ, ᑖᒃᑯᐊ ᐊᖏᖅᑕᐅᕙᓪᓕᐊᓇᓱᓐᓂᖏᓐᓂᑦ ᐸᕐᓇᐅᑏᑦ ᓯᕗᓂᒃᓴᑦᑎᓐᓂᑦ ᑕᐃᒃᑯᐊ ᒪᓕᒐᐃᑦ ᐊᒻᒪᓗ 
ᑭᖑᕙᖏᓪᓗᑎᒃ ᐱᓕᕆᐊᖑᓂᐊᕐᓂᖏᑦ ᐊᐱᖅᑯᑎᒋᖅᑲᐅᒻᒪᒍ, ᑕᐃᒃᑯᐊ ᐃᓚᒋᔭᐅᖃᑕᐅᓂᐊᖅᑐᑦ ᐊᕙᑎᓕᕆᔨᒃᑯᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᖂᑭᐊᖅ. 
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓇᓗᓇᖏᑦᑐᖅ ᐅᕙᓐᓄᑦ ᑖᒃᑯᐊ ᓄᓇᕐᔪᐊᕐᒥᑦ 
ᐃᔨᒋᓂᖅᓴᐅᓕᕐᒪᑕ ᑕᒪᒃᑯᓄᖓ ᐅᔭᕋᒃᓴᐅᔪᓂᑦ ᖃᐅᑕᒫᑦᑎᐊᖅ ᐃᔨᔭᒋᓂᖏᑦ ᓴᙱᒃᑎᕙᓪᓕᐊᒻᒪᑕ. ᐅᖃᖅᑏ, 
ᑖᒃᑯᓄᖓ ᒥᒃᓵᓄᑦ  
ᐊᐱᖅᑯᑎᒃᓴᖃᒃᑲᓐᓂᓛᖅᑐᖓ ᒥᓂᔅᑕᒧᑦ ᐅᔭᕋᓐᓂᐊᕐᓂᕐᒧᑦ ᑲᒪᔪᓄᑦ ᐊᒻᒪ ᐱᕕᒃᓴᐅᔪᓂᒃ ᐊᑦᑕᕐᓇᕐᓂᕆᔭᖏᓪᓗ 
ᓄᓇᕗᒻᒥᐅᓄᑦ ᑖᔅᓱᒧᖓ ᑲᒪᑎᓪᓗᒋᑦ. 
 
ᐅᖃᖅᑏ, ᒥᓂᔅᑕ ᐊᕙᑎᓕᕆᔨᒃᑯᓐᓄᑦ ᓇᓗᓇᐃᖅᓯᑦᑎᐊᕈᓐᓇᖅᐹ ᖃᓄᑎᒋ ᑭᖑᕙᕆᐊᖅᓯᒪᒻᒪᖔᑦ 
ᐊᖏᖅᑕᐅᓂᖓ ᓄᓇᕗᒻᒥ ᓄᓇᐃᑦ ᐊᑐᖅᑕᐅᓂᖏᓐᓄᑦ ᐸᕐᓇᐅᑎ ᒫᓐᓇ ᐊᑦᑐᐊᓂᖃᖅᐹ, ᐊᑦᑐᐊᓂᖃᕐᓂᖓ 
ᐱᔾᔪᑎᒋᓪᓗᒍ ᑕᒪᒃᑯᓂᖓ ᐅᔭᕋᒃᓴᓂᒃ ᐲᔭᐃᓂᕐᒧᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᔨᒃᑯᓐᓄᑦ, ᒥᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᑉᐱᕈᓱᒃᑐᖓ ᒫᓐᓇ ᑖᒃᑯᐊ 
ᐊᑦᑐᐊᓂᖃᑎᒌᓗᐊᕌᓗᙱᒃᑲᓗᐊᕐᒪᑕ ᑭᓯᐊᓂ ᐱᓕᕆᕕᕗᑦ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᓪᓗ 
ᐱᓕᕆᕕᖓᑦ, ᑖᒃᑯᐊ ᒪᓕᒐᖅᑎᒍᑦ ᕿᒥᕐᕈᓇᖃᑦᑕᕆᐊᖃᕐᒪᑕ ᑎᒥᐅᔪᓂᑦ ᐱᕙᓪᓕᐊᑎᑕᐅᔪᓂᒡᓗ 
ᒪᓕᒐᓕᕋᓛᕆᔭᖏᓐᓂᒃ ᒫᓐᓇ ᒪᓕᒐᖏᓪᓗ ᐊᐅᓚᑦᑎᔾᔪᑏᑦ ᐊᑐᖅᑕᐅᔪᑦ ᐱᑕᖃᕐᒥᔪᑦ. ᐊᒻᒪ ᖄᖓᒍᑦ, 
ᐱᖁᔭᕐᔪᐊᖅᑎᒍᑦ ᒪᓕᒋᐊᖃᕆᓪᓗᑎᑦ, ᑖᒃᑯᐊ ᐃᖅᑲᓇᐃᔭᖅᑕᕗᑦ ᑲᔪᓯᑎᑐᐃᓐᓇᕐᓂᐊᖅᑐᑦ ᐃᓚᐅᑎᑕᐅᓗᑎᑦ 
ᑕᒪᒃᑯᐊ ᐊᑦᑐᖅᑕᐅᓯᒪᔪᑦ ᐱᓕᕆᖃᑕᐅᔪᓪᓗ ᑕᒪᑐᒥᖓ ᑲᒪᑎᓪᓗᒋᑦ, ᖁᔭᓐᓇᒦᒃᑕᐅ ᑖᓐᓇ ᒪᓕᒐᓕᐅᖅᑎ 
ᑕᒪᑐᒥᖓ ᐅᖃᐅᓯᖃᕐᒪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᑐᓄᓂᕐᒧᑦ ᒪᓕᒐᓕᐅᖅᑎ, ᒥᔅ ᓄᑕᕋᖅ. 
 
ᐊᐱᖅᑯᑦ 1177 – 6(2): ᐃᓄᓕᒫᓂᑦ ᐊᑦᑕᓇᖅᑕᐃᓕᑎᑦᑎᓂᖅ ᒥᑦᑎᒪᑕᓕᖕᒥ (ᓄᑕᕋᖅ)  
 
ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᓂᐊᖅᑕᒃᑲ ᒥᓂᔅᑕᒧᑦ ᒪᓕᒐᓕᕆᔨᒃᑯᓐᓄᑦ, ᐱᔾᔪᑎᖃᖅᑐᑦ 
ᐱᒻᒪᕆᐅᓂᖓᓂᒃ ᑕᖅᑲᒃᑯᐊ ᐊᑦᑕᕐᓇᕐᔭᐃᖅᓯᒪᕕᐅᓂᖏᓐᓂᒃ ᒥᑦᑎᑕᒪᓕᖕᒥ. 
 
ᐅᖃᖅᑏ, ᐊᕐᕌᓂᐅᓚᐅᖅᓯᒪᔪᖅ ᓴᖅᑭᑦᑎᓚᐅᖅᓯᒪᒐᒪ ᑕᖅᑲᒃᑯᓄᖓ ᐊᑦᑕᕐᓇᔾᔭᐃᖅᓯᒪ.ᔭᕆᐊᖃᕐᓂᑦ ᒥᑦᑎᒪᑕᓕᖕᒥ 
ᒪᓕᒐᓕᐅᕐᕕᖕᒥ ᐅᖃᐅᓯᕆᓪᓗᒍ, ᑕᐃᔅᓱᒪᓂ ᒥᓂᔅᑕ ᐅᖃᓚᐅᖅᓯᒪᖕᒪᑦ ᖄᒃᑲᓐᓂᐊᒍᑦ ᐸᓖᓯᑖᒃᑲᓐᓂᕐᓂᐊᓕᕐᒪᑕ 
ᑕᐃᑲᓂ ᒥᑦᑎᒪᑕᓕᖕᒥᑦ ᐸᓖᓯᒃᑯᓐᓂ ᐃᖅᑲᓇᐃᔭᕐᓗᓂ 2024-2025-ᒧᑦ ᑎᑭᓪᓗᒍ ᑮᓇᐅᔭᓕᕆᓂᐅᑉ ᐊᕐᕌᒍᐊ 
ᐊᑐᕐᓗᒍ.  



ᕿᑎᖅᑰ, ᒫᑦᓯ 6, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᒫᓐᓇ ᐱᔭᕇᖅᑕᐅᕙᓪᓕᐊᓕᕐᒪᑦ 2024-2025 ᑮᓇᐅᔭᓕᕆᓐᓇᐅᑉ ᐊᕐᕌᒍᖓ. ᒥᓂᔅᑕ 
ᓇᓗᓇᐃᖅᓯᔪᓐᓇᖅᐸ ᒥᑦᑎᒪᑕᓕᖕᒥ ᐸᓖᓯᑖᒃᑲᓐᓂᕆᐊᖃᕐᓂᖓ ᐃᓐᓄᑦᑕᐅᓯᒪᓕᕐᒪᖔᑦ?. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᒪᓕᒐᓕᕆᔨᒃᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ ᒥᑦᑎᒪᑕᓕᖕᒥᑦ ᐸᓖᓰᑦ, ᐸᓖᓯᒃᑯᑦ 
ᑕᓪᓕᒪᐅᓕᖅᑐᑦ ᑕᐃᑲᓂ ᒫᓐᓇᐅᔪᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥ ᐃᓚᒋᐊᕈᑎ, ᒥᔅ ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᑦᑕᐅᖅ ᒥᓂᔅᑕ ᑐᒐᒃᓴᒥᒃ ᖃᐃᑦᑎᒐᕕᑦ. ᐅᖃᖅᑏ, 
ᐱᕋᔭᒃᑕᐃᓕᒪᑎᑦᑎᓂᕐᒧᑦ ᐸᕐᓇᐅᑎ ᓴᖅᑭᑕᐅᓚᐅᕐᒪᑦ ᒪᓕᒐᓕᐅᕐᕕᒻᒥ ᒫᑦᓯ 17, 2017-ᒥ. ᐸᕐᓇᐅᑎ 
ᓇᓗᓇᐃᖅᓯᓯᒪᔪᖅ ᑕᐅᑐᙳᐊᖅᑕᐅᔪᓂᑦ ᐱᔾᔪᑎᒋᔭᖏᓐᓄᑦ, ᐊᒻᒪ ᐱᕋᔭᑦᑕᐃᓕᒪᑎᑦᑎᓂᕐᒧᑦ ᑭᐅᖁᓪᓗᒋ 
ᓄᓇᕗᒻᒥ. 
 
ᐅᖃᖅᑏ, ᑖᒃᑯᐊ ᐸᕐᓇᐅᑎᖏᑦ ᐅᖃᖅᓯᒪᒻᒪᑕ ᓯᕗᓪᓕᐅᑎᔭᐅᓯᒪᔪᑦ ᐃᓚᖏᓐᓄᑦ 2025-ᒧᑦ ᐃᒪᓐᓇᐃᓕᖓᔪᖅ 
“ᐃᖅᑲᓇᐃᔭᖃᑎᖃᕐᓗᑎᑦ ᐸᓖᓯᒃᑯᓐᓂᒃ ᓴᖅᑭᑦᑎᔪᓐᓇᕐᓂᐊᕐᒪᑕ ᐊᒻᒪ ᐊᑐᓕᖅᑎᑦᑎᓗᑎᒃ 
ᐱᕋᔭᑦᑕᐃᓕᒪᑎᑦᑎᓂᕐᒧᑦ ᐸᕐᓇᐅᑎᒧᑦ.” 
 
ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᒃᑯᐊ ᓄᑖᑦ ᐸᕐᓇᐅᑏᑦ ᐊᔾᔨᖃᔾᔮᖏᒻᒪᑕ ᒫᓐᓇᐅᔪᖅ ᐸᕐᓇᐅᑎᒋᔭᐅᔪᓂᑦ 
ᐱᕋᔭᒃᑕᐃᓕᒪᑎᑦᑎᓂᕐᒧᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᒪᓕᒐᓕᕆᔨᒃᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓯᕗᒧᐊᕈᒪᙱᓐᓇᒪ 
ᐅᖃᐅᑎᔪᒪᙱᓇᒃᑭᑦ ᖃᓄᖅ ᑕᐃᑦᑐᖃᕐᓂᐊᕐᒪᖔᑦ ᐸᕐᓇᐅᑎᐅᔪᖅ ᐅᐸᓗᖓᐃᔭᐅᑎ 
ᐃᖅᑲᓇᐃᔭᖅᑕᐅᔭᕆᐊᖃᕐᓂᐊᓪᓚᕆᑦᑐᖅ ᓴᓇᔭᐅᓂᖓᓂ ᐸᕐᓇᐅᑎ ᑖᓐᓇ ᐃᓘᓐᓇᖏᓐᓂᑦ ᑕᒪᒃᑯᐊ 
ᐃᓚᐅᑦᑎᐊᕆᐊᖃᕐᒪᑕ ᐊᑦᑐᖅᑕᐅᓯᒪᔪᖅ. ᐋᖅᑭᒃᓱᐃᔪᒪᙱᓐᓇᒪ ᑭᓱᓂᒃ ᐃᓗᓕᖃᕐᓂᐊᕐᒪᖔᖅ ᐸᕐᓇᐅᑎ 
ᓴᓇᔭᐅᔭᕆᐊᖃᕐᓂᐊᖅᑐ ᑖᓐᓇ ᐸᕐᓇᐅᑎ ᐅᐸᓗᖓᐃᔭᐅᑎ ᐱᕋᔭᒃᑕᐃᒪᓕᑎᑦᑎᓂᕐᒧᑦ ᑕᐃᒃᑯᓂᖓ 
ᐊᑦᑐᖅᑕᐅᓯᒪᓪᓚᕆᑦᑐᓂᑦ ᐊᑦᑐᖅᑕᐅᓂᐊᖅᑐᓂᑦ ᐃᖅᑲᓇᐃᔭᖃᑎᖃᕐᓗᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂ ᑭᖑᓪᓕᖅᐹᒥᓗ ᐊᐱᖅᑯᑏᑦ, ᒥᔅ ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᑦᑕᐅᖅ, ᒥᓂᔅᑕ, ᓄᓇᕗᒻᒥ ᒥᓂᔅᑕᖓ ᒪᓕᒐᓕᕆᔨᒃᑯᓐᓄᑦ 
ᓄᓇᕗᒻᒥᓗ ᐊᖓᔪᖅᑳᖓ ᐸᓖᓯᒃᑯᑦ ᑐᓂᓯᓚᐅᕐᒪᑕ ᑎᑎᖅᑲᓂᒃ ᖃᓄᐃᓕᐅᕈᑎᒋᓂᐊᖅᑕᖏᓐᓂᑦ 2022-2025-ᒥ 
ᓴᖅᑭᑕᐅᓗᓂ ᒪᐃ 31, 2023-ᒥ. 
 
ᑖᒃᑯᐊ ᑎᑎᖅᑲᑦ ᓇᓗᓇᐃᖅᓯᓯᒪᔪᑦ ᐅᖃᖅᓯᒪᔪᑦ ᑕᓪᓕᒪᓂᑦ ᓯᕗᓪᓕᔾᔭᐅᓯᒪᔪᓂᒃ ᐱᓕᕆᕕᒻᒧᑦ ᐸᓖᓯᑯᓐᓄᓪᓗ 
ᓯᕗᓪᓕᐅᑎᔭᐅᓯᒪᔪᑦ, ᑖᒃᑯᐊ ᓯᕗᓪᓕᐅᑎᔭᐅᓯᒪᔪᑦ ᓄᓇᓕᖕᓂᑦ ᐊᑦᑕᕐᓇᖅᑐᑦ: 
 
“ᐸᓖᓯᒃᑯᑦ ᑖᒃᑯᐊ ᑲᔪᓯᓂᐊᖅᑐᑦ ᐱᓕᕆᓂᕆᔭᖓᓂᑦ ᑎᑭᑎᑦᑎᖃᑦᑕᓂᕐᒧᑦ ᓯᖁᒥᑦᑎᓪᓗᑎᒃ ᐱᖁᔭᕐᒥᑦ 
ᐋᖓᔮᕐᓇᖅᑐᓂᑦ, ᓱᕐᕋᓇᖅᑐᓂᑦ, ᐃᒥᐊᓗᓂᒡᓗ ᑎᑭᑎᑦᑎᖃᑦᑕᕐᓂᖏᑦ ᐃᓄᐃᓴᒡᓕᕆᐊᖁᓪᓗᒋᑦ ᒪᒃᑯᑦᑐᑦ 
ᐊᑦᑕᕐᓇᖅᑐᒦᓕᕐᒪᑕ. 
 
ᒥᓂᔅᑕ, ᓇᓗᓇᐃᖅᓯᔪᕐᓇᖅᐹ ᖃᓄᖅ ᐸᓖᓯᒃᑯᓐᓂᑦ ᐃᖅᑲᓇᐃᔭᖃᑎᖃᕐᒪᖔᑕ ᐱᒻᒪᕆᐅᔪᒥᑦ ᓯᕗᓪᓕᐅᔾᔭᐅᓯᒪᔪᒥᒃ, 
ᖃᓄᖅ ᐱᓕᕆᖃᑎᖃᓕᕐᒪᖔᑕ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᓕᒐᓕᕆᔨᒃᑯᓐᓄᑦ, ᒥᔅᑕ ᑕᐃᕕᑦ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᒃᑯᐊ ᑲᑐᔾᔭᐅᓪᓗᑎᒃ 
ᑎᓕᓯᔾᔪᑎᐅᔪᑦ ᐅᖃᐅᓯᕆᔭᐅᓚᐅᖅᑐᑦ ᐸᓖᓯᒃᑯᓐᓄᑦ, ᐸᓖᓯᒃᑯᓐᓂ ᑕᒫᓂ.  
 
ᐃᔨᒋᓂᖅᓴᐅᒻᒪᑕ ᑕᒪᒃᑯᓂᖓ ᐱᐅᔪᓂᑦ ᐊᐅᓚᔾᔭᑦᑕᐅᓯᒪᔪᓂᑦ ᐱᒋᐊᖅᑕᐅᓯᒪᔪᓂᑦ, ᐃᓚᖓᑦᑕᐅᖅ ᑕᐃᓐᓇ 
ᐃᓚᖓᑦ, ᐃᓛᒃ ᐅᖃᐅᓯᕆᖅᑲᐅᔭᕋ ᑖᒃᑯᐊ ᐃᖅᑲᓇᐃᔭᕐᓂᕆᔭᖓᑦ. ᐸᓖᓯᒃᑯᑦ ᐅᓇᑖᖃᖅᑎᓪᓗᒋᑦ ᑕᒪᒃᑯᓂᖓ 
ᓱᕐᕋᓐᓇᖅᑐᓂᑦ ᓄᓇᓕᓐᓄᐊᖅᐸᓪᓕᐊᔪᓂᑦ, ᑕᑯᖃᑦᑕᖅᓯᒪᒐᑦᑕ ᒫᓐᓇᕋᑖᖑᓚᐅᖅᑐᖅ ᐃᔨᒋᓂᖅᓴᐅᓕᕐᒥᔪᑦ 
ᓄᓇᓕᖕᓂ ᓱᕐᕋᓐᓇᖅᑐᓂᑦ ᐲᔭᐃᖁᓪᓗᒋᑦ, ᐸᓖᓯᒃᑯᑦ ᑖᒃᑯᐊ ᑕᐃᒪᓐᓇ ᐅᖃᖅᓯᒪᓕᖅᑐᑦ ᑲᔪᓯᓂᐊᖅᑐᑦ 
ᐃᖅᑲᓇᐃᔭᕐᓂᕆᔭᖓᑦ ᑕᒪᑐᒥᖓ. 
 
ᐃᑲᔪᖅᑐᐃᖏᓐᓇᕐᓂᐊᖅᐸᕗᑦ, ᐊᒻᒪᓗᑦᑕᐅᖅ ᖁᔭᓐᓇᒦᖅᐸᕋ ᑖᓐᓇ ᒪᓕᒐᓕᐅᖅᑎ ᓴᖅᑭᒃᑎᔅᓯᒪᒻᒪᑦ ᑕᒪᑐᒥᖓ 
ᐅᔾᔨᕈᓱᓕᖅᐹᓪᓕᓐᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑲᑎᒪᔨ ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ. 
 
ᐊᐱᖅᑯᑦ 1178 – 6(2): ᐅᑭᐅᖅᑕᖅᒥ ᐊᑦᑕᓇᖅᑐᒦᑎᑦᑕᐃᓕᓂᕐᒧᑦ ᓇᖕᒥᓂᖃᕐᓂᕐᓗ (ᖃᐃᕐᓂᖅ) 
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑯᑦ ᓄᓇᕗᒻᒥᐅᑕᐅᖃᑎᒃᑲ. ᐅᖃᖅᑎᑦᑎᔩ, ᑕᐃᒪᓗ ᐅᖃᖅᑲᐅᒐᒪ 
ᑕᒪᓐᓇ ᐅᑭᐅᖅᑕᖅᑐᒥᑦ ᓴᐳᔾᔭᐅᓯᒪᓇᓱᓐᓂᐊᕐᒪᑦ, ᐄᓛᒃᑰᕋᓱᓐᓂᖅ ᒪᑭᑕᓇᓱᓐᓂᖅ.  
 
ᑕᐃᒪᓕ ᐅᖃᖅᑎᑦᑎᔩ, ᑕᐃᒪ ᐃᑉᐸᒃᓴᖅ ᑲᑎᒪᓂᖃᖅᑎᓪᓗᑕ ᑖᒃᑯᐊ ᐅᓇᑕᖅᑐᑦᓴᐃᑦ ᑎᖕᒥᓲᖏᑦ ᑕᒫᓂ 
ᖃᖓᑕᑲᑕᓚᐅᕐᒥᒻᒪᑕ, ᐊᒻᒪᓗ ᑖᓐᓇ ᐃᖅᑲᐃᑎᒋᒡᓗᓂ ᑕᒫᓂ ᐅᑭᐅᖅᑕᖅᑐᒥᑦ, ᖃᓄᖅ ᐊᑦᑕᓇᕐᑐᒦᓐᓂᑎᓐᓂᑦ 
ᓇᓗᓇᕈᓐᓃᖅᐹᓪᓕᓚᐅᕆᕗᖅ. 
 
ᐊᒻᒪ ᑕᑯᒃᑲᓐᓂᕈᑦᑎᒍ ᑕᒪᓐᓇ ᐅᑭᐅᖅᑕᖅᑐᖅ ᐅᖅᑰᓯᕙᓪᓕᐊᑎᒡᓗᒍ, ᑕᒪᓐᓇᓗ ᓯᑯ, ᓯᑯᕗᑦ 
ᐊᐅᖦᖥᓕᕙᓕᖅᑎᒡᓗᓂ. ᑕᒫᓂ ᑖᒃᑯᐊ ᐅᒥᐊᕐᔪᐊᑦ ᐊᖅᑯᑎᖃᖃᑦᑕᓂᐊᖅᑐᓴᐅᒻᒥᒻᒪᑕ, ᑕᒪᓐᓇ ᐅᖃᐅᓯᕆᖅᑲᐅᔭᕋ 
ᐅᔭᕋᕐᓂᐊᕐᓂᖅ, ᐅᖅᓱᐊᓗᓐᓂᐊᕐᓂᖅ ᑕᒪᓐᓇ ᐱᔾᔪᑎᒋᓪᓗᒍ. 
 
(ᑐᓵᔨᑎᒍᑦ) ᐅᖃᖅᑏ, ᒐᕙᒪᒃᑯᑦ ᓄᓇᕘᒥᑦ ᑖᒃᑯᓂᖓ ᓇᓗᓇᐃᖅᓯᕕᒋᔪᒪᒐᒃᑭᑦ ᕕᐅᓪᓗᐊᓕ 2ᖑᑎᓪᓗᒍ, 
ᓯᕗᓕᖅᑎᐅᑉ ᑭᐅᒡᒍᑎᒋᓚᐅᖅᑕᖓ ᒐᕙᒪᑐᖃᒃᑯᓐᓄᑦ ᑖᒃᑯᓄᖓ ᐅᖃᐅᓯᕆᓚᐅᖅᑕᖏᓐᓄᑦ, ᑕᑭᔪᐊᓘᓂᐊᖅᑐᖅ. 
ᓄᓇᕗᑦ ᑖᒃᑯᓂᖓ ᑕᐃᒃᑯᓄᖓ ᐊᕐᕌᒍᓄᑦ 25−ᓄᑦ, ᐊᒃᓱᐊᓗᒃ ᐱᕙᓪᓕᐊᒻᒪᑕ ᑮᓇᐅᔭᓂᑦ ᐊᑐᕆᐊᖃᕐᒪᑕ 
ᓄᓇᕗᒥ, ᑖᒃᑯᓂᖓ ᐊᑐᖅᑎᑦᑎᐊᕈᓐᓇᖁᓪᓗᒋᑦ ᐊᑐᖅᑕᐅᔪᓐᓇᕐᓂᖏᑦ. ᓄᓇᕗᒻᒥ ᑖᒃᑯᐊ ᐱᕈᖅᐸᓪᓕᐊᖁᓪᓗᒋᑦ 
ᑲᓇᑕᒥ ᐃᓚᐅᖁᓪᓗᒋᑦ ᑕᐃᒪᓐᓇ ᐅᖃᖅᑐᖅ. 
 
ᑕᐃᒪᓕ ᐅᓪᓗᒥ ᓄᓇᕐᔪᐊᕗᑦ ᐅᖅᑰᓯᕙᓪᓕᐊᒻᒪᑦ, ᖃᐃᕙᓪᓕᐊᒡᓗᑎᒡᓗᒋᑦ, ᐃᓱᒫᓗᓐᓇᖅᑐᓪᓗ 
ᓴᖅᑭᖅᐸᓪᓕᐊᓪᓗᑎᒃ ᐅᑭᐊᖅᑕᖅᑐᒥ. ᑮᓇᐅᔭᓂᑦ ᐊᑐᑦᑎᐊᕆᐊᖃᖅᑐᖅ, ᑖᒃᑯᓂᖓ ᐊᖑᒻᒪᑎᔪᓂᑦ ᓄᓇᓖᑦ 
ᑭᖒᒪᔭᖏᓐᓄᑦ, ᓲᕐᓗ ᑮᓇᐅᔭᓕᐅᕈᑎᒋᓇᓱᐊᖅᑐᓂ, ᐊᒻᒪᓗᑦᑕᐅᖅ ᐋᖅᑭᖃᑎᒌᖕᓂᕐᒥ, ᐊᒻᒪᓗᑦᑕᐅᖅ ᑕᒪᒃᑯᓂᖓ 
ᒐᕙᒪᓕᕆᓂᕐᒧᑦ ᐊᒃᓱᐊᓗᒃ ᐊᑦᑐᐊᓂᖃᕐᒪᑦ ᐅᑭᐅᖅᑕᖅᑐᒥ ᐊᒻᒪ ᑲᓇᑕᐅᑉ ᓇᖕᒥᓂᖃᕐᓂᖓᓂᑦ ᑲᓇᑕᒥᒃ. 
 
ᑕᐃᒪᓕ ᓄᓇᕘ ᒐᕙᒪᒃᑯᖓ, ᑐᙵᓱᑦᑎᑦᑎᓂᐊᖅᐸ ᐅᓇᑕᖅᑐᒃᓴᒃᑯᓐᓂᑦ ᐊᒥᑦᑑᑉ ᐃᓗᐊᓂ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑯᔭᓐᓇᒦᕈᒪᔭᕋ ᑖᓐᓇ 
ᒪᓕᒐᓕᐅᖅᑎᐅᖃᑎᒋᔭᕋ ᑖᔅᓱᒥᖓ ᑲᔪᓰᓐᓇᐅᔭᕐᒪᑦ ᐊᔭᐅᖅᑐᐃᓂᕆᖃᑦᑕᖅᑕᖓ ᑕᒪᒃᑯᓂᖓ ᑮᓇᐅᔭᓂᑦ ᑕᐅᕗᖓ 
ᐊᑐᖅᑕᐅᖁᓪᓗᒋᑦ ᓄᓇᕗᒥ, ᐱᓗᐊᖅᑐᒥᒃ ᓄᓇᓕᖓᓐᓄᑦ. 
 
ᑖᒃᑯᐊ, ᐃᓕᓴᖅᓯᔪᒪᔪᖓ ᐅᓪᓛᖏᓛᖅ ᒥᓂᔅᑕ ᐱᓕᐅ ᑐᓴᖅᑎᑦᑎᖅᑲᐅᒻᒪᑦ ᓂᕆᕈᐊᖅᓯᒪᓕᕐᒪᑕᒎᖅ ᐱᖓᓱᓂᑦ 
ᑎᓴᒪᓄᒡᓗ ᑎᑭᒡᓗᒋᑦ ᑖᒃᑯᐊ ᑐᖅᑲᖅᑕᕐᕕᐅᓂᐊᖅᑐᑦ ᐅᑭᐅᖅᑕᖅᑐᒥ, ᐃᓅᕕᒻᒥ, ᐃᖃᓗᓐᓂᓗ, ᐊᒻᒪᓗᑦᑕᐅᖅ 
ᔭᓗᓇᐃᑉᒥᓗ. ᑖᒃᑯᐊ ᒐᕙᒪᑐᖃᒃᑯᑦ ᐅᖃᐅᓯᕆᖅᑲᐅᔭᖓ ᑕᒪᓐᓇ ᑐᖅᑲᖅᑕᕐᕕᐅᓂᐊᕐᒪᑕ ᐅᓇᑕᖅᑐᒃᓴᓄᑦ, 
ᐅᖃᐅᓯᕆᖅᑲᐅᔭᖓ ᐅᖃᖅᑏ. 
 
ᖃᐅᔨᒪᓪᓗᖓ ᐅᖃᕈᒪᓪᓗᖓᓗ, ᑕᐃᔅᓱᒪᓂ ᑐᓴᖅᑎᑦᑎᑎᓪᓗᒋᑦ ᑮᓇᐅᔭᓂᑦ ᐊᑐᒃᑲᓐᓂᖁᓪᓗᒋᑦ ᐱᓗᐊᖅᒥ 
ᐸᖅᓴᐃᔨᒃᑯᓐᓂ ᕿᓂᖅᑎᐅᔪᓄᑦ. ᑕᐃᒪᓐᓇ ᐱᔪᓐᓇᕐᓂᑦᑎᓐᓂ ᐃᑲᔪᕈᓐᓇᒥᒻᒪᑕ, ᐊᒻᒪᓗᑦᑕᐅᖅ ᑖᒃᑯᐊ 
ᐊᔭᐅᖅᑐᐃᖏᓐᓇᕐᓂᐊᖅᐳᖓ ᑲᓇᑕᐅᑉ ᐱᕈᖅᐸᓪᓕᐊᓂᖓᓄᑦ ᐋᖅᑭᑦᓱᐃᓂᕆᖃᑦᑕᖅᑕᖓᑦ ᓄᓇᓕᖕᓂ ᑮᓇᐅᔭᓂᑦ 
ᐊᑐᖁᓪᓗᒋᑦ. 
 
ᑖᒃᑯᐊ ᑲᓇᑕᒥᐅᑕᐅᔪᑦ ᑭᓇᒃᑯᑐᐃᓐᓇᐃᑦ, ᖃᓪᓗᓈᑦ ᓄᓇᖓᓐᓂᓗ ᑕᐃᒪᓐᓇ ᐊᑐᖃᑦᑕᕐᒪᑕ ᐅᕙᖑᓪᓕ 
ᐃᒡᓗᕐᔪᐊᖃᙱᓐᓇᑦᑕ ᐱᓕᕆᕝᕕᖃᐅᙱᓇᑦᑕ ᐃᑲᔪᖅᓱᐃᔾᔪᑎᒃᓴᓂᑦ, ᑲᓇᑕᐅ ᓇᖕᒥᓂᕆᔭᖓᑕ ᐃᓗᐊᓂ 
ᐱᓕᕆᔾᔪᑎᒃᓴᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ, ᒥᔅᑕ ᖃᐃᕐᓃᖅ. 
 
ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᔪᒪᓪᓗᒍ ᑖᒃᑯᐊ ᑐᓴᖅᑎᑦᑎᔾᔪᑎᒋᕋᑖᖅᑕᖓᓂᑦ 
ᒥᓂᔅᑕᐅ, ᐅᓇᑕᖅᑐᒃᓴᒃᑯᓐᓂᑦ ᒥᓂᔅᑕᒋᔭᖓᓐᓄᑦ, ᒥᓂᔅᑕ ᐱᓕᐅ. ᐅᖃᓕᒫᖃᑦᑕᕋᒃᑯ ᑕᒪᒃᑯᐊ ᑐᓴᕈᒪᓪᓗᒋᑦ 
ᑲᓇᑕᒥ ᐅᓇᑕᖅᑐᒃᓴᖅ ᐊᑦᑕᓇᔾᔭᐃᖅᓯᒪᓂᕐᒧᑦ ᐱᔨᔅᓯᕈᑎᓂᒃ, ᐊᑦᑕᕐᓇᙱᒃᑲᓗᐊᕐᒪᖔᑦ ᖃᐅᔨᓴᐃᔾᔪᑎᖓ 
ᐅᑭᐅᖅᑕᖅᑐᒥ. 
 
ᐅᖃᖅᑏ, ᓯᕗᓕᖅᑎ ᐃᖅᑲᐅᒪᔪᒃᓴᐅᖕᒪᑦ ᑲᓇᑕᒥ ᐅᓇᑕᖅᑐᒃᓴᓄᑦ ᐊᑦᑕᓇᔾᔭᐃᖅᓯᒪᓂᕐᒧᑦ ᐃᓕᓴᕆᔭᐅᓚᐅᖅᓯᒪᔪᖅ 
ᑕᕝᕙᓃᑎᓪᓗᒋᑦ ᑕᐃᔅᓱᒪᓂ ᓯᕗᓕᖅᑎᒧᑦ. ᓇᓗᓇᐃᖅᓯᔪᓐᓇᖅᐹ, ᑖᒃᑯᐊ ᒐᕙᒪᒃᑯᑦ ᐅᓂᒃᑳᕐᕕᐅᑦᑎᐊᖃᑦᑕᖅᐹᑦ? 
ᐊᑦᑕᓇᔾᔭᐃᖅᓯᒪᓂᖏᓐᓄᑦ ᑲᓇᑕᐅᑉ ᑕᐃᒃᑯᓇᖓᑦ ᑎᒥᖁᑎᖏᔭᐅᔪᓂᑦ ᐱᓕᕆᕕᐅᔪᓂ, ᓲᕐᓗᒃ ᑲᓇᑕᒥ 
ᐊᑦᑕᓇᔾᔭᐃᖅᓯᒪᓂᕐᒧᑦ ᑕᐃᒃᑯᓂᖓ ᖃᐅᔨᓴᖅᑎᕐᒪᕆᐊᓗᓐᓄᑦ? ᖁᔭᓐᓇᒦ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒧᑦ, ᒥᔅᑕ ᐸᐅᓗᓯ ᐊᕿᐊᕉᖅ. 
 
ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓯᕗᓪᓕᖅᐹᒥᒃ ᖁᔭᓐᓇᒦᕈᒪᓪᓗᒍ, 
ᑖᒃᑯᐊ ᐸᓖᓯᒃᑯᓪᓗ ᑕᐃᒃᑯᐊ ᐃᖅᑲᓇᐃᔭᖃᑎᖃᖃᑦᑕᕐᒪᑕ ᑕᐃᒃᑯᓂᖓ. ᐊᒻ, ᐄ’, ᐊᖏᖅᐸᕋ ᑖᓐᓇ ᑲᑎᒪᔨᐅ 
ᐊᐱᖅᑯᑎᒋᔭᖓᓄᑦ. 
 
ᑖᒃᑯᓂᖓ ᑐᒃᓯᕋᕌᖓᑦᑕ ᑭᓯᐊᓂᓕ, ᑕᐃᒪᓐᓇ ᐱᒃᑲᓐᓂᕈᓐᓇᓪᓚᑦᑖᕋᓗᐊᖅᑐᒍᑦ ᒥᓂᔅᑕ ᐱᓕᐅᒧᑦ 
ᓇᓗᓇᐃᖅᓯᖅᑲᐅᔪᖓ, ᐊᒻᒪᓗᑦᑕᐅᖅ ᐊᔾᔨᒌᖏᑦᑐᓄᑦ ᒐᕙᒪᒃᑯᑦ ᐱᓕᕆᕕᖏᓐᓄᑦ. 
 
ᑖᒃᑯᐊ ᐅᑭᐅᖅᑕᖅᑐᒥ ᓯᕗᓕᖅᑎᐅᔪᑦ ᐅᑭᐅᖅᑕᖅᑐᒥ, ᑖᒃᑯᐊ ᒐᕙᒪᐅᔪᓂᑦ ᑖᒃᑯᐊ ᑐᙵᓱᑦᑎᑦᑎᐊᖅᑐᑦ 
ᐅᓂᒃᑳᕐᕕᐅᑦᓯᐊᖃᑦᑕᕈᒪᓪᓗᑎᒃ ᑐᑭᓯᑎᑦᑎᐊᖅᑕᐅᓗᑎᒃ ᑕᒪᒃᑯᓂᖓ ᐊᑦᑕᓇᔾᔭᐃᖅᓯᒪᓂᕐᒧᑦ ᐅᓗᕆᐊᓇᖁᓇᒍ 
ᑲᓇᑕ, ᑕᒪᓐᓇ ᐱᔾᔪᑎᒋᒡᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓚᒋᐊᕈᑏᑦ ᑭᖑᓪᓕᖅᐹᖑᓪᓗᓂᓗ ᐊᐱᖅᑯᑏᑦ, ᒥᔅᑕ ᖃᐃᕐᓃᖅ. 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓂᓪᓕᐊᔾᔪᑎᖃᐃᓐᓇᖃᑦᑕᕋᒪ ᐊᒥᑦᑐᕐᒥᐅᑦ ᑭᒡᒐᖅᑐᕐᓗᒋᑦ 
ᑖᒃᑯᓂᖓ ᐅᖃᐅᓯᖃᓕᕌᖓᑦᑕ ᐱᒻᒪᕆᐅᓂᕆᔭᖏᓐᓂᑦ ᐅᓇᑕᖅᑐᒃᓴᐃᑦ ᑐᖅᑲᖅᑕᕐᕕᖓ, ᖃᖓᑕᓲᓪᓗ ᐊᒻᒪ 
ᐊᓯᖏᓐᓄᑦ, ᓲᕐᓗᒃ ᐅᖅᑯᕐᒥᐅᑦ. 
 
ᑲᑎᒪᔨ ᐅᖃᖅᑲᐅᒻᒪᑦ, ᐸᖅᓴᐃᔨᒃᑯᓐᓂᑦ ᕿᓂᖅᑎᒃᑯᓐᓄᓪᓗ, ᐊᒻᒪᓗᑦᑕᐅᖅ ᑖᔅᓱᒥᖓᑦᑕᐅᖅ ᐱᖁᑎᓂᑦ ᑕᒪᒃᑯᓂᖓ 
ᐃᑲᔪᖅᑐᐃᔾᔪᑎᖃᕆᕗᒐ ᐊᒥᑦᑐᕐᒥᐅᓂ ᐊᑐᖅᑕᐅᖁᓪᓗᒍ ᓴᓂᕋᔭᕐᒥ, ᐃᒡᓗᓕᒻᒥᓗ.  
 
ᐊᒻᒪᓗᑦᑕᐅᖅ ᐅᖃᖅᑏ, ᐊᖏᓕᒋᐊᕐᓗᒋᑦ ᑕᒪᒃᑯᐊ ᒥᑦᑕᕐᕕᕗᑦ, ᐊᒻᒪ ᓈᓚᕝᕖᑦ ᐅᓇᑕᖅᑐᒃᓴᐃᑦ 
ᓈᓚᕝᕕᖁᑎᖏᔭᖏᑦ ᑕᒪᒃᑯᐊ. ᓯᕗᓕᖅᑎ ᖃᐅᔨᒪᒻᒪᑦ, ᓴᓂᕋᔭᒃ ᑕᐃᓐᓇ ᐊᒃᓱᐊᓗᒃ ᐃᓂᖃᑦᑎᐊᕐᒪᑦ ᓄᓇᕗᑦ 
ᐃᓗᐊᓂ. 
 
ᓯᕗᓕᖅᑎ, ᓇᓗᓇᐃᖅᓯᔪᓐᓇᖅᐹ ᐊᑐᓕᖁᔭᓕᐅᕈᓐᓇᕐᒪᖔᑕ ᐅᑭᐅᖅᑕᖅᑐᒥ, ᑐᓴᕋᓱᐊᕈᓐᓇᕐᒪᖔᑕ ᖃᓄᖅ ᑖᒃᑯᐊ 
ᖃᓂᒋᔭᑦᑎᓐᓂ ᖃᓂᒋᔭᖓᓂ ᐱᖁᑎᕐᔪᐊᖅᑖᖁᓪᓗᒋᑦ ᓴᓂᕋᔭᕐᒥ? ᖁᔭᓐᓇᒦ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᕗᒧᑦ ᓯᕗᓕᖅᑎᖓ, ᒥᔅᑕ ᐸᐅᓗᓯ ᐊᕿᐊᕈᖅ. 
 
ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ ᐊᐱᕆᒻᒪᑦ 
ᑕᐃᒫᒃ. 
ᑖᒃᑯᐊ ᐅᓇᑕᖅᑐᓴᒃᑯᑦ ᒐᕙᒪᑐᖃᒃᑯᓐᓄᑦ ᐊᐅᓚᑕᐅᒻᒪᑕ. 
 
ᑖᒃᑯᐊ ᐃᓱᒫᓘᑎᒋᔭᖏᑦ ᒥᓂᔅᑕᒧᑦ ᐅᖃᐅᓯᕆᒍᓐᓇᓛᖅᑕᒃᑲ ᑲᑎᒪᖃᑎᒋᓕᕋᒃᑯ. 
ᐅᖃᐅᓯᖃᓪᓚᕆᒐᓱᐊᖃᑦᑕᖅᓯᒪᔪᖓ ᐱᒻᒪᕆᐅᓂᕆᔭᖏᓐᓂᑦ ᐸᖅᓴᐃᖃᑦᑕᕐᓃᑦ. ᐅᓪᓗᒦᓛᒃ ᑕᐃᒫᒃ 
ᐊᑦᑐᐊᖃᑎᒌᑦᑐᐃᓐᓈᓘᓕᓲᖑᒐᑦᑕ. ᐊᐱᖅᑯᑎᖓᓗ ᑖᓐᓇ ᐅᖃᐅᓯᕆᓗᒍ, ᒥᓂᔅᑕ ᐊᔭᐅᕋᓱᐊᖏᓐᓇᓂᐊᖅᑕᕋ 
ᑲᔪᓯᒐᓱᓪᓗᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑲᖏᖅᖠᓂᐅᑉ ᐅᐊᖕᓇᖓᓄᑦ−ᐃᓪᓗᓕᒑᕐᔪᒧᓪᓗ 
ᒪᓕᒐᓕᐅᖅᑎ, ᒥᔅᑕ ᓴᒻᒧᖅᑐᖅ. 
 
ᐊᐱᖅᑯᑦ 1179 – 6(2): ᐅᖅᓱᐊᓗᐃᑦ ᐃᓗᐃᑦᑑᓈᖅᓯᒪᔪᑦ ᐊᒻᒪ ᑐᖅᑯᖅᑕᐅᓂᖏᑦ (ᓴᒻᒧᖅᑐᖅ) 
 
ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐊᐱᖅᑯᑎᒃᑲ ᑐᕌᖓᙳᓱᒻᒪᑕ ᓄᓇᓕᓐᓂ ᒐᕙᒪᒃᑯᓐᓂ 
ᐱᔨᑦᑎᕋᖅᑎᒃᑯᑦ ᒥᓂᔅᑕᖓᓄᑦ. ᒥᓂᔅᑕ, ᑕᐃᒪ ᖃᐅᔨᒪᒻᒪᑦ ᐅᖅᓱᐊᓗᓕᕆᔨᒃᑯᖏᑦ ᓄᓇᓕᓐᓂ ᒐᕙᒪᒃᑯᓐᓂ 
ᐱᔨᑦᑎᕋᖅᑎᒃᑯᑦ, ᒫᓐᓇᕈᓘᓚᐅᖅᑐᖅ ᑳᓐᑐᕌᖅᑖᖅᑎᑦᑎᕋᑖᔪᒻᒪᑕ ᐊᑭᓕᒻᒥᑦ $1.1 ᕕᓕᐊᓂᒃ ᑮᓇᐅᔭᓂᑦ 
ᐊᕐᕌᒍᓕᒫᒧᑦ ᐅᖅᓱᐊᓗᒋᔭᐅᓂᐊᖅᑐᓂᑦ. ᑖᓐᓇ ᕕᓕᐊᓐ ᑮᓇᐅᔭᑦ, ᐊᖏᔫᓗᒍ ᐅᖃᐅᓯᕆᕙᕋ ᐅᖃᖅᑏ. 
 
ᒥᓂᔅᑕ, ᑕᐃᒪ ᖃᐅᔨᒪᒻᒪᑦ ᐱᓕᕆᕕᖓ ᑳᓐᑐᕌᒃᑦ−ᒥᒃ ᐱᒐᓱᐊᒐᔅᓴᓂᑦ ᓇᓗᓇᐃᖅᓯᓯᒪᔪᒻᒪᑦ ᐅᖃᓕᒫᕐᓗᒋᑦ, 
2024−ᒧᑦ ᐅᒥᐊᕐᔪᐊᒃᑯᑦ ᑎᑭᑕᐅᕕᖓᓂ ᐅᖅᓱᐊᓗᐃᑦ ᐅᓯᔭᐅᓂᖏᓪᓗ ᒥᐊᓕᒐᐃᑦ ᓂᒋᐊᓃᑦᑐᖅ 
ᐃᒪᖓᓐᓃᖔᕐᓂᕐᖓᑕᒎᖅ, ᐅᓯᓕᖅᓱᖅᑕᒥᓂᐅᓪᓗᓂᒎᖅ ᐅᖅᓱᐊᓗᖃᐅᑎᓄᑦ ᐅᒥᐊᕐᔪᐊᓄᑦ ᑲᓇᑕᐅ ᑲᓇᖕᓇᖓᓂ, 
ᐊᒻᒪ ᓄᓇᕗᒻᒧᑦ ᐅᓯᔭᐅᖅᑕᖅᑯᖅ, ᑕᕝᕗᖓ ᐅᖃᓕᒫᖅᑕᒃᑲ ᐃᓱᓕᑉᐳᑦ. 
 
ᐅᖃᖅᑏ, ᑖᓐᓇ ᐱᓕᕆᕕᐅᔪᕐᖏᓛᖅ ᐅᖃᐅᓯᐅᔪᖅ, ᑖᓐᓇ ᒥᐊᓕᒐᐃᑦ ᓂᒋᐊᓃᑦᑐᖅ ᐃᒪᖓ, ᓱᓕ ᒥᐊᒃᓯᑯᑉ 
ᐃᒪᖓᒥᒃ ᐊᑎᖃᖅᑎᑲᒃᑯ, ᑖᓐᓇ ᑐᑭᖃᖅᑐᖅ ᐊᒥᐊᓕᑲᒃᑯᑦ ᐅᖅᓱᐊᓗᓕᐅᕐᕕᖏᓐᓂᑦ ᐱᔪᒥᓂᐅᒻᒪᑕ, ᐃᓚᖏᑦ 
ᐅᖅᓱᐊᓗᐃᑦ ᑲᓇᑕᒥ ᐱᒋᐊᖅᓯᒪᔪᕕᓂᐅᕙᓪᓚᐃᕘᒐᓗᐊᑦ. 
 
ᒥᓂᔅᑕ, ᓇᓗᓇᐃᖅᓯᒍᓐᓇᖅᑳ ᑲᓇᑕᐅᑉ ᐊᑭᑦᑐᕆᐊᕈᑎᖏᑦ ᓴᖅᑭᕋᑖᓚᐅᖅᑕᖏᑦ ᐃᓕᔭᐅᓂᐊᕐᒪᖔᑖ 
ᐅᖅᓱᐊᓗᑦᑖᑲᓐᓂᕋᓱᑦᑎᓪᓗᒋᑦ ᓄᓇᕗᒻᒥᐅᑕᐃᑦ? ᓇᓗᓇᐃᖅᓯᒍᓐᓇᖅᑳ ᖃᓄᖅ ᐊᑭᖓ ᐊᑦᑐᖅᑕᐅᓂᐊᖅᑲ 
ᐅᖅᓱᐊᓗᐃᑦ ᐊᑭᖏᑦ ᓄᓇᕗᒻᒥᐅᑕᕐᓄᑦ ᓂᐅᕕᐊᕆᔭᐅᓕᖅᑲᑕ? ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᑦ ᒥᓂᔅᑕᖓ, ᒥᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᓕᕆᕕᒐ ᐅᖅᓱᐊᓗᓕᕆᔨᒃᑯᖏᑦ 
ᑖᒃᑯᐊ ᒫᓐᓇ, ᒫᓐᓇ ᓂᐅᕕᕋᓱᐊᖅᑐᐃᑦ ᐅᖅᓱᐊᓗᑦᑖᖑᓛᓕᕐᒥᔪᓂᑦ 2025 ᐊᕐᕌᒍᖓᓄᑦ. 
 
ᑖᓐᓇ ᑳᓐᑐᕌᖅ ᓄᑖᕈᖅᑕᐅᓯᒪᒻᒪᑦ, ᑖᓐᓇ $1.5 ᕕᓕᐊᑦ ᑮᓇᐅᔭᐃᑦ ᑕᓪᓕᒪᓅᑦ ᐊᕐᕌᒍᓄᑦ ᑳᓐᑐᕌᒃᑦ−ᖑᓂᐊᖅᑐᖅ, 
ᐊᖏᖃᑎᒌᒍᑎ. ᑖᓐᓇ ᑳᓐᑐᕌᒃᑦ ᖃᖓᑕᔫᓕᕆᔨᒃᑯᓐᓄᑦ ᓄᓇᕗᑦ ᐅᖅᓱᐊᓗᓕᕆᔨᒃᑯᑦ ᑎᒥᖁᑎᖓᓐᓄᑦ 
ᑐᓂᔭᐅᔪᒻᒪᑦ, ᐊᖏᖃᑎᒌᒍᑎᑎᒍᑦ. 
 
ᐱᓕᕆᕕᒐ ᓂᐅᕆᐅᖅᑐᖅ ᓂᐅᕕᖃᑦᑕᕈᓐᓇᓂᐊᖅᑐᒋᓪᓗᑎᒃ ᐊᑦᑐᖅᑕᐅᓯᒪᓗᐊᖏᑦᑐᓂᑦ ᐊᑭᑦᑐᕆᐊᖅᑐᓄᑦ, 
ᐊᑭᒋᐊᕈᑎᖃᕐᓂᐊᒥᒻᒪᑕᑦᑕᐅᖅ ᑲᓇᑕ ᐊᑭᑦᑐᕆᐊᕈᑎᑖᖅᑎᑦᑎᓗᑎᒃ, ᐊᑦᑐᖅᑕᐅᑐᐃᓐᓇᕆᐊᓕᐅᒐᓗᐊᑦ ᓴᓂᕌᒍᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓴᒻᒧᖅᑑᖅ. 
 
ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ, ᑕᐃᒪ ᖃᐅᔨᒪᒻᒫᑦ ᐱᓕᕆᕕᖓᑕ ᑳᓐᑐᕌᖅ ᐱᒐᓱᐊᕋᔅᓴᖅ 
ᐊᑭᑦᑐᕋᐅᑎᒐᔅᓴᖅ ᓇᓗᓇᐃᖅᓯᓯᒪᔪᒻᒫᑦ, ᑖᓐᓇ ᑳᓐᑐᕌᖓᑦ ᐅᖅᓱᐊᓗᑦᑖᑎᑦᑎᖃᑦᑕᓂᕐᒧᑦ ᑕᓪᓕᒪᓄᑦ ᐊᕐᕌᒍᓄᑦ 
ᐊᑐᕐᓂᐊᖓᑦ. ᒥᓂᔅᑕ, ᓇᓗᓇᐃᖅᓯᒍᓐᓇᖅᑳ ᓱᒻᒪᑦ ᑕᓪᓕᒪᓄᑦ ᐊᕐᕌᒍᓅᒋᐊᖃᕐᒪᖔᑦ? ᖃᓄᖅ ᐋᖅᑭᑦᑕᐅᓂᖅᑲ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐅᔪᖅ ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᑦ, ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐱᓯᒪᙱᓇᒃᑯ ᐅᕙᓂ, ᓱᒻᒪᓚᑦᑖᖅ 
ᑕᐃᒪᐃᑦᑎᑕᐅᓐᓂᕐᒪᖔᖅ. ᑕᐃᓐᓇ ᓯᕗᓪᓕᖅᐹᖅ ᑳᓐᓄᕌᖑᓚᐅᖅᓯᒪᔪᖅ ᑕᐃᒪᐃᓕᖓᐸᓗᑐᐃᓐᓇᓚᐅᖅᓯᒪᒻᒪᑦ. 
ᑕᕝᕙ ᑖᓐᓇ ᑕᐃᒪᐃᓕᖓᕗᖅ ᑕᓪᓕᒪᓄᑦ ᐊᕐᕌᒍᓄᑦ ᑳᓐᑐᕌᒃᑦ−ᑖᖅᑎᑦᑎᒐᓱᐊᖅᐳᒍᑦ.  
 
ᑖᒃᑯᐊ ᓂᐅᕕᖃᑦᑕᖅᑎᕗᑦ ᐅᖅᓱᐊᓗᓕᕆᔨᒃᑯᕗᓪᓗ, ᓂᐅᕕᕋᓱᐊᖃᑦᑕᓲᖑᒻᒪᑕ ᐅᖅᓱᐊᓗᑦᑖᖑᓂᐊᖅᑐᓂᑦ 
ᐊᑭᖏᓐᓂᑦ ᓄᓇᕗᒻᒥᐅᓄᑦ ᓈᒻᒪᒋᐊᖅᑐᒋᑦ ᓴᓂᕌᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐸᖓ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓴᒻᒧᖅᑑᖅ. 
 
ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ, ᑕᐃᒪ ᖃᐅᔨᒪᒻᒪᑦ ᐱᒻᒪᕆᐊᓘᒻᒪᑦ ᓄᓇᕗᒻᒥ 
ᓄᓇᓕᓕᒫᑦᑎᐊᑦ ᓈᒻᒪᑦᑐᓂᑦ ᐅᖅᓱᐊᓗᖃᐅᑎᖃᖅᑲᑕ, ᐅᖃᔾᔮᓲᕆᒐᑦᑎᒍ ᑕᒪᒃᑯᐊ ᐅᖅᓱᐊᓗᖃᐅᑎᖃᕐᕖᑦ. 
 
ᐊᒥᓱᑦ ᓄᓇᓖᑦ ᐃᓄᒋᐊᑦᓯᑲᓪᓚᖃᑦᑕᖅᓯᒪᓕᕐᖓᑕ ᐃᓄᖏᑦ, ᖃᖏᖅᓯᓂᕐᓗ ᐱᖃᑕᐅᒋᓪᓗᓂ. 
 
ᒥᓂᔅᑕ, ᓇᓗᓇᐃᖅᓯᒍᓐᓇᖅᑳ ᖃᓄᖅ ᐋᖅᑭᒋᐊᖅᑕᐅᓂᐊᕐᒪᖔᑕ, ᐊᖏᓪᓕᒋᐊᖅᑕᐅᓛᕐᒪᖔᑕᓘᓐᓃᑦ 
ᐅᖅᓱᐊᓗᖃᐅᑏᑦ ᑲᖏᖅᓯᓂᕐᒥ, ᐃᒡᓗᓕᒑᕐᔪᒻᒥᓗ 2025-2026 ᐊᕐᕌᒍᒋᓂᐊᖅᑕᖓᓂᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐅᔪᖅ ᓄᓇᓕᓐᓂ ᒐᕙᒪᒃᑯᓐᓂᒃ ᐱᔨᑦᑎᕋᖅᑎᒃᑯᓐᓄᑦ, ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪ ᖁᔭᒋᔭᕋ ᑕᐃᒫᒃ ᐊᐱᖅᓱᕐᖓᑦ. ᐅᖃᖅᑏ, 
ᐅᖅᓱᐊᓗᓕᕆᔨᒃᑯᑦ ᐃᖅᑲᓇᐃᔭᖅᑎᑭᔅᓱᓂᕐᒥᒃ ᐱᓕᕆᐊᖃᕋᓱᐊᖅᓯᒪᔫᒐᓗᐊᑦ ᓄᓇᓖᑦ ᖃᑦᑎᒻᒪᕇᒃᑭᐊᖅ 
ᐃᖅᑲᓇᐃᔭᖅᑎᑭᔅᓱᕐᖓᑕ. ᑲᖏᖅᓯᓂᕐᓗᑦᑕᐅᖅ ᖃᐅᔨᒪᔭᒃᑲ ᑕᑕᒋᐊᖅᑕᐅᑲᓐᓂᖃᑦᑕᕆᐊᖃᓲᖑᒻᒪᑕ 
ᐅᒥᐊᕐᔪᐊᖃᕐᓇᐅᑎᓪᓗᒍ. ᒫᓐᓇᓕ ᐅᖃᖅᑏ, ᑲᔪᓰᓐᓇᖅᑐᒍᑦ ᐊᐅᓚᑎᑐᐃᓐᓇᖅᑕᕗᑦ ᑕᐃᒫᒃ ᐊᐅᓚᓲᖑᒻᒪᑕ. 



ᕿᑎᖅᑰ, ᒫᑦᓯ 6, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᑦᑕᐅᖅ ᐊᓯᐊᓂᑦᑕᐅᖅ ᐱᓕᕆᐊᔅᓴᖃᕋᓗᐊᕐᒥᔪᒍᑦ ᐊᕐᕕᐊᓂ, ᐱᕕᔅᓴᖓ ᓈᒻᒪᓯᑉᐸᑦ. ᑕᐃᓐᓇᓕ ᑕᐃᒃᑯᐊ 
ᐊᕐᕕᐊᑦ ᐱᒋᐊᓕᖏᑦ ᓯᕗᓂᕆᓛᖅᑕᑎᓐᓄᑦ ᐅᖃᐅᓯᕆᓛᕐᒥᒐᑦᑎᒍ ᑭᖑᓪᓕᐅᓗᑎᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐊᐃᕕᓕᒃ ᒪᓕᒐᓕᐅᖅᑎᖓ, ᒥᔅᑕ ᒪᓕᑭ. 
 
ᐊᐱᖅᑯᑦ 1180 – 6(2): ᓴᓗᒪᔪᒥᒃ ᐆᒻᒪᖅᑯᑎᖃᕐᓂᕐᒧᑦ ᐱᓇᓱᐊᒐᐃᑦ ᑭᕙᓪᓕᕐᒥ (ᒪᓕᑭ) 
 
ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᒃᑲ ᑐᕌᙳᓱᑦᑐᐃᑦ ᒥᓂᔅᑕᐅᔪᒧᑦ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐸᕇᔅᓴᖓᓄᑦ. ᒥᓂᔅᑕ ᑕᐃᒪ ᐃᖅᑲᐅᒪᒻᒫᑦ, ᐊᐱᖅᓱᖃᑦᑕᔪᒐᒪ ᐅᑭᐊᔅᓵᒃᑯᑦ 
ᐃᔅᓯᕙᓂᖃᖅᑎᓪᓗᑕ, ᓱᕈᐃᕙᓪᓕᐊᖏᑦᑐᓂᒃ ᐆᒻᒪᖅᑯᑎᓕᐅᕈᑎᐅᓂᐊᖅᑐᓂᒃ ᑭᕙᓪᓕᕐᒥ ᐊᒻᒪᑦᑕᐅᖅ ᓇᐅᔮᓂ, 
ᓴᓪᓕᕐᒥᓗ.  
 
ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᐃᑲᔫᑦ ᓯᕿᓂᕐᒧᑦ ᐆᒻᒪᖁᑎᓕᐅᕋᓱᓐᓂᐅᔪᖅ ᓇᐅᔮᓂ ᐊᐅᓚᑦᑕᐅᖃᑦᑕᕐᖓᑦ ᑭᕙᓪᓕᕐᒥ 
ᐊᓯᐊᓂᒃ ᐆᒻᒪᖅᑯᑎᓕᐅᕋᓱᐊᖅᑎᐅᔪᓄᑦ. ᑖᓐᓇᓗ ᐃᑲᔫᑦ ᐱᓕᕆᓂᐅᔪᖅ ᓇᐅᔮᓂ ᐃᓚᖃᕐᖓᑦ ᓴᓇᔭᐅᓂᖓᓂᒃ 
1.0 ᒥᐊᒐᕗᐊᑦᒥᑦ ᓴᙱᓂᖃᖅᑐᒥᑦ ᓯᕿᓂᕐᒧᑦ ᓄᐊᑦᑎᒍᓐᓇᖅᑐᒥᑦ ᖃᐅᒪᓕᐅᕈᑎᔅᓴᓂᒃ ᕚᑕᓖᒧᓪᓗ 
ᐴᖅᑲᐃᒍᓐᓇᖅᑐᒥᑦ. 30-ᐳᓴᒻᒪᕆᖏᑦ ᓄᓇᓕᐅᑉ ᖃᐅᒪᓕᐊᖑᔭᕆᐊᖃᖅᑐᐃᑦ ᑕᕝᕘᓈᕈᓐᓇᖃᑦᑕᕐᓂᐊᓕᕐᖓᑕ.  
 
ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐱᖃᑕᐅᓂᖃᕐᒪᖔᑕ ᓇᐅᔮᓂ ᐱᓕᕆᐊᖑᔪᒧᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 
 
ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᒪ’ᓈᖅᖢᒍᓗ ᒪᓕᒐᓕᐅᖅᑎᐅᖃᑎᒐ ᐊᐱᖅᓲᑎᒋᒻᒪᒍ ᑕᒪᓐᓇ. 
ᐃᑲᔪᖅᑐᕐᓇᖅᑐᕐᔪᐊᖅ ᑕᒪᓐᓇ ᓇᐅᔮᓂ ᐱᓕᕆᐊᖑᕈᐊᖅᓯᒪᔪᖅ ᐃᑲᔫᑕᐅᓂᐊᖅᑰᕐᒪᑦ ᐊᑎᖓᓘᓐᓃᑦ ᒪᓕᒃᖢᒍ 
ᐃᑲᔫᑕᐅᓂᐊᕐᓂᖓᓂᑦᑕᐅᖅ ᐅᑉᐱᕈᓱᒃᑲᑉᑕ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓃᙶᖅᓯᒪᑉᓗᑕ. ᒫᓐᓇᒧᑦ ᓱᓕ ᑖᒃᑯᐊ 
ᐱᓕᕆᖃᑎᒋᐊᔭᕋᑉᑎᒍ ᓇᒻᒥᓂᖅ ᐱᓕᕆᕝᕕᖃᖅᑐᑦ ᑭᕙᓪᓕᕐᒥ ᐊᓯᐊᓂᖔᖅ ᐆᒻᒪᖅᑯᑎᒥᒃ ᐊᑎᖃᖅᑐᑦ. 
ᐊᔾᔨᒌᙱᑦᑐᑦ ᐊᑐᖅᑕᐅᔭᕆᐊᓖᑦ ᐊᑐᓕᖅᑎᑉᐸᓪᓕᐊᕋᐅᔭᖅᖢᑎᒍ.  
 
(ᑐᓵᔨᑎᒎᓕᖅᑐᖅ) ᐅᖃᖅᑏ, ᑖᓐᓇᓕ ᖃᓄᐃᓕᖓᓕᕐᒪᖔᑦ ᐃᑲᔫᑦᑏᑦ ᐱᓕᕆᓂᐅᔪᖅ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᐱᖃᑕᐅᓪᓗᑎᒃ ᑲᓱᖅᑎᑕᐅᓂᔅᓴᖓ ᐊᑦᑐᖅᓯᓂᕆᒐᔭᖅᑕᖓᓂᓪᓗ ᖃᐅᔨᓴᕐᓂᖅ ᑖᒃᑯᐊ 
ᐱᔭᕇᖅᑕᐅᓯᒪᓕᖅᑐᐃᑦ. ᐊᒻᒪᓗᑦᑕᐅᖅ ᑐᑭᓯᓯᒪᒐᒪ ᑎᑎᕋᐅᔭᖅᑕᐅᓪᓚᕆᓐᓂᖓ ᐱᓕᕆᐊᖑᓕᖅᑐᖅ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᒪᓕᑭ. 
 
ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᑭᕙᓪᓕᕐᒥ ᐊᓯᐊᓂᒃ ᐆᒻᒪᖅᑯᑎᓕᐅᕋᓱᑦᑎᐅᔪᖅ ᑲᑐᔾᔨᓪᓗᑎᒃ 
ᓯᕿᓂᕐᒧᑦ ᐆᒻᒪᖅᑯᑎᓂᒃ ᓄᐊᑦᑎᕕᓕᐅᕋᓱᒻᒥᒻᒪᑕᑦᑕᐅᖅ ᕚᑕᓖᖏᓐᓂᒃ ᓴᓪᓕᕐᒥ. 30-ᐳᓴᒻᒪᕆᖏᓐᓂᒃ ᓄᓇᓕᐅᑉ 
ᐆᒻᒪᖅᑯᑎᖏᓐᓂᒃ ᐱᑎᑦᑎᖃᑦᑕᕈᓐᓇᕐᓂᐊᓕᕐᖓᑦ ᓱᕈᐃᕙᓪᓕᐊᖏᑦᑐᒥᒃ. ᒥᓂᔅᑕ ᓇᓗᓇᐃᖅᓯᒍᓐᓇᓕᖅᑳ ᖃᓄᖅ 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐱᓕᕆᖃᑎᖃᕐᒪᖔᑕ ᑭᕙᓪᓕᕐᒥ ᐊᓯᐊᓂᒃ ᐆᒻᒪᖁᑎᓕᐅᕋᓱᐊᕐᑎᐅᔪᓄᑦ ᓴᓪᓕᕐᒥ 
ᐱᓕᕆᐊᖑᔪᖅ ᐱᓪᓗᒍ? ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᖁᓪᓕᖅ ᐆᒻᒪᖅᑯᑎᓕᕆᓂᕐᒧᑦ ᑯᐊᐸᕇᒃᓴᖓᓄᑦ, ᒥᔅᑕ ᒪᐃᓐ.  
 
ᐊᖓᔪᖅᑳᖅ ᐋᕐᓗᒃ ᒪᐃᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐱᓕᕆᐊᖑᔪᖅ ᓴᓪᓕᕐᒥ 
ᓴᓂᓕᖃᖅᑎᙳᐊᕐᓗᒍ ᓇᐅᔮᓂᑦᑐᒥᒃ ᐱᕙᓪᓕᐊᓯᒪᙱᓂᖅᓴᒐᓛᖑᔪᖅ ᐸᕐᓇᑕᐅᓂᕐᒦᑦᑑᒐᓗᐊᖅ ᑐᔅᓯᕋᐅᑎᓂᒃ 
ᐱᓯᒪᔪᒍᑦ ᑭᕙᓪᓕᕐᒥ ᐊᓯᐊᓂᒃ ᐆᒻᒪᖅᑯᑎᓕᐅᕋᓱᑦᑎᐅᔪᓄᑦ, ᐅᕙᓂ ᑐᑭᓯᓯᒪᔭᒃᑲ ᑲᓱᖅᑕᐅᓂᖓᑕ ᐊᑦᑐᖅᑕᐅᓂᖓᑦ 
ᓄᖅᑲᖓᑎᑕᐅᑲᐃᓐᓇᖅᑐᕉᖅ ᑳᓐᑐᕌᒃᑕᐅᓯᒪᔪᖅ ᑕᐃᒪᐃᖁᔨᓯᒪᒻᒪᑦ. ᑕᐃᓐᓇᓗ ᑳᓐᑐᕌᒃᑦ−ᑕᐅᓯᒪᔪᖅ 
ᐊᑐᐃᓐᓇᐅᓕᖅᑲᑦ ᐱᓕᕆᐊᒃᑲᓐᓂᕈᓐᓇᓕᕐᓗᓂ ᑲᓱᖅᑕᐅᓂᖓᑕ ᐊᑦᑐᖅᑕᐅᓂᕆᒐᔭᖅᑕᖓᓂᒃ ᖃᐅᔨᓴᕐᓗᓂ 
ᐆᒻᒪᖅᑯᑎᓕᕆᔨᒃᑯᒃ ᐊᑐᐃᓐᓇᐅᖏᓐᓇᓂᐊᕐᒥᔪᑦ ᐱᓕᕆᖃᑎᖃᕐᓗᑎᒃ ᑕᐃᒃᑯᓂᖓ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᒪᓕᑭ. 
 
ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒥᓂᔅᑕ ᓇᓗᓇᐃᖅᓯᒻᒪᑦ. ᓇᒡᒐᔾᔭᐅᖑᓚᐅᖅᑐᒥᒃ 
ᐱᓇᓱᐊᕈᓯᑦᑎᓐᓂ ᓄᓇᕗᑦ ᒐᕙᒪᖓᑦ ᐊᒻᒪᓗ ᑐᙵᕕᒃᑯᑦ ᓴᖅᑭᓯᓚᐅᕐᖓᑕ ᐊᖅᑯᑎᐅᓂᐊᖅᑐᓂᒃ ᐅᑭᐅᖅᑕᖅᑑᑉ 
ᐅᐊᑦᑎᔭᐅᑦᑎᐊᕐᓂᖓᓄᑦ. ᑖᓐᓇᑦᑕᐅᖅ ᓇᓗᓇᐃᖅᓯᓚᐅᕐᒥᒻᒪᑦ ᑭᕙᓪᓕᕐᒥ ᓄᑭᓪᓚᐅᓯᖅᓱᐃᒐᓱᓐᓂᕐᒥᒃ 
ᐃᓚᒋᔭᐅᓂᕋᖅᑕᐅᓪᓗᓂ ᑳᓇᑕᒥ ᐱᕈᖅᓴᐃᒐᓱᑦᑐᓄᑦ ᓯᕗᓪᓕᐅᑎᑕᐅᔪᓄᑦ. ᖃᐅᔨᒪᒐᒪ ᓇᐅᔮᑦ ᓴᓪᓖᓪᓗ 
ᐃᓚᒋᔭᐅᙱᒻᒪᑕ ᑲᓱᖅᑕᐅᒐᔭᖅᑐᓄᑦ.  
 
ᒥᓂᔅᑕ ᑕᐃᒪ ᐃᖅᑲᐅᒪᒻᒪᑦ ᐊᑎᓕᐅᕋᑖᓚᐅᖅᓯᒪᒻᒥᒻᒪᑦ ᓄᒃᑭᒃ ᑯᐊᐸᕇᔅᓴᒃᑯᓐᓄᑦ ᑐᑭᓯᐅᒪᖃᑎᒌᓐᓂᕐᒧᑦ 
ᐊᖏᖃᑎᒌᒍᑎᒥᒃ. ᑖᓐᓇᓗ ᐊᖏᖃᑎᒌᒍᑎ ᐱᕙᓪᓕᐊᑎᑦᑎᒍᑕᐅᒐᔭᖅᑐᕉᖅ ᑭᕙᓪᓕᕐᒥ ᐆᒻᒪᖅᑯᑎᓕᕆᓂᕐᒧᑦ 
ᐸᕐᓇᐅᑎᒥᒃ. ᒥᓂᔅᑕ ᓇᓗᓇᐃᖅᓯᒍᓐᓇᓕᖅᑳ ᑖᓐᓇ ᖃᓄᐃᓕᖓᓕᕐᒪᖔᖅ ᐱᓕᕆᐊᖑᔪᖅ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 
 
ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᖅᐸᕋᑦᑕᐅᖅ ᒪᓕᒐᓕᐅᖅᑎ ᐊᐱᕆᒻᒪᑦ. 
ᑖᓐᓇ ᒫᓐᓇᐃᓛᒃ ᖁᕕᐊᓇᖅᑐᒦᓪᓚᕆᒃᑲᑦᑕ ᑳᓇᑕᒥ ᐱᕈᖅᓴᐃᔪᓂᒃ ᐱᓕᕆᐊᖑᔪᖃᓕᖅᑎᓪᓗᒍ ᑭᕙᓪᓕᕐᒥ 
ᓄᑭᓪᓚᐅᓯᖅᓱᐃᒐᓱᓐᓃᑦ ᐃᖃᓗᓐᓂᓗᑦᑕᐅᖅ ᑰᒻᒧᑦ ᐆᒻᒪᖅᑯᑎᓕᐅᕋᓱᓐᓂᖅᑕᐅᖅ ᑕᐃᒫᕐ ᓵᙵᑦᑎᒋᐊᖅ 
ᐃᖏᕐᕋᒋᐊᕐᓂᖅᓴᐅᒍᓐᓇᕐᓂᐊᓕᕐᖓᑕ ᐊᖏᔫᑏᑦ ᑲᑐᔾᔨᖃᑎᖃᕐᓂᖅᓴᐅᖃᑦᑕᕐᓗᑎᒃ ᓄᓇᕗᑦ ᑐᙵᕕᒃᑯᓐᓂᒃ. 
ᐊᒻᒪᑦᑕᐅᖅ ᒐᕙᒪᑐᖃᒃᑯᑦ ᐱᖃᑕᐅᒍᒪᕙᓗᒻᒪᑕ.  
 
ᑕᐃᒃᑯᐊᓕ ᑭᕙᓪᓕᕐᒥ ᐆᒻᒪᖅᑯᑎᓕᕆᓂᕐᒧᑦ ᐸᕐᓇᐅᑎᖓ ᐱᓪᓗᒍ ᖁᓪᓕᒃᑯᑦ ᐱᖃᑕᐅᖃᑦᑕᖅᑐᐃᑦ ᐱᓕᕆᐊᖑᔪᓄᑦ 
ᐊᒻᒪ ᐊᖏᖅᓯᒪᓂᖃᑦᑎᐊᕐᒥᔪᒍᑦ ᖃᐅᔨᒪᑦᑎᐊᕋᓱᓐᓂᐊᕐᓂᕋᖅᓯᒪᓪᓗᑕ. ᐊᕕᒃᑐᖅᓯᒪᔪᓂᒃ ᑭᕙᓪᓕᕐᒥ 
ᐆᒻᒪᖅᑯᑎᓕᕆᓂᕐᒧᑦ ᐸᕐᓇᐅᑎᓕᐅᖅᑎᓪᓗᒋᑦ ᐃᓱᒪᔅᓴᖅᓯᐅᕈᑎᖃᖅᓯᓐᓈᖅᑐᒍᑦ ᓄᑖᕈᖅᓯᓂᕐᒥᑦ 
ᐅᖅᓱᐊᓗᑦᑐᖅᑐᓂᒃ ᖃᐅᒪᓕᐅᕈᑎᓂᒃ. ᑕᐃᒃᑯᐊ ᓇᓪᓕᐅᒃᑯᒫᖑᑐᐃᓐᓇᓕᕋᔭᕐᓗᑎᒃ, ᑭᕙᓪᓕᕐᒥ ᓄᑭᓪᓚᐅᑎᒃᑯᑦ 
ᑲᓱᖅᑕᐅᒍᓐᓇᓂᖅᑲᑕ ᖃᓪᓗᓈᓂᑦ. ᐊᒻᒪᓗᑦᑕᐅᖅ ᖄᖓᒍᒃᑲᓐᓂᖅ ᑭᕙᓪᓕᕐᒥ ᐆᒻᒪᖅᑯᑎᓕᕆᓂᕐᒧᑦ 
ᐸᕐᓇᐅᑎᓕᐅᕐᓂᕐᒥᒃ ᐆᒻᒪᖅᑯᑎᓂᒃ ᓂᐅᕕᖃᑦᑕᓂᕐᒧᑦ ᐊᖏᖃᑎᒌᒍᓕᐅᕋᓱᐊᕐᒥᔪᒍᑦ ᑭᕙᓪᓕᕐᒥ 
ᓄᑭᓪᓚᐅᓯᖅᑕᐅᓂᖅᑲᑕ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᖃᒪᓂ’ᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᓯᒪᐃᓚᒃ.  
 
ᐊᐱᖅᑯᑦ 1181 – 6(2): ᓄᓇᐃᑦ ᑭᓪᓕᖏᑦ ᐃᓱᒫᓘᑕᐅᔪᑦ ᑭᕙᓪᓕᕐᒥ (ᓯᒪᐃᓚᒃ) 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᒃᑲ ᓯᕗᓕᖅᑎᒧᑦ ᒐᕙᒪᓕᕆᔨᒃᑯᓐᓄᑦ. ᐅᖃᖅᑏ, 
ᕿᒥᕐᕈᒍᓐᓇᖅᓯᓚᐅᕋᒃᑭᒃ ᐊᐱᖅᑯᑎᒋᔪᔭᓐᓄᑦ ᓯᕗᓕᖅᑎᒧᑦ ᑕᒪᒃᑯᐊ ᑭᒡᓕᓕᐊᖑᓯᒪᔪᑦ ᑭᕙᓪᓕᕐᒥ. ᑕᒪᒃᑯᐊ 
ᐊᐱᖅᑯᑎᓂᒃ ᓄᐃᑦᓯᒋᐊᒃᑲᓐᓂᕈᑎᐅᑐᐃᓐᓇᖅᓯᒪᒻᒪᑕ ᑭᐅᔭᐅᓗᐊᙱᒃᓱᑎᒃ.  
 
ᐅᖃᖅᑏ, ᑎᑎᕋᖅᓯᒪᔪᑦ ᐅᖃᖅᓯᒪᒻᒪᑕ ᐅᖃᖅᑐᒋᑦ “ᓄᓇᕗᑦ ᒐᕙᒪᒃᑯᑦ ᐱᓕᕆᕙᓪᓕᐊᕗᑦ ᑭᖑᓪᓕᖅᐹᖅᓯᐅᒻᒥᒃ 
ᒎᑎᓇᐃ, ᒎᑎᓇᐃ ᐊᒻᒪᓗ ᐋᑕᕚᔅᑲ ᑎᐊᓇᐃᓘᔅᓂ ᐊᑐᓕᖅᑎᑕᐅᓂᔅᓴᖓᑕ ᐸᕐᓇᐅᑎᐅᑉ”. ᓄᓇᕗᑦ ᒐᕙᒪᒃᑯᑦ 
ᒪᓕᒋᐊᖃᖅᓯᒪᒻᒪᑕ ᐊᑐᓕᖅᑎᒍᑎᐅᔪᓂᒃ ᐊᔾᔨᑲᓵᓂᒃ ᓄᓇᕗᑦ ᓄᓇᑖᕈᑎᐅᓯᒪᔪᒥᒃ. ᓯᕗᓕᖅᑎᐅᔪᖅ 
ᐅᓂᒃᑳᑦᑎᐊᕈᓐᓇᖅᐸ ᑭᓱᓪᓚᑦᑖᑦ ᒪᓕᒋᐊᖃᖅᓯᒪᔭᖏᑦ ᑎᒍᓂᐊᖅᑕᖏᑦ ᒐᕙᒪᖁᑎᑦᑕ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ, ᒐᕙᒪᓕᕆᔨᒃᑯᓐᓂᒃ, ᐸᐅᓗᓯ ᐊᕿᐊᕈᖅ. 
 
ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑲᓐᓂᖅᐸᕋ ᐊᐱᖅᑯᑎᒃᓴᖃᒃᑲᓂᕐᒪᑦ 
ᑖᔅᓱᒪᙵᑦ ᐱᒻᒪᕆᐅᔪᒥᒃ. ᐅᖃᓚᐅᖅᓯᒪᒐᒪ ᐋᔩᕈᑎᒋᕙᓪᓕᐊᒐᑉᑎᒍ ᑭᖑᓪᓕᖅᐹᖅᓯᐅᑎᑦ ᑕᐃᒃᑯᐊ 
ᓇᓗᓇᐃᖅᓯᑦᑎᐊᓛᖅᑐᑦ ᑭᓱᒥᒃ ᑲᒪᒋᔭᔅᓴᖃᓛᕐᒪᖔᑦᑕ ᒐᕙᒪᑎᒍᑦ. ᐊᑎᓕᐅᖅᓯᒪᒐᑦᑕ 

ᓴᙱᓂᖅᑖᐸᓪᓕᐊᓂᐅᓯᒪᔪᒥᒃ. ᑖᒃᑯᐊ ᐃᓄᐃᑦ ᑎᒥᖁᑎᖏᑦ ᐊᒻᒪ ᑖᒃᑯᐊ ᐊᓪᓚᐃᑦ ᑲᑐᔾᔨᖃᑎᒌᖏᑦ ᑎᐊᓇᐃᖑᔪᑦ 
ᐅᖃᑦᓯᐊᖅᑕᖅᓴᕆᙱᒃᑲᓗᐊᖅᑕᕋ ᐱᒻᒪᕆᐊᓗᒻᒥᒃ ᑲᒪᒋᒐᑦᑎᒍᑦ  
ᐱᐊᓂᒍᒫᖅᓱᑎᒍᑦ ᑕᒪᒃᑯᐊ ᓴᖅᑭᕐᓗᑎᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎᓄᑦ, ᒥᔅᑕ ᓯᒪᐃᓚᒃ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᑎᕈᑎᐅᓯᒪᔪᑦ ᐅᖃᖅᓱᒋᑦ ᒐᕙᒪᒃᑯᑦ ᐊᑎᓕᐅᕐᓗᒋᑦ 
ᐋᑕᕚᔅᑲ ᑎᐊᓴᐃᓱᓕᓇᐃ ᐊᒻᒪ ᒎᑎᓇᐃ ᒎᑎᓇᐃ ᑎᐊᓇᐃ ᐊᖏᕈᒻᒥᒃ ᑲᓇᑕᐅᑉ ᐊᑖᓂ ᐊᑎᓕᐅᕆᐊᕐᓂᐊᓕᕈᑎᒃ 
ᐊᖏᕆᐊᖃᓛᖅᑐᑦ ᓄᓇᕗᒻᒥ ᓯᕗᓕᖅᑎᐅᔪᑦ. ᓯᕗᓕᖅᑎᐅᔪᑦ ᐊᑎᓕᐅᕐᓂᕐᒥᒃ ᑲᓇᑕᐅᑉ ᐊᑖᓃᓛᖅᑐᒥᒃ ᐊᒻᒪᓗ 
ᐅᖃᑦᓯᐊᕈᓐᓇᖅᐸᐅᒃ ᓄᓇᕗᑦ ᓯᕗᓕᖅᑎᖏᑦ ᐃᒻᒪᖄ ᐊᑎᓕᐅᕈᒪᒍᓐᓃᕐᓂᕈᑎᒃ ᖃᓄᐃᓕᖓᒐᔭᕐᓂᖓᓂᒃ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ, ᒥᓂᔅᑕ ᒐᕙᒪᓕᕆᔨᒃᑯᓐᓄᑦ, ᐸᐅᓗᓯ ᐊᕿᐊᕈᖅ. 
 
ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑲᓂᕐᓗᒍ ᐊᐱᕆᒻᒪᑦ ᑖᔅᓱᒪᙵᑦ. 
ᑲᓇᑕᐅᑉ ᒐᕙᒪᒃᑯᖏᑦ ᐊᒻᒪ ᓄᓇᕗᑦ ᒐᕙᒪᒃᑯᖏᑦ ᑲᑐᔾᔨᖃᑎᒌᒃᑲᓐᓄᒃ 13-ᓂᒃ ᓇᓗᓇᐃᖅᑕᐅᓯᒪᔪᓂᒃ 
ᓄᓇᖃᖅᑳᖅᑐᑦ ᑎᒥᖁᑎᖏᓐᓂᒃ ᒫᓂᓗ. ᑲᔪᓯᒐᓱᐊᔅᓴᐃᓇᖅᑐᒍᑦ ᓈᒻᒪᑐᒥᒃ ᐃᑲᔪᖅᑐᐃᑦᓱᑕᓗ ᑭᒡᓕᒥᒃ 
ᖃᓕᕇᒃᓯᒪᔪᓂᒃ ᑭᓯᐊᓂ ᓯᕗᓂᕆᓂᐊᖅᑕᑦᑎᓐᓂᒃ ᒐᕙᒪᒃᑯᑦ ᐃᒪᐃᓛᖅᐳᓰᓛᕈᓐᓇᙱᓇᑦᑕ. ᑭᓯᐊᓂ ᒫᓐᓇ 
ᐊᒃᓱᕈᖅᑐᒍᑦ ᐊᑐᓕᖅᑎᑦᑎᓇᓱᒍᒪᓪᓗᑕ ᐊᒻᒪᓗ ᐱᐅᓯᕆᕙᓪᓕᐊᔭᕗᑦ ᒐᕙᒪᒃᑯᑦ ᐊᑐᖅᐸᓪᓕᐊᑎᑕᐅᓯᒪᔭᖏᓐᓂᒃ 
ᓵᑦᑎᓐᓃᑉᐳᑦ ᑕᕝᕙ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕐᓗ ᐊᐱᖅᑯᑏᑦ, ᒥᔅᑕ ᓯᒪᐃᓚᒃ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓇᓗᓇᖅᓯᒐᓚᒻᒪᑦ ᐊᐱᕆᙱᓐᓇᒪᓕ ᒐᕙᒪᒃᑯᑦ ᐊᐅᓚᑦᑎᒐᔭᕐᒪᖔᑕ 
ᓯᕗᓂᔅᓴᑎᓐᓂ ᒐᕙᒪᐅᒐᔭᖅᑐᓂᒃ. ᓯᕗᓕᖅᑎᐅᓕᕋᔭᖅᑐᖅ ᒐᕙᒪᒃᑯᓐᓂᒃ ᐊᐱᖅᑯᑎᒋᓕᕐᓚᒍ ᐅᖃᓕᒫᖅᓱᒋᑦ 
ᐅᑎᕈᑎᐅᔪᑦ ᐊᐱᖅᑯᒻᒧᑦ ᐊᓯᔾᔨᖅᓯᒪᔪᖃᙱᒻᒪᑦ ᑭᒡᓕᖓᑕ ᓄᓇᕗᑦ. GKD ᐊᒻᒪᓗ ᐋᑕᕚᔅᑲ ᑎᐊᓇᐃᓗᓇᐃ 
ᒐᕙᒪᑐᖃᒃᑯᑦ ᓄᓇᖁᑎᖓᓐᓂᒃ ᑐᓂᔭᐅᒍᓐᓇᖅᓯᒐᔭᕐᓂᖓᑦ ᒐᕙᒪᑐᖃᒃᑯᓐᓂᒃ ᑐᑭᓯᓇᖅᓯᑎᑕᐅᒋᐊᓚᐅᕐᓕ 
ᑐᑭᖃᖅᐹ ᓄᓇᒥᒃ ᐊᓯᐅᔨᒌᖅᓯᒪᓕᖅᑐᒍᑦ ᑖᓐᓇ ᓴᙱᓂᖅᑖᖅᐸᓪᓕᐊᓂᕐᒧᑦ ᑎᒍᓯᓚᐅᖅᑎᓐᓇᑕ ᓄᓇᙳᐊᒥ 
ᑕᑯᑎᑦᓯᒍᓐᓇᖅᐹ ᑖᒃᑯᓇᙵᑦ ᐊᖏᕈᑎᐅᓯᒪᔪᑦ ᓇᓗᓇᐃᖅᑕᐅᓯᒪᔪᓂᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎᒃᑯᓐᓄᑦ ᒐᕙᒪᓕᕆᓂᕐᒧᑦ ᓯᕗᓕᖅᑎ, ᐸᐅᓗᓯ ᐊᕿᐊᕈᖅ. 
 
ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎᐅᑉ ᐊᐱᖅᑯᑎᐊᓄᑦ ᐅᖃᖅᑲᐅᒐᒪ 
ᐅᖃᕈᓐᓇᖏᓐᓇᒪ ᒐᕙᒪᐅᒐᔭᖅᑐᓂᒃ ᐃᒪᐃᓛᖅᑯᓯ ᐃᒪᐃᓛᙱᓚᓰᓛᕈᓐᓇᖏᓐᓇᒪ ᐃᑲᔪᖅᑐᐃᓂᐊᕐᒪᖔᑕᓘᓐᓃᑦ 
ᐃᑲᔪᖅᑐᐃᒐᔭᙱᒻᒪᖔᑕᓘᓐᓃᑦ ᑐᑭᓯᓯᒪᔭᒃᑯᓪᓕ ᐊᐱᖅᑯᑎᐅᒃᑲᓐᓂᕐᒪ. ᐊᐱᖅᑎᐊᑕ ᐊᐃᑉᐹᓄᑦ 
ᖃᐅᔨᒋᐊᒃᑲᓐᓂᕆᐊᖃᕐᓂᐊᖅᑐᖓ ᑕᒪᑐᒧᖓᓕᖓᔪᒥᒃ ᐋᔩᕈᑕᐅᓯᒪᓂᖓᓂᓪᓗ ᖃᐅᔨᒪᓪᓗᖓ ᐱᓕᕆᔨᒃᑲ 
ᐅᖃᖃᑎᒋᓚᐅᕐᓗᒋᑦ ᐅᑎᕐᕕᒋᓛᖅᐸᕋ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐊᒡᒍᕐᒧᑦ ᒪᓕᒐᓕᐅᖅᑎ, ᒥᔅ ᖁᐊᓴ. 
 
ᐊᐱᖅᑯᑦ 1182 – 6(2): ᐊᖏᕐᕋᖃᙱᑦᑐᓕᕆᓂᖅ ᐃᒡᓗᓕᒻᒥ (ᖁᐊᓴ) 
 
ᖁᐊᓴ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᓱᕈᒪᓪᓗᒍ ᐃᓄᓕᕆᔨᒃᑯᑦ ᒥᓂᔅᑕᖓ.  
ᐅᖃᖅᑏ, ᑕᒪᓐᓇ ᐊᖏᕐᕋᖃᖅᐸᖏᓐᓂᖅ ᐱᕙᓪᓕᐊᑐᐃᓐᓇᕐᒪᑦ ᓄᓇᓕᖁᑎᑦᑎᓐᓂ. ᖁᔭᓐᓇᒦᖅᐸᒃᑲ ᕿᑎᕐᒥᐅᑦ 
ᐱᖃᑎᒌᑦ ᑲᑐᔾᔨᖃᑎᒌᖏᑦ ᒪᑐᐃᖅᓯᓂᖃᑦᑎᐊᓚᐅᕐᒪᑕ ᐊᖑᑎᓄᑦ ᐊᖏᕐᕋᐅᑲᐃᓐᓇᖅᐸᒃᑐᒥᒃ ᐊᕐᓇᓄᓪᓗ 
ᓄᑕᖅᑲᓄᓪᓗ ᐅᖅᓱᖅᑑᒥ ᒪᑐᐃᖅᓯᒋᓪᓗᑎᒃ. ᑐᑭᓯᓯᒪᔭᒃᑯᑦ ᐃᓄᓕᕆᔨᒃᑯᑦ ᐃᑲᔪᖅᑐᐃᒍᑎᖃᖅᐸᑉᐳᑦ 
ᑮᓇᐅᔭᓕᐅᕋᓱᑦᑎᐅᖏᑦᑐᓂᒃ ᑎᒥᐅᔪᓂᒃ, ᑕᒪᒃᑯᓇᙵᑦ ᐊᖏᕐᕋᖃᙱᑦᑐᓄᑦ ᓇᔪᒐᐅᒍᓐᓇᖅᑐᓂᒃ ᓄᓇᓕᓐᓂ.  

ᑕᒪᒃᑯᐊᓗ ᐃᓗᖏᖅᑐᕐᓂᖏᓐᓄᒃ ᐃᓄᐃᑦ ᑮᓇᐅᔭᓕᐅᕋᓱᑦᑎᐅᙱᑦᑐᑦ ᑮᓇᐅᔭᖃᖅᑎᑦᑎᕙᑦᑐᓪᓗ ᑕᒪᒃᑯᐊ 
ᓯᕗᒧᖃᑦᑕᑦᑎᐊᖁᓪᓗᒋᑦ. ᒥᓂᔅᑕᐅᔪᖅ ᐅᖃᑲᐃᓇᕈᓐᓇᖅᐸ ᖃᓄᖅ ᓄᓇᓕᐅᔪᖅ ᖃᓄᐃᓕᐅᕋᓱᒍᓐᓇᕆᐊᖏᓐᓂᒃ 
ᐊᖏᕐᕋᖃᙱᑦᑐᓄᑦ ᓇᔪᒐᖃᕐᕕᒃᓴᓂᒃ ᑕᒪᒃᑯᓄᖓ ᐊᖏᕐᕋᖃᖅᐸᒋᑦᑐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
  
ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 
 
ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. (ᑐᓵᔨᑎᒍᑦ) ᓄᓇᓕᓕᒫᑦ 
ᐊᑐᐃᓐᓇᐅᑎᕙᑦᑕᕗᑦ ᒪᑯᐊ ᐊᖏᕐᕋᖃᖅᐸᙱᑦᑐᑦ ᓄᓇᓕᓐᓂ ᐱᔾᔪᑎᒋᓪᓗᒋᑦ, ᑐᓴᖅᐸᒃᑲᑉᑎᒍᑦ 
ᐊᖏᕐᕋᖃᙱᑦᑐᐃᑦ. ᖁᕕᐊᓱᓪᓚᕆᑉᐳᖓ ᖁᖅᖢᖅᑑᒧᑦ, ᒥᔅᑕ ᐋᖁᐊᖅ ᐊᔭᐅᖅᑐᐃᖏᓐᓇᕐᒪᑦ ᐊᕐᕌᒍᒐᓴᓐᓄᑦ 
ᐊᖏᕐᕋᖃᖅᐸᙱᑦᑐᓂᑦ ᓯᕗᔪᒍᓐᓇᖅᓯᓯᒪᓕᖅᖢᓂ.  
 
ᖃᓄᕐᓕ ᐃᑲᔪᖅᑐᐃᖃᑦᑕᕐᒪᖔᑉᑖ ᐊᐱᖅᑯᑎᒋᒻᒪᒍ, ᓄᓇᓖᑦ ᕼᐊᒻᓚᒃᑯᖏᓐᓂᑦ ᐅᖃᖃᑎᖃᖅᐸᑦᑐᒍᑦ, 
ᑮᓇᐅᔭᓕᐅᕋᓱᑦᑎᐅᖏᑦᑐᓂᓪᓗ, ᐊᓪᓚᕝᕕᕗᓪᓗ ᒪᑐᐃᖓᑦᓯᐊᐸᑦᑐᒍᑦ ᖃᓄᖅ ᐃᑲᔪᖅᑕᐅᒍᒪᒋᐊᖏᓐᓂᒃ, ᐊᒻᒪ 
ᓄᓇᓕᐅᑉ ᐱᔪᒪᔭᖏᑦ ᒪᓕᑦᑐᑎᒍ, ᑮᓇᐅᔭᑎᒍᓪᓗ ᐃᑲᔪᖅᑐᐃᕙᑦᑐᒍᑦ ᐊᐅᓚᔾᔪᑎᑦᓴᖏᑕ ᑕᒪᒃᑯᐊ 
ᐊᖏᕐᕋᖃᙱᑦᑐᓄᑦ ᓇᔪᒐᐅᔪᑦ ᓄᓇᓕᓐᓂ. ᐃᑲᔪᖅᑐᐃᕈᑎᖃᖅᓲᖑᒻᒥᔪᑦ ᐃᓪᓗᒥᑦ ᓴᓇᒍᑎᑦᓴᓄᑦ, 
ᑮᓇᐅᔭᓕᐅᕋᓱᑦᑎᐅᖏᑦᑐᓄᑦ ᑐᕌᖓᒍᓂ ᕼᐊᒻᓚᒃᑯᓪᓘᓐᓃᑦ ᐃᒡᓗᖁᑎᖃᕈᑎᒃ ᐊᑐᖅᑕᐅᒍᓐᓇᕋᔭᖑᐊᖅᑐᒥᒃ 
ᓇᔪᒐᐅᓕᕐᓗᓂ ᐊᖏᕐᕋᖃᙱᑦᑐᓄᑦ, ᑮᓇᐅᔭᓂᑦ ᐃᑲᔪᖅᑐᐃᒍᑎᑦᓴᓂᑦ ᕿᓄᕈᓐᓇᓲᖑᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᑎᖕᓄᑦ, ᒥᔅ ᖁᐊᓵ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ, ᖁᔭᓐᓇᒦᒡᓗ ᓇᓗᓇᐃᔭᒃᑲᓐᓂᕋᕕᐅᒃ ᑕᒪᓐᓇ ᖃᓄᖅ ᐱᔭᐅᔪᓐᓇᕐᒪᖔᑦ. 
(ᑐᓵᔨᑎᒍᑦ) ᐅᖃᖅᑏ, ᐊᒃᓱᕈᓐᓇᐸᒻᒪᑦ ᐊᖏᕐᕋᖃᖏᓪᓚᕆᑦᑐᓄᑦ, ᐱᓗᐊᖅᑐᒥᑦ ᐅᑭᐅᒃᑯᑦ ᐃᒃᑮᓇᓪᓚᕆᑉᐸᑎᓪᓗᒍᑦ.  
ᐊᒥᓱᒐᓚᐃᑦ ᐊᖏᕐᕋᖃᙱᑦᑐᑦ ᐃᒡᓗᓕᒻᒥ ᓈᓚᐅᑎᒃᑰᐸᑉᐳᑦ, ᓇᔪᑲᐃᓐᓇᕈᒪᓪᓗᑎᒃ ᐅᖅᑰᔾᔫᒥᔪᒥᑦ, ᑖᓐᓇ 
ᑲᔪᓰᓐᓇᕈᓐᓇᙱᒻᒪᑦ. ᐃᓄᓕᕆᔨᒃᑯᑦ ᐱᒋᐊᖅᑎᑦᓯᓯᒪᒻᒪᑕ ᐊᖏᕐᕋᖃᙱᑦᑐᓄᑦ ᐃᑲᔫᑎᐅᓇᓱᑦᑐᒥᑦ, 
ᐱᓕᕆᔨᖃᖅᓱᑎᒃ ᑖᒃᑯᓄᖓ ᐊᔭᐅᖅᑐᐃᒍᓐᓇᖅᓱᓂᑦ ᑐᕌᖅᑎᑦᓯᒍᑎᐅᕙᑦᑐᑦ ᐊᒻᒪᓗ ᐃᑲᔪᖅᑐᐃᒍᓐᓇᕐᓗᑎᒃ 
ᐊᖏᕐᕋᖃᙱᑦᑐᓂᑦ.  
 
ᒥᓂᔅᑕᐅᔪᖅ, ᐅᖃᕈᓐᓇᖅᐸ ᑕᒪᒃᑯᐊ ᐱᓕᕆᔨᖏᑦ ᐃᑲᔪᖅᑐᐃᒍᓐᓇᒋᐊᖏᓐᓂᑦ ᐃᒡᓗᓕᒻᒥᐅᓂᑦ? 
ᑕᐃᒪᐃᑦᓱᓇᙱᑉᐸᑦ, ᐅᖃᐅᑎᒍᓐᓇᖅᐱᑎᒍᑦ ᑕᒪᒃᑯᐊ ᐊᖏᕐᕋᖃᙱᑦᑐᑦ ᓄᓇᓕᑦᑎᓐᓂ ᐱᓇᓱᒍᓐᓇᕐᒪᖔᒥᒍᑦ 
ᑕᒪᓐᓇ ᐱᓕᕆᐊᒃᓴᖅ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᐃᓄᓕᕆᔨᒃᑯᓐᓄᑦ ᒥᓂᔅᑕ, ᒥᔅ ᓇᑲᓱᒃ. 
 
ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. (ᑐᓵᔨᑎᒍᑦ) ᑖᒃᑯᐊ 
ᐱᓕᕆᔩᑦ ᐊᖏᕐᕋᖃᙱᑦᑐᓄᑦ, ᓄᓇᓕᓐᓂ ᐱᓕᕆᕙᑦᑐᑦ, ᓄᓇᓕᓕᒫᓂ ᐃᑲᔪᖅᑐᐃᕙᑦᑐᑦ ᓄᓇᕘᓕᒫᒥ. 
 
ᐆᑦᑑᑎᒋᓗᒍ, ᐊᖏᕐᕋᖃᖅᑎᑦᓯᑲᐃᓐᓇᓲᖑᔪᑦ, ᓅᒍᒪᒻᒪᖔᑕᓗ ᐊᓯᐊᓄᑦ ᓇᔪᖅᑕᐅᒍᓐᓇᖅᑐᒧᑦ ᐊᐱᕆᔭᐅᓲᖑᕗᑦ, 
ᐊᒻᒪᓗ ᐃᓚᖏᑦ ᐊᑐᕈᓐᓇᖅᑕᖏᓐᓂᓪᓗ ᐃᓚᖏᓐᓂᑦ ᐃᑲᔪᖅᑕᐅᒋᐊᖃᕐᓂᕈᑎᒃ ᐱᓲᖑᒻᒥᔪᑦ. 
 
ᐊᒻᒪ ᐃᑯᕐᕋᖅ ᐃᓪᓗᕋᓛᖅ ᐅᖃᕋᑖᔪᔭᕋ, ᑖᓐᓇᓗ ᐃᑲᔪᕈᑎᐅᔪᓐᓇᕐᒥᔪᑦ ᐊᖑᓇᓱᑦᑐᓕᕆᔩᑦ ᐊᖅᑯᑎᒋᓗᒋᑦ, 
ᕼᐊᒻᓚᒃᑯᓘᓐᓃᑦ ᑐᑦᓯᕋᕈᓐᓇᕐᒥᔪᑦ ᐃᑯᕐᕋᖅ ᐃᒡᓗᕋᓛᑦ ᐊᑐᐃᓐᓇᒍᓐᓇᓕᕐᓗᑎᒃ ᐊᖏᕐᕋᖃᙱᑦᑐᓄᑦ ᑕᒪᒃᑯᓄᖓ 
ᑐᕌᖓᒻᒪᑦ ᑖᓐᓇ ᐱᓕᕆᐊᑦᓴᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᓪᓕᖅᐹᒧᑦ, ᒥᔅ ᖁᐊᓴ. 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ, ᖁᔭᓐᓇᒦᒡᓗ ᒥᓂᔅᑕ. (ᑐᓵᔨᑎᒍᑦ) ᐅᖃᖅᑏ, ᓯᑎᐱᕆ 2020ᒥ ᐃᓄᓕᕆᔨᒃᑯᑦ 
ᒥᓂᔅᑕᖓᑦ, ᑕᐃᑉᓱᒪᓂ ᐃᒡᓗᒧᑦ ᓴᖅᑭᑎᑦᓯᔪᒻᒪᑦ, ᓴᖅᑭᑕᐅᓚᐅᖅᑐᓂᑦ ᖃᐅᔨᓴᕐᓂᐅᔪᒥ ᐊᖏᕐᕋᖃᙱᑦᑐᓄᑦ 
ᒥᑦᓯᒪᑕᓕᒻᒥᒃ, ᑲᖏᖅᑐᒑᐱᒻᒥᓪᓗ, ᐊᕐᕕᐊᓂᑦ, ᐊᒻᒪ ᐅᖅᕼᐅᒃᑑᒥ. ᓴᖅᑭᑕᐅᔪᑦ ᑐᓴᕈᒥᓇᑦᓯᐊᓚᐅᖅᑐᑦ, 
ᐃᑲᔪᖅᑐᐃᒍᑎᐅᒍᓐᓇᖅᓱᑎᓪᓗ ᐊᖏᕐᕋᖃᙱᑦᑐᓄᑦ ᐃᒡᓗᓂᑦ. 
 
ᒥᓂᔅᑕᐅᔪᖅ, ᐊᖏᕈᓐᓇᖅᐹ ᖃᐅᔨᓴᒃᑲᓐᓂᕈᓐᓇᕐᒪᖔᑦ ᐊᖏᕐᕋᖃᙱᑦᑐᑦ ᐱᓪᓗᒋᑦ, ᐃᓚᓕᐅᑎᓕᑕᐃᓐᓇᕐᓗᒍᓗ 
ᐃᒡᓗᓕᒃ? ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ (ᑐᓵᔨᑎᒍᑦ): ᐃᓄᓕᕆᔨᒃᑯᓐᓄᑦ ᒥᓂᔅᑕ, ᒥᔅ ᓇᑲᓱᒃ. 
 
ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. (ᑐᓵᔨᑎᒍᑦ) 
ᐅᖃᐅᓯᕆᖅᑰᖅᑕᐃᑦ, ᖃᐅᔨᓴᕐᓂᐅᓚᐅᖅᓯᒪᔪᑦ, ᐄ’, ᐊᑑᑎᖃᑦᓯᐊᓚᐅᖅᓯᒪᔪᖅ. ᒥᑦᑎᒪᑕᓕᑉᓗ ᐱᓪᓗᒍ, 
ᒪᑐᐃᕈᑎᒃᓯᕋᑖᓚᐅᕐᒥᔪᖅ ᐊᖏᕐᕋᖃᙱᑦᑐᓄᑦ ᐃᒡᓗᒥᒃ. ᑖᒻᓇ ᐱᕕᑐᓚᖓᒻᒥᒪ, ᑮᓇᐅᔭᖅᑐᕐᓗᓂᓗ 
ᖃᐅᔨᓴᖅᐸᓪᓕᐊᓂᐊᕈᑦᑕ ᓄᓇᕗᒻᒥ. 
 
ᐅᖃᕈᓐᓇᙱᒃᑲᓗᐊᖅᑐᖓ ᐃᒡᓗᓕᒻᒥ ᑕᐃᒪᐃᒐᔭᕐᒪᖔᑦ, ᑭᓯᐊᓂ ᐃᑲᔪᖅᑐᐃᒍᓐᓇᓲᖑᔪᒍᑦ ᓇᐅᒃᑯᑦ, 
ᑮᓇᐅᔭᑎᒍᓪᓘᓐᓃᑦ, ᕼᐊᒻᓚᒃᑯᓐᓄᑦ ᑮᓇᐅᔭᓕᐅᕋᓱᑦᑎᐅᖏᑦᑐᓄᑦ, ᐊᖑᓇᓱᑦᑐᓕᕆᔨᐅᔪᓄᓪᓗ ᓄᓇᓕᓐᓂᑦ 
ᐃᑲᔪᖅᑐᐃᒍᑎᐅᓪᓚᑦᑖᕈᓐᓇᖅᑐᓂᑦ ᐊᖏᕐᕋᖃᙱᑦᑐᓄᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎᑦᓯᔩ.  
 
ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖁᕐᓗᖅᑐᕐᒧᑦ, ᒥᔅᑕ ᐊᓇᕕᓗᒃ. 
 
ᐊᐱᖅᑯᑦ 1183 – 6(2): ᐱᙳᐊᖅᑐᓕᕆᓂᕐᒧᑦ ᒪᑭᒪᔾᔪᑏᑦ (ᐊᓇᕕᓗᒃ)  
 
ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔨ. ᐅᓪᓗᒃᑰᖅᐸᒃ ᓄᓇᕗᒻᒥᐅᑦ, ᖁᕐᓗᒃᑐᒥᐅᑦ.  
ᐊᐱᖅᑯᑎᒐ ᐅᓪᓗᒥ, ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᑎᒃᑯᓐᓄᑦ, ᐅᖃᖅᑲᐅᒐᒪ ᒪᑐᐃᕈᑎᓂᑦ ᒪᓕᒐᓕᐅᖅᑎᐅ 
ᐅᖃᐅᓯᑦᓴᖏᓐᓂᑦ.  
 
ᑖᒃᑯᐊ ᐱᙳᐊᕐᕕᑦᓴᒧᑦ, ᓄᑖᒥᑦ ᐊᓐᓂᑭᑦᑐᕐᕕᐅ ᓂᓚᓕᐅᕈᑎᖓᓂᑦ. ᑕᒪᒃᑯᐊ ᑮᓇᐅᔭᖃᖅᑎᑦᓴᐅᕙᓯᒪᒻᒪᑕ 
ᐊᑕᐅᓯᐅᖏᑦᑐᓂ ᓄᓇᓕᓐᓂᑦ, $5 ᒥᓕᐊᓐᓂᓗ ᑮᓇᐅᔭᓂᒃ ᐊᖏᔫᓪᓗᑎᒃ ᐊᕐᕌᓂ ᐸᕐᓇᓂᕐᒧᑦ, 
ᓴᓇᕙᓪᓕᐊᓂᕐᒧᓪᓗ ᑮᓇᐅᔭᑕᖃᖅᑎᑦᓯᓗᑎᒃ ᓄᓇᓖᑦ ᕼᐊᒻᓚᖏᑕ ᓯᕗᓪᓕᐅᔾᔭᖏᓐᓂᒃ. 
 
ᒥᓂᔅᑕ, ᐅᖃᕈᓐᓇᖅᐹ ᑖᒃᑯᐊ ᑮᓇᐅᔭᖃᖅᑎᑦᓯᕙᑦᑐᑦ ᐊᑭᑐᔫᑎᓄᑦ ᐊᓐᓂᑭᑦᑐᕐᕕᓐᓄᑦ, ᐊᓯᖏᓐᓄᓪᓗ 
ᐱᖑᐊᕐᕕᐅᖃᑦᑕᕈᓐᓇᖅᑐᓄᑦ? ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᔅᓯᑎᒃᑯᓐᓄᑦ, ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐅᖃᖅᑏ, ᐱᓕᕆᕝᕕᕗᑦ 
ᐱᓕᕆᐊᒃᓴᖃᖅᓯᒪᕗᒍᑦ ᕼᐊᒻᓚᐅᔪᓄᑦ, ᑮᓇᐅᔭᖃᖅᑎᑦᓯᓯᒪᓪᓗᑕᓗ ᑐᒃᓯᕋᖅᐸᑦᑐᓄᑦ. 
 
ᑭᓯᐊᓂ, ᐱᖁᔨᕗᖔᕈᑦ ᒪᓕᑦᑐᑎᒍᑦ ᓄᓇᓖᑦ ᕼᐊᒻᓚᒃᑯᑦ ᑲᑐᔾᔨᖃᑎᒌᒃᑯᖏᓐᓂᑦ ᑲᑎᒪᖃᑎᖃᖅᓯᒪᓕᖅᑐᒍᑦ 
ᑮᓇᐅᔭᖅᑐᓄᑦ ᖃᓄᐃᓕᖓᓂᑦᓴᖓᓂᑦ ᓄᓇᓕᓐᓄᑦ ᑮᓇᐅᔭᖅᑐᕈᑎᐅᕈᓐᓇᖅᑐᓂᑦ, ᐊᖏᕈᑕᐅᓯᒪᓪᓗᓂ 
ᐊᖏᔪᖅᑲᐅᑎᐅᔪᓄᑦ ᓄᓇᓕᓐᓂ. 
ᒫᓐᓇ ᑕᕝᕙ ᓄᓇᓖᑦ ᐊᒻᒪᓗ ᒪᐃᔭᐅᔪᑦ ᐃᓚᐅᓚᐅᖅᑐᑦ. ᑐᓂᔭᐅᕙᓪᓕᐊᓂᐊᖅᑐᑦ ᑐᓂᔭᐅᓪᓚᑦᑖᕐᓗᑎᑦ ᑲᓇᑕᒥ 
ᓄᓇᓕᓐᓂ ᓴᓇᒋᐊᓕᓐᓄᑦ ᐱᓕᕆᐊᖅᓴᐅᔪᓂᑦ, ᑖᒃᑯᐊ ᓄᓇᓖᑦ ᑕᕝᕙ ᐱᖁᑎᖏᓐᓄᑦ ᑐᕌᖓᒍᓐᓇᖅᖢᑎᒃ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎᓄᑦ, ᒥᔅᑕ ᐊᓇᕕᓗᒃ. 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᑉᓛᖅ ᕼᐊᒻᓚᒃᑯᑦ ᐅᖄᓚᕝᕕᒋᖅᑲᐅᒐᒃᑭᑦ ᓄᓇᓕᓐᓂ, 
ᑐᓴᕈᒥᓇᖅᑐᒥᒃ ᑐᓴᖅᑲᐅᑉᓗᖓ ᑖᑦᓱᒪᖓᑦ ᓯᑯᖓᓂᑦ ᓯᕐᒥᖓᓂᑦ ᓂᓚᓕᐅᕈᑎᖓᓂᑦ, ᐃᑲᔪᕐᓂᖃᕐᓂᐊᖅᓱᓂᓗ 
ᐃᓅᓱᑦᑐᓄᑦ. 
 
ᐃᖅᑲᓇᐃᔭᖅᑏᓪᓗ ᖁᔭᓐᓇᒦᕈᒪᓪᓗᒋᑦ ᐃᓚᐅᓚᐅᖅᑐᑦ, ᑕᐃᒪᐃᑦᑐᒥᒃ ᐊᓂᑭᑦᑐᕐᕕᒻᒧᑦ ᓂᓖᕌᕈᑎᐅᔪᒥᒃ 
ᐃᑲᔪᕐᓂᖃᓚᖓᒐᔅᓯ ᖁᕐᓗᖅᑐᕐᒥᐅᓄᑦ, ᐊᒃᓱᕈᓚᐅᕐᓂᓯᓐᓄᑦ ᖁᔭᓐᓇᒦᖅᐸᔅᓯ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ−ᑕᓯᓗᒻᒧᑦ, ᒥᔅᑕ ᕼᐃᒃᔅ. 
 
ᐊᐱᖅᑯᑦ 1184 – 6(2): ᐊᔪᖅᓴᓗᐊᖅᑕᐃᓕᒪᓂᖅ (ᕼᐃᒃᔅ)  
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᓪᓗᒍ, ᒥᓂᔅᑕ ᐃᓄᓕᕆᔨᒃᑯᓄᑦᑕᐅᖅ. ᐅᖃᖅᑏ, ᒥᓂᔅᑕ 
ᐃᓪᓗᒨᖅᓯᓛᓚᐅᕐᒪᑦ 2023-24 ᓱᒃᑯᓂᑦ ᓄᖑᑉᐹᓪᓕᖁᔨᑉᓗᑎᑦ, ᑕᒪᒃᑯᐊᓗ ᐃᓐᓇᐃᑦ ᓂᕿᑦᓴᖃᑦᓯᐊᖅᐸᖁᓪᓗᒋᑦ 
ᐃᓄᕈᒻᒥᑕᕐᓂᑦ, ᑕᒪᓐᓇᓗ ᐃᓄᕈᒻᒥᑕᕐᓂᑦ ᓱᓂᖅᓯᒋᐊᖅᐸᒻᒪᑕ. 
 
ᑮᓇᐅᔭᐃᑦ ᐊᑐᐃᓐᓇᐅᓕᕌᖓᑕ ᐊᖑᓇᓱᑦᑎᓄᑦ, ᐱᓕᕆᐊᒃᓴᐅᔪᓐᓇᖅᑐᓄᑦ ᒪᒃᑯᑦᑐᓂᑦ ᐃᓕᓴᐅᑎᐅᕙᑦᑐᓄᑦ 
ᓄᓇᓖᓪᓗ ᐊᖑᓇᓱᓐᓂᖃᕌᖓᑕ. ᐅᖃᐅᓯᐅᔪᒻᒪᑦ ᐃᓪᓗᒻᒥᑦ, ᐅᖃᔪᒻᒪᑦ ᑕᒪᒃᑯᐊ 
ᑲᔪᓯᕙᓪᓕᐊᔭᕆᐊᖃᓕᕐᖓᑖᓛᖅᖢᓂ. 
ᒥᓂᔅᑕ, ᑐᓴᖅᑎᑦᓯᔪᓐᓇᖅᐸ ᑕᒪᒃᑯᓇᖓ ᐱᓇᓱᑦᑕᐅᓯᒪᓕᖅᑐᓂᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐃᓄᓕᕆᔨᒃᑯᓐᓄᑦ ᒥᓂᔅᑕ, ᒥᔅ ᓇᑲᓱᒃ. 
 
ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. (ᑐᓵᔨᑎᒍᑦ) ᑖᒃᑯᐊ 
ᓄᖑᕝᕚᓪᓕᖁᓪᓗᒋᑦ ᐊᒃᖢᐃᓗᐊᖅᑐᑦ ᐱᓪᓗᒋᑦ, ᐋᒃᑑᕝᕙᒥ ᐃᓱᒪᓕᐅᖅᑐᖃᔪᒻᒪᑦ ᐱᓕᕆᐊᑦᓴᐃᑦ ᐊᒥᓲᔪᕗᑦ, 
ᖃᓄᐃᑦᑐᓂᑦ ᐃᑲᔪᖅᑐᐃᒍᓐᓇᒋᐊᑦᓴᑎᓐᓂᑦ. 
 
ᐊᑕᐅᓯᐅᙱᑦᑐᖅ ᐱᓇᓱᑦᑕᐅᓯᒪᓕᖅᑐᖅ ᑲᔪᓯᓯᒪᔪᑦ, ᐃᓚᖓᑦ ᐃᓅᓱᑦᑐᑦ ᐊᖑᓇᓱᑦᑎᑕᐅᑉᓗᑎᒃ, 
ᑳᓐᑐᕌᖅᑎᑦᓯᓯᑉᓗᑕ ᐊᐅᓚᕈᔾᔨᐅᕙᑦᑐᒥᑦ ᑕᒫᓂ ᐃᖃᓗᓐᓂ ᐊᖑᓇᓱᑦᑎᔪᓐᓇᓚᐅᖅᑕᖏᑦ ᐃᓅᓱᑦᑐᑦ, 
ᓂᕿᑦᓴᖃᕈᓐᓇᖅᑎᑦᓯᓚᐅᖅᑐᑦ ᐃᓐᓇᕐᓂᑦ. ᑭᓯᐊᓂ ᐱᒋᐊᒃᑲᓐᓂᕈᓐᓇᖅᓯᒪᙱᓇᑦᑕ ᐊᓯᖏᓐᓂᒃ.  
 
ᑎᒥᐅᔪᓂᑦ ᓄᓇᕗᒻᒥᑦ ᐱᓕᕆᖃᑎᖃᖅᐸᓪᓕᐊᓯᒪᒐᓗᐊᖅᑐᓂ, ᑕᐃᒪᐃᒍᒪᒐᔭᕐᓂᕈᑎᒃ. ᑭᓯᐊᓂᑦᑕᐅᖅ 
ᐊᔾᔨᒌᔾᔮᙱᒻᒥᒻᒪᑦ, ᖃᓅᖅ ᐊᔭᐅᖅᑐᐃᒍᒪᒻᒪᖔᕐᒥᑦ, ᐱᔨᑦᓯᕈᒪᒻᒪᖔᕐᒥᓘᓐᓃᑦ ᐊᓯᐊᒍᑦ. ᐱᕙᓪᓕᐊᔪᓕᕆᔨᒃᑯᓪᓗ 
ᐃᖏᕐᕋᔪᓕᕆᔨᒃᑯᑦ ᐱᓇᓱᖃᑎᒋᓯᒪᒻᒥᔭᕗᑦ, ᑮᓇᐅᔭᖃᖅᑎᑦᓯᖃᓐᓂᖁᑉᓗᒋᑦ ᓄᓇᓖᑦ ᐊᖑᓇᓱᑦᑐᓕᕆᔨᖏᓐᓂᑦ 
ᐃᓐᓇᐃᑦ ᐃᓄᕈᕐᒥᑕᕐᓂᑦ ᐊᑐᐃᓐᓇᖃᖅᑎᑕᐅᖃᑦᑕᖁᑉᓗᒋᑦ, ᐅᖃᓯᐅᖃᑦᑕᖅᓯᒪᒻᒪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᑕᒪᒃᑯᐊ ᐱᒋᐊᖅᑕᐅᓚᐅᕐᒪᑦ. 21-22, ᒪᒃᐱᖅᑐᒐᖅ 5ᖓᓂ, 
ᑮᓇᐅᔭᑎᒍᑦ ᐃᑲᔫᓯᐊᑦ ᖃᑦᓯᐅᖃᑦᑕᕐᒪᖔᑦ ᓇᓗᓇᐃᖅᓯᒪᖏᒻᒪᑕ. 2021 ᑮᓇᐅᔭᖅᑐᕈᑎᖏᑦ ᕿᒥᕐᕈᓇᓚᐅᖅᑐᑦ, 
ᑕᒫᓂ $900.0000.00 ᑐᓚᐅᖅᖢᓂ ᑕᐃᓐᓇ ᑳᓐᑐᕌᖅ 2023ᒥ. ᖃᓄᖅ ᑖᒃᑯᐊ ᐅᓂᒃᑳᑦ ᐊᑐᖅᑕᐅᖃᑦᑕᖅᐸᑦ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐃᓄᓕᕆᔨᒃᑯᓐᓄᑦ ᒥᓂᔅᑕ, ᒥᔅ ᓇᑲᓱᒃ. 
 



ᕿᑎᖅᑰ, ᒫᑦᓯ 6, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᓪᓗ ᐊᐱᕆᒋᐊᒃᑲᓐᓂᕋᕕᑦ. (ᑐᓵᔨᑎᒍᑦ) ᑕᐃᓐᓇ 
ᑭᖑᓪᓕᖅᐹᖅ ᐊᐱᖅᑯᑦ ᐅᑎᕐᕕᒋᓗᒍ, ᕿᑭᖅᑕᕐᔪᐊᕐᒥ ᐱᒋᐊᓕᓵᓚᐅᕐᒥᔪᒍᑦ ᐊᖑᓇᓱᑦᑏᑦ ᐊᑭᓕᖅᑕᐅᓪᓗᑎᒃ 
ᐊᐅᓪᓚᐅᔾᔨᖃᑦᑕᕐᓂᖏᓐᓂᑦ ᐱᒋᐊᖅᑎᑦᑎᓚᐅᕐᒪᑕ. 
 
ᐊᒻᒪᓗ, ᑖᒃᑯᐊ ᐃᓄᓕᕆᔨᒃᑯᑦ; ᐃᓛᒃ ᐅᓄᕈᓘᔭᖅᑐᓂᑦ ᐃᓱᒪᒃᓴᖅᓯᐅᕈᑎᖃᖃᑦᑕᕆᐊᖃᕋᑦᑕ, ᐊᒻᒪᓗ 
ᐅᖃᐅᓯᖃᖅᑎᒡᓗᑕ. ᐊᒻᒪᓗ ᑖᓐᓇ ᐊᐱᖅᑯᑎᒋᖅᑲᐅᔭᐃᑦ, ᑕᒪᑐᒪᓂᐅᖏᑦᑐᖅ ᓯᕗᓂᒃᓴᑎᓐᓂ 
ᐸᕐᓇᐅᓯᐊᕆᔪᓐᓇᖅᑕᕗᖅ ᑲᔪᓯᑎᒡᓗᒋᑦ. ᐱᓕᕆᒃᓴᑦ ᑕᐃᒪᓐᓇᑎᒋᐊᓘᔾᔮᕋᓱᒋᓚᐅᖏᑕᕋᓗᐊᕗᑦ, ᐱᓕᕆᐊᒃᓴᑦ 
ᐅᓄᖅᑐᑲᓪᓚᐅᒻᒪᑕ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᒥᔅᑕ ᕼᐃᒃᔅ, ᑐᒡᓕᐊ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, ᐱᔭᒃᓴᑦ ᐅᓄᖅᑐᕈᓘᔭᐅᖃᑦᑕᖅᑐᑦ, ᑭᓯᐊᓂᑦᑕᐅᖅ ᖃᐅᔨᓴᐃᓂᖅ 
ᐊᑐᖅᖢᒍ ᑮᓇᐅᔭᖅᑐᖅᑐᕐᔪᐊᒻᒪᕆᐊᓗᖃᑦᑕᕐᒪᑦ. 
 
ᒪᑉᐱᖅᑐᒐᖅ 66ᒥ, 2023−ᒧᑦ ᓄᓇᕗᒻᒥ ᐅᖃᖅᓯᒪᒻᒪᑦ, ᑖᓐᓇ ᐱᓕᕆᐊᕗᑦ ᑖᓐᓇᐅᖅᑲᐅᑎᓪᓗᒍ ᐅᓂᒃᑳᓂᑦ 
ᓴᖅᑭᑦᑎᓂᐊᓚᐅᖅᓯᒪᔪᖅ ᐊᑐᓕᖁᔭᕐᓂᑦ ᐃᓗᓕᖃᐅᖅᖢᑎᒃ, ᐊᒻᒪᓗ ᑖᓐᓇ ᑎᑎᕋᖅᑕᐅᓕᖅᑎᓪᓗᒍ 
ᐊᑐᓕᖁᔭᓕᐅᕈᓐᓇᖅᓯᓚᐅᙱᑦᑐᑦ. 
 
ᓂᕆᐅᓐᓂᖃᓚᐅᖅᓯᒪᒐᓗᐊᕋᑦᑕ, ᑖᒃᑯᐊ ᐃᓄᓕᕆᔨᒃᑯᓐᓄᑦ ᐊᑐᖅᑕᐅᖃᑦᑕᕐᓂᐊᓚᐅᕐᒪᑦ ᐱᓕᕆᔾᔪᑎᒋᔭᐅᓗᓂ, 
ᐊᒻᒪᓗ ᐱᖁᔭᕐᔪᐊᑦ ᑕᒪᒃᑯᐊ ᕿᒥᕐᕈᓇᖅᑕᐅᓗᑎᒃ. 
 
ᑖᒃᑯᐊ ᑮᓇᐅᔭᒃᑲᓐᓂᕐᓂᑦ ᑕᐃᒪ ᐊᑐᕆᐊᖃᓯᓚᐅᕆᕗᑦ, ᖃᐅᔨᒪᒡᓗᖓᓗ ᑖᓐᓇ ᒥᓂᔅᑕᕆᔭᐅᔪᖅ, ᐃᒻᒪᖄ 
ᑮᓇᐅ.ᒃᑲᓐᓂᕐᓂᑦ ᑐᒃᓯᕋᕐᓂᐊᖅᑐᑦ. ᒥᓂᔅᑕᓗ, ᐅᓂᒃᑳᖅᑲᐅᒻᒪᑦ ᓯᕗᔪᐊᑉᐸᓪᓕᐊᔾᔪᑏᑦ ᑕᒪᒃᑯᐊ ᓇᓗᓈᕿᓕᖅᑐᑦ 
ᐊᑐᓕᖁᔭᖅᑕᖃᓚᐅᖏᒻᒪᑦ. ᐅᓇ ᐊᐱᖅᑯᑎᒋᔪᒪᓪᓗᒍ, ᓯᕗᓪᓕᖅᐹᖅ ᐊᒻᒪᓘᓐᓃᑦ ᑕᐃᒃᑯᐊ ᐊᑐᓕᖁᔭᐃᑦ 
ᓯᕗᒧᐊᖅᑎᑕᐅᕙᓪᓕᐊᓗᑎᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ, ᒥᔅ ᓇᑲᓱᒃ. 
 
ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. (ᑐᓵᔨᑎᒍᑦ) ᐄ’, 
ᐊᒃᓱᕉᑎᒌᓐᓇᓂᐊᖅᐸᕗᑦ, ᐃᑲᔪᖅᓲᑎᒋᔭᐅᔪᓐᓇᕐᒪᑦ. ᐊᒻᒪᓗ, ᑮᓇᐅᔭᑦ ᑕᐃᒃᑯᐊ 
ᐋᖅᑭᑦᑕᐅᕐᖓᐅᑎᒋᖃᑦᑕᓚᐅᖅᑕᖏᑦ. ᑕᐃᒪ ᑮᓇᐅᔭᖅᑐᕐᓂᐊᖅᑐᖅ ᐱᕕᑐᓂᐊᖅᖢᓂᓗ, ᑕᒫᓂ $100 ᒥᓕᐊᓐᓂᑦ 
ᐅᖃᐅᓯᖃᖅᐳᒍᑦ. ᐃᓄᓕᒫᖅᑎᑦᑎᓂᐊᕈᑦᑕ, ᕿᒥᕐᕈᓇᑦᑕᐅᓂᐊᖅᐸᓪᓗ ᑖᓐᓇ, ᐅᖃᖅᑲᐅᒐᑦᑕ ᐊᑕᐅᓯᐅᖏᑦᑐᓂᑦ 
ᐱᒋᐊᖅᑎᑦᑎᓇᓱᑦᑐᒍᑦ, ᐅᖃᖅᑲᐅᒐᒪᓗ ᑭᓯᐊᓂ ᑕᐃᒃᑯᐊ ᒐᕙᒪᐃᑦ ᐃᖏᓛᖅᑐᑦ ᑕᐃᒃᑯᓄᖓ 
ᐋᖅᑭᒃᓱᖅᑕᐅᓛᖅᑐᖅ. ᒫᓐᓇ ᓵᖓᓂᕗᑦ ᑖᒃᑯᐊᖑᓪᓗᑕ ᒐᕙᒪᐅᓪᓗᑕ, ᐊᒻᒪᓗ ᑕᐃᒃᑯᐊ ᑕᒻᒪᖅᓯᒪᔪᖅᓯᐅᖅᑎᐅᑉ 
ᐅᓂᒃᑳᓕᐊᕕᓂᖏᑦ ᐅᓄᖅᑐᑦ ᑕᐃᑲᖔᖅᑐᑦ ᐱᔭᕇᓚᐅᙱᒻᒥᒐᑦᑎᒃᑯᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖃᐅᔨᒪᓂᐊᖅᐳᓯ ᐊᐱᖅᓱᓐᓇᖅ ᐃᓱᓕᒻᒪᑦ. 7, ᑎᑎᖅᑲᑎᒍᑦ ᐊᐱᖅᑯᑏᑦ, 8, ᑎᑎᖅᑲᑎᒍᑦ 
ᐊᐱᖅᑯᑎᕕᓂᕐᓄᑦ ᑭᐅᔾᔪᑏᑦ, 9, ᒪᑐᐃᖅᓯᔾᔪᑎᓄᑦ ᑭᐅᔾᔪᑏᑦ, 10, ᑭᐅᔾᔪᑏᑦ ᐊᑐᕈᒫᕐᓂᐊᖅᑐᑦ ᐅᖃᐅᓯᖏᓐᓄᑦ, 
11, ᑭᐅᔾᔪᑏᑦ ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑏᑦ, 12, ᐊᑎᓕᐅᖅᓯᒪᔪᑦ ᑐᒃᓯᕋᐅᑎᓄᑦ ᑭᐅᔾᔪᑏᑦ, 13, ᑲᑎᒪᔨᕋᓛᑦ 
ᑲᑎᒪᔨᕋᓛᖑᑲᐃᓐᓇᖅᑐᓪᓗ ᐅᓂᒃᑳᖏᑦ ᕿᒥᕐᕈᓇᓚᐅᖅᑎᓪᓗᒋᑦ ᐱᖁᔭᒃᓴᓂᑦ ᐊᓯᖏᓐᓂᒡᓗ, 14, ᑎᑎᖅᑲᑦ 
ᓴᖅᑭᑕᐅᓂᖏᑦ. ᓄᓇᓕᓐᓂ ᐱᔨᑦᓯᖅᑏᑦ ᒥᓂᔅᑕᖓᑦ, ᒥᔅᑕ ᔪᐊᓇᓯ. 
 

ᑲᑎᒪᔾᔪᑎᒃᓴᖅ 14: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 377 - 6(2): ᓄᓇᕗᑦ ᒐᕙᒪᒃᑯᑦ 2022-2023 ᑳᓐᑐᕌᖓ ᓂᐅᕕᕐᓂᕐᒧᑦ ᐊᒻᒪᓗ  

ᐊᑐᖅᑐᐊᓂᕐᒧᑦ ᖃᓄᐃᓕᐅᕐᓂᐅᔪᓄᑦ ᐅᓂᒃᑳᑦ (ᔪᐊᓇᓯ) 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑦᑐᖓ ᒪᓕᒐᓕᐅᒃᕕᒻᒧᑦ 
ᓴᖅᑭᑦᓯᔪᓐᓇᕋᒪ, 2022-2023 ᓄᓇᕗᑦ ᒐᕙᒪᒃᑯᑦ ᑳᓐᑐᕌᖓ ᓂᐅᕕᕐᓂᕐᒧᑦ ᐊᒻᒪᓗ ᐊᑐᖅᑐᐊᓂᕐᒧᑦ 
ᖃᓄᐃᓕᐅᕐᓂᐅᔪᓄᑦ ᐅᓂᒃᑳᑦ. ᖁᔭᓐᓇᒦᒃ, ᐅᖃᖅᑏ.  
  
ᐅᖃᖅᑎ (ᑐᓵᔨᑎᒍᑦ): 16, ᐱᖁᔨᕗᖔᓕᐅᕐᓂᐊᓂᕐᒧᑦ ᖃᐅᔨᒃᑲᐅᑦ ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒋᑦ, 17, 
ᐱᖁᔨᕗᖔᕈᑏᑦ, 18, ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᐱᑯᔭᒃᓴᑦ, 19, ᑐᒡᓕᐊᓂ ᐅᖃᓕᒫᖅᑕᐅᓂᖏᑦ 
ᐱᖁᔭᒃᓴᑦ, 20, ᑲᑎᒪᑐᐃᓐᓇᕐᓂᖅ ᐃᓱᒪᒃᓴᖅᓯᐅᕈᑎᒋᔭᐅᑎᓪᓗᒋᑦ ᐱᖁᔭᒃᓴᑦ ᐊᓯᖏᓪᓗ, ᐱᖁᔭᒃᓴᖅ 43, 50, 64, 
67, 68, 69, 70, 71, ᐊᒻᒪᓗ 72. 
 
ᒥᔅᑕ ᓴᕕᑲᑖᖅ, ᐃᒃᓯᕙᐅᑕᕆᔭᐅᓗᓂ, ᐊᒻᒪᓗ ᐱᔪᓐᓇᕐᓂᖅᑖᕆᓯᒪᔭᕋ ᐱᕈᔨᕗᖔᕈᑦ 44 - (2), ᑲᑎᒪᔨᕋᓛᑦ 
ᑲᑎᒪᐃᓐᓇᕐᓂᐊᖅᐳᑦ ᑭᓯᐊᓂ ᐃᓱᓕᑦᑎᒍᑎᒃ ᑲᑎᒪᔾᔪᑎᕕᓂᕐᓂᑦ. ᖁᓛᓂ ᓄᖅᑲᖓᓚᐅᑲᓐᓂᐊᖅᐳᒍᑦ, 1−ᒥᖔᖅ 
ᐅᑎᕐᓂᐊᖅᐳᓯ. ᐃᖅᓱᑦᑏ. 
 
>>ᓄᖅᑲᑲᐃᓐᓇᖅᑐᑦ 11:54 ᐊᒻᒪᓗ ᑲᑎᒪᑐᐃᓐᓇᕐᓂᖅ ᐱᒋᐊᖅᑐᖅ 13:30 
 
ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ ᒪᓕᒐᒃᓴᐃᑦ ᐊᓯᖏᓪᓗ 

 
ᐃᒃᓯᕙᐅᑕᖅ (ᔫ ᓴᕕᑲᑖᖅ): ᑐᓴᖅᓴᐅᔫᖅ? (ᑐᓵᔨᑎᒎᓕᖅᑐᖅ) ᑲᑎᒪᑐᐃᓐᓇᕆᐊᓚᐅᕐᒥᑕ. ᒫᓐᓇ 
ᑲᑎᒪᑐᐃᓐᓇᖅᑎᓪᓗᑕ ᐅᑯᓂᖓ ᐱᓕᕆᐊᒃᓴᖃᖅᑐᒍᑦ ᐱᖁᔭᒃᓴᖅ 43, 56, 64, 67, 68, 69, 70, 71, ᐊᒻᒪ 72. 
ᖃᓄᐃᓕᐅᕈᒪᕙ ᑲᑎᒪᔨᕋᓛᑦ? ᒥᔅᑕ ᒪᓕᑭ. 
 
ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᓂᖓ ᑲᑎᒪᔨᔾᔪᑎᖃᕈᒪᔪᒍᑦ ᕿᒥᕐᕈᓇᒃᑕᐅᑎᓪᓗᒍ ᐱᖁᔭᒃᓴᖅ 
ᑮᓇᐅᔭᖅᑐᕈᑎᒃᓴᓄᑦ ᐊᐅᓚᔾᔪᑎᒃᑲᓄᑦ ᐊ ᑕᑐᕈᒫᕐᓂᐊᖅᑐᑦ 2025-2026-ᒥ. ᑎᑎᖅᑲᓪᓗ ᐸᐃᑉᐹᑦ ᑖᒃᑯᐊ 
ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐱᖏᓐᓂᒃ ᑲᒪᓂᐊᖅᑎᓪᓗᑕ ᐱᔭᕇᖅᐸᑦ. ᐊᒻᒪᓗᑦᑕᐅᖅ ᐱᕕᖃᕈᑦᑕ, 
ᐃᖏᕐᕋᔾᔪᑎᓕᕆᔨᒃᑯᑦ ᐊᒻᒪ ᐱᖁᑎᕐᔪᐊᓕᕆᔨᒃᑯᑦ ᑲᒪᒋᔭᖓᑦ, ᑖᓐᓇ ᐱᔭᕇᖅᐸᑦ ᐃᓄᓕᕆᔨᒃᑯᓐᓄᑦ 
ᑲᒪᒋᓂᐊᕐᓗᑎᒋᑦ ᐊᑐᕈᒫᖅᑕᖏᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᐊᖏᖅᐱᑖᖅ, ᑖᒃᑯᐊ ᓯᕗᓪᓕᖅᐸᒥᒃ ᐊᑐᕈᒫᖅᑕᖏᓐᓂᒃ ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᑦ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᑯᓱᒐᖅ, ᑐᙵᓱᒋᑦ. ᐃᖅᑲᓇᐃᔭᖅᑎᑦᑎᑦ ᑕᐅᓄᙵᖃᑎᒋᔪᒪᕕᒌᑦ? ᒥᓂᔅᑕ 
ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔨᕋᓛᑦ ᐊᖏᖅᐹᑦ ᒥᓂᔅᑕ ᐃᖅᑲᓇᐃᔭᖅᑎᖏ ᑕᐅᓄᖓ ᓵᔅᓯᓐᓄᐊᖁᓪᓗᒋᑦ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᖅᓱᒃᑏ, ᑖᒃᑯᐊ ᐃᓯᖅᑎᓚᐅᒃᑭᑦ. ᑎᑎᖅᑕᐅᓯᒪᓂᐊᕐᒪᑦ ᒥᔅᑕ ᑯᓱᒐᖅ ᑭᓇᒃᑰᒪᖔᑕ 
ᑕᐃᑲᐃᓐᓇᑭᑦ ᑖᒃᑯᐊ ᐱᖃᑎᔭᑎᑦ. 
 
ᒪᓕᒐᒃᓴᖅ 70 − ᑮᓇᐅᔭᑦ ᐊᑐᖅᑐᒃᓴᑦ (ᐊᐅᓚᔾᔪᑎᓄᑦ ᐋᖅᑭᐅᒪᔾᔪᑎᓄᓪᓗ) ᐱᖁᔭᖅ, 2025-2026 − 

ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙᓂ ᐱᖃᑎᒋᔭᒃᑲ ᐋᓪᓚᐅᖏᑦᑐᖅ 
ᒪᓕᒐᓕᐅᕐᕕᒻᒧᑦ, ᑕᓕᖅᐱᓐᓄᑦ ᐃᐅᕆᓐ ᑕᕗᕈᓪ, ᐊᖓᔪᖅᑳᕆᔭᐅᔪᖅ ᐊᒡᓚᒃᑎᓄᓪᓗ ᐊᒡᓚᕕᒻᒥᓗ ᐊᖓᔪᖅᑳᖅ 
ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐊᒻᒪ ᓲᓪ ᕙᐅᑎ, ᑮᓇᐅᔭᓕᕆᔨᖓᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᑖᒃᑯᐊ ᒥᓂᔅᑕ ᑲᑎᒪᔨᕋᓛᑦ ᒪᑐᐃᕈᑎᖏᓐᓄᑦ ᐅᖃᐅᓯᓕᖃᓚᐅᕐᒪᑕ 
ᑭᓱᑐᐃᓐᓇᕐᓄᑦ ᑐᕌᖓᔪᓂᒃ ᐅᖃᐅᓯᒃᓴᖃᖅᐱᓰᑦ? ᐃᓗᓕᑯᓘᔭᖏᓐᓄᑦ ᐊᐱᖅᑯᑎᓐᓅᓚᐅᖏᓐᓂᑎᓐᓂ. 
ᐱᑕᖃᖏᒪᑦ, ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᒪᑉᐱᒐᖓᓂ MIV, M4-3, ᐊᒻᒪ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 
ᐊᑦᑕᐅᓯᕐᒥᒃ ᒪᑉᐱᒐᓕᒃ ᑖᓐᓇ. ᒥᔅᑕ ᖂᑭᐊᖅ. 
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᖅᐹᒥᒃ ᖁᔭᓐᓇᒦᕈᒪᔭᕋ ᒥᓂᔅᑕ ᐃᓕᓴᕆᓗᒍᓗ ᑖᒃᑯᐊ 
ᓄᓇᓕᖕᓄᑦ ᑕᓗᕐᔪᐊᕐᒥ, ᑕᓗᕐᔪᐊᕐᒨᓚᐅᕐᒪᑦ ᕖᕝᕗᐊᕆᒥ. ᖁᔭᓐᓇᒦᒃ, ᒥᔅᑕ ᑕᕗᕈᓪ ᒫᓐᓇᕋᑖᖑᓚᐅᖅᑐᖅᑕᐅᖅ 
ᑎᑎᕋᐅᓯᐊᓚᐅᕋᒪ ᖁᔭᓐᓇᒦᕈᒪᔭᒃᑲ ᑖᒃᑯᐊ ᒥᔅᑕ ᑕᕗᕈᓪ. ᐊᒻᒪᓗᒃᑕᐅᖅ ᑕᓗᕐᔪᐊᕐᒥ ᐃᒡᓗᓕᕆᔨᒃᑯᓐᓄᑦ ᐊᒻᒪ 
ᐊᐱᖅᑯᑎᒃᓴᖃᕋᒪ ᖃᑦᓯᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐊᖓᔪᖅᑳᖃᕐᕕᖏᑦ ᑕᒪᒃᑯᐊ ᐃᓐᓄᒃᓯᒪᖏᓚᑦ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐃᖅᑲᓇᐃᔮᒃᓴᑦ ᐃᓐᓄᒃᓯᒪᖏᑦᑐᑦ 
ᑕᓪᓕᒪᐅᔪᑦ ᐊᒻᒪᓗᑦᑕᐅᖅ ᐊᖓᔪᖅᑳᖃᕐᕕᒃ ᐊᐅᓚᑦᑎᔨᐅᔪᕐᓗᑦ ᐊᒻᒪ ᐊᑯᓐᓂᖅᓱᖅᑐᓪᓗ ᐊᖓᔪᖅᑳᖑᓂᕐᒧᑦ ᒪᕐᕉᒃ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᖂᑭᐊᖅ. 
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᒃᑑᕝᕙ 2016-ᖑᑎᓪᓗᒍ ᒥᓂᔅᑕ ᓄᓇᕗᒻᒧᑦ 
ᐃᒡᓗᓕᕆᔨᕐᔪᐊᒃᑯᓐᓄᑦ ᓴᖅᑭᑦᑎᓚᐅᕐᒪᑕ ᐸᕐᓇᐅᑎᒥᒃ ᐃᒡᓗᓕᕆᓂᕐᒧᑦ ᐊᐅᓚᑎᔾᔪᑎᓄᑦ ᐸᕐᓇᐅᑎᐅᔪᖅ ᓄᓇᕗᑦ 
ᒐᕙᒪᒃᑯᖏᑦᑕ ᓯᕕᑐᔪᒧᑦ ᐃᓗᐃᑦᑑᓈᖅᓯᒪᔪᒍᑦ ᐊᖏᕐᕋᖃᖏᑦᑐᓄᑦ ᐃᒡᓗᓕᖃᖅᑎᑦᑎᓂᕐᒧᓪᓗ 
ᐅᐸᓗᖓᐃᔭᐅᑎᖏᓐᓂ. ᐃᒃᓯᕙᐅᑖᖅ, ᖃᓄᑎᒋᓪᓕᑖᓐᓇ ᐸᕐᓇᐅᑎ ᑭᖑᕙᖅᓯᓂᐊᖅᐸ ᓄᓇᕗᑦ 3000 
ᐸᕐᓇᐅᑎᖓᓂᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᑖᒃᑯᐊ ᐅᓄᖅᑐᑦ 
ᐃᖅᑲᓇᐃᔭᖅᑕᐅᔪᑦ ᑲᔪᓯᔪᑦ 2016-ᒥᓂᑦ, ᑖᒃᑯᐊ ᐱᖃᓯᐅᔾᔨᓯᒪᔪᑦ ᑖᒃᑯᓄᖓ ᐃᖅᑲᓇᐃᔭᖃᑎᖃᖅᖢᑎᒃ ᓄᓇᕗᑦ 
3000 ᐊᑐᓕᖅᑎᑕᐅᕙᓪᓕᐊᓪᓗᓂᓗ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᖂᑭᐊᖅ. 
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᓯᐊᓄᐊᕐᓂᐊᕈᒪ ᒪᓕᒐᓕᐅᖅᑎᐅᖃᑎᒃᑲ ᐊᐱᖅᑯᑎᒃᓴᖃᕈᑎᒃ 
ᐊᐱᕆᓂᐊᕆᕗᑦ. ᐄᐳᓘ 13-ᖑᑎᓪᓗᒍ 2022-ᒥ, ᒐᕙᒪᑐᖃᒃᑯᑦ ᓄᓇᖃᖅᑳᖅᓯᒪᔪᓂᒃ ᒥᓂᔅᑕᖓ 
ᐅᑭᐊᖅᑕᐅᖅᒥᐅᓯᕆᓂᕐᒧᓪᓗ. ᑐᓴᖅᑎᑦᑎᓚᐅᕐᒪᑦ 2022-ᒥ ᒐᕙᒪᑐᖃᒃᑯᑦ ᑮᓇᐅᔭᖅᑐᕈᑎᒃᓴᖓᑦ $300-ᒥᓕᐊᓐᓂᒃ 
ᑮᓇᐅᔭᓂᒃ ᐊᑐᖅᓂᐊᕐᒪᑕ ᓴᓇᖁᓪᓗᒋᑦ ᓄᓇᓕᖅᐸᐅᔭᓂᒃ ᓄᓇᓕᖕᓂ ᐅᖓᓯᒃᑐᓂᒃ, ᓄᓇᖃᖅᑳᖅᓯᒪᔪᓪᓗ 
ᐃᒡᓗᓕᕆᓂᕐᒧᑦ ᐸᕐᓇᐅᑎᖏᓐᓄᑦ. ᖃᓄᑎᒋᓕ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑕᒪᑐᒧᖓ ᐱᓕᕆᖃᑕᐅᓯᒪᕙᑦ 
ᓴᓇᔭᐅᑎᓪᓗᒍ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᑖᒃᑯᐊ ᐊᔾᔨᑎᐊᖏᑦ 
ᒐᕙᒪᑐᖃᒃᑯᑦ ᑐᓴᖅᑎᑦᑎᔭᕌᖓᒥᒃ ᐊᑯᓂᑲᓪᓚᕈᓗ ᑕᐃᒃᑯᐊ ᓴᖅᑭᑎᑦᑎᓇᓱᓲᖑᒻᒪᑕ ᐅᕙᑎᓐᓄᑦ 
ᑎᑭᓐᓇᓱᖃᑦᑕᕐᒪᑕ ᑖᒃᑯᐊ ᓄᓇᓕᖅᐸᐅᔭᓄᑦ. ᐅᑕᖅᑭᒐᑦᑕ ᓱᓕ ᑖᓐᓇ ᐱᔭᕇᖅᑕᐅᓇᓱᓐᓂᖓᓄᑦ ᑖᓐᓇ 
ᒐᕙᒪᑐᖃᒃᑯᓐᓂᑦ ᓴᖅᑭᑕᐅᓚᐅᕐᒪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᖂᑭᐊᖅ. 
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐊᓯᐊᓄᑦ ᐊᐱᖅᑯᑎᓐᓄᑦ ᐊᐱᕆᒃᑲᓐᓂᕐᓂᐊᖅᐳᖅ 
ᐊᓯᐊᓄᐊᕐᓂᐊᕈᕗᖓ. ᒪᐃ 2022-ᖑᑎᓪᓗᒍ ᓄᓇᕗᑦ ᑐᙵᕕᒃᑯᑦ ᓴᖅᑭᑦᑎᓚᐅᖅᓯᒪᒻᒪᑕ ᓄᓇᕗᒻᒥ ᐃᓄᐃᑦ 
ᐃᒡᓗᑖᖅᑎᑕᐅᓂᖏᓐᓄᑦ ᐸᕐᓇᐅᑎᓂᑦ ᐊᐅᓚᔾᔭᐃᒐᓱᐊᕈᑏᑦ. ᐸᕐᓇᐅᑎ ᐅᖃᖅᓯᒪᓚᐅᖅᓯᒪᔪᑦ ᓄᑖᒡᒎᖅ ᐃᓄᖕᓄᑦ 
ᑎᒥᖁᑎᒋᔭᐅᔪᖅ ᓴᖅᑭᑕᐅᓂᐊᕐᒪᑦ ᐃᒡᓗᓕᕆᓂᕐᒧᑦ ᑮᓇᐅᔭᖃᖅᑎᑕᐅᖁᓪᓗᒋᑦ ᐃᓄᐃᑦ ᐃᒡᓗᑖᖁᓪᓗᒋᑦ. 
ᓄᓇᖃᖅᑐᓪᓗ ᓄᓇᓖᓪᓗ ᒐᕙᒪᖏᑦ, ᓄᓇᕘᓪᓗ ᒐᕙᒪᒃᑯᖏᑕ ᐊᒻᒪᓗᑦᑕᐅᖅ ᑲᓇᑕᐅᑉ ᒐᕙᒪᒃᑯᖏᑦ ᐱᒻᒪᕆᐅᓪᓗ 
ᑕᐃᒃᑯᐊ ᐱᓕᕆᖃᖃᑕᐅᔪᑦ. 
 
ᐊᐱᖁᑎᒐ ᐃᒃᓯᕙᐅᑖᖅ, ᖃᓄᑎᒋ ᑖᓐᓇ ᐃᓄᐃᑦ ᓄᑖᑦ ᐃᓄᐃᑦ ᐃᓄᖕᓄᑦ ᐃᒡᓗᓕᕆᓂᕐᒧᑦ 
ᑎᒥᖁᑖᕆᔭᐅᓂᐊᖅᑐᖅ, ᐃᖅᑲᓇᐃᔭᖅᓯᒪᓕᖅᐹ ᑲᒪᒋᔭᐅᖃᑦᑕᓚᐅᖅᑐᓂᒃ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐱᔭᕐᓂᖅᑐᑯᓗᒃ. 
ᐃᖅᑲᓇᐃᔭᖅᑕᐅᓯᒪᖏᑦᑐᖅ ᓱᓕ, ᑖᓐᓇ ᐅᕙᑦᑎᓐᓄᑦ ᑲᒪᒋᔭᐅᓯᒪᖏᑦᑐᖅ, ᑐᙵᕕᒃᑯᓪᓗ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᖂᑭᐊᖅ. 
 
ᖂᑭᐊᖅ (ᑐᓵᔨᑎᒍᑦ): ᐊᒻᒪ ᐊᐱᖅᓱᑲᓐᓂᖅᑎᓐᓂᐊᕆᕙᑕ ᒪᓕᒐᓕᐅᖅᑎᐅᖃᑎᒃᑲ. ᑭᖑᓪᓕᖅᐹᖑᓂᐊᖅᑐᖅ 
ᐊᐱᖅᑯᑎᓐᓂ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐆᒃᑐᕋᐅᑎᖏᑦ 2025-2026-ᒧᑦ ᐱᓕᕆᐊᒃᓴᓄᑦ ᐸᕐᓇᐅᑎᖏᓐᓄᑦ 
ᐅᖃᖅᓯᒪᒻᒪᑕ. ᑖᒃᑯᐊ 2024-ᒥ ᒐᕙᒪᑐᖃᒃᑯᑦ ᓴᖅᑭᑦᑎᓚᐅᕐᒪᑕ ᐅᓄᑲᓪᓚᒃᑐᓂᒃ ᐱᓕᕆᔾᔪᑎᒃᓴᓂᒃ 
ᑮᓇᐅᔭᖃᖅᑎᑦᑎᑲᓐᓂᖅᖢᑎᒡᓗ ᐱᓕᕆᔾᔪᑕᐅᔪᓂᒃ ᑕᒫᓂ ᐃᑲᔪᖅᑐᐃᔾᔪᑎᖃᖁᓪᓗᒋᑦ ᐊᑭᑐᓗᐊᖏᑦᑐᓂᒃ 
ᐃᒡᓗᓕᕆᖁᓪᓗᒋᑦ ᑲᓇᑕᒥ. ᑖᒃᑯᐊ ᑮᓇᐅᔭᑦ ᖃᔅᓯᓂᒃ ᑐᓂᔭᐅᓂᐊᕐᒪᖔᑕ ᓄᓇᕗᒻ ᓱᓕ 
ᐃᓱᒪᓕᐅᕈᑕᐅᔭᕆᐊᖃᕐᒪᑕ. ᖃᓄᐃᓕᖓᓕᖅᐸᓕ ᖃᔅᓯᑦᑖᓚᑖᕐᓂᐊᕐᓂᕆᔭᕗᑦ ᓄᓇᕗᒻᒥ? ᑭᖑᓕᖅᐹᖅ ᑕᕝᕙ 
ᐊᐱᖅᑯᑎᒐ, ᐃᒃᓯᕙᐅᑖᖅ. ᒪᑉᐱᒐᕐᒧᑦ ᒪᑉᐱᖅᐸᑦ ᐊᐱᖅᑯᑎᒃᓴᖃᒃᑲᓐᓂᕐᓂᐊᖅᑐᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᐊᑐᐅᓯᕐᒥᒃ ᒪᑉᐱᒐᖃᕐᒪᑦ ᐃᖅᑲᐃᑎᑦᑎᕗᖓ ᐃᓕᔅᓯᓐᓄᑦ. 
ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ. ᑖᒃᑯᐊ ᑮᓇᐅᔭᓕᕆᔨᒥᒃ 
ᑕᐃᒃᑯᓄᖓ ᒪᒃᑯᒃᑐᒥᒃ ᑕᑯᔭᕆᐊᒃᓴᖅ ᐊᓕᐊᓇᐃᑦ, ᑕᑯᒐᒪ ᑕᐃᑲᙵ. ᒪᓕᒐᓕᐅᕐᕕᒻᒥ ᑕᐃᒪᓐᓇ 
ᐃᓯᖅᑎᑦᑎᔪᓐᓇᕈᑦᑕ ᓱᕈᓯᕐᓂᒃ ᓈᒻᒪᒃᑐᖅ. ᑭᓯᐊᓂᓕ ᐅᑕᖅᑭᒐᑦᑕ ᒫᓐᓇ ᑮᓇᐅᔭᖅᑐᕈᑎᒃᓴᓄᑦ, ᐃᒃᓯᕙᐅᑖᖅ. $25-
ᒥᓕᐊᓐᓂ ᑮᓇᐅᔭᑦ ᑕᐃᒃᑯᐊ ᖃᓄᐃᓕᓂᐊᕐᒪᖔᖅ ᐃᒃᓯᕙᐅᑖᖅ ᑖᓐᓇ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᖂᑭᐊᖅ. 
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᓗᓇᐃᕋᕕᐅᒃ ᑕᒪᓐᓇ. ᐊᓯᐊᓄᐊᕐᓂᐊᕆᕗᖓ ᓄᓇᓕᖏᓐᓂ 
ᐃᒡᓗᓕᕆᔨᕐᔪᐊᒃᑯᑦ ᐱᓪᓗᒋᑦ. ᓄᓇᕗᒻ ᐃᒡᓗᓕᕆᔨᕐᔪᐊᒃᑯᑦ 2023-2026-ᒧᑦ ᐸᕐᓇᐅᑎᖏᑦ ᐅᖃᖅᓯᒪᖕᒪᑕ ᑖᒃᑯᐊ 
ᐃᖅᑲᓇᐃᔭᖃᑎᖃᓕᕐᒪᑕ ᖃᐅᔨᒪᔨᑕᕐᒥᒃ ᐅᓂᒃᑳᓕᐅᖁᓪᓗᒋᑦ. ᓄᓇᓕᖕᓂ ᐃᒡᓗᓕᕆᔨᐅᔪᑦ ᑖᒃᑯᐊ 

ᒪᓕᒐᕆᓂᐊᖅᑕᖏᑦ ᖃᓄᐃᓕᖓᓂᐊᕐᒪᖔᑕ ᐃᒡᓗᓂ ᑐᓂᓯᐅᖅᑲᐃᔾᔪᑎᐅᖃᑦᑕᖅᑐᖅ. ᐊᒻᒪᓗᒃᑕᐅᖅ ᑎᒥᐅᑉ 
ᐋᖅᑭᒃᓱᖅᓯᒪᓂᖓ ᐋᖅᑭᒃᑕᐅᓂᐊᕐᒪᖔᖅ.  
 
ᐃᒃᓯᕙᐅᑖᖅ, ᐊᐱᖅᑯᑎ ᑖᒃᑯᐊ ᑕᕝᕗᖓ ᐅᓂᒃᑳᓂ ᖃᖓᒃᑯᑦ ᓴᖅᑭᑕᐅᓂᐊᖅᐸᑦ ᑖᓐᓇ ᒪᓕᒐᓕᐅᕐᕕᑉ ᐃᓗᐊᓂ? 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᑎᕐᔮᕐᔪᓪᓗᖓ, ᐅᖃᐅᓯᖃᖅᑎᓪᓗᖓ 
ᑮᓇᐅᔭᖃᖅᑎᑦᑎᔾᔪᑎᒃ ᑕᐃᓐᓇ $4-ᐱᓕᐊᓐᖏᓐᓃᑦᑐᖅ ᑮᓇᐅᔭᑦ ᐊᕐᕌᒍᑕᒫᑦ, ᐃᒻᒪᖄ $35-ᒥᓕᐊᓐ ᑮᓇᐅᔭᓂᑦ 
ᐃᖃᑦᑕᖅᑐᒍᑦ. ᑖᓐᓇ ᓇᓗᓇᐃᕋᓱᑐᐃᓐᓇᖅᑐᕋ, ᐱᔾᔪᑎᒋᓪᓗᒋᑦ ᑕᐃᒃᑯᐊ ᐊᐅᓚᑦᑎᔾᔪᑏᑦ ᕿᒥᕐᕈᓇᒃᑕᐅᓂᖏᑦ 
ᓴᖅᑭᑕᐅᓂᖏᑦ ᓴᖅᑭᑕᐅᓂᖏᑦ, ᐃᒃᓯᕙᐅᑖᖅ. ᑖᒃᑯᐊ ᐃᖅᑲᓇᐃᔭᖅᑕᐅᓂᖏᑦ ᑲᔪᓰᓐᓇᕐᓂᐊᖅᑐᑦ 
ᐅᖃᖃᑦᑎᖃᖅᐸᓪᓕᐊᔪᒍᓪᓗ ᐊᔾᔨᒌᙱᑦᑐᓂ ᐃᒡᓗᓕᕆᔨᓂ ᓄᓇᓕᓐᓂ. ᐊᔾᔨᒋᙱᑦᑐᓂᒃ ᑕᐃᒃᑯᐊ ᒫᓐᓇ, ᑕᕝᕙᓂ 
ᓴᖅᑭᑎᔨᒐᒃᓴᖏᑦᑐᒍᑦ ᓂᕈᐊᖅᑕᐅᓯᒪᓂᑦᑎᓐᓂ. ᑭᓯᐊᓂ ᕿᒥᕐᕈᓇᓛᖅᑕᕗᑦ ᑖᒃᑯᓂᖓ ᑕᐃᔅᓱᒪᓂᐅᓕᖅᐸᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᖂᑭᐊᖅ. 
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ, ᒥᓂᔅᑕ ᑭᐅᒐᕕᑦ. ᓂᕆᐅᑦᑎᐊᓚᐅᖃᒪ ᑖᒃᑯᓄᖓ 
ᓴᖅᑭᑕᐅᓂᒃᓴᖓᓂᒃ ᐃᖅᑲᓇᐃᔭᖅᑎᑕᐅᔪᒧᑦ ᑕᐃᒃᑯᐊ ᒫᓐᓇᒧᑦ ᓴᖅᑭᑕᐅᓂᐊᕋᓱᒋᓪᓗᒍ. ᑭᖑᓪᓕᕐᒥ 
ᓂᕆᐊᖅᑕᐅᔪᖃᖅᓯᒪᓕᖅᐸᑦ ᑖᒃᑯᐊ ᐊᐱᖅᑯᓲᑎᒋᒃᑲᓐᓂᓛᖅᐸᕗᑦ. ᐃᒃᓯᕙᐅᑖᖅ, ᓅᓐᓂᐊᖅᐳᖓ ᐊᓯᐊᓂᑦ 
ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 2025 ᐆᒃᑐᕋᐅᑎᓕᐊᑦ 2026-ᓄᑦ ᐱᓕᕆᐊᒃᓴᖏᑦ ᐅᖃᖅᓯᒪᖕᒪᑕ. 2023-2024, 
2024-2025-ᒥᓗ ᐃᒡᓗᓕᕆᔨᕐᔪᐊᒃᑯᑦ ᑖᒃᑯᐊᓂ ᕿᒥᕐᕈᓇᓚᐅᕐᒪᑕ ᒪᓕᒐᕆᓂᐊᖅᑕᖏᓐᓂᒃ ᐋᖅᑭᒃᓱᐃᓪᓗᑎᒃ 
ᓇᐅᒃᑰᖁᓪᓗᒋᑦ. ᑖᒃᑯᐊ ᐃᖅᑲᓇᐃᔭᖅᑕᐅᓂᐊᖅᑐᑦ ᑖᒃᑯᓂᖓ ᐊᒃᑐᐊᓂᖃᖅᑐᓄᑦ ᐊᒃᑐᖅᑕᐅᓯᒪᔪᓄᑦ 
ᐱᓕᕆᓂᐊᕐᒥᔪᖅ. ᐊᒻᒪ ᐅᖃᖅᓯᒪᔪᖅ ᑖᒃᑯᐊ ᓄᓇᕗᑦ ᐊᑐᓕᖅᑎᑦᑎᔾᔪᑎᒃᓴᐃᑦ ᑖᒃᑯᐊ ᓂᕆᐅᒋᔭᐅᔪᑦ 
ᓴᓇᔭᐅᓂᐊᕐᓂᖏᓐᓂᒃ ᒫᑦᓯ 31, 2025-ᒥ. 
 
ᐊᐱᖅᑯᑎ ᐅᓇ ᐃᒃᓯᕙᐅᑖᖅ, ᖃᓄᐃᑦᑐᓂᒃ ᐊᓯᔾᔩᔪᖃᕐᓂᐊᖅᐸ ᓄᓇᓕᖕᓂ ᐃᒡᓗᓕᕆᔨᕐᔪᐊᒃᑯᑦ 
ᒪᓕᒐᕆᓂᐊᖅᑕᖏᓐᓂᒃ ᐊᒻᒪᓗ ᖃᓄᖅ ᐋᖅᑭᒃᓱᖅᓯᒪᓂᕆᓂᐊᖅᑕᖏᑦ ᑕᐃᒃᑯᐊ ᑎᒥᑭᔫᑉ ᖃᓄᐃᓕᖓᓂᐊᖅᐸᑦ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐊᑐᐃᓐᓇᕈᕐᓂᐊᖅᑕᕗᑦ ᒫᔅᓯ 2025-ᒥ 
ᑭᓯᐊᓂ ᐊᐅᔭᒃᑲᓐᓂᖅ, ᑭᖑᕙᕆᐊᖅᑕᐅᒻᒪᑦ ᐊᐅᔭᐅᓂᐊᖅᑐᒧᑦ ᑖᓐᓇ ᑲᒪᒋᔭᐅᔾᔪᑎᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᒥᔅᑕ ᖂᑭᐊᕐᒧᑦ ᐅᑎᕐᓗᖓ. ᓇᓗᓇᐃᒃᑲᓐᓂᕐᓗᒍ ᑕᒻᒪᕐᓂᕋᒪ ᐊᑕᐅᓯᕐᒥᒃ 
ᒪᑉᐱᒐᕐᒥᒃ ᓂᕈᐊᒐᒃᓴᖃᖅᑐᒍᑦ ᑭᓯᐊᓂ ᐊᒡᒍᖅᑐᖅᓯᒪᓂᖃᐅᖅᖢᑎᒃ ᑐᑭᓯᑦᑎᐊᕐᓂᐊᕋᔅᓯ, ᒪᑉᐱᖃᑦᑕᕐᓂᐊᖅᑕᕗᑦ 
ᐊᒡᒍᖅᑐᖅᓯᒪᔪᑦ. 4-3 ᐊᖓᔪᖅᑳᖃᕐᕕᒃ ᑖᓐᓇ ᑖᒃᑯᐊ ᓂᕈᐊᕈᑎᒋᓂᐊᖅᑕᕗᑦ ᐸᕐᓇᒃᓯᒪᔭᕗᑦ 
ᒪᓕᑐᐃᓐᓇᕐᓂᐊᖅᑕᕗᑦ. ᒥᔅᑕ ᖂᑭᐊᖅ. 
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑭᖑᓪᓕᖅᐹᖑᓂᐊᖅᑐᖅ ᐊᐱᖅᑯᑎᒐ ᑖᓐᓇ ᐱᔾᔪᑎ 
ᑐᓴᕈᒪᑦᑎᐊᖅᑕᕋ, ᓄᓇᓕᖕᓂ ᐃᒡᓗᓕᕆᔨᕐᔪᐊᒃᑯᑦ ᑖᒃᑯᐊ ᒪᓕᒐᖃᕐᒪᑕ ᓄᓇᕘ ᑎᒥᖁᑎᒋᔭᐅᓯᒪᔪᑦ 
ᐱᖁᔭᕐᔪᐊᖏᑦ, ᑐᓂᓯᖃᑦᑕᕆᐊᖃᕐᒪᑕ ᑮᓇᐅᔭᓕᕆᔾᔪᑎᓂᒃ ᐊᕐᕌᒍᑦᑎᓐᓂ. ᐊᕐᕌᒍᑕᒫᓪᓗ ᑕᐃᒃᑯᓄᖓ ᑎᒥᐅᔪᓄᑦ 
ᐊᑎᓕᐅᖅᓯᔨᒃᑯᓐᓄᑦ ᐊᑎᓕᐅᖅᓯᔨᒃᑯᓐᓄᑦ ᑎᒥᙳᖅᑎᑕᐅᔪᓄᑦ ᑐᓂᓯᖃᑦᑕᕆᐊᖅᖢᑎᒃ. ᐅᓪᓗᒥᒧᑦ ᑎᑭᒃᖢᒍ, 
ᓇᓕᐊᒃ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᓄᓇᓕᖕᓂᑦ ᒫᓐᓇᐅᔪᖅ ᐊᑭᓕᒃᓴᖃᖅᐸᑦ? ᐊᒻᒪᓗᑦᑕᐅᖅ 
ᖃᓄᐃᓕᐅᖅᐸᓪᓕᐊᕙᑦ ᑕᒪᓐᓇ ᐋᖅᑭᒃᑕᐅᖁᓪᓗᒍᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᓐᓇ ᑭᖑᓪᓕᖅᐹᖅ ᐊᐱᖅᑯᑎᒐ. 

ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᕐᕉᒃ ᓄᓇᓖᒃ ᑖᒃᑯᐊ ᐊᑭᓕᒃᓴᖃᖅᑐᒃ, 
ᒫᓐᓇᐅᓂᖓᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ, ᐊᖏᔪᖅᑳᖃᕐᕕᖓᓂ. ᒥᔅ ᓄᑕᕋᖅ. 
 
ᓄᑕᕋᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᑎᑎᕋᕆᐊᕐᖓᐅᑎᖏᑦ 
ᑮᓇᐅᔭᖅᑐᕈᑎᔅᓴᖏᑦ ᐅᖃᖅᓯᒪᔪᒻᒪᑕ ᐃᖅᑲᓇᐃᔮᒡᒎᖅ ᖃᑦᑎᒃᑭᐊᖅ ᐊᕐᕕᐊᓂ ᐊᖏᔪᖅᑳᖃᕐᕕᖓᓂ 10.0-
ᒥᓂᐅᒻᒪᑕ 2024-2025 ᑮᓇᐅᔭᓕᕆᔾᔪᑏᑦ ᐊᕐᕌᒍᖓᓂᒃ. 13.0-ᕈᖅᑐᒥᓂᐅᓪᓗᑎᒃ 2024-2025 ᐊᕐᕌᒍᖓᓂᒃ. 
ᓄᑖᓂᒃ ᖃᓄᐃᑦᑐᓂᒃ ᐃᖅᑲᓇᐃᔮᓂᑦ ᓴᖅᑭᑎᕆᓂᐊᕐᖓᑕ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖏᕐᕋᖃᖅᑐᓄᑦ ᓇᒻᒥᓂᖃᖅᑐᓄᑦ 
ᐱᓕᕆᔨᑕᖃᑦᑕᖅᑯᖅ ᐊᒻᒪᑦᑕᐅᖅ ᐊᐅᓚᑦᑎᔨᒥᑦ ᐃᖅᑲᓇᐃᔮᖅᑕᖃᑦᑕᕆᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅ ᓄᑕᕋᖅ. 
 
ᓄᑕᕋᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪ ᖁᔭᓐᓇᒦᒃ, ᒥᓂᔅᑕ. ᐃᓱᒪᒋᕕᓯᒪᕕᐅᒃ ᓄᓇᓕᖕᓂ ᓇᒻᒥᓂᖃᖅᑎᐅᔪᓄᑦ 
ᑲᒪᔨᐅᓂᐊᖅᑐᒥᒃ ᐃᖅᑲᓇᐃᔭᖅᑎᒃᓴᒥᒃ ᓴᖅᑭᑦᑎᔭᕆᐊᒃᓴᖅ. ᓇᒻᒥᓂᖃᖅᑎᐅᔪᑦ ᐃᑲᔪᖅᑎᖃᓪᓚᕆᒍᓐᓇᖃᑦᑕᖏᒻᒪᑕ 
ᐃᒡᓗᓕᕆᔨᒃᑯᓪᓗ ᐱᔭᒃᓴᖃᓗᐊᖅᐸᑦᑐᑎᑦ ᐃᖅᑲᓇᐃᖅᑎᖏᑦ. ᑕᒪᓐᓇ ᐃᓱᒪᒋᓯᒪᕕᓯᐅᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᓐᓇ ᑕᒡᕙ ᑕᐃᒍᖅᑕᐅᕙᑦᑐᖅ ᐱᓕᕆᐊᔅᓴᓕᕆᔨ 
ᐃᑲᔪᖅᑎᖓ ᐱᓕᕆᐊᖃᓪᓗᐊᑕᕐᓂᐊᖅᑐᖅ ᓇᖕᒥᓂᖃᖅᑐᓂᑦ ᐃᖅᑲᓇᔭᕐᓂᕐᒧᑦ ᐃᑲᔪᖅᑕᐅᔭᕆᐊᖃᕐᓂᖏᓐᓂᒃ 
ᐅᖃᖃᑦᑕᓕᕋᑉᑕᐃᓛᒃ ᑕᒪᒃᑯᐊ ᓇᖕᒥᓂᖃᖅᑐᑦ ᐃᑲᔪᖅᑕᐅᖃᑦᑕᕆᐊᖃᕐᓂᖏᔭᖏᑦ ᐃᑲᔪᖅᑕᐅᓂᕆᔭᖏᓪᓗ 
ᓴᙱᑦᑎᒋᐊᕆᐊᖃᕐᒪᑕ ᑖᑉᓱᒥᖓ ᑕᐃᒪ ᐱᓕᕆᓇᔭᖅᑐᖅ ᐱᓕᕆᐊᔅᓴᓕᕆᔨ ᐃᑲᔪᖅᑎᖓ ᓇᖕᒥᓂᖃᖅᑐᓂᑦ ᐊᒻᒪ 
ᑕᐃᒃᑯᓂᖓ ᐃᑲᔪᖅᑕᐅᔭᕆᐊᖃᖅᑐᓂᑦ ᓇᖕᒥᓂᖃᕐᓂᐅᑉ ᒥᒃᓵᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅ ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᒥᓂᔅᑕ, ᐊᒻᒪ ᑕᒪᓐᓇ ᑐᓴᕈᒥᓇᖅᑐᖅ. ᐊᒻᒪ 
ᓄᓇᓕᓐᓃᓪᓚᑦᑖᖅᑐᓂᒃ ᓲᕐᓗᒃ ᒥᑦᑎᒪᑕᓕᒻᒥ, ᐱᑕᖃᕐᓗᓂ ᐱᓕᕆᔭᐅᕙᓪᓕᐊᔪᓂᑦ ᐱᓕᕆᐊᔅᓴᓂᑦ ᐱᓕᕆᔪᓂᑦ 
ᑲᒪᓗᓂ ᐱᔭᕇᖅᑕᐅᑦᑎᐊᕋᓗᐊᕐᒪᖔᑕ ᑕᑯᔭᖅᑐᕈᓐᓇᕐᓗᓂ ᐸᐃᑉᐹᓪᓗ ᐱᔭᕇᖅᓯᒪᑦᑎᐊᕋᓗᐊᕐᒪᖔᑕ. ᑕᒪᒃᑯᐊ 
ᓄᓇᓕᓐᓃᖔᓪᓚᑦᑖᖅᑐᓂᑦ ᐱᑕᖃᕆᐊᖃᕋᓱᒋᔭᕋ, ᐃᓚᖏᑦ ᐱᔭᕇᖅᓯᒪᖏᒃᖢᑎᒃ ᑕᐃᒫᖅᑕᐅᖃᑦᑕᕐᒪᑕ. ᐊᒻᒪ 
ᐃᓚᖏᑦ ᐊᖏᖅᑕᐅᓯᒪᒐᓗᐊᖅᖢᑎᒃ ᓇᖕᒥᖃᖅᑏᑦ ᐋᖅᑭᒋᐊᕈᑎᒧᑦ ᐃᒡᓗᖏᓐᓄᑦ ᐋᖅᑭᒋᐊᕈᑎᖏᓐᓄ, 
ᑲᔪᓯᖃᑦᑕᙱᒻᒪᑕ ᐃᓛᓐᓂᒃᑯᑦ ᒪᕐᕉᓐᓄᒃ. ᓄᓇᓕᖕᓂ, ᐅᕝᕙᓘᓐᓃᑦ ᐃᒡᓗᓕᕆᔨᒃᑯᓐᓂᒃ ᐃᖅᑲᓇᐃᔭᖅᑐᒥᒃ 
ᐃᓕᓐᓂᐊᖅᑎᑦᑎᔪᖃᕐᓂᖅᐸᑦ ᐱᔭᒃᓴᓂ ᑖᒃᑯᓂᖓ ᐃᓱᒪᒋᓯᒪᒻᒪᖔᖅᓯᐅᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᕕᐊᓇᖅ ᑖᑉᓱᒥᖓ ᐊᐱᕆᒐᕕᑦ, ᑐᓴᖃᑦᑕᖅᓯᒪᓕᕋᒃᑯ 
ᑕᒡᕙᓂ ᐃᒃᓯᕙᓕᖅᑎᓪᓗᖓ ᐊᒥᓱᒡᒎᖅ ᐃᒡᓗᓕᕆᔨᕐᔪᐊᒃᑯᓐᓂ ᐊᖏᖅᑕᐅᓯᒪᔫᒐᓗᐊᑦ ᐃᒐᓛᒃᑯᓐᓂᒃ, ᐅᒃᑯᐊᓂ, 
ᓱᓇᓂᑦ, ᓄᑖᙳᖅᑎᕆᐊᓖᑦ ᓇᑎᖏᑦ ᐊᖏᖅᑕᐅᓯᒪᓕᕋᓗᐊᖅᑐᑎᑦ ᑭᓯᐊᓂ ᐱᓕᕆᔪᒃᓴᖅᑕᖃᖃᑦᑕᖏᒻᒪᑕ 

ᓄᓇᓖᑦ ᓲᖃᐃᒻᒪᐅᒐᓗᐊᖅ. ᑖᓐᓇ ᑐᓴᖅᓯᒪᔭᕗᑦ. ᑲᑎᒪᔨᐊᓛᑎᒍᑦ ᐅᖃᐅᔾᔭᐅᓯᒪᔪᒍᑦ ᐊᖏᖃᑎᒌᓯᒪᑉᓗᑎᓪᓗ 
ᑕᐃᒪᓐᓇᐃᑦᑐᓕᕆᔨᑕᖃᕆᐊᖃᖅᑐᖅ, ᐅᖃᖅᓯᒪᓕᖅᑐᒍᑦ ᐃᒃᓯᕙᐅᑖᖅ ᑳᓐᑐᕌᑎᒍᑦ ᕿᓂᖃᑦᑕᕆᐊᖃᕐᓂᕐᒥᑦ 
ᓄᓇᓕᖕᓄᑦ. ᑕᐃᒪᓐᓇᐃᑦᑐᓕᕆᔨᑕᖃᙱᑦᑐᓄᑦ ᓴᓇᔭᖅᑐᕐᓗᑎᑦ ᑖᒃᑯᓂᖓ ᓇᖕᒥᓂᕆᔭᐅᔪᑦ ᐃᓪᓗᖏᑦ 
ᓄᑖᙳᖅᑎᕆᐊᖃᖅᑐᓂᒃ ᓄᑖᙳᖅᑎᕆᔭᖅᑐᖃᑦᑕᕐᓗᑎᒃ ᑖᑉᓱᒥᖓ ᐱᓕᕆᐊᖃᖅᑐᒍᑦ, 
ᑕᑯᔪᒥᓇᖅᓯᓂᐊᖅᑐᖏᓛᖅ, ᐊᒻᒪ ᐱᓕᕆᐊᖃᖅᑐᖃᓕᖅᐸᑦ ᒪᓕᑦᑕᖃᕈᓐᓇᕐᓗᓂ ᕿᒥᕐᕈᓂᐊᖅᑐᓂᒃ ᑖᒃᑯᐊ 
ᐱᓕᕆᐊᖑᓂᐊᕐᓂᕋᖅᑕᐅᔪᑦ ᐱᓕᕆᐊᖑᑦᓯᐊᖅᓯᒪᒐᓗᐊᕐᒪᖔᑕ ᐋᖅᑭᑦᓯᐊᖅᓯᒪᒐᓗᐊᕐᒪᖔᑕᓗ 
ᐱᓕᕆᐊᖑᔭᕆᐊᖃᕐᓂᖏᑕ ᒪᓕᒡᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅ ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᑖᖅ. ᐊᒻᒪ ᖁᔭᓐᓇᒦᒃ, ᒥᓂᔅᑕ, ᑕᒪᓐᓇ ᑐᓴᕈᒥᓇᑦᑎᐊᖅᑐᖅ. ᐃᓛᒃ 
ᐊᓯᐊᓂᒃ ᐊᐱᖅᑯᑎᖃᕈᒪᓪᓗᖓ. ᐃᒃᑯᐊ ᐃᒡᓗᓕᕆᔨᒃᑯᑦ ᓂᐅᕕᐊᒃᓴᖏᑦ, ᓇᐅᑦᑎᒪᔭᖏᑦ ᑭᓲᑯᐊ ᖃᓄᖅ 
ᐅᖃᕋᓱᑉᐳᖓ; ᑖᒃᑯᐊ ᐃᓚᒃᓴᐃᑦ ᓇᖕᒥᓂᖃᖅᑐᓄᑦ ᓇᐅᑦᑎᐅᒪᔭᖅᑕᖃᖃᑦᑕᙱᒻᒪᑦ. ᐱᔪᓐᓇᖅᐸᓚᐅᕋᓗᐊᖅᖢᑎᒃ 
ᓇᖕᒥᓂᖃᖅᑐᑦ ᐃᒡᓗᓕᕆᔨᒃᑯᓐᓂᒃ ᒫᓐᓇ ᐊᔪᕐᓇᖅᓯᑦᑎᐊᕐᒪᑦ. ᒥᑭᓐᓂᖅᓴᐅᔪᖅᑎᒍᑦ ᓂᐅᕕᕐᕕᖃᙱᓐᓇᑦᑕ 
ᑎᑭᓴᐃᔭᕆᐅᖃᖃᑦᑕᕋᑦᑕ ᐃᓚᒃᓴᓂᒃ. ᐃᒻᒪᒃᑲᓐᓂᖅ ᐃᒡᓗᓕᕆᔨᒃᑯᓐᓂᒃ ᐱᓇᖅᐸᓚᐅᕋᓗᐊᕐᒪᑦ ᒫᓐᓇ 
ᐃᒡᓗᓕᕆᔨᒃᑯᑦ ᐃᒡᓗᓕᖁᑎᖏᓐᓄᑦ ᓈᒻᒪᑐᐃᓐᓇᖅᑐᓂᒃ ᑎᑭᓴᐃᕙᓕᕐᒪᑦ. ᖃᓄᖅᑑᕈᑕᐅᔪᓐᓇᖅᐸ ᑖᓐᓇ 
ᐃᒡᓗᓕᕆᔨᕐᔪᐊᒃᑯᓐᓂᒃ ᐃᑲᔪᖅᑕᐅᒃᑲᓐᓂᕈᓐᓇᖁᓪᓗᒋᑦ ᓇᖕᒥᓂᖃᖅᑐᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇ ᐊᑐᖅᑕᐅᖃᑦᑕᖅᓯᒪᓕᖅᑐᖅ ᐊᑕᐅᓯᐊᖏᖢᓂ. 
ᐅᑦᑑᑎᒋᓂᐊᖅᐸᕋ ᑕᐃᒃᑯᐊ ᓇᓪᓕᐅᒃᑯᒫᖅᑖᕋᓱᑦᑐᑦ ᓇᖕᒥᓂᕐᒥᓄᑦ ᐅᖃᐅᔾᔭᐅᖃᑦᑕᖅᓯᒪᒻᒪᑕ ᐊᑕᐅᓰᙱᖦᖢᑎᒃ 
ᐆᑦᑑᑎᒋᑐᐃᓐᓇᕐᓂᐊᖅᕋᑕ ᑖᓐᓇ ᐅᖅᓱᐊᓗᖃᕐᕕᐊᒎᖅ ᐃᕐᖓᕐᒪᑦ ᐃᕐᖓᓕᑐᐃᓐᓇᕆᐊᖃᕐᒪᓪᓗ ᓄᑖᒥᒃ 
ᐅᖅᓱᖃᐅᓯᕝᕕᒃᑖᕆᐊᖃᕐᒪᑦ, ᑖᓐᓇᓗ ᓄᓇᓕᒃ ᐅᖅᓱᖃᐅᓯᕝᕕᒻᒥᒃ ᐊᑐᐃᓐᓇᖅᑕᖃᙱᒃᖢᓂ ᓲᖃᐃᒻᒪᐅᒐᓗᐊᖅ. 
ᐊᑕᐅᓰᙱᒃᖢᑎᒃ ᑖᓐᓇ ᐆᑦᑑᑎᑐᐃᓐᓇᖅ ᐃᒡᓗᓕᕆᔨᕐᔪᐊᒃᑯᑦ ᐱᓕᕆᖃᑎᖃᖅᓯᒪᔪᑦ ᓄᓇᓕᖕᒥ ᐃᒡᓗᓕᕆᔨᒃᑯᓐᓂ 
ᐅᖅᓱᖃᐅᓯᕝᕕᑦᑕᖃᖤᑐᐊᕌᖓᑦ ᐊᑐᖅᓯᒪᙱᑦᑐᒥᒃ ᑐᓂᔭᐅᖃᑦᑕᖅᓯᒪᔪᑦ ᓇᖕᒥᓂᖃᖅᑐᒧᑦ, ᐅᒥᐊᕐᔪᐊᓪᓕ ᑎᑭᑉᐸᑦ 
ᐊᓯᔾᔨᖅᑕᐅᑐᐃᓐᓇᕈᒫᕐᓗᓂ ᑕᐃᒪᓐᓇᐃᖃᑦᑕᖅᓯᒪᔪᑦ. 
 
ᐊᒻᒪ ᐊᔪᕐᓇᙱᑦᑕᕌᖓᑦ ᐊᔾᔨᒌᙱᑦᑐᓄᑦ ᑕᒪᒃᑯᓄᖓ ᓄᓇᓕᖕᒥᑦ ᐊᑐᐃᓐᓇᐅᖏᑦᑐᖅᑕᖃᕌᖓᑦ ᐃᒡᓗᓕᕆᔨᒃᑯᑦ 
ᐅᖃᖃᑦᑕᖅᓯᒪᔪᑦ ᐃᑲᔪᕆᐊᖃᑦᑕᕐᓂᕆᔭᒥᓂᒃ, ᐊᒻᒪ ᐃᒡᓗᓕᕆᔨᕐᔪᐊᒃᑯᓐᓂᒃ ᐅᖃᐅᔾᔭᐅᓯᒪᔪᑦ 
ᐃᑲᔪᕆᐊᖃᑦᑕᕐᕈᓐᓇᖏᒻᒪᖔᑕ ᓇᖕᒥᓂᖃᖅᑐᑦ ᓱᓇᒃᓴᖅᓯᐅᖅᐸᑕ, ᖁᕐᕕᒡᓘᓐᓃᑦ, ᑯᕕᕕᒡᓘᓐᓃᑦ, ᓱᓇᒥᒃ 
ᐊᑐᐃᓐᓇᖅᑕᖃᖅᐸᑕ, ᐃᑲᔪᕆᐊᖁᔭᐅᓂᕐᒥᒃ ᐱᑕᖃᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᐊᖓᔪᖅᑳᖃᕐᕕᒻᒦᑦᑐᒍᑦ. ᑭᖑᓪᓕᐅᓂᐊᓕᕐᒥᔪᖅ, ᒥᔅᑕ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᒋᐊᖅᑳᕈᑎᖃᕐᓗᖓᖃᐃ ᐊᐅᓚᒍᑎᔅᓴᖏᑦ ᐋᖅᑭᐅᒪᒍᑎᔅᓴᖏᑦ 
ᐃᓪᓘᑉ ᐊᑕᐅᓯᐅᑉ ᐊᑭᖏᑦ ᖁᕝᕙᐸᓪᓕᐊᖏᓐᓇᕐᖓ ᐊᑭᑦᑐᐸᓪᓕᖏᓐᓇᕐᒪᖓᑕ, $22,000.00−ᕌᑦᑕᓚᐅᖅᓯᒪᕗᖅ 
ᐊᕐᕌᒍᑕᒫᑦ, $32.000.00-ᕌᓕᔪᒋᓪᓗᑎᑦ ᐊᕐᕌᓂ. ᐅᓪᓗᒥᓕ ᖃᑦᑎᕌᓕᖅᑲᑦ ᐃᓪᓗᒥ ᒪᑭᒪᑎᑦᑎᒐᓱᓐᓂᐊᕐᓗᓂ 
ᐅᓪᓗᒥ? ᖁᔭᓐᓇᒦᒃ, ᐃᔅᓯᕙᐅᖅᑖ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᕝᕙᐸᓪᓕᐊᖏᓐᓇᕐᒥᔪᖅ $30,000.00 
ᑮᓇᐅᔭᑦ ᖃᓂᓐᓂᖅᓴᐅᓕᖅᑐᖅ ᐋᖅᑭᐅᒪᑎᑦᑎᒐᓱᑦᑐᓂ ᐃᓪᓗᓂ. ᖁᔭᓐᓇᒦᒃ, ᐃᒃᓯᕙᐅᖅᑖ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ. 
 



ᕿᑎᖅᑰ, ᒫᑦᓯ 6, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

35 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᖅᑖ. ᒪᑉᐱᒐᖓᓂᒃ ᒥᓂᔅᑕᐅᑉ ᒪᑐᐃᖅᓯᒍᑎᒋᖅᑲᐅᔭᖏᓐᓂᒃ 
ᐅᖃᐅᖃᕐᖓᑦ ᐊᖏᓪᓕᒋᐊᕆᒍᒪᒻᒪᑕᒎᖅ ᐃᓪᓗᓕᕆᔨᒃᑯᑎᒍᑦ ᐃᖅᑲᓇᐃᔭᖅᑎᖏᓐᓂᑦ ᐃᓪᓗᑖᖅᑎᑦᑎᑲᓐᓂᕐᓂᕐᒥᑦ 
$16-ᒥᓕᐊᓐ ᑮᓇᐅᔭᓂᐊᖅᑐᑦ ᐊᕐᕌᒍᒥᒃ, ᑕᒪᔾᔭᑦᑕᐅᖅ ᐃᒥᖏᓪᓗᑦᑕᐅᖅ ᐅᖅᓱᔅᓴᖏᓪᓘᒐᔭᕐᒥᒻᒪᑕ ᐃᖃᓗᓐᓂ 
ᐃᒥᖅ ᐊᑭᑐᔪᑲᓪᓚᐅᓪᓗᓂ. 
 
$16-ᒥᓕᐊᓐ ᑮᓇᐅᔭᓂᑦ ᖃᑦᑎᑦ ᑕᕝᕙᖓᑦ ᐃᓗᐊᓂ, ᖃᐅᔨᒪᔪᖓᐃᓛᒃ ᐃᓪᓗᓕᐅᑲᓐᓂᖅᑐᖃᕐᓂᐅᓴᒻᒪᑦ, ᖃᑦᑎ 
ᐊᑐᕈᒫᕐᓂᐊᖅᑐᓃᑦᑐᑦ ᓄᑖᓄᑦ ᐃᓪᓗᓕᕆᔨᒃᑯᑎᒍᑦ ᑐᕌᖓᕙᑦ ᐃᓪᓗᓄᑦ? ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒥᔅᓴᐅᓯᓗᒍ ᐊᕝᕙᐸᓗᒋᒐᔭᖅᑕᖓᖃᐃ ᐊᑭᖓᑕ. 
ᖁᔭᓐᓇᒦᒃ, ᐃᔅᓯᕙᐅᖅᑖ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᖅᑖ. ᒥᓂᔅᑕ ᑭᐅᓴᕋᐃᓗᐊᖅᑐᐊᓘᕋᑖᕐᖓᑦ ᓇᕿᑦᑕᕈᓐᓇᓯᙱᒻᒪᕆᒃᑲᒪ 
ᑲᑎᑦᑎᕈᑎᓐᓂᒃ. ᐅᑎᕐᕕᒋᓂᐊᓕᖅᑲᕋ. 
 
ᐃᖅᑲᓇᐃᔭᖅᑐᓕᕆᓂᕐᒥᖔᖅ ᐊᐱᖅᑯᑎᒋᑲᐃᓐᓇᕐᓂᐊᓕᕐᒥᒐᒪ ᑯᐊᐳᕇᓴᒃᑯᑦ ᐃᓗᐊᓂ. ᖃᐅᔨᒪᔪᖓ ᐊᕐᕌᓂ 
ᐃᖅᑲᓇᐃᔭᖅᑐᓕᕆᔨᓂᑦ ᐃᖅᑲᓇᐃᔮᓂᑦ ᓴᖅᑭᑦᑎᕆᔪᒐᔅᓯ ᓇᒻᒥᓂᖅ ᐃᖅᑲᓇᐃᔮᖅᑎᑦᑎᖃᑦᑕᕐᓂᐊᕋᔅᓯᒎᖅ. 
ᓯᕗᓪᓕᖅᐹ ᐊᐱᖅᑯᑎᒐ ᖃᑦᑎᓂᑦ ᐃᖅᑲᓇᐃᔮᖅᑖᖅᑎᑦᑎᓯᒪᕕᓯ ᑕᐃᒪᙵᑦ ᐃᖅᑲᓇᐃᔮᑦ 
ᓴᖅᑭᖅᑕᐅᓚᐅᖅᓯᒪᒻᒪᑕ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᑕᖅᑭᑲᐃᓐᓇᕆᓯᐊᐃ ᓈᓴᐅᑉ ᕿᓂᑲᐃᓐᓇᕐᓂᐊᕋᒃᑯ 
ᐅᑕᖅᑭᒐᓛᑲᐃᓐᓇᕆᔅᓯ. ᖁᔭᓐᓇᒦᒃ ᐅᑕᖅᑭᑦᑎᐊᕋᔅᓯ, ᐃᔅᕙᐅᖅᑖ, ᐄᐳᓘ 2024-ᒥᓂ ᐱᓕᕆᐊᖑᓯᒪᔪᐃᑦ 
ᐃᖅᑲᓇᐃᔮᓪᓗ ᓴᖅᑭᖅᑕᐅᓯᒪᔪᐃᑦ 48 ᐱᒐᓱᐊᕋᔅᓴᐃᑦ 48 ᐊᒻᒪ 23 ᐃᓐᓄᑦᑕᐅᑦᑕᕐᓂᖅᑯᑦ, ᐊᒻᒪᑦᑕᐅᖅ 
ᒪᑐᓚᐅᕐᖓᑕ ᒪᑐᓚᐅᖅᑎᓪᓗᒋᑦ 8 ᐱᔭᐅᒃᑲᓐᓂᓕᓚᐅᕐᒥᔪᑦ. ᐊᒻᒪ 15-ᓂᑦ ᐃᓚᓕᔪᖏᓪᓗᑎᒃ, ᑖᒃᑯᐊ 7 
ᐃᓪᓗᓕᕆᔨᒃᑯᑦ ᐃᓪᓗᓕᕆᔨᐅᓂᐊᖅᑐᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᖅᑖᖅ. ᖁᔭᓐᓇᒦᒃ ᒥᓂᔅᑕ ᑭᐅᓂᖓ ᓱᒃᑲᐃᓂᖅᓴᒐᓛᖑᒻᒪᑦ ᑭᖑᓪᓕᓂᑦ 
ᐊᐱᖅᑯᒻᒥᒃ ᐃᖅᑲᐃᕗᖓ. $8-ᒥᓕᐊᓐᓂ ᑮᓇᐅᔭᓂᑦ ᐊᖏᓪᓕᒋᐊᖅᑕᐅᔪᒻᒪᑕ ᐊᐅᓚᒍᑎᔅᓴᖏᑦ ᐋᖅᑭᐅᒪᒍᑎᔅᓴᖏᑦ 
ᐃᓛᒃ ᐃᓪᓗᓕᕆᔨᒃᑯᓐᓄᑦ ᐊᒻᒪ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐊᖏᕐᕋᖏᓐᓄᑦ, ᑖᒃᑯᐊ 260−ᐸᓘᕙᓪᓚᐃᒻᒪᑕ 
ᐃᓚᔭᐅᓯᒪᔪᑦ ᑲᒪᔾᔪᑎᔅᓴᐃᑦ ᑕᕝᕙᖓᑦ ᑮᓇᐅᔭᐃᑦ ᐊᑐᕈᒫᕐᓂᐊᖅᑐᓂᑦ. 
 
ᐃᔅᓯᕙᐅᑖᖅ, ᑕᑯᓐᓈᕋᐃᒐᑦᑕ ᐊᑭᑦᑐᕆᐊᕆᑎᓪᓗᒋᑦ ᐊᐅᓚᒍᑎᔅᓴᓂᑦ ᐋᖅᑭᐅᒪᒍᑎᔅᓴᓂᑦ 260-ᐅᓗᐊᖅᑐᓄᑦ 
ᐃᓪᓗᓄᑦ, ᑲᖅᓯᓪᓕ ᑕᕝᕙᓂ ᐊᕐᕌᒍᑎᓐᓂᑦ ᐃᓪᓗᐃᑦ ᐱᔭᕇᖅᑕᐅᓯᒪᕙᑦ? ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒫᓃᑦᑐᓂᓛᒃ 220-ᐸᓗᒻᒦᑦᑐᐃ $7-
ᒥᓕᐊᓐᕌᐸᓗᓚᐅᖅᑐᐃᖃᐃ. ᒥᔅᑕ ᑕᕗᕈᓪᒧᑦ ᑖᓐᓇ ᑭᐅᔭᐅᑦᑎᐊᖁᔭᕋᓗᐊᕋ, ᐃᔅᓯᕙᐅᖅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᑕᕗᕉᓪ. 

ᑕᕗᕉᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᓪᓗ ᑲᑎᒪᔨ ᐊᐱᕆᒻᒪᑦ. ᑕᕝᕙᙵᑦ 15, $6-ᒥᓕᐊᓐᓂᑦ 
ᑮᓇᐅᔭᓂᑦ ᖁᕝᕙᕆᐊᕆᓂᐅᔪᓄᑦ ᐆᒻᒪᖅᑯᑎᓄᑦ ᐊᑭᖏᓐᓄᓪᓗ ᐃᓪᓗᓕᕆᔨᒃᑯᑎᒍᑦ ᐃᓪᓗᐃᑦ ᐃᓚᖓ 
ᑐᕌᖓᓲᖑᔪᖅ ᐃᖅᑲᓇᐃᔭᖅᑏᑦ ᐊᖏᕐᕋᖏᓐᓄᑦ ᐃᓪᓗᔅᓴᖏᓐᓄᑦ, ᐊᒻᒪᑦᑕᐅᖅ ᐊᑭᑦᑐᕆᐊᕆᓂᐅᓯᒪᔪᓄᑦ 
ᐆᒻᒪᖅᑯᓄᑎᑦ. 
 
ᑖᒃᑯᐊ ᐃᓪᓗᓕᕆᔨᒃᑯᑎᒍᓪᓕ ᐃᓪᓗᐃᑦ ᐅᖃᐅᓯᕆᓗᒋᑦ ᐃᓚᓕᐅᔾᔭᐅᓯᒪᔪᐃᑦ ᒥᓂᔅᑕ ᐅᖃᖅᑲᐅᒻᒪᑦ 220-ᐸᓗᐃᑦ 
ᐱᔭᕇᖅᓯᒪᔪᐃᑦ ᑕᒫᓂ ᖃᓂᒋᔭᖓᓂ. ᑖᒃᑯᐊ ᐃᓯᕋᔅᓴᕈᓛᕐᓂᐊᖅᑐᒋᔭᕗᑦ 2025-2026 ᐊᕐᕌᒍ. 
ᖃᒪᓂ’ᑐᐊᕐᒥᓗᑦᑕᐅᖅ ᐊᕙᑎᐅᓛᕐᒥᔪᐃᑦ, ᐊᕐᕕᐊᓂᓗ ᑲᖏᖅᓯᓂᕐᒥᓗ. ᐃᓪᓗᐃᑦ ᐱᔭᕆᖅᑕᐅᓛᕐᒥᒻᒪᑦ 
ᐃᓯᕐᕕᔅᓴᕈᕐᓗᑎᑦ ᐊᒻᒪᑦᑕᐅᖅ ᐊᑭᓕᖅᓱᖃᑦᑕᕆᐊᖃᓛᕐᒥᒐᑦᑎᒍᑦ ᐋᖅᑭᐅᒪᔾᔪᑎᖏᑦ. ᖁᔭᓐᓇᒦᒃ, ᐃᒃᓯᕙᐅᖅᑖ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᖁᔭᓐᓇᒦᓪᓗ, ᒥᔅᑕ ᑕᕗᕉᓪ, ᐊᒻᒪ ᒥᓂᔅᑕ ᑭᐅᒐᔅᓯ. 
ᐃᖅᑲᓇᐃᔭᖅᑎᓂᑦ ᐃᓪᓗᓂ ᑕᑯᓐᓈᕋᐃᒐᑦᑕ ᓈᓴᐃᔪᖃᓲᖑᒥᒻᒪᑦ ᐊᕕᑦᑐᑕᐅᓪᓗᑎᑦ ᖃᓄᑎᒋ 
ᐃᑲᔫᓯᐊᖅᑐᒡᒍᑕᐅᖃᑦᑕᕐᓂᐊᕐᒪᖔᑕ ᐃᖅᑲᓇᐃᔭᖅᑏᑦ ᐊᖏᕐᕋᖏᓐᓄᑦ, ᐃᓚᐃᓐᓇᖏᓐᓄᑦ ᐊᑭᓖᖃᑦᑕᕐᖓᑕ 
ᐃᓪᓗᒨᖅᓯᒐᐃᒻᒪᑕ. $14,000.00−ᓂᑦ ᑮᓇᐅᔭᓂᑦ ᐊᑭᓕᖅᓱᐃᓲᖑᒻᒪᑕ ᐊᕐᕌᒍᑕᒫᑦ. ᑖᓐᓇᑦᑕᐅᖅ ᐊᓯᔾᔨᖅᑕᖅᓯᒪᕚ 
ᐅᕝᕙᓘᓐᓃᑦ ᐊᓯᔾᔨᖅᑕᓗᐊᖅᓯᒪᖏᓚ ᓈᓴᐅᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᔾᔨᒌᙱᕕᐅᑎᑉᐸᒻᒪᑕ ᐊᑐᖅᑐᐊᕈᑏᑦ ᐊᔾᔨᒌᑉᐸᖏᒻᒪᑕ 
ᐊᖏᖃᑎᒌᒍᑎᒍᑦ ᑕᒫᓃᕈᔪᑦᑐᑦ 14-ᒥ 15-ᒧ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᒥᓂᔅᑕᑦᑕᐅᖅ ᐅᖃᐅᓯᖃᕋᑖᕐᖓᑦ ᐊᔾᔨᒌᙱᑦᑐᓂᒡᒎᖅ 
ᐊᖏᖃᑎᒌᒍᑎᖃᓲᖑᒻᒪᑕ ᐊᑐᖅᑐᐊᖅᑕᐅᑎᑦᑎᓂᐊᕐᓂᕐᒧᑦ ᐃᓪᓗᓕᕆᔨᕐᔪᐊᒃᑯᑦ ᐃᖅᑲᓇᐃᔭᖅᑎᓄᑦ 
ᐊᑐᖅᑐᐊᑎᑦᑎᓲᖑᒻᒪᑕ, ᐊᒻᒪ ᐅᖃᐅᓯᖃᖃᑦᑕᖅᓯᒪᒻᒥᒐ ᐆᒻᒪᖅᑯᑎᓂᑦ ᐊᑭᓖᑦᑕᐅᑎᒋᖃᑦᑕᓲᑦ, ᐃᓚᖏᑦ 
ᓴᓂᑦᑕᖅᑕᐅᓂᖏᓐᓄᑦ ᐃᒥᖅᑕᖅᑕᐅᓂᖏᓐᓄᑦ ᐊᑭᓖᑦᑕᐅᑎᒋᓲᑦ; ᐅᕝᕙᓗ ᐃᓚᖏᑦ ᐊᑭᓕᖅᓱᐃᑲᓐᓂᕆᐊᖃᖅᑐᑎᑦ 
ᑕᒪᒃᑯᓂᖓ.  
 
ᑕᐃᒪ ᐋᖅᑭᔅᓯᒪᔪᖅᑕᖃᖅᑳ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᓐᓄᑦ ᐃᒪᐃᑦᑑᖁᔭᕋᓗᐊᕗᓄᑯᐊ ᐊᖏᖃᑎᒌᒍᑏᑦ 
ᐅᖃᖅᓯᒪᖃᑦᑕᖅᑭᓰ? ᐅᕝᕙᓘᓐᓃᑦ ᑕᐃᑲᙵᑦ ᐊᖏᖃᑎᒌᒐᓱᑦᑐᖃᓕᕋᐃᒻᒪᑦ ᑳᓐᑐᕌᒃᑦ−ᓯᓂᐊᖅᑐᓄᑦ ᓄᑖᓂᑦ 
ᓴᖅᑭᖅᓯᕙᑉᐸᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᒃᑯᐊ ᐊᒥᓲᓂᖅᓴᑦ ᐊᖏᕈᑏᑦ ᐱᖁᑎᖃᖅᑐᑦ 
ᓄᓇᖁᑎᖃᖅᑐᑦ ᐃᓪᓗᓕᐅᖅᓯᒪᔪᑦ ᐃᒫᒃ ᑭᓪᓕᓕᐅᖅᓯᒪᔪᖃᓪᓚᕆᙱᑦᑐᑦ, ᑕᐃᒪᓐᓇᓴᐃᓐᓇᖅ ᑭᑐᒥᒃ 
ᓄᐃᑦᓯᓇᓱᑉᐸᒃᑲᓗᐊᖅᑐᑕ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᐊᐅᓚᔨᔭᒃᑯᑦ ᐃᖅᑲᓇᐃᔭᖅᑎᓄᑦ ᐊᑐᖅᑐᐊᕈᑏᑦ ᐊᖏᓂᖓᓂᒃ 
ᐃᓪᓘᑉ ᒪᓕᑦᑐᒍᑦ ᓲᕐᓗᒃ ᑭᑉᐹᕆᑦᑐᑦ ᐃᓯᒐᑦ ᐊᑕᐅᓯᖅ ᒪᓕᑦᑐᒍ. ᑕᑯᒐᔭᕈᕕᑦ ᐊᑐᖅᑐᐊᕈᑏᑦ ᖃᓄᖅ ᑕᒪᒃᑯᐊ 

ᑕᐅᑦᑐᑦᑕᐅᕙᑉᐸᑦ ᓲᕐᓗᒃ ᒪᑯᐊ ᐃᒥᖅᑕᕈᑏᑦ, ᐊᑦᑕᕈᑏᑦ ᐃᓚᓕᐅᑎᓯᒪᔪᑦ ᐊᐃᑉᐹᓂᓗ ᐊᑭᓕᖅᓱᐃᖔᖅᓱᑎᒃ 
ᓇᒻᒥᓂᖅ ᐊᔾᔨᒌᙱᑦᑐᓂᒃ ᐊᑭᓖᑎᑦᓯᓲᖑᕕᓯ ᑕᕝᕙ ᐊᑐᖅᑐᐊᕐᓂᖓᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’, ᑕᐃᒪᐃᑦᑑᕙᑦᑐᖅ 
ᐱᔭᕆᐊᑐᓪᓚᒃᑲᓗᐊᖅᑐᓂ ᐊᔾᔨᒌᔾᔮᖏᒻᒥᒻᒪᑦ ᐃᓯᒐᖅ ᐊᑕᐅᓯᖅ ᓇᒦᓐᓂᖓᓗ ᓄᓇᓕᐅᓪᓗ ᓇᒦᓐᓂᖓ, ᒥᔅᑕ 
ᑎᐊᐳᕉ, ᑭᑐᑯᓗᖏᓐᓂᒃ ᐅᖃᐅᓯᕆᐊᒃᑲᓐᓂᕈᓐᓇᖅᑕᖏᑦ ᖃᓄᐃᓕᖓᕙᓐᓂᖏᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᑎᐊᐳᕉ. 
 
ᑎᐊᐳᕉ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᐊᐱᕆᒻᒪᑦ. ᐃᖅᑲᓇᐃᔭᖅᑎᓄᑦ 
ᐊᑐᖅᑐᐊᖅᑎᑦᑎᕙᓐᓂᖏᑦ ᑕᒪᒃᑯᐊ ᑮᓇᐅᔾᔭᒃᓵᒧᓪᓚᕆᓗᐊᙱᒃᑲᓗᐊᖅᑐᓂ ᐅᖃᓵᕐᒪᑦ ᐃᓯᒐᖅ ᐊᑕᐅᓯᖅ 
ᐊᑭᖃᖅᐸᑦᑐᖅ ᑕᐃᒫᒃ ᐊᑐᖅᑐᐊᕈᑎᐅᔪᖅ ᐊᑭᓖᒍᑎᐅᕙᑦᑐᖅ ᐃᖅᑲᓇᐃᔭᖅᑎᓄᑦ. ᐊᒻᒪᑦᑕᐅᖅ 17, 1800 
ᐃᖅᑲᓇᐃᔭᖅᑎᓄᑦ ᐃᒡᓗᐃᑦ ᑖᒃᑯᐊ ᐱᖓᔪᖏᑦ 1/3 ᓇᒻᒥᓂᕆᔭᐅᓲᑦ. ᐊᔾᔨᒌᔾᔮᖏᒻᒪᑕ ᐊᑐᖅᑐᐊᕈᑎᖏᑦ ᑕᒪᒃᑯᐊ 
ᐊᑐᖅᑐᐊᕐᓂᖏ ᖃᓄᐃᓕᖓᓂᖏᑦ ᒪᓕᒃᑐᒋᑦ, ᐱᑐᖃᐅᑉᐸᑦ ᐊᑐᖅᑐᐊᖅᐸᑦ ᓲᕐᓗ ᑮᓇᐅᔾᔭᒃᓵᒥᓄᑦ ᒪᓕᒃᐸᑦ 
ᐃᓚᓕᐅᑎᔭᐅᑉᐸᑕ ᐃᑯᒻᒪᖅᑯᑎᓯᐅᑎᑦ ᐃᓚᐅᙱᑉᐸᑕᓘᓐᓃᑦ ᐊᑭᓖᓂᖓ ᐃᖅᑲᓇᐃᔭᖅᑎᐅᑉ ᐋᖅᑭᒃᓯᒫᓂᑦᑐᖅ 
ᐃᑲᔫᑎᖃᕋᓗᐊᖅᑐᓂ ᒐᕙᒪᒃᑯᓐᓂᒃ ᐱᖁᑎᒋᔭᐅᒍᓂ ᐅᕝᕙᓗ ᐊᑐᖅᑐᐊᖅᑕᐅᓯᒪᒍᓂ ᒐᕙᒪᒃᑯᓐᓂ 
ᖃᓄᐃᑦᑑᒍᓂᓘᓐᓃᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᐊᒻᒪ ᒥᔅᑕ ᑎᐊᐳᕉ ᑭᐅᑦᑎᐊᕋᒥᒃ. ᐊᓯᐊᓅᕌᕐᔪᓕᕐᒥᓗᖓ 
ᑕᐃᒪ ᐸᕐᓇᐅᑎᒃᓯᓐᓂ 25-26 ᓯᕗᓪᓕᖅᐹᖑᖃᑕᐅᓂᖅ ᓇᐅᑦᓯᖅᑐᕐᓂᖅ ᐊᑐᓕᖅᑎᑕᐅᓂᐊᓂᖓ 
ᐱᑐᖃᐅᓕᕐᓂᖓᓄᑦ ᓄᐊᑦᑎᕙᓐᓂᖅ ᐊᑐᖅᑐᐊᕈᑎᓂᒃ ᐊᒻᒪ ᐃᑲᔪᖅᑐᐃᒍᑏᑦ ᓄᓇᓕᓐᓂ ᐃᒡᓗᓕᕆᔨᐅᔪᓂᒃ ᒫᓐᓇ 
ᐊᑐᖅᑐᐊᕐᓂᕐᒧᑦ ᓄᐊᑦᓯᒍᑎᐅᕙᑦᑐᑦ ᐊᑐᐊᒐᖅ ᐋᖅᑭᒋᐊᖅᑕᐅᓚᐅᖅᓯᒪᒻᒪᑦ ᐊᕐᕌᓂ 2028-ᒥ ᐃᓱᓕᓛᖅᑐᓂ. ᑕᐃᒪ 
ᑭᓱᑦ ᐊᓯᔾᔨᕈᑎᐅᓗᐊᖅᓯᒪᕙ ᐊᑭᓖᑎᑦᓯᒍᑎᐅᕙᑦᑐᒧᑦ ᐊᑐᖅᑐᐊᕈᑎ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᓯᔾᔨᕈᑎᐅᓂᖅᐹᖑᓯᒪᕗᖃᐃ 
ᐃᓚᙵᕆᐊᖅᓯᒪᓚᕆᒋᐊᖃᖅᓯᒪᓂᖓ ᒐᕙᒪᒃᑯᑦ ᐊᑐᖅᑐᐊᖅᐸᓐᓂᖓᑦ ᑭᒃᑯᓕᒫᑦ ᐊᑐᖅᑐᐊᕈᑎᐅᕙᑦᑐᓂᒃ ᑕᒪᓐᓇ 
ᐊᑐᑦᓴᐃᓐᓇᕆᐊᖃᖅᓯᒪᔪᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑎᒻᒥᓲᖅ ᖁᓚᐅᓕᕋᓗᐊᕐᒪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕᓗ 
ᑭᐅᑦᓯᐊᕐᒪᑦ. ᑕᐃᒪ ᑕᑯᓕᖅᑭᖃᑦᑕᖅᓯᒪᓕᕐᒥᔭᕗᑦ ᓄᐊᑦᓯᕙᓐᓂᐅᔪᖅ ᐊᑐᖅᑐᐊᕈᑎᓄᑦ ᐅᓄᖅᓯᒋᐊᖅᐸᒃᑐᑦ 
ᐃᓚᙵᐸᑦᑐᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑐᑦ ᑮᓇᐅᔾᔭᔅᓵᒥᓂᒃ ᐃᓚᙵᖅᑕᐅᒍᓐᓇᓲᖑᓕᕐᒪᑦ. 
ᐃᓱᒫᓘᑕᐅᖃᑦᑕᖅᓯᒪᒻᒥᒻᒪᑦᑕᐅᖅ ᐃᑲᔫᑎᐅᕙᑦᑐᓄᑦ ᑭᒃᑯᓕᒫᓄᑦ ᐃᓪᓗᖁᑎᖃᖅᑐᓄᑦ ᑭᖑᕙᖅᓯᒪᓪᓚᕆᓯᕙᒻᒪᑕ 
ᐊᖑᒪᓗᐊᕈᓐᓃᖅᓱᑎᓪᓗ ᐃᓄᓕᕆᕙᑦᑐᑦ ᑕᒪᒃᑯᐊ ᑮᓇᐅᔭᓕᐅᓗᐊᙱᒃᓱᑎᒃ ᑕᖅᑭᐅᑉ ᓄᙳᐊᓂ. 
ᐅᖃᐅᓯᖃᑦᑕᖅᓯᒪᔫᒐᓗᐊᖅ ᓯᕗᓂᑦᑎᓐᓂ ᑭᓯᐊᓂ ᐅᖃᐅᓯᐅᓂᖓ ᐃᑲᔫᑎᐅᕙᑦᑐᓄᑦ ᑮᓇᐅᔭᔾᔭᔅᓵᓄᑦ 
ᐱᓪᓗᐊᑕᕐᒥᒻᒪᑦ ᑕᒪᓐᓇ. ᖁᔭᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’, ᑕᐃᒪᐃᒻᒪᑦ ᐱᔭᕆᐊᑐᓗᐊᓚᕿᕗᖅ 
ᓂᕆᐅᒋᕙᒃᑲᓗᐊᕋᑉᑎᒍ ᐊᑐᖅᑐᐊᖅᑐᓕᒫᑦ ᐊᑭᓖᖃᑦᑕᖁᓪᓗᒋᑦ. ᐊᑭᓕᖅᑕᐅᓂᖅᓴᐅᕙᒃᓱᑎᓪᓗ 
ᐃᓄᓕᕆᔨᒃᑯᓐᓂᓪᓗᐊᑕᖅ ᐊᒻᒪᓗ ᑕᖅᑳᓂᑦᑕᐅᖅ ᐱᒻᒥᒻᒪᑕ ᐊᓕᔅᓴᖃᖅᑐᑦ ᓲᕐᓗ 5, $20-ᒥᒃ 
ᐊᑭᓖᖃᑦᑕᕆᐊᖃᕈᑎᒃ ᐅᓪᓗᐃᓐᓇᒧᑦ $1-ᑖᓚ ᐊᑭᓕᔅᓴᖃᕈᑎᒧᑦ ᑐᕌᖅᐸᒃᑲᓗᐊᖅᑐᓂ ᑲᔪᓰᓐᓇᕋᓗᐊᖅᓱᓂᓗ. 
ᐱᔭᕆᐊᑐᓲᖑᓪᓗᓂᓗ ᑕᐃᒪᓐᓇᐃᓇᓱᒋᐊᖓ, ᓄᐊᑦᓯᔾᔫᒥᒐᓱᖃᑦᑕᕋᓗᐊᖅᐳᒍᑦ ᓇᐅᒃᑯᒃᑭᐊᖅ 
ᐊᑭᓕᐅᑎᐅᒍᓐᓇᖅᑐᒥᒃ ᐊᖏᓪᓕᕙᓪᓕᐊᑐᐃᓐᓇᖃᑦᑕᖁᓇᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒪᓪᓗᖓᓗ ᐃᑉᐱᓇᖅᑑᒻᒪᑦ ᑭᓯᐊᓂ $50-ᒥᓕᐊᓐᑖᓚᑦ 
ᐊᑭᓕᒃᓴᕆᔭᐅᓕᕐᒪᑕ ᑲᑎᑦᑐᒋᑦ ᐊᒥᓲᒻᒪᑕ ᐃᒡᓗᐃᑦ ᐃᓪᓗᓕᐅᕈᑎᒃᓴᐅᑲᓐᓂᖅᑑᒐᓗᐊᑦ ᑮᓇᐅᔭᐃᑦ, 
ᑮᓇᐅᔭᓕᐅᕈᑕᐅᓪᓗᐊᓕᖅᑑᒐᓗᐊᑦ.  
 
ᔫᓂ 1, 2020 ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ ᒪᓂᒪᑎᑦᑎᔪᒻᒪᑕ ᐱᔭᒃᓴᒥᒃ ᕿᒥᕐᕈᔭᐅᖁᔭᐅᓪᓗᓂ ᐊᑐᖅᑐᐊᕈᑎᒧᑦ 
ᐊᑭᓕᖅᓱᐃᒍᑎᐅᕙᒃᑐᑦ. ᑕᐃᒪ ᐅᓂᒃᑳᓕᐅᕈᑕᐅᓚᐅᖅᓯᒪᒻᒥᒻᒪᑦ ᓯᑏᕝᕙ 16, 2021 ᐊᑐᓕᖁᔭᐅᔪᖅ ᐃᓚᖓᑦ. 
ᐃᓪᓗᓕᕆᔨᕐᔪᐊᒃᑯᒡᒎᖅ ᐃᓱᒪᓕᐅᖁᓪᓗᒋᑦ ᑕᒪᒃᑯᐊ ᐃᓪᓗᒧᑦ ᐊᑐᖅᑐᐊᕈᑎᒥᒃ ᕿᒥᕐᕈᓂᐅᔪᖅ ᐋᖅᑭᒃᓯᕙᓪᓗᑎᒃ 
ᖃᓄᑎᒋᒃ ᕿᒥᕐᕈᓯᒪᕕᓯ ᐊᒻᒪ ᐊᑐᓕᖅᑎᑦᑎᔪᒫᕐᓂᐊᖅᐱᓯ ᖃᓄᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’, ᑖᓐᓇ ᐊᑐᓕᖁᔭᐅᓯᒪᓪᓗᐊᑕᖅᑐᒧᑦ 
ᑯᐊᐸᕇᔅᓴᒃᑯᑎᒍᑦ ᕿᒥᕐᕈᕙᓪᓕᐊᓯᒪᒐᓗᐊᖅᑕᕗᑦ ᑭᓯᐊᓂ ᖃᓄᐃᓕᐅᒋᐊᓪᓚᒃᓯᒪᙱᑦᑐᒍᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᑭᐅᒻᒪᑦ ᒥᓂᔅᑕ. ᐊᖏᖃᑎᒋᓪᓗᒍᓗ ᑕᐃᒪ 
ᑕᑯᑦᑕᕌᖓᒃᑭᑦ 2025-2026 ᐸᕐᓇᐅᑎ ᓵᑦᑎᓐᓃᑦᑐᑦ ᓯᕗᓪᓕᖅᐸᖑᖃᑕᐅᓯᒪᒻᒥᒻᒪ ᐊᕐᕌᒍᒋᓂᐊᖅᑕᑦᑎᓐᓂ ᓄᑖᒥᒃ 
ᖃᕆᓴᐅᔭᒧᑦ ᐱᓇᓲᑎᖃᓕᖁᓪᓗᒍ. ᐊᑐᖅᑐᐊᖅᐸᑦᑐᓄᑦ ᒪᑐᐃᖓ ᖃᓄᖅ ᑖᓐᓇ ᐊᑑᑎᖃᕐᓂᐊᕐᒪᑦ 
ᐃᓂᓪᓚᖓᐅᑎᐅᓂᐊᓕᖅᑐᖅ ᓄᓇᓕᒃ ᐃᒡᓗᓕᕆᔨᖏᓐᓄᑦ ᐊᑐᖅᑐᐊᖅᐸᒃᑐᓂᓪᓗ ᐱᖃᓯᐅᑎᓗᒍ ᓄᓇᕐᔪᐊᕐᒥ 
ᐃᒪᐃᒍᑎᕗᑦ ᒥᐊᓕᒐᕐᓂ ᓇᒻᒥᓂᖁᑎᒋᔭᐅᔪᑦ ᐲᖅᑕᐅᓂᐊᖅᐸᑦ ᐊᑭᑦᑐᕋᐅᑎᖃᑕᐅᒍᓐᓇᖏᓪᓗᑏᒃ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒫᓐᓇ ᐃᖅᑲᓇᐃᔮᕆᕙᓪᓕᐊᕙᕗᑦ ᓄᑖᒥᒃ 
ᐃᓂᓪᓚᖓᐅᑎᐅᔪᓐᓇᖅᑐᒥᒃ ᐱᓂᐊᓕᖅᑐᑕ ᐊᒻᒪ ᑲᓇᑕᒥ ᑭᓯᐊᓂ ᐊᑭᑦᑐᕋᐅᑎᐅᔪᓂᒃ ᑕᐅᑐᒃᐸᓐᓂᐊᖅᑐᒍᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᐊᑎᖁᑎᒃᑲ ᒪᓕᒡᓗᒋᑦ. (ᑐᓵᔨᑎᒎᓕᖅᑐᖅ) ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ ᐊᓪᓚᕝᕕᖓᓂᒃ 
ᐅᖃᐅᓯᖃᖅᐳᒍᑦ. ᒥᔅ ᕿᓕᖅᑎ. 
 
ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᖃᕈᒪᓪᓗᖓ ᐅᑎᕐᕕᖃᕈᒪᔪᖓ ᑕᐃᒃᑯᐊ ᓇᒻᒥᓂᓖᑦ 
ᓇᒻᒥᓂᖃᖅᑐᓄᓂᓛᒃ ᐊᖏᖅᑕᐅᓯᒪᔪᑦ ᑲᒪᒋᔭᐅᙱᑦᑐᒥᓂᐅᑎᓪᓗᒋᑦ ᑕᐃᒪᓕ ᐊᕐᕌᒍ ᑖᓐᓇ ᓄᖑᑦᑐᓂ ᐊᓯᖏᓐᓂᒃ 
ᐊᕌᒍ ᑮᓇᐅᔭᖅᑐᕈᑎᖓ ᓄᑖᖅ ᐱᒋᐊᕐᒪᑦ ᐊᑐᓕᕆᓪᓗᑎᒃ, ᑕᐃᒃᑯᐊ ᓴᓇᔭᐅᒋᐊᙲᓇᖅᑐᒥᓃᑦ 
ᑲᒪᒋᔭᐅᙱᑲᓐᓂᖅᑐᑎᒃ. ᖃᓄᕐᓕ ᑕᐃᒪ ᑮᓇᐅᔭᖅᑐᕈᑎᒃᓴᓂᒃ ᐱᑕᖃᖅᑎᓐᓇ ᑕᒪᓐᓇ ᖃᓄᐃᓕᖓ, ᖃᓄᖅ 
ᐃᑉᐱᒋᔭᐅᓲᖓᕙ, ᖃᓄᖅ ᐃᖏᕐᕋᓯᔾᔪᑎᒋᐊᖅᑕᐅᓲᖑᕙ? ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒃᑯᐊ ᑮᓇᐅᔭᖅ ᐊᖏᖅᑕᐅᓯᒪᔪᑦ ᑕᐃᒃᑯᓄᖓ 
ᐋᖅᑭᒋᐊᕈᑎᒃᓴᕆᔭᖏᓐᓄᑦ ᐊᖏᖅᑕᐅᓯᒪᓕᐊᓂᒻᒪᑕ ᑕᐃᑯᖓ ᐊᑐᕐᓂᐊᖅᑐᑦ, ᐱᓕᕆᐊᕆᔭᕆᐊᖃᕐᓂᕆᔭᖏᓐᓄᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅ ᕿᓕᖅᑎ. 
 
ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒪᐃᓕᖓᔫᖅ, ᓲᕐᓗ ᑖᓐᓇ ᓇᒻᒥᓂᓕᒃ ᐊᖏᖅᑕᐅᓯᒪᔪᖅ ᐅᒥᐊᕐᔪᐊᒃᑯᑦ 
ᑎᑭᓐᓂᖏᒃᑲᓗᐊᖅᐸᑕ ᐃᓚᔅᓴᖏᑦ ᐃᒐᓛᔅᓴᐃᓪᓘᓐᓃᑦ ᓇᑎᔅᓴᐃᑦ ᐅᖅᓱᐊᓗᖃᐅᑏᑦ ᑭᓱᑦ ᑎᑭᓐᓂᖏᑦᑑᒐᓗᐊᑦ 
ᐊᖏᖅᑕᐅᓯᒪᑎᓪᓗᒍ ᑕᕝᕗᖓ (ᑐᓵᔨᑎᒎᓕᖅᑐᖅ) ᐊᕐᕌᒍᒧᑦ ᐃᓕᔭᐅᓲᖑᕚ ᑲᔪᓯᑎᑕᐅᖁᓪᓗᒋᑦ 
ᐊᖏᖅᑕᐅᓚᐅᖅᓯᒪᓂᖏᑕ ᓴᓇᒋᐊᕈᑎᔅᓴᒧᑦ ᐋᖅᑭᒋᐊᕈᑎᔅᓴᒨᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᒪᒥᐊᓇᖅ, ᐃᒃᓯᕙᐅᑖᖅ. (ᑐᓵᔨᑎᒎᕈᓐᓃᖅᑐᖅ) ᐄ’, ᑕᐃᒃᑯᐊ 
ᑕᐃᒪᐃᓐᓇᐃᓐᓂᖏᓐᓄᑦ ᐃᓛᓐᓂ ᐅᒥᐊᕐᔪᐊᒃᑯᑦ ᐊᙳᑎᙱᑦᑐᒥᓂᐅᔭᕌᖓᑕ ᐊᕐᕌᒍ ᐃᒻᒪᖄ 
ᐊᕐᕌᒍᒃᑲᓐᓂᖅᐸᓪᓘᓐᓃᑦ ᐃᓂᖅᑕᐅᓂᒃᓴᓗᒃᑖᖏᓐᓄᑦ ᑕᐃᑯᖓ ᐱᓕᕆᐊᖑᓇᔭᖅᑐᖅ. ᑕᐃᓐᓇ ᑮᓇᐅᔭᖅ 
ᑮᓇᐃᔭᐃᑦ ᑕᐃᑯᖓ ᐊᑐᕋᔭᖅᑐᑦ, ᐃᓛᒃ ᐊᑐᕐᓂᐊᖅᑐᑦ ᐊᑐᕋᔭᕐᓗᑎᒡᓗ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅ ᕿᓕᖅᑎ. 
 
ᕿᓕᖅᑎ: ᑕᐃᓐᓇ ᐊᖏᖅᑕᐅᓯᒪᔪᖅ ᑕᐃᒪ ᑐᔅᓯᕋᖅᓯᒪᓂᑯᖓᓄᑦ ᑐᔅᓯᕋᒃᑲᓐᓂᕆᐊᖃᙱᑦᑐᖅ 
ᐅᑕᖅᑭᑐᐃᓐᓇᕆᐊᓖᒃ ᑕᐃᒪᐃᑦᑑᑉᐸᑦ ᐊᕐᕌᒍ ᒪᕐᕉᒃ ᐊᖏᖅᑕᒥᓂᐅᒐᓗᐊᕐᓗᓂ ᐅᑕᖅᑭᔪᐃᑦ 
ᑲᔪᓯᑐᐃᓐᓇᕐᓂᐅᓴᓂᖏᓐᓂᑦ ᑕᐃᑲᓂ ᐃᓪᓗᓕᕆᔨᒃᑯᑦ ᐸᐃᑉᐹᖁᑎᒋᔭᖏᓐᓂᒃ ᐸᐸᑕᐅᑦᑎᐊᖃᑦᑕᑐᔅᓴᐅᔪᖅ 
ᑕᒪᒃᑯᐊ ᑲᔪᓯᖁᓪᓗᒋᑦ ᑲᔪᓯᐊᙱᓗᐊᕐᓂᑯᖏᓐᓄᑦ ᑕᒪᓐᓇ ᐊᐱᖅᓱᕈᑎᒋᒐᒃᑯ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’, ᐃᒃᓯᕙᐅᑖᖅ. ᑕᐃᒃᑯᐊ 
ᑕᑕᑎᕆᒃᑲᓐᓂᕆᐊᖃᙱᑦᑐᑦ ᐊᖏᖅᑕᐅᓯᒪᓕᐊᓂᒃᐸᑕ, ᑕᐃᑯᖓ ᑎᑭᕋᑕᕐᓂᐊᖅᑐᖅ. ᐃᓛᓐᓂ ᑕᕝᕙᙵᑦᓴᐃᓐᓇᖅ 
ᐱᓕᕆᐊᖑᔪᓐᓇᖏᑦᑑᒐᓗᐊᖅ ᑭᓯᐊᓂ ᐄ’, ᐆᒃᑐᒃᑲᓐᓂᕆᐊᖃᙱᑦᑐᖅ ᐊᖏᖅᑕᐅᓯᒪᓕᓱᖓᕈᓂ 
ᐱᓕᕆᐊᖑᓂᐊᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅ ᕿᓕᖅᑎ. 
 
ᕿᓕᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓱᒫᓗᑎᖃᒃᑲᓐᓂᕐᒥᒐᒪᑦᑕᐅᖅ ᐊᑦᑐᐊᔪᒥᒃ ᑕᒪᒃᑯᐊ M&I-ᒧᑦ 
ᐊᑦᑐᐊᔪᑦ ᓄᓇᕗᒻᒥ ᓇᒻᒥᓂᖁᑎᖃᖅᑐᓄᑦ. ᑕᒪᒃᑯᐊ ᐃᒡᓗᓕᕆᔩᑦ ᓴᓇᒋᐊᓕᓐᓂᒃ ᑲᒪᓲᖑᒻᒪᑕ ᖃᐅᑕᒫᖅᓯᐅᑎᓂᒃ 
ᐊᓯᔾᔨᖅᑕᐅᔭᕆᐊᓕᓐᓂᒃ ᐊᑐᖅᑐᐊᖅᑐᑦ ᐃᓪᓗᖁᑎᖏᓐᓂᒃ.  
 
ᐊᐱᖅᑯᑎᒋᓕᖅᐸᕋ, M&I ᐱᓕᕆᐊᑦ ᓴᓇᒋᐊᓕᓐᓄᑦ ᓄᓇᓕᓐᓂ ᑲᔪᓯᕙᑦᑐᐃᑦ ᑕᒪᒃᑯᐊ, ᑳᓐᑐᕌᒃᑎᐅᔪᓪᓕ 
ᑎᑭᑉᐸᓚᐅᖅᓯᒪᔫᒐᓗᐊᑦ ᐅᓪᓗᒥ ᓄᓇᓕᒻᒥ ᐃᒡᓗᓕᕆᔨᐅᔪᓄᑦ ᑭᖑᕙᖅᓯᒪᓪᓚᕆᑦᑎᓪᓗᒋᑦ ᓴᓇᒋᐊᖃᖅᐸᒃᑐᓂᒃ 
ᐊᓯᔾᔨᕆᐊᖃᖅᐸᒃᑐᓂᒃ ᓱᕋᑦᑕᐅᓯᒪᔪᓂᓪᓘᓐᓃᑦ ᐊᑐᖅᑐᐊᖅᑐᑦ ᐃᓪᓗᖁᑎᖏᓐᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓘᓐᓇᒃᓯᐊᑎᒃ ᐅᖃᖅᑕᑎᑦ 
ᑲᒪᒋᕙᑦᑕᐃᓐᓇᑦᑎᐊᕗᑦ ᑳᓐᑐᕌᒃᑎᐅᑉᐸᑦ ᓴᓇᒋᐊᕐᓂᕈᑎᒃ ᐃᒐᓛᓂᒃ ᒪᑐᓂᒃ ᐃᓪᓘᓪᓘᓐᓃᑦ ᖁᓛᓂᑦ ᑳᓐᑐᕌᒃᖑᔪᑦ 
ᑳᓐᑑᕌᒃᑎᐅᔪᓪᓗ ᐱᓕᕆᒋᐊᖃᕌᖓᑕ ᐃᓛᓐᓂᒃᑯᓪᓗ ᓄᓇᓕᐅᑉ ᐃᒡᓗᓕᕆᔨᖏᓐᓂᒃ ᑳᓐᑐᕌᒃᑎᑦᑎᒃᑲᐃᓲᖑᕗᑦ 
ᐊᔾᔨᒌᑉᐸᖏᑦᑐᑦ ᐊᔾᔨᒌᑉᐸᕋᑎᓪᓗ ᐃᓛᓐᓂᒃᑯᓪᓗ ᑳᓐᑐᕌᒃᖑᔪᑦ ᒪᓂᒪᑎᑕᐅᔪᑦ ᐱᔪᒪᔪᖃᓲᖑᙱᒻᒪᑦ ᐃᓛᓐᓂᒃᑯᑦ 
ᓄᓇᓕᐅᑉ ᐃᒡᓗᓕᕆᔨᖏᓐᓄᑦ ᑲᒪᒋᔭᐅᓯᓲᖑᕗᖅ. ᑕᒪᒃᑯᐊ ᐃᓘᓐᓇᑎᒃ ᐆᑦᑑᑎᖃᕈᓐᓇᖅᑐᖓ ᑕᒪᐃᓐᓂᒃ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅ ᕿᓕᖅᑎ. 
 
ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐊᐱᖅᑯᑎᒋᓕᕐᓚᒍ ᓱᓕ ᑕᒪᒃᑯᐊ ᓴᓇᒋᐊᕆᐊᓕᓐᓄᑦ 
ᐱᓕᕆᐊᖑᔭᕆᐊᖃᖅᐸᑦᑐᐃᑦ. ᖃᑦᓯᑦ ᐱᓕᕆᐊᒃᓴᐅᔪᓂᒃ ᑲᒪᔨᐅᔪᑦ ᓴᓇᒋᐊᓕᓐᓄᑦ ᑲᒪᔨᐅᕙᑦᑐᑦ 
ᐃᒡᓗᓕᕆᔨᒃᑯᓂᑦᑕᐅᖅ ᐊᓪᓚᕝᕕᖏᓐᓂᒃ ᐃᓂᒋᔭᐅᕙᒃᑭᕙᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᑐᑭᓯᓇᖅᓯᑎᒋᐊᑲᐃᓐᓇᕐᓗᒍ M&I ᓄᑖᙳᕆᐊᕆᓂᖅ ᐱᐅᓯᒋᐊᖅᓯᓂᕐᓗ 
ᓱᓕᒻᒪᖔᖅ ᒥᓂᔅᑕᐅᑉ ᐅᖃᑲᐃᓐᓇᕐᓕᐅᒃ. ᒥᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒥᐊᓇᖅ ᑐᓵᔨᓂᒃ, ᐄ’, ᑕᐃᒪᐃᑦᑑᔪᖅ. 
ᒪᒥᐊᓇᐅᒐᓗᐊᖅ ᑐᓵᔨᓄᑦ. ᑕᐃᒪ ᖃᑦᓯᐅᓂᖏᑦ ᐱᓕᕆᐊᔅᓴᓄᑦ ᑲᒪᔩᑦ ᐱᓯᒪᙱᓐᓇᑦᑎᒍ ᑕᒪᒃᑯᐊ ᓵᑦᑎᓐᓂ 
ᑭᓯᐊᓂ ᑐᓂᒍᓐᓇᕋᔭᖅᑕᕋ ᑕᕝᕗᖓᐃᓛᒃ ᐃᒡᓗᒧᑦ ᐃᓱᓕᓚᐅᙱᑦᑎᓪᓗᑕ ᐃᒃᓯᕙᓂᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅ ᕿᓕᖅᑎ. 
 
ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒥᐊᓇᕐᓗ ᑕᐃᒫᒃ ᐅᖃᖃᑦᑕᕋᑖᕋᒪ ᑖᒃᑯᐊ ᐃᒡᓗᐃᑦ ᓇᒻᒥᓂᕆᔭᐅᔪᑦ 
ᓴᓇᔭᐅᒋᐊᕈᑎᖏᑦ ᐱᓕᕆᐊᕐᓂᒃ ᐃᒡᓗᖃᖅᑎᐅᔪᓅᓕᖓᔪᒥᒃ ᐅᖃᐅᓯᖃᖅᑐᖓ. ᓴᓇᒋᐊᖅᑕᐅᓂᕆᕙᒃᑕᖏᑦ 
ᐊᑐᖅᑐᐊᖅᑏᑦ ᐃᓛᒃ ᐊᑐᖅᑐᐊᖅᑎᓄᑦ ᐊᖏᕐᕋᕆᔭᐅᔪᓄᑦ.  
 
ᑖᓐᓇ ᑭᖑᕙᓪᓚᕆᑦᑐᐊᓘᒻᒪᑦ ᑕᕝᕙ ᑕᐃᒪᐃᓐᓂᑯᖓᓄᑦ ᖃᐅᖂᕆᔾᔪᑎᒋᑲᓂᖅᓯᒪᒐᒃᑯ ᐃᓕᓐᓂᒃ 
ᓇᕈᖃᑎᒋᑲᐃᓐᓇᕈᒪᓪᓗᑎᑦ ᑭᒡᒐᑐᖅᑕᖏᓐᓄᑦ ᐅᕙᖓ. ᑕᒪᓐᓇ ᐃᓪᓗᓕᕆᔨᒃᑯᑦ ᐱᓕᕆᐊᔅᓴᖃᓗᐊᓪᓚᕆᓕᕐᒪᑕ 
ᐅᓪᓗᒥᐅᓕᖅᑐᖅ ᓴᓇᔨᒃᓴᓂᒃ ᑕᐃᔅᓱᒪᓂ  ᕿᓂᖅᑐᖃᖏᒻᒪᕆᑦᑐᓂ ᑎᑭᑎᑦᑎᕙᓚᐅᖅᓯᒪᒐᓗᐊᕐᒪᑕ 
ᐃᓪᓗᓕᕆᔨᕐᔪᐊᒃᑯᑦ. ᑕᒪᓐᓇ ᐅᑎᖁᒥᓇᓪᓚᕆᑦᑐᖅ ᓂᓪᓕᐊᖃᑎᖃᕋᑖᑦᑎᐊᓚᐅᕐᒥᒐ ᓄᓇᓕᓐᓂ ᑕᒪᔅᓱᒧᖓ 
ᒥᔅᓵᓄᑦ.  
 
ᑕᐃᒪ ᑕᐃᓐᓇ ᑭᐅᕋᑖᖅᑲᐃᓪᓗᑭᐊᖅ ᓈᓚᙱᑕᕋ, ᖃᑦᑎᐅᕙᑦ ᓈᒻᒪᑉᐹᑦ ᑕᒪᒃᑯᐊ ᖃᐅᔨᓴᖅᑏᑦ ᐅᑯᓄᖓ 
ᓴᓇᒋᐊᕐᓂᐊᕐᒪᑦ ᐊᒻᒪ ᐊᐅᓚᓂᖓᓄᑦ, ᐳᓚᕋᑎᐅᖃᑦᑕᖅᑐᐃᑦ ᓄᓇᓕᓐᓄᑦ ᐃᓪᓗᓕᕆᔨᕐᔪᐊᒃᑯᑎᒍᑦ 
ᐃᖅᑲᓇᐃᔭᖅᑐᑦ. ᑭᒡᒐᖅᑐᐃᓪᓗᑎᒃ ᓄᓇᓕᓐᓂ ᐊᕕᑦᑐᖅᓯᒪᔪᓂᒃ ᕿᑭᖅᑖᓗᒻᒥ, ᕿᑎᕐᒥᐅᑦ ᐃᒪᐃᓕᐅᖅᓯᒪᔪᓂᒃ. 
 
ᑖᒃᑯᐊ ᐃᖅᑲᓇᐃᔮᑦ ᐊᑕᖏᖅᑐᑎᒃ ᐃᓂᒋᔭᐅᕙᑦ ᐅᕝᕙᓗ ᐃᖅᑲᓇᐃᔭᖅᑎᑭᔅᓱᖅᑲᑦ ᑕᒪᔅᓱᒧᖓ, 
ᑎᑭᑦᑕᖅᑎᐅᖃᑦᑕᖅᑐᓄᑦ ᐃᓪᓗᓕᕆᔨᓄᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓈᓴᐅᑎᖏᑦ ᖃᓂᖅᑯᑦᑐᓐᓇᖅᐸᒃᑲ ᕿᑭᖅᑖᓘᑉ 
ᐅᐊᓐᓇᖓᓂ ᓂᒋᐊᓂ, ᑭᕙᓪᓕᐊᕐᒥ, ᕿᑎᕐᒥᐅᓂ ᐊᒻᒪ ᐃᒡᓗᓕᕆᔨᕐᔪᐊᒃᑯᑦ ᑎᑎᕋᕐᕕᐊᓂ ᐊᖓᔪᖅᑳᖃᕐᕕᐊᓂ. 
ᑲᑎᖦᖢᒋᑦ 12-16-ᖑᔪᒃᓴᐅᔪᑦ, ᐊᑕᐅᓯᕐᒥᒃ ᒪᕐᕉᓐᓂᓪᓘᓐᓃᑦ ᐃᒻᒪᖄ ᐅᒃᑯᐃᖔᖅᑐᖃᑐᐃᓐᓇᕆᐊᓕᒃ 
ᑕᑕᓯᒪᖏᑦᑐᓂᒃ. ᑭᓯᐊᓂ ᓈᒻᒪᒃᑑᔭᖃᑦᑕᖅᑐᑦ ᐃᓗᐃᒃᑲᐅᓕᕌᖓᑕ ᑕᒪᒃᑯᓂᖓ ᖃᐅᔨᓴᖃᑦᑕᖅᑐᑦ, 
ᐊᐱᖅᑯᑎᒋᔭᖓᑕ ᒥᒃᓵᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 



ᕿᑎᖅᑰ, ᒫᑦᓯ 6, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ: ᒪ’ᓇ. ᒥᔅ ᕿᓕᖅᑎ. 
 
ᕿᓕᖅᑎ: ᐅᓇᓗ ᐃᒻᒪᖃ ᑭᖑᓪᓕᖅᐹᖑᓂᐊᖅᑯᖅ ᐊᐱᖅᑯᑎᒋᓗᒍ ᑕᕝᕗᖓ. ᑕᐃᒃᑯᐊ ᐃᓚᔅᓴᐃᑦ ᑎᑭᖃᑦᑕᖅᑐᐃᑦ 
ᓴᓇᒋᐊᕈᑎᔅᓴᓄᑦ ᐱᕖᕈᑎᑦᑎᓕᖏᒃᑲᓗᐊᕐᒪᖔᑕ ᑕᑯᓂᐊᖅᑕᐅᔭᕆᐊᖃᖃᑦᑕᑐᒋᓪᓗᒋᑦᑕᐅᖅ. ᐃᑯᖓ ᑐᕌᖓᓛᕐᒪᑕ 
ᓲᕐᓗ ᓇᒻᒥᓂᖃᖅᑐᐃᑦ ᓂᐅᕕᕈᒪᒐᓗᐊᖅᑐᑎᒃ ᐊᔪᖃᑦᑕᒥᒻᒪᑕ, ᓴᓇᒋᐊᖅᑕᐅᔾᔪᑎᔅᓴᓄᒡᒎᖅ ᑐᕌᖓᒻᒪᑕ ᑭᓯᐊᓂᓗ 
ᓱᕙᓪᓕᐊᓇᑎᒃ. ᐊᕐᕌᒍᑦᑕᕋᐃᒻᒪᑦ ᐅᒥᐊᕐᔪᐊᒃᑯᑦ ᐱᓕᕆᐊᔅᓴᑲᓐᓂᕐᓄᑦ ᑎᑭᑕᐅᒃᑲᓐᓂᕆᓪᓗᑎᒃ ᑕᐃᒫᒃ 
ᐱᕈᖅᐸᓪᓕᐊᔪᐊᓗᑐᐃᓐᓇᐅᓪᓗᑎᒃ ᓂᓪᓕᐅᖃᓯᐅᑎᒻᒪᕆᓕᕐᖓᑕ, ᑕᑕᑦᑎᐊᖅᑰᔨᓪᓗᑎᒃ ᐃᓚᖏᑦ ᑕᑯᓯᒪᔭᓐᓂ 
ᓴᓇᕕᖏᑦ, ᓯᓚᑖᓂᓗ. ᑕᒪᓐᓇ ᑭᖑᕙᓯᓐᓂᑯᖓᓄᓪᓕ ᐃᓕᓴᕆᓯᒪᓇᖃᑦᑕᕐᒪᑦ ᓴᓇᒋᐊᖅᑕᐅᔭᕆᐊᓕᐅᒐᓗᐊᑦ 
ᓱᒃᑲᐃᓗᐊᕐᓂᑯᖓᓄᑦ ᑲᒪᒋᔭᐅᖐᓐᓇᖃᑦᑕᕐᓂᑯᖓᓄᑦ.  
 
ᑖᓐᓇᓕ ᐅᖃᐅᓯᑐᐃᓐᓇ ᐃᒃᓯᕙᐅᑖᖅ, ᑕᑯᓇᑦᑕᐅᒋᐊᕐᓗᓂ ᓱᓕᑦᑕᕐᒪᖔᖅ ᑕᒪᓐᓇ ᐅᖃᐅᓯᕆᔭᕋ. 
ᐱᕕᔅᓱᓗᐊᓕᖃᑦᑕᒻᒪᕆᓕᖏᒃᑲᓗᐊᕐᒪᖔᑕ ᑕᒪᒃᑯᐊ ᐃᓪᓗᓕᕆᔨᒃᑯᑦ ᓱᓇᒃᑯᑖᖃᕐᕕᖏᑦ. ᓴᓇᓯᒋᐊᓚᐅᕋᑎᒃ 
ᑭᖑᕙᓯᓗᐊᕐᓂᑯᖓᓄᑦ ᐊᓯᖏᓐᓂᒃ ᓄᑖᓂᒃ ᑎᑭᑦᑐᖃᕆᓪᓗᑎᒃ ᐃᒃᑯᓄᖓᖔᖅ ᐃᓪᓗᓄᑦ ᓴᓇᒋᐊᕋᔅᓴᓂᒃ, 
ᐃᒪᐃᓕᐅᓕᕐᖓᑕ. ᑖᓐᓇ ᑐᑭᓯᓇᕈᓂ ᐅᖃᐅᓯᑐᐃᓐᓇᐅᓪᓗᒍ ᒫᓐᓇ ᑐᓴᕈᑎᒋᕙᕋ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᑖᓐᓇ ᐅᖃᐅᓯᒃᓴᑐᐃᓐᓇᐅᓚᐅᕐᒪᑦ. ᐊᑎᖁᑎᒃᑲ ᒪᓕᒡᓗᒋᑦ, ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᐅᓐᓄᓴᒃᑯᑦ. ᑕᐃᓐᓇ ᓄᖅᑲᖅᕕᒋᖅᑲᐅᔭᕋ ᐅᑎᕐᕕᒋᓗᒍ. 
ᓄᓇᕗᑦ ᒐᕙᒪᒃᑯᑦ ᑕᐃᒃᑯᐊ ᑲᑎᙵᔪᑦ ᐃᒡᓗᑦ ᓇᒻᒥᓂᖅ ᓂᐅᕕᖅᑕᐅᖃᑦᑕᖅᑐᑦ. ᖃᑦᓯᓂᒃ ᐊᐅᓚᔾᔪᑏᑦ 
ᒪᑭᒪᐅᑎᓪᓗ ᑮᓇᐅᔭᖁᑎᖏᓐᓂᒃ ᐊᑐᓚᐅᖅᐸᑦ ᑖᒃᑯᐊ ᓂᐅᕐᕈᑕᐅᓚᐅᖏᓐᓂᖏᓐᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᐸᓗᖓᐃᖅᓯᒪᖏᓐᓇᑦᑕ ᑖᒃᑯᓄᖔᖅᑐᓂᒃ 
ᐱᓯᒪᖏᑦᑐᒍᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙᓂᑦᓴᐃᓐᓇᖅ, ᑕᐃᒃᑯᐊ 2017-ᒥ ᓂᐅᕕᖅᑕᐅᓚᐅᕐᒪᑕ, 
ᖃᑦᓯᓂ ᐃᓛᒃ, ᖃᑦᓯᑖᓚᓂᒃ ᐊᑐᓚᐅᖅᐱᓯ ᐊᐅᓚᔾᔪᑏᑦ ᒪᑭᒪᐅᑎᓄᒡᓗ ᑕᐃᒃᑯᐊ ᐃᒡᓗᑦ ᖁᓕᕇᑦᑐᑦ 
ᒪᑭᒪᑦᑎᐊᖁᓪᓗᒋᑦ 2025-2026 ᐊᕐᕌᒍᐊᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᓇᖅᓯᑎᒋᐊᑲᐃᓐᓇᕉᒃ, ᑕᐃᒃᑯᐊ 
ᖁᓕᕇᑦᑐᑦ 17-ᖑᓂᕋᖅᑕᐃᑦ? ᑕᐃᒃᑯᓂᖓ ᐅᖃᐅᓯᖃᖅᐱᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᑐᑭᓯᓇᖅᓯᑎᒋᐊᒃᑲᓐᓂᕈᒃ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓗᓕᖃᐅᕐᓂᖅᓴᐅᑉᐸᓪᓘᓐᓃᑦ ᑕᐃᒃᑯᐊ ᐹᓂ ᐱᓱᕋᕐᕕᒻᒥ, 
ᖃᑦᑎᓂᒃ ᑮᓇᐅᔭᓂᒃ ᐊᑐᖅᓯᒪᑉᐸᑦ ᑕᐃᒃᑯᐊ ᐃᒡᓗᑦ ᒪᑭᒪᑦᑎᐊᖁᓪᓗᒋᑦ? ᐅᐊᔭᓄᖅᑑᓪᓘᓐᓃᑦ, 
ᐅᖅᑰᓴᐅᑎᖏᑦᑕᓘᓐᓃᑦ, ᐊᐅᓚᑎᖏᑦ, ᒪᑯᐊᓗ ᐊᐳᑕᐃᔭᐃᓂᕐᒧᑦ ᐊᓯᖏᓐᓄᓪᓗ ᐊᑭᓕᖅᓱᖅᑕᐅᕙᓪᓕᐊᔪᑦ? 
ᖃᔅᓯᓂᒃ ᑮᓇᐅᔭᓂᒃ ᓴᓂᕐᕙᐃᖃᑦᑕᖅᐱᓯ ᑕᐃᒃᑯᐊ ᒪᑭᒪᑦᑎᐊᖁᓪᓗᒍᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᒃᑯᓄᖓ ᑐᕌᖓᔪᓂᒃ 
ᐃᓗᓕᖃᐅᑯᓘᔭᖅᑐᓂᒃ ᐱᓯᒪᒻᒪᖔᑕ ᓇᓗᔪᖓ, ᐃᒃᑯᐊ ᒪᕐᕈᐃᖑᖕᒪᑕ ᖁᓕᕇᑦᑐᑦ. ᑖᓐᓇᖃᐃ 
ᐃᒡᓗᓕᕆᔨᕐᔪᐊᒃᑯᓐᓄᑦ ᐊᖓᔪᖅᑳᕆᔭᐅᔪᖅ ᑭᐅᖔᖅᐸᑦ, ᐊᖅᑯᑎᒋᔭᐅᓗᑎᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᑕᕗᕈᓪ. 
 
ᑕᕗᕈᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᖁᔭᓐᓇᒦᒃ, ᐊᐱᖅᑯᑎᒋᔭᖕᓂ. ᐄ’, ᐃᓗᓕᖃᐅᑯᓘᔭᖅᑐᓂᒃ 
ᑐᓐᓂᖅᑯᑎᖃᕈᓐᓇᖅᑐᒍᑦ ᑕᐃᒃᑯᓄᖓ ᑮᓇᐅᔭᖅᑐᕈᑏᑦ ᒥᒃᓵᓅᖓᔪᓂᒃ CC-16 ᐊᒻᒪᓗ CC-17. ᑭᓯᐊᓂ, ᑕᐃᒃᑯᐊ 
ᖁᓕᕇᒃᑐᑦ ᓂᐅᕐᕈᑕᐅᖃᑦᑕᖅᑐᑦ ᐊᑭᓕᖅᓱᕇᖃᑦᑕᕐᒪᑕᐃᒃᑯᐊ ᐊᕐᕌᒍᓪᓗᐊᖅ ᒪᑯᓄᖓ ᓇᖕᒥᓂᖃᕐᓂᕐᒧᑦ ᓄᓇᒧᑦ 
$1,200-ᑐᖅᑐᑦ ᑕᖅᑭᑖᒪᖅ. ᒪᑯᓄᖓ ᐊᐳᑕᐃᔭᐃᔾᔪᑎᓄᓪᓗ ᐊᓯᖏᓐᓄᓪᓗ. ᑕᒫᓂ ᑕᐃᒃᑯᓄᖓ ᖁᓕᕇᒃᑐᓂᒃ 
ᓇᒻᒥᓂᖃᖅᑎᒧᑦ ᐊᑭᓕᖃᑦᑕᕋᔭᖅᑕᕗᑦ. ᑕᐃᒪᓐᓇ ᐋᖅᑭᒃᓯᒪᓚᐅᖅᓯᒪᖕᒪᑦ ᒪᑯᐊ ᐊᐅᓚᔾᔪᑏᑦ ᑮᓇᐅᔭᖅᑐᕈᑎᖏᑦ, 
ᓈᒻᒪᒃᓯᓕᖅᓯᒪᓇᔭᕐᒪᑕ ᒪᑯᓄᖓ ᐊᐳᑕᐃᔭᐃᔾᔪᑏᑦ ᐊᓯᖏᓐᓄᓪᓗ ᑖᒃᓰᔭᐅᑎᓄᓪᓗ ᑕᒪᒃᑯᓄᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑕᕗᕈᓪ. ᑕᐃᒃᑯᐊ ᖁᓕᕇᒃᑐᖅ ᓇᒻᒥᓂᖅ ᓂᐅᕕᖅᑕᐅᕙᒃᑐᑦ, ᑕᑉᐹᓂ 
ᐃᒥᖅᑕᕐᕕᒥᓂᕐᒦᑦᑐᑦ ᑕᐃᓐᓇ ᐃᒡᓗ ᐅᖃᐅᓯᕆᔭᕋ. ᒥᓂᔅᑕᖃᐃ ᐅᓂᒃᑲᐅᓯᖃᕈᓐᓇᖅᐳᖅ ᖃᓄᐃᓕᖓᓕᕐᒪᑕ, 
ᖃᓄᐃᓕᖓᓕᕐᒪᖔᑦᑕ ᐅᓪᓗᒥ 2017-ᒥ ᑕᐃᒃᑯᐊ ᓂᐅᕕᐊᒃᓴᐅᓚᐅᖅᑎᓪᓗᒋᑦ. ᑕᐃᒃᑯᐊᓗ ᓂᐅᕕᕈᒪᔪᑦ 
ᑕᐃᒃᑯᓄᖓ ᖁᓕᕇᒃᑐᑦ ᐃᒡᓗᕐᔪᐊᓂᒃ, ᐃᓛᒃ, ᐃᒡᓗᓂᒃ? ᐊᒻᒪᓗ ᐊᖏᕈᑏᑦ ᑐᕌᖓᔪᑦ ᐊᑐᖅᑐᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᒥᓂᔅᑕᖃᐃ ᑕᐃᒃᑯᐊ ᐃᒡᓗᑦ ᓇᒻᒥᓂᖅᑖᕆᔭᐅᕙᓪᓕᐊᔪᑦ ᖁᓕᕇᒃᑐᑦ. 
ᒥᓂᔅᑕ ᑯᓱᒐᕐᒧᑦ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐆᒃᑐᕐᓂᐊᖅᐳᖓ. ᐅᓇᖃᐃ ᐱᒋᐊᕈᑎᒋᓗᒍ, 
ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᙳᕋᒪ ᒥᔅᑕ ᑕᕗᕈᓪ ᐊᖓᔪᖅᑳᖑᓚᐅᖅᓯᒪᖕᒪᑦ. ᐃᒻᒪᖄ, 
ᐊᐅᓚᑦᑎᐊᕐᓂᖅᓴᐅᔪᓐᓇᕋᔭᓚᐅᖅᑐᖅ, ᑕᐃᒪᙵᓂᑦ ᐋᖅᑭᒃᓱᕋᓱᐃᓐᓇᖅᑕᕗᑦ ᐃᑉᐱᒋᑦᑎᐊᖅᖢᑎᒃᑯᓪᓗ ᑕᐃᒃᑯᐊ 
ᐃᖅᑲᓇᐃᔮᖃᓚᐅᖅᓯᒪᔪᑦ ᐃᓕᔭᐅᖏᓐᓂᑦᑎᓐᓂ.  
 
ᐱᐅᓯᕆᐅᔭᐅᓚᐅᖅᑐᑦ ᐃᖏᓚᐅᖏᑦᑎᓪᓗᑕ, ᑕᐃᒪᙵᓂᑦ ᐃᓘᓐᓇᑦᑎᐊᖏᑦ ᑕᐃᒃᑯᓂᖓ ᖁᓕᕇᑦᑐᓄᑦ ᑲᒪᔨ 
ᑕᐃᒃᑯᐊ ᐃᖅᑲᓇᐃᔭᖃᑎᒋᑦᑎᐊᕋᓱᖃᑦᑕᖅᑕᕗᑦ ᐱᔭᕐᓂᖏᒃᑲᓗᐊᖅᑎᓪᓗᒍᑦ. ᑕᐃᒃᑯᐊᓗ ᓂᐅᕕᕈᒪᔪᑦ 
ᖁᓕᕇᒃᑐᓂᒃ, ᐄ’, ᐃᑉᐱᒋᑦᑎᐊᕋᓱᒃᑕᕗᑦ. ᐱᐅᔫᐊᓘᓇᓱᒋᓚᐅᖅᓯᒪᒐᑦᑎᒃᑯᑦ ᑖᓐᓇ ᐱᒋᐊᕐᓂᖓᓂᒃ 
ᐊᐅᓚᑦᑎᐊᓚᐅᖏᓐᓂᖓ ᐱᔾᔪᑎᒋᓪᓗᒍᑦ ᐅᓪᓗᒥ ᑕᐃᒪᐃᓕᖓᓕᖅᑐᒍᑦ. ᒥᔅᑕ ᑕᕗᕈᓪ, ᐃᓗᓕᑯᓘᔭᒃᑲᓐᓂᖏᓐᓂᒃ 
ᐅᖃᐅᓯᖃᕈᓐᓇᖅᑐᖅ ᖃᓄᐃᓕᖓᓕᕐᒪᖔᑦᑕ ᐅᓪᓗᒥ. ᑭᖑᓂᑦᑎᓐᓂᒃ ᑭᓯᐊᓂ ᖃᓄᖅ ᑕᕝᕗᖓᓚᐅᕐᒪᖔᖅ 
ᐅᓪᓗᒥᓗ ᖃᓄᐃᓕᖓᓕᕐᒪᖔᖅ ᑐᑭᓯᓯᒪᒍᑦᑕᖅ ᐱᐅᓇᔭᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᑕᕗᕈᓪ. 
 
ᑕᕗᕈᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒡᓗ ᐊᐱᖅᑯᑎᒋᔭᖕᓂ. ᐃᓚᒋᐊᒃᑲᓐᓂᕐᓗᒍ ᒥᓂᔅᑕᐅᑉ 
ᐅᖃᐅᓯᕆᔭᖏᑦ, ᐃᒥᖅᑕᕐᕕᒥᓂᕐᒧᑦ ᑕᑉᐸᐅᖓ ᐃᒃᑯᐊ 36-ᖑᒻᒪᑕ ᖁᓕᕇᒃᑐᑦ. ᓂᐅᕐᕈᑕᐅᓚᐅᖅᓯᒪᖏᑦᑐᑦ, 
ᓄᓇᕗᑦ ᐃᒡᓗᓕᕆᔨᕐᔪᐊᒃᑯᓐᓄᑦ ᑕᖅᑲᐅᖓᐃᖃᑦᑕᖅᓯᒪᔪᑦ ᑲᔪᖏᖅᓴᐅᑎᓂᒃ ᓂᐅᕐᕈᑎᒃᓴᐅᓂᕋᖅᑕᐅᓪᓗᑎᒃ. ᑕᐃᒪ 
13 ᓂᐅᕐᕈᑕᐅᓕᓚᐅᖅᓯᒪᔪᑦ ᑕᐃᒃᑯᓇᓂ ᖁᓕᕇᒃᑐᓂᒃ.  
 
ᐊᒻᒪᓗ ᓂᐅᕐᕈᑎᔅᓴᑲᓐᓂᐅᓕᕐᒥᖕᒪᑦ ᐊᕐᕌᒍᒐᓴᐃᑦ ᐊᓂᒍᖅᑎᓪᓗᒍ, ᑕᐃᒃᑯᐊ ᐱᔪᒪᔪᑦ ᓂᐅᕕᕈᒪᔪᓪᓗ ᒪᓕᒃᖢᒋᑦ 
ᖁᓕᐅᖅᑰᖅᑐᑦ ᐅᖓᑎᐊᕐᔪᐊᓄᑦ ᓂᐅᕕᕈᒪᓚᐅᖅᓯᒪᔪᑦ ᑕᐃᒃᑯᓂᖓ ᐃᒡᓗᓂᑦ.  

ᑕᐃᒃᑯᐊ ᓂᐅᕕᕈᒪᓚᐅᖅᑑᒐᓗᐊᑦ ᐸᐃᑉᐹᕈᔪᖏᑦ ᑕᒪᒃᑯᐊ ᐱᔭᕇᖅᑕᐅᓚᐅᖅᓯᒪᖏᑦᑐᑦ, ᑖᓐᓇ 
ᐃᖏᕐᕋᑏᓐᓇᕋᓱᒃᑕᕗᑦ ᐱᔪᒪᔭᐅᓗᐊᕌᓗᖏᒃᖢᑎᒡᓗ. ᐱᖓᔪᒋᔭᖓᓐᓂ ᓂᐅᕐᕈᑎᒋᒃᑲᓐᓂᕋᓱᓐᓂᐊᖅᑕᕗᑦ. 
ᐊᕐᕌᓂᐅᖅᑰᖅᑐᖏᓐᓇ ᕿᒥᕐᕈᓇᖕᓂᐊᖅᑕᕗᑦ ᑕᐃᒃᑯᐊ 36, ᖃᓕᕇᑦᑐᑦ ᐃᒥᖅᑕᕐᕕᕕᓂᓕᐊᑉ ᐊᖅᑯᑖᓃᑦᑐᑦ.  
 
ᐊᒻᒪᓗ ᐃᖅᑲᓇᐃᔭᖅᑏᑦ ᐃᒡᓗᖁᑎᖏᑦ ᑕᒪᒃᑯᐊ ᑭᙴᒪᓯᒪᒐᑦᑎᒃᑯᑦ ᐅᓄᖅᓯᕙᓪᓕᐊᑐᐃᓐᓇᕐᒪᑕ, 21-ᓂ 
ᓱᕋᑦᑎᕆᔭᕆᐊᖃᓚᐅᖅᓯᒪᒐᑦᑕ. ᑕᐃᒃᑯᐊ ᖁᓕᕇᒃᑯᑦ ᓂᐅᕐᕈᑕᐅᓚᐅᖅᑐᑦ 36, ᐃᒥᖅᑕᕐᕕᒥᓂᕐᒥ ᐊᒻᒪᓗ 11 
ᑖᕙᓂ 2000-ᒦᑦᑐᑦ. ᓄᓇᕗᒻᒥ ᑕᒫᓂᖃᐃ ᒪᕐᕉᒃ ᐱᖓᓱᓪᓘᓐᓃᑦ ᓂᐅᕕᕈᒪᓚᐅᖅᓯᒪᔪᑦ, ᑕᐃᒪ 
ᐅᖃᐅᑎᓯᒪᓪᓗᑎᒃᑯᑦ ᑕᐃᒪᓐᓇ ᐊᑭᑭᓐᓂᖅᓴᐅᓗᑎᒃ ᓂᐅᕕᖅᑕᐅᔪᓐᓇᕐᓗᑎᒃ ᑕᐃᒃᑯᐊ 2600-ᖏᓐᓃᑦᑐᑦ.  
 
ᓂᐅᕐᕈᑕᐅᑉᐸᑕ ᐅᓪᓗᒥ ᐊᑭᖏᑦ ᒪᕐᕈᐊᖅᑎᕐᓗᐊᖅ ᐊᑭᑦᑐᖅᓯᒪᓕᕐᒪᑕ ᑕᐃᕙᓃ 2600-ᖏᓐᓃᑦᑐᓂᒃ, ᒫᓐᓇ 
ᑕᐃᒪᐃᓕᖓᕗᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᒥᓂᔅᑕ ᐅᖃᖅᑲᐅᒻᒪᑦ, ᑕᐃᒃᑯᐊ ᐱᓇᔪᖅᓯᒪᔪᑦ 
ᑲᔪᓯᑎᑕᐅᕗᑦ. ᐃᒃᑯᐊ ᓲᕐᓗ ᐆᒃᑐᕋᓱᒃᖢᓂ ᐊᕐᕌᒎᓐᓄᑦ ᒪᕐᕉᓐᓅᓪᓘᓐᓃᑦ ᐊᑯᓂᐅᑎᒋᖃᑦᑕᕐᒪᑕ, 
ᐱᓕᕆᐊᕆᓇᓱᒃᖢᒋᑦ ᐱᒋᐊᕐᓂᖓᓂᒃ ᐃᓱᐊᓄᑦ. ᐊᒻᒪᓗ ᓂᐅᕕᕐᓂᕐᒧᑦ ᐊᖏᕈᑎ, ᓲᕐᓗ ᑕᐃᒃᑯᐊ 
ᒥᑭᑦᑑᑎᓪᓛᓘᒻᒪᑕ ᐃᓚᔮᕇᓐᓄᑦ ᒥᑭᓗᐊᖅᑐᖅ. ᐅᑯᐊ ᐊᑐᕈᒫᕐᓂᐊᖅᑐᓕᐊᕆᔭᐅᓯᒪᔪᑦ ᒪᑭᒪᐅᑎᒋᔭᐅᔪᑦ ᑖᒃᑯᓄᖓ 
ᖁᓕᕇᑦᑐᓄᑦ, ᓵᑦᑎᓐᓃᑦᑐᑦ.  
 
ᐅᓂᒃᑲᐅᓯᖃᕈᓐᓇᖅᐲᑦ ᖃᓄᖅ ᐃᓱᒪᓕᐅᕈᑏᑦ ᑐᖏᓕᕇᖅᓱᖅᖢᒋᑦ ᓇᓕᐊᒃ ᐊᑐᖅᑕᐅᖃᑦᑕᕐᒪᖔᑦ? ᑕᐃᒃᑯᐊ 
ᐃᖅᑲᓇᐃᔭᖅᑎᓄᑦ ᐃᓪᓗᖑᖅᑎᓪᓗᒋᑦ. ᐄ’, ᒥᑭᓐᓂᖅᓴᐃᑦ ᐊᑐᖔᕈᒪᒍᔅᓯᐅᒃ ᐊᑐᕈᓐᓇᖅᑕᓯ, ᖃᓄᐃᓕᖓᑦᑕᖅᐸᓕ 
ᐃᓱᒪᓕᐅᕈᑕᐅᔪᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐅᑉᐱᕈᓱᑦᑐᖓ ᑕᒃᑯᐊ 
ᒪᕐᕉᖅᑰᓚᐅᖅᑐᖏᒃᑯᐊ ᐱᖓᓱᓪᓗᑭᐊᕐᖏᒃᑯᐊ 16-ᖑᓚᐅᙱᑦᑐᑦ ᓂᐅᕕᕈᒪᓪᓗᑎᑦ ᑲᑎᙵᐅᖅᑐᑦ ᐃᓚᖓᓐᓂᒃ 
ᓇᖕᒥᓂᖅᑖᕋᒃᓴᒥᑦ ᑕᓯᓗᒋᓕᐊᒧᑦ ᐊᖅᑯᒻᒦᑦᑐᓂᑦ ᑕᐅᕗᖓ ᐃᒥᖅᑕᕐᕕᕕᓂᕐᒧᐊᙵᐅᔪᒧᑦ ᑖᒃᑯᐊ 
ᐃᑲᔪᖅᑕᐅᖁᓪᓗᒍ. ᐱᔪᒪᒍᑎᒃ ᑖᒃᑯᐊ ᓇᖕᒥᓂᖅ ᐃᒡᓗᑖᕈᑎᒃᓴᓂᑦ ᐊᑐᕈᒪᒍᑎᑦ ᐊᑐᕈᓐᓇᖅᑎᑕᐅᓪᓗᑎᑦ 
ᐃᒡᓗᓕᕆᔨᕐᔪᐊᒃᑯᑦ ᑕᒪᒃᑯᐊ ᐃᑲᔪᖅᓯᔾᔪᑎᒋᔭᖏᑦ ᐅᖓᕙᕆᐊᖅᑕᐅᓯᒪᔪᑦ ᑕᐃᒪᓐᓇ ᐊᑦᑐᖅᑕᐅᓯᒪᔪᓄᑦ 
ᑕᐃᒃᑯᓄᖓ ᐊᑐᐃᓐᓇᕈᐃᕕᐅᓚᐅᖅᑐᑦ ᐃᑲᔪᖅᑕᐅᔪᓐᓇᕐᓂᐊᕐᒪᑕ ᑕᐃᒪᓐᓇ ᓯᕗᒧᐊᑦᑎᐊᕈᓐᓇᕐᓂᖅᓴᐅᖁᓪᓗᒋᑦ 
ᑕᒪᓐᓇ, ᐃᒃᓯᕙᐅᑖᖅ ᐅᖓᕙᕆᐊᖅᑕᐅᔪᖅ ᑕᐃᒃᑯᓄᖓ ᓂᐅᕕᕈᒪᓚᐅᖅᑐᓄᑦ ᑕᐃᒪᓐᓇ ᐋᖅᑭᑦᑕᐅᓯᒪᔪᖅ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᓚᐃᑦᓯᑑᓐ.  
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓱᓕᓛᒃ, ᑐᒡᓕᐊᓂᒃ ᓂᐅᕐᕈᑎᖃᕋᓱᓕᖅᑎᓪᓗᒋᑦ 
ᑐᒃᓯᕋᐅᑎᓕᐅᖅᑐᑎᒃ ᓂᐅᕕᕈᒪᔪᑦ ᑕᐃᒃᑯᐊ ᓇᓗᓇᐃᓚᐅᕐᒪᑕ ᑕᐅᕙᓂ ᑕᓯᓗᓕᐊᕆᐊᒥ ᑖᒃᑯᐊ ᐃᓪᓗᑖᕈᒪᔪᑦ 
ᑕᐃᒃᑯᐊ ᑐᒃᓯᕋᐅᑎᓕᐅᖅᓯᒪᔪᑦ ᐱᖓᓱᐃᑦ ᐃᓚᒌᑦ ᑖᒃᑯᐊ ᑐᒃᓯᕋᐅᑎᖏᑦ ᐃᓱᓕᑦᑕᐅᓚᐅᖅᑎᓪᓗᒋᑦ 
ᐱᔭᕇᖅᑕᐅᓚᐅᖅᑎᓪᓗᒋᑦ ᓂᐅᕕᕐᓂᐊᕐᓗᑎᑦ ᐃᒡᓗᒥᒃ ᑲᑎᙵᐅᖅᑐᓄᑦ ᑕᐃᒃᑯᓂᖓ 
ᓇᖕᒥᓂᖅᑖᕆᔭᐅᔪᓐᓇᖅᑐᓂᒃ. ᑭᓯᐊᓂ ᐃᑉᐱᒍᓱᒃᑲᒪ ᐊᐃᑦᑖᕈᓱᖦᖢᖓ ᒪᒥᐊᕐᕕᒋᓪᓗᒋᓪᓗ ᑕᐃᒃᑯᐊ 
ᐊᒃᓱᕉᓴᒃᑎᑖᓘᓚᐅᕐᒪᑦ ᐊᑭᑐᔪᒃᑰᓚᐅᕐᒥᒻᒪᑕ ᐊᑭᓕᕆᐊᖃᖅᑕᖏᑦ ᑕᐃᒃᑯᐊ ᐊᒃᓱᕈᖅᑐᐊᓘᕙᒻᒪᑕ ᑕᒪᑐᒥᖓ 
ᐱᓕᕆᑎᓪᓗᒋᑦ ᓂᐅᕕᕋᓱᖦᖢᑎᒃ ᐊᑲᐅᙱᑦᑐᒃᑰᓚᐅᕐᒪᑕ. 

ᑕᖅᑲᒃᑯᐊ ᐊᑦᑐᖅᑕᐅᓚᐅᖅᑐᑦ ᐃᓱᒪᓕᐅᕈᑎᒋᔭᔅᓯᓐᓄᑦ ᐅᖃᐅᔾᔨᔪᓐᓇᖅᐲᑦ ᖃᓄᐃᑦᑐᓂᒃ 
ᐃᓱᒪᓕᐅᒃᑲᓐᓂᕐᓂᒪᖔᔅᓯ ᑕᕝᕗᖓ ᑎᑭᐅᓇᓱᑦᑎᓪᓗᒋ ᑳᓐᑐᕌᒃᑦ−ᒋᔭᐅᔪᖅ ᓱᕋᑦᑎᖅᑎᑕᐅᓂᐊᖅᑎᓪᓗᒋᑦ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᒥᔅᑕ ᓚᐃᑦᓯᑑᓐ ᐅᖃᕆᐊᒃᓴᖅ, ᒪᒥᐊᒃᑲᓗᐊᖅᑐᒍᑦ ᑖᓐᓇ ᓯᕗᒧᐊᓚᐅᙱᒻᒪᑦ. ᑕᕝᕙ 
ᑕᐃᒪᓐᓇᐃᓕᖃᑦᑕᕐᒪᑕ ᐃᓛᓐᓂᒃᑯᑦ ᐃᒡᓗᓕᕆᔨᕐᔪᐊᒃᑯᑦ ᑖᒃᑯᐊ ᐊᐃᑦᑖᖑᒐᓗᐊᖅ ᑕᐃᒪᐃᑦᑐᒃᑰᓚᐅᕐᒪᑕ. 
ᐃᑉᐱᒍᓱᒃᑲᓗᐊᖅᑐᒍᑦ ᑕᐃᒪᐃᓚᐅᕐᒪᑦ ᑕᐃᒪᓐᓇ ᐋᖅᑭᓚᐅᕐᒪᑦ ᐃᒃᓯᕙᐅᑖᖅ, ᐃᒡᓗᓕᕆᔨᕐᔪᐊᒃᑯᑦ ᑕᐃᒃᑯᓂᖓ 
ᖃᓄᐃᓕᐅᒃᑲᓐᓂᕈᒪᒻᒪᖔᕐᒥᒃ ᐃᑲᔪᕈᓐᓇᕐᒪᖔᕐᒥᒃ ᑕᐃᒃᑯᓂᖓ ᐃᒡᓗᑖᕋᓱᓚᐅᖅᑐᓄᑦ ᖃᓄᐃᓕᐅᒃᑲᓐᓂ 
ᐃᑲᔪᕈᓐᓇᕐᒪᖔᑦᑕ ᒪᑐᐃᖔᑦᑎᐊᖅᑐᒍᑦ. 
 
ᐃᒡᓗᓕᕆᔨᕐᔪᐊᒃᑯᑦ ᒪᑐᐃᖔᖅᑐᑦ ᐅᖃᖃᑎᒋᔭᐅᔪᒻᒪᓐᓂᖅᐸᑦ ᐃᒡᓗᓕᕆᔨᕐᔪᐊᒃᑯᑦ ᖃᓄᖅ 
ᐃᑲᔪᒃᑲᓐᓂᕈᓐᓇᕐᓂᐊᒪᖔᑕ. ᐊᐃᑦᑖᕌᓗᒐᓗᐊᖅ ᑕᒪᓐᓇ ᑕᐃᒪᐃᓕᓚᐅᕐᒪᑦ, ᑕᕝᕙᓃᑦᑐ ᓈᒻᒪᒃᓴᖏᑦᑐᐃᓐᓇᐅᔪᓯ 
ᑕᐃᒪᐃᓕᓚᐅᕐᒪᑦ, ᑕᒡᕗᖓ ᐃᓱᓕᓐᓂᐊᖅᐸᕋ, ᐃᒃᓯᕙᐅᑖᖅ. ᖁᔭᓐᓇᒦᒃ, ᐃᒃᓯᕙᐅᖅᑖ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᓕ ᑭᖑᕐᖓᒍᑦ ᐃᒡᓗᓕᕆᔨᕐᔪᐊᒃᑯᑦ ᐃᓱᒪᓕᐅᖅᑕᐅᑎᓪᓗᒍ 
ᐲᖅᑕᐅᖁᓪᓗᒍ ᑯᐊᐳᕇᓴᓐ−ᒃᑯᑦ ᐲᔭᖅᑕᐅᓪᓗᑎᓪᓗ ᑕᐃᒃᑯᐊ ᓂᐅᕕᖅᑕᐅᓇᓱᖕᓂᕐᒧᑦ ᐊᖏᕈᑎᐅᓚᐅᖅᑐᑦ 
ᐊᓕᖅᑐᖅᑕᐅᓪᓗᑎ, ᖃᓄᐃᑦᑐᓂᑦ ᓇᓖᕌᕈᑎᓂᑦ ᑐᓂᓯᓚᐅᖅᐱᓯ, ᐊᒻᒪ ᐃᑲᔪᖅᓯᔾᔪᑎᓂᑦ ᑐᓂᓯᓚᐅᖅᐱᓰ ᓄᓇᕗᑦ 
ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᖕᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᑉᐱᕈᓱᑦᑐᖓ ᑭᐅᖅᑲᐅᔪᖓ ᑖᒃᑯᐊ ᕿᒥᕐᕈᓇᑦᑐᒍᑦ 
ᖃᓄᐃᑦᑐᒃᑯᑦ ᐱᓕᕆᔾᔪᑎᑎᒍᑦ ᐃᑲᔪᖅᑕᐅᒃᑲᓐᓂᕈᓐᓇᕐᒪᖔᑕ ᑕᐃᒃᑯᐊ ᓇᖕᒥᓂᖅᑖᕋᓱᓐᓂᒃᑯᑦ, ᐅᑉᐱᕈᓱᑦᑐᖓ 
ᒥᔅᑕ ᑕᕗᕉᓪ ᐅᓂᒃᑳᑦᑎᐊᒃᑲᓐᓂᕈᓐᓇᖅᑐᖅ ᑖᔅᓱᒧᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᑎᐊᕗᕉᓪ. 
 
ᑎᐊᕗᕉᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᑦᑕᐅᖅ ᑲᑎᒪᔨ ᐊᐱᕆᒻᒪᑦ. 
ᖃᐅᔨᒋᐊᒃᑲᓐᓂᖃᑦᑕᓚᐅᖅᑐᑦ ᑕᐃᒃᑯᐊ, ᑖᒃᑯᐊ ᐅᖃᐅᓯᕆᔭᖏᑦ ᖃᐅᔨᒋᐊᖅᑕᐅᒃᑲᓐᓂᓚᐅᖅᑐᑦ ᑖᒃᑯᐊ 
ᓯᕗᓪᓕᖅᐹᑦ ᐊᑐᐃᓐᓇᕈᖅᑕᐅᓪᓗᑎᒃ ᐅᖓᕙᕆᐊᖅᑕᐅᓪᓗᑎᑦ ᐊᑭᑐᓗᐊᙱᑦᑐᓂᑦ ᐃᒡᓗᑖᕈᓐᓇᖁᓪᓗᒋᑦ 11-ᖑᔪᑦ 
ᑕᐃᒃᑯᐊ ᓂᐅᕐᕈᑕᐅᓚᐅᙱᑦᑐᑦ ᑕᑉᐱᑲᓂ ᐱᓱᕐᕋᐅᓂᕋᖅᑕᐅᔪᒥ, ᐊᒻᒪᑦᑕᐅᖅ ᑕᐃᒃᑯᐊ ᐃᓚᖓᑦ, ᐃᓚᖓ 
ᐊᑦᑐᖅᑕᐅᓚᐅᕐᒥᔪᖅ ᐊᑕᐅᓯᖅ ᐃᒡᓗᐃᑦ ᑲᑎᙵᐅᖅᑐᑦ ᓂᐅᕐᕈᑕᐅᓇᓱᑦᑐᑦ ᐊᑐᐃᓐᓇᕈᖅᑕᐅᓚᐅᖅᑐᑦ 
ᒥᑭᑦᑑᑕᐅᓂᖅᓴᐅᓪᓗᑎᒃ ᐃᒡᓗᐃᑦ ᐱᔪᒪᓚᐅᙱᑦᑐᑦ ᑕᐃᒃᑯᓂᖓ, ᑐᑭᓯᒐᓗᐊᕐᒥᔪᒍᑦ ᑖᔅᓱᒥᖓ. 
 
ᑭᓯᐊᓂ ᐅᖃᖃᑎᒋᔭᐅᓚᐅᖅᑐᑦ ᑐᓴᖅᑎᑕᐅᓪᓗᑎᑦ ᐊᓯᖏᓐᓂᒃ ᓇᓖᕌᕈᑎᓂᑦ ᓯᕗᓂᔅᓴᑎᓐᓂᑦ 
ᓴᖅᑭᑦᑎᑐᐃᓐᓇᕆᐊᓖᑦ ᓇᖕᒥᓂᖅᑖᕈᓐᓇᕐᓂᐊᕐᒪᑕ ᐊᑐᐃᓐᓇᕈᖅᐸᑕ ᐃᒡᓗᐃᑦ ᐅᕙᓪᓘᓐᓃᑦ ᑎᑭᑎᑦᑎᓇᓱᒃᑲᑦᑕ 
ᓄᓇᓕᖕᓄᑦ ᐊᑐᐃᓐᓇᕈᕋᓱᓚᐅᖅᑕᕗᑦ ᑕᐃᒃᑯᐊ ᑕᐃᒪᓐᓇ ᓈᒻᒪᓐᓂᖅᓴᐅᖅᑰᕐᒪᑦ ᐊᖏᓂᖅᓴᒥᑦ ᐃᒡᓗᑖᖅᐸᑕ. 
ᑕᕝᕙ ᑕᐃᒪᓐᓇ ᐋᖅᑭᒃᓯᒪᔪᖅ ᐃᒡᓗᑖᖅᐸᑕ. ᑭᓯᐊᓂ ᐱᕚᓪᓕᓯᒪᙱᑦᑐᖅ ᐊᑐᐃᓐᓇᕈᖅᑕᐅᓯᒪᔪᑦ ᓇᖕᒥᓂᖅ 
ᐃᒡᓗᑖᕋᒃᓴᖓᓂᒃ ᓇᓂᓯᒍᓐᓇᕈᑎᒃ ᑕᐃᒪᓐᓇ ᐃᑲᔪᕈᓐᓇᕐᓂᐊᕐᒥᔪᒍᑦ ᓇᖕᒥᓂᖅᑖᕋᓱᓐᓂᕈᔪᖕᒥ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᓚᐃᑦᓯᑑᓐ. 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᕙᖓᑦᑕᐅᖅ ᓂᙵᒃᐸᓪᓕᐊᓕᕋᒪ, ᑭᖑᓪᓕᖅᐹᒥᒃ 
ᐊᐱᕆᔪᒪᓪᓗᖓ ᑖᓐᓇ ᐱᔭᕇᓚᐅᙱᓐᓂᑦᑎᓐᓂᑦ ᐅᑎᕐᕕᐅᔪᒪᓂᐊᖅᖢᒐ ᐃᓱᒪᓕᐅᖅᑎᓪᓗᒋ. ᑕᐃᒃᑯᐊ 
ᐊᖏᖃᑎᒌᒍᑏᑦ ᐊᓕᑦᑐᖅᑕᐅᓚᐅᙱᓐᓂᖏᓐᓂ, ᐃᓱᒪᓕᐅᓚᐅᖅᑎᓪᓗᒋᑦ ᐊᓕᑦᑐᖅᑕᐅᓂᐊᕐᓗᑎᑦ 
ᐊᖏᖃᑎᒌᒍᑏᑦ, ᖃᓄᐃᑦᑐᓂᑦ ᒪᓕᒐᖅᑎᒍᑦ ᐊᑭᓕᖅᓱᐃᔭᕆᐊᖃᖅᐸᑦ ᐃᒡᓗᓕᕆᔨᕐᔪᐊᒃᑯᓐᓂᑦ, 
ᐃᖃᖅᑐᐃᕕᒻᒧᐊᖅᑕᐅᑐᐃᓐᓇᕆᐊᖃᕐᓂᖓ ᐱᔾᔪᑎᒋᓪᓗᒍ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᑉᐱᕈᓱᑦᑐᖓ ᒪᓕᒐᕐᓂᐊᖅᑎᕗᑦ ᐃᓚᐅᓚᖅᑐᑦ 
ᑕᒪᑐᒥᖓ ᐱᓕᕆᐊᖃᖅᑎᓪᓗᒋᑦ, ᒥᔅᑕ ᑕᕗᕉᓪ ᐅᓂᒃᑳᖁᓪᓗᒍ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᑎᐊᕗᕉᓪ. 
 
ᑎᐊᕗᕉᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᑦᑕᐅᖅ ᐊᐱᕆᒐᕕᑦ. ᑐᓴᕋᓱᐊᕐᕕᒋᓚᐅᖅᑕᕗᑦ 
ᒪᓕᒐᕐᓂᐊᖅᑎᕗᑦ ᒪᓕᒐᓕᕆᔨᕗᓂᓛᒃ ᑖᒃᑯᐊ ᐊᖏᖃᑎᒌᒍᑏᑦ ᐱᔾᔪᑎᒋᓪᓗᒋᑦ ᐊᒻᒪᓗ ᖃᓄᖅ 
ᓇᒧᙵᐅᓂᐊᕐᒪᖔᑦᑕ ᓄᖅᑲᖅᑎᑕᐅᑎᓪᓗᒋ, ᑖᒃᑯᐊ ᑐᓴᕆᐊᖅᑕᐅᑎᓪᓗᒋᑦ, ᑐᓴᕆᐊᓚᐅᕐᒥᔪᒍᑦ ᒪᓕᒐᓕᕆᔨᒥᑦ 
ᑖᒃᑯᐊ ᐊᓯᖏᓪᓗ ᓇᓖᕌᕈᑏᑦ ᕿᓂᖅᑕᐅᔪᒻᒪᖔᑕ. ᑭᓯᐊᓂ ᒪᓕᒐᓕᐅᖅᑎ ᑭᐅᔪᓐᓇᓗᐊᙱᑕᕋ ᑭᓯᐊᓂ 
ᐅᖃᐅᑎᔪᓐᓇᖅᑕᕋ ᐱᖁᔭᓕᕆᔨᒧᑦ ᒪᓕᒐᕐᓂᐊᖅᑎᒥᒃ ᐱᖃᑎᖃᐃᓐᓇᓚᐅᖅᑐᒍᑦ ᑕᐃᑲᓂ ᐊᓯᐊᓂ ᐃᓱᒪᓕᐅᖅᖢᑕ. 
 
ᑐᙵᕕᖃᓚᐅᖅᑐᖅ ᐃᓚᒌᑦ ᑭᙴᒪᑏᑦ ᐃᖅᑲᓇᐃᔭᖅᑏᑦ ᐃᒡᓗᑖᒃᑲᓐᓂᕆᐊᖃᕐᓂᖏᑦ ᐃᖃᓗᖕᓂ, ᑖᒃᑯᐊ 
ᑕᐃᔅᓱᒪᓂ ᑕᐃᒪᓐᓇ ᐱᔪᒪᔪ ᐅᓄᙱᑦᑑᓚᐅᖅᓯᒪᒻᒪᑕ ᓇᖕᒥᓂᖅᑖᒐᒃᓴᓂᑦ ᑲᑎᙵᐅᖅᑐᓂᒃ ᐃᓱᒪᓕᐅᖅᖢᑎᒡᓗ 
ᐊᓯᐊᓄᑦ ᐊᑐᖅᑕᐅᖁᓪᓕᖅᑐᒋᑦ 11-ᐅᔪᑦ ᐃᒡᓗᐃᑦ ᑖᒃᑯᐊ ᓂᐅᕐᕈᑕᒃᓴᐅᓚᐅᖅᑑᒐᓗᐊᑦ ᐊᑐᐃᓐᓇᕈᖅᑕᐅᓚᐅᖅᑐᑦ 
ᑕᒪᒃᑯᓄᖓ ᑕᓯᓗᓕᕆᐊᒧᑦ ᐃᒡᓗᒃᓴᓄᑦ ᐊᑦᑐᖅᑕᐅᓯᒪᔪᑦ ᑕᐃᒪᓐᓇ ᐋᖅᑭᑦᑕᐅᓚᕿᓚᐅᖅᑐᖅ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᑖᖅ. ᒥᔅᑕ ᓚᐃᑦᓯᑑᓐ ᕿᒪᒃᑕᖓᓄᑦ ᐊᐱᖅᓱᕐᓂᐊᕋᒪ. ᖃᓄᕐᓕ 
ᐃᓱᒪᓕᐅᕐᓂᕋᔅᓯ ᓄᖅᑲᖅᑎᑕᐅᖁᓪᓗᒋᑦ ᑕᐃᒃᑯᐊ ᒪᑐᔭᐅᖁᓪᓗᒋᑦ ᐃᒡᓗᐃᑦ ᑕᐃᒃᑯᐊ ᐃᒡᓗᐃᑦ ᑲᑎᙵᔪᑦ 17-ᓄᑦ 
ᐱᓕᕆᔾᔪᑎᐅᔪᖅ? ᖃᓄᖅ ᐃᓱᒪᓕᐅᕐᓂᖅᐸ? ᒥᔅᑕ ᑎᐊᕗᕉᓪ, ᒥᓂᔅᑕ ᐅᖃᖅᑕᖏᑦ ᑐᓴᕋᑖᖅᑕᕋᓗᐊᒃᑲ 
ᐱᔾᔪᑎᒋᓪᓗᒋᑦ ᐃᒡᓗᑖᕆᐊᖃᕐᓂᖏᑦ ᐃᖅᑲᓇᐃᔭᖅᑏᑦ, ᑕᐃᒃᑯᐊ ᐃᖅᑲᓇᐃᔭᖅᑏᑦ ᐃᒡᓗᒃᓴᖏᓐᓂᒃ 
ᓂᐅᕕᕈᒪᓚᐅᖅᑐᑦ ᑕᐃᒃᑯᐊ ᐃᒡᓗᒌᙱᑦᑐᐊᓘᒻᒪᑦ ᑖᒃᑯᓄᖓ ᐊᑦᑐᖅᑕᐅᓂᕆᔭᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᑕᕝᕙᓃᒃᑲᓐᓂᕋᑦᑕ, ᒥᔅᑕ ᑎᐊᕗᕉᓪ. 
 
ᑎᐊᕗᕉᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᐊᐱᕆᒻᒪᒃ. ᐃᒪᓕᐅᕈᑕᐅᓚᐅᖅᑐᖅ, ᐅᖃᖅᑲᐅᒐᑦᑕ, 
ᑐᙵᕕᖃᓚᐅᖅᑐᖅ ᐅᓄᖅᓯᒋᐊᖅᑕᐅᒋᐊᖃᕐᓂᖏᑦ ᓄᓇᕗᑦ ᒐᕙᒪᒃᑯᖏᑕ ᐃᒡᓗᖁᑎᒋᔭᖏᑦ ᐃᒡᓗᐃᑦ ᑕᐃᒃᑯᐊ 
ᓱᕋᑦᑎᔭᐅᓚᐅᖅᑐᑦ 21-ᖑᔪᑦ ᐃᖃᓗᖕᓂ. ᑕᕝᕙ ᑖᓐᓇ ᐱᔾᔪᑎᒋᓚᐅᖅᑕ ᐃᓱᒪᓕᐅᕈᑕᐅᔫᑉ. 
 
ᑭᓯᐊᓂ 36-ᖑᔪᑦ ᐊᖅᑯᑎᒦᑦᑐᑦ ᑕᓯᓗᓕᐊᕆᐊᒥ 36-ᐅᔪᑦ ᐅᓄᕐᓂᖅᓴᐅᔪᑦ ᑖᒃᑯᐊ ᐃᓄᖃᓚᐅᙱᑦᑐᑦ ᓄᓇᕗᑦ 
ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᑦ ᐃᓪᓗᖃᓚᐅᙱᑦᑐᑦ ᑕᐃᑲᓂ, ᐃᓚᖏᑦ ᓅᑦᑎᖅᑕᐅᓚᐅᖅᑐᑦ 
ᓂᐅᕕᑐᐃᓐᓇᕆᐊᖃᖅᑐᓂᑦ 36-ᓂᑦ ᑖᒃᑯᓇᓂ ᓄᓇᕗᑦ ᒐᕙᒪᒃᑯᖏᑕ ᐃᒡᓗᖏᓐᓂ ᓄᓇᕗᑦ ᒐᕙᒪᒃᑯᖏᑕ 
ᐃᖅᑲᓇᐃᔭᖅᑎᖏᑦ ᑕᐃᑲᓃᓚᐅᙱᑦᑐᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ. 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᐊᑦᑎᐊᖅ ᑭᐅᓵᖅᑎᓪᓗᒍ ᒥᓂᔅᑕ ᐅᖃᖅᑲᐅᒻᒪᑦ ᑲᒪᒋᔭᐅᔪᒡᒎᖅ 
ᓇᖕᒥᓂᕆᔭᐅᓪᓗᑎᑦ ᐃᓚᖏᑦ ᐃᒡᓗᕐᔪᐊᑦ ᑕᐃᒃᑯᐊ ᑲᑎᙵᐅᖅᑐᑦ ᓇᖕᒥᓂᕆᔭᐅᓪᓗᑎᒃ ᐊᒻᒪ ᑲᑎᒪᔨᖏᑕ 
ᑎᒥᖁᑎᒋᔭᖓᑕ ᐋᖅᑭᒃᓯᒪᓂᖓ ᒪᓕᒡᓗᒍ. ᖃᓄᐃᒻᒪᑦ ᑕᐃᒃᑯᐊ ᐱᖅᑯᓯᖓ ᐊᑐᖅᑕᐅᖃᑦᑕᓚᐅᙱᓚᑦ 
ᑕᓯᓗᓕᕆᐊᒥ ᐃᒡᓗᖁᑎᓂᑦ ᑲᑎᙵᐅᖅᑐᓂᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᑎᐊᕗᕉᓪ. 
 
ᑎᐊᕗᕉᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᑎᒪᔨᖃᐃ ᓇᓗᓇᐃᖅᓯᒍᓂ ᐊᐱᖅᑯᑎᒋᔭᖓᓂᒃ 
ᓇᓗᓇᐃᑦᑎᐊᑲᓐᓂᕐᓕᐅᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ, ᓇᓗᓇᐃᑦᑎᐊᓚᐅᕈᒃ. ᒥᔅᑕ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᑭᐅᓵᖅᑎᓪᓗᒍ ᒥᓂᔅᑕ ᐅᐊᑦᑎᐊ ᐅᖃᖅᑲᐅᔪᖅ ᐆᑦᑐᖅᑳᖅᖢᓂ $1200.00 ᑕᖅᑭᑕᒫᑦ 
ᐃᒡᓗᓄᑦ ᑲᑎᙵᔪᓄᑦ ᐊᑭᓕᖅᓱᐃᔾᔪᑎ ᐃᒡᓗ, ᓇᒻᒥᕆᔭᐅᑎᓪᓗᒍ ᐃᓄᖕᒧᑦ, ᑭᓯᐊᓂ ᐊᐃᑉᐸᖏᑦ ᐃᒡᓗᐃᑦ 
ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᒥᔅᑕ ᓚᐃᑦᓯᑑᓐ ᐅᐊᑦᑎᐊᖅ ᐊᐱᕆᖅᑲᐅᒻᒪᑦ ᐊᐅᓚᔾᔪᑎᖏᓪᓗ ᐋᖅᑭᐅᒪᔾᔪᑎᖏᓪᓗ 
ᖃᑦᓯᕌᕐᒪᖔᑕ ᐃᒡᓗᐃᑦ ᑕᐃᒃᑯᐊ ᐊᑭᓕᖅᓱᐃᖃᑦᑕᖅᑐᑦ ᓇᖕᒥᓂᕆᔭᐅᔪᑦ ᐃᒡᓗᓄᑦ ᑖᒃᑯᐊ ᐊᑭᓕᕆᐊᓖᑦ 
ᐱᔾᔪᑎᒋᓪᓗᒋᑦ ᐃᒡᓗᓕᕆᔨᕐᔪᐊᒃᑯᓐᓄᑦ ᐊᑭᓕᖅᓱᖅᑕᐅᖃᑦᑕᖅᑐᑦ ᓂᐅᕐᕈᑕᐅᓇᓱᓐᓂᖏᓐᓂᒃ. ᖃᓄᐃᒻᒪᓪᓕ 
ᑕᓯᓗᓕᐊᕆᐊᒥ ᐃᒡᓗᖏᑦ ᓂᐅᕕᖅᑕᐅᔪᓐᓇᓚᐅᖏᓚᑦ ᐃᓄᐃᑦ ᑭᒃᑯᑐᐃᓐᓇᐃᑦ ᖃᑦᓯᑐᐃᓐᓇᕐᓂᑦ ᐃᒡᓗᕐᔪᐊᓂᑦ 
ᑕᐃᑲᓂ ᓇᖕᒥᓂᕆᔭᐅᓕᕐᓗᑎᑦ ᐊᒥᐊᒃᑯᖏᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐊᑐᖅᑕᐅᓕᕐᓗᑎᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᑎᐊᕗᕉᓪ. 
 
ᑎᐊᕗᕉᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᓇᓗᓇᐃᕋᕕᐅᒃ ᑖᓐᓇ. ᑭᐅᔪᓐᓇᖅᑐᖓ 
ᐃᓱᒪᓕᐅᕈᑎᒋᓚᐅᕐᓗᑕ ᐲᖅᑕᐅᖁᓪᓗᒋᑦ ᐃᒡᓗᐃᑦ ᑲᑎᙵᔪᑦ ᑯᐊᐳᕇᓴᓐ 17−ᖑᔪᐃᑦ, ᑕᓯᓗᓕᐊᕆᐊᒦᑦᑐᑦ 
ᑖᒃᑯᐊ ᑐᙵᕕᖃᓚᐅᖅᑐᑦ ᐅᓄᖅᓯᒋᐊᖁᔨᓚᐅᕐᒪᑕ ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᓐᓄᑦ ᐃᒡᓗᒃᓴᐃᑦ. 
ᓱᖅᑯᐃᖅᓯᔪᖓ ᓂᓪᓕᐅᑎᒋᔭᖓ ᑐᑭᓯᔭᕋ ᑖᒃᑯᐊ 8-ᓗᑭᐊᖅ 10-ᓗᑭᐊᖅ ᐃᖅᑲᓇᐃᔭᖅᑎᑐᑦ ᒐᕙᒪᒃᑯᓐᓄᑦ 
ᐃᒡᓗᑖᕈᒪᓚᐅᕐᒪᑕ ᓂᐅᕕᕐᓗᑎᑦ. ᓯᕗᕐᖓᒍᑦ. ᑕᐃᔅᓱᒪᓂ ᐃᓱᒪᓕᐅᓚᐅᖅᑳᖅᑎᓐᓇᒋᑦ ᐊᓯᐊᓄ ᐊᑐᖅᑕᐅᖁᓪᓗᒋᑦ 
36-ᖑᔪᑦ ᐃᒡᓗᐃᑦ ᑖᒃᑯᐊ ᒪᕐᕉᒃ ᐱᖓᓱᓪᓗᑭᐊᖅ ᐊᑎᓕᐅᓚᐅᖅᑐᑦ ᐃᒡᓗᑖᕐᓂᐊᕐᓂᕐᒧᑦ ᑕᓯᓗᓕᐊᕆᐊᒦᑦᑐᓄᑦ.  
 
ᑖᒃᑯᐊ ᐱᔪᒪᔪᑦ ᑖᒃᑯᐊ ᐅᓄᙱᑦᑐᕈᓘᓚᐅᖅᑐᑦ. ᑖᒃᑯᐊ ᐃᓚᖓ, ᑐᒡᓕᐊᓂ ᓴᖅᑭᑕᐅᓚᐅᕐᒥᒻᒪᑕ 
ᓂᐅᕕᐊᒃᓴᐅᓂᖏᑦ ᐃᒡᓗᕐᒧᐊᑦ ᑕᐃᒃᑯᐊ ᑲᑎᙵᐅᖅᑐᑦ ᓇᖕᒥᓂᖅᑖᒐᒃᓴᐃᑦ ᑕᖅᑭᑦ 6 ᓯᕗᕐᖓᒍᑦ 
ᐃᓱᒪᓕᐅᓚᐅᖏᓐᓂᖏᓐᓂᑦ ᐊᓯᔾᔨᖅᑕᐅᖁᓪᓗᒋᑦ ᐱᖓᓱᐃᓐᓇᐅᓚᐅᖅᑐᑦ ᓂᐅᕕᕈᒪᔪᑦ ᐃᒡᓗᓂᒃ 
ᑕᓯᓗᓕᐊᕆᐊᒦᑦᑐᓂᒃ. ᑕᐃᑲᓂ ᐱᔪᒪᔪᑦ ᐱᑕᖃᓗᐊᓚᐅᙱᑦᑐᑦ ᓱᓕ 11-ᐅᓚᐅᖅᑐᑦ ᐃᓄᖃᙱᑦᑐᑦ ᐱᓱᕐᕋᒥ. 
 
ᑕᐃᒪᓐᓇ ᓄᓇᕗᑦ ᒐᕙᒪᒃᑯᖏᑕ ᓇᖕᒥᓂᖃᕐᓗᑎᒃ ᐃᒡᓗᖏᑦ ᐃᖅᑲᓇᐃᔭᖅᑎᓄᑦ ᐊᑐᖅᑕᐅᖃᑦᑕᕐᓂᐊᕐᒪᑦ ᑕᐃᒪᓐᓇ 
ᓄᓇᓕᖕᓂ ᐃᖅᑲᓇᐃᔭᖅᑐᓕᕆᔨᒃᑯᑦ ᑕᒪᒃᑯᓂᖓ ᓴᖅᑭᑦᑎᖃᑦᑕᖅᑐᐃᑦ ᐃᖅᑲᓇᐃᔮᒃᓴᓂᒃ ᑖᒃᑯᐊ 
ᐃᓱᒪᓕᐅᕈᑕᐅᒪᐅᖅᑐᑦ 36-ᖑᔪᑦ ᐃᒡᓗᐃᑦ ᐊᑐᐃᓐᓇᐅᑎᑦᑎᓪᓗᑕᓗ ᓄᓇᕗᑦ ᒐᕙᒪᒃᑯᖏᑕ ᐃᒡᓗᖁᑎᖏᑦ 
ᐊᑐᖅᑐᐊᖅᑐᑦ ᑕᐃᒃᑯᐊ ᓂᐅᕕᕈᓐᓇᕐᓗᑎᒃ 11-ᐅᔪᓂᒃ ᑕᐅᕙᓂ ᐱᓱᕐᕋᕐᒦᑦᑐᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒪᔪᖓ ᑖᓐᓇ ᑕᐃᒪᓐᓇᐃᓕᐅᖅᓯᒪᒻᒪᑕ ᐊᕐᕌᓂ, ᐊᕐᕌᒍ 
ᐅᓄᑲᓪᓚᑦᑐᑦ ᐊᓂᒍᖅᑐᑦ ᓂᐅᕕᕋᓱᑦᑎᓪᓗᒋ, ᑖᒃᑯᐊ ᐱᔭᕐᓂᖏᑦᑐᑦ ᐃᒡᓗᑦ ᐊᖏᖃᑎᒌᒍᑎᖃᙱᒃᑲᓗᐊᖅᖢᑎᒃ 
ᐃᓚᖏᑦ ᓅᑦᑎᖃᑦᑕᓕᓚᐅᕐᒪᑕ ᐊᑕᐅᑦᑎᒃᑯᓪᓗ ᐅᑉᐱᕈᑦᑎᐊᖅᖢᑎᒃ ᓂᐅᕕᕐᓂᐊᕐᓂᖏᓐᓂᒃ, ᒫᓐᓇ 4, 5, ᐊᕐᕌᒍᓂ 
ᐱᖓᓱᓂᒃ ᐊᓯᐅᔨᖕᒪᑕ ᓇᖕᒥᓂᕆᓂᐊᓚᐅᖅᑕᕋᓗᐊᖏᑦ ᐊᕐᕌᒍ ᐱᖓᓱᓪᓘᓐᓃᑦ, ᑕᓪᓕᒪᓪᓘᓐᓃᑦ ᐊᑭᑦᑐᖅᑐᐊᓘᒻᒪ 
ᐃᖃᓗᓐᓂ ᐃᒡᓗᐃᑦ ᓂᐅᕕᖅᑕᐅᓇᓱᑦᑎᓪᓗᒋ. ᑖᒃᑯᐊ ᐃᓚᖏᑦ ᑲᑎᙵᐅᖅᑐᐃᑦ ᓇᖕᒥᓂᕆᔭᔅᓴᑦ $250, 

$350,000.00−ᖏᓐᓂᑦ ᒥᔅᑕ ᑕᕗᕉᓪ ᐅᖃᖅᑲᐅᔪᖅ ᒫᓐᓇ ᒪᕐᕈᐊᖅᑎᓪᓗᐊᖅ ᐱᖓᓱᐊᖅᑎᓪᓗᐊᕐᓘᓐᓃᑦ 
ᐊᑭᖃᓕᕐᒪᑕ. ᑕᒫᓂ $700,000.00 $800,000.00−ᒧ Condo ᑕᐃᒃᑯᐊ ᑲᑎᙵᐅᖅᑐᑦ ᑕᐃᒃᑯᐊ ᐃᒡᓗᐃᑦ.  
 
ᐃᓕᓴᖅᓯᔪᖓ ᐱᖓᓱᐃᑦ ᒪᕐᕈᐃᓐᓇᑯᓘᓪᓘᓐᓃᑦ ᓂᐅᕕᕐᓂᐊᖅᑐᑦ ᑭᓯᐊᓂ ᐊᒃᓱᐊᓗᒃ ᐊᑦᑐᐃᓂᖃᕐᒪᑕ 
ᑮᓇᐅᔭᕐᔪᐊᓪᓗ ᐊᓯᐅᔨᔭᐅᓪᓗᑎᒃ, ᑕᐃᒪᓐᓇ ᓄᖅᑲᕋᓱᒃᑯᑎᑦ ᐃᓛᒃ ᐃᓐᓇᐅᓂᕐᒧᑦ ᐸᕐᓇᒃᑯᑎᒃ ᖃᓄᕐᓗ 
ᓄᖅᑲᕐᓂᐊᕐᒪᖔᕐᒥᒃ ᐸᕐᓇᒃᑯᑎᒃ ᖃᓄᕐᓗ ᐊᑯᓂᐅᑎᒋᔪᖅ ᐃᖅᓇᐃᔭᕆᐊᖃᕐᓂᐊᕐᒪᖔᕐᒥ ᓇᖕᒥᓂᖅᑖᕋᓱᓪᓗᑎ 
ᐊᓯᐅᔨᑎᓪᓗᒋᑦ ᑎᓴᒪᓂ, ᑕᓪᓕᒪᓂᒃ, ᐊᑭᓕᖅᓱᐃᔾᔪᑎᒋᓪᓗᐊᖅᑕᕋᓗᐊᖏᑦ ᓇᖕᒥᓂᖅᑖᕈᑎᖏᓐᓄᑦ ᑕᐃᒃᑯᐊ.  
 
ᐊᑐᐃᓐᓇᕈᖅᑎᑦᑎᓚᐅᕐᒥᔫᒐᓗᐊᑦ ᒥᑭᑦᑑᑕᐅᓂᖅᓴᓂᑦ ᑭᓯᐊᓂ ᑕᐃᒪ ᐃᓚᒌᓄᑦ ᐃᒡᓗ ᒥᑭᓗᐊᕐᒪᑦ. 
 
ᑕᐃᔅᓱᒪᓂ ᒪᑐᐃᖓᓚᐅᖅᓯᒪᔪᖅ ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᓐᓄ ᓇᖕᒥᓂᖅᑖᕈᑎ, ᐄ’, 
ᐃᓪᓗᑭᔅᓴᖅᑐᑦ ᖃᐅᔨᒪᒐᓗᐊᖅᑐᖓ, ᑭᓯᐊᓂ ᓱᖅᑯᐃᖅᓯᓯᒪᔭᒃᑯᑦ ᒥᓂᔅᑕᐅ ᐅᖃᐅᓯᕆᖅᑲᐅᔭᖓ ᐊᕐᕌᒎᒃ ᒪᕐᕉᒃ 
ᐊᓂᒍᖅᑑᒃ ᕿᒥᕐᕈᓇᓚᐅᕐᒪᑦ ᑕᖅᑲᒃᑯᓄᖓ ᒪᑐᐃᖅᑕᐅᖁᓪᓗᒋᑦ ᑕᐃᒃᑯᐊ ᐃᒡᓗ ᓇᖕᒥᓂᖅᑖᕆᔭᐅᔪᓐᓇᖁᓪᓗᒋᑦ 
ᑕᐃᒪᓐᓇ ᑐᒃᓯᕋᐅᑎᓕᐅᕈᓐᓇᖁᓪᓗᒋᑦ ᓇᖕᒥᓂᖅᑖᕈᑎᒃᓴᓂᑦ ᑕᖅᑲᒃᑯᐊ ᑭᓇᒃᑯᑐᐃᓐᓇᐃᑦ. ᐃᓚᖏᑦ ᑖᒃᑯᐊ 
ᐃᖅᑲᓇᐃᔭᖅᑎᐅᖏᑦᑑᒐᓗᐊᑦ ᒐᕙᒪᒃᑯᓐᓄᑦ ᑭᓯᐊᓂᓕ ᐊᔭᐅᖅᑐᐃᔪᒍᑦ ᐃᓪᓗᑭᑦᓴᖅᑐᐊᓘᒻᒪᑦ ᑎᑭᕋᑖᖅᑐᓪᓗ 
ᓇᒻᒥᓂᖅᑖᕈᓐᓇᕐᒪᑕ ᑕᐃᒃᑯᐊ ᐃᒡᓗᒃᓴᕕᓂᐅᒐᓗᐊᑦ ᑕᖅᑲᒃᑯᓇᙵᑦ ᐊᑐᖅᑕᐅᓕᖔᕈᒪᕋᓱᒃᑐᓂ.  
 
ᑐᑭᓯᕚᓪᓕᕈᒪᔪᖓ ᖃᓄᐃᒻᒪᑦ ᐃᓱᒪᓕᐅᕐᓂᕐᒪᖔᑕ ᐲᖅᑕᐅᖁᓪᓗᒋᑦ ᑕᐃᒃᑯᐊ ᐃᒡᓗᐃᑦ ᑲᑎᙵᔪᑦ ᑯᐊᐳᕇᓴᓐ 17 
ᑖᒃᑯᐊ ᓄᖑᑎᑕᐅᓪᓗᑎᒃ ᐊᒻᒪ ᐊᓯᖏᓐᓂᒃ ᓲᕐᓗ ᒪᑐᐃᖅᑕᐅᔪᓐᓇᕐᓗᑎᒃ ᑕᖅᑲᒃᑯᓄᖓ ᐃᒡᓗᐃᑦ 
ᓂᐅᕐᕈᑕᐅᓇᓱᒍᓐᓇᕐᓗᑎᒃ. ᑕᐃᒪᓐᓇ ᐱᔪᓐᓇᓚᐅᖅᑑᒐᓗᐊᑦ ᑕᐃᒪᓐᓇ ᐃᒡᓗᑦ ᓄᓇᕗᑦ ᒐᕙᒪᒃᑯᖏᑦ ᐃᒡᓗᑖᕈᒪᔪᑦ 
ᓇᒻᒥᓂᖅ ᐃᓄᐃᓴᒃᑲᓗᐊᖅᑎᓪᓗᒋᑦ ᑕᖅᑳᓂ ᐃᓄᑐᐃᓐᓇᐃᑦ ᐊᑭᑭᓐᓂᖅᓴᒃᑯᑦ ᐃᒡᓗᑖᕐᓂᐊᕈᓐᓇᕋᓗᐊᖅᑎᓪᓗᒋᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᑎᐊᕗᕉᓪ. 
 
ᑎᐊᕗᕉᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᑲᑎᒪᔨ ᐊᐱᕆᒃᑲᓂᕐᖓᑦ. ᐄ’, 
ᐊᒥᓱᑲᓪᓚᐅᕋᑖᕐᖓᑕ ᐊᐱᖅᑯᑎᖏᑦ. ᑖᒃᑯᐊ ᓯᕗᓪᓕᐅᓚᐅᖅᓯᒪᔪᐃᑦ ᐃᓪᓗᒥᒃ ᓂᐅᕕᕈᒪᓂᕋᖅᑐᑎᒃ 
ᑕᓯᓗᓕᐊᕆᐊᒥ ᖁᓕᐅᕙᓪᓚᐃᓚᐅᖅᑐᓂᒃᑯᐊ. ᐱᖃᑕᐅᓕᕋᑦᑕ ᑕᐃᒃᑯᐊ ᓂᐅᕕᐊᖑᑎᒐᓱᐊᓚᐅᖅᓯᒪᒐᑦᑎᒍ 
ᑳᒃᑐᖑᔪᐃᑦ ᑕᑉᐹᓃᑦᑐᐃᑦ, ᑕᓯᓗᓕᐊᕆᐊᒥ. ᓇᓗᓇᐃᖅᓯᕕᐅᔪᒐᑦᑕᓗ ᓂᐅᕕᕈᒪᔪᓄᑦ ᐊᒻᒪ 
ᓂᐅᕕᐊᖑᓇᓵᑯᑖᓚᐅᖅᓯᒪᓪᓗᑎᑦᑕᐅᖅ.  
 
ᐊᒻᒪ ᐊᑎᓕᐅᖅᑎᑦᑎᖃᑦᑕᕈᒪᔪᔪᒍᑦ 90-ᓂᒃ ᐅᓪᓗᓂᒃ ᐱᕕᖃᖅᑎᑦᑐᑎᒍ 90-ᑲᓐᓂᕐᓂᒃ 
ᐱᕕᖃᖅᑎᑲᓐᓂᓕᕆᓪᓗᑎᒍ. 6-ᓂᒃ 9-ᓄᑦ ᑕᖅᑭᓄᑦ. ᑕᐃᒪᐃᓕᖃᑦᑕᓚᐅᖅᑐᐃᑦ ᑕᐃᒃᑯᐊ ᖁᓕᐸᓗᐃᑦ 
ᐃᓪᓗᑖᕈᒪᓂᕋᑦᓯᒪᔪᐃᑦ ᒪᕐᕈᐃᓐᓈᒃ ᐊᑎᓕᐅᓚᐅᖅᑑᒃ ᓂᐅᕕᕈᒪᓂᕋᖅᑐᑎᒃ, ᐱᖓᓱᓪᓘᓐᓃᑦ.  
 
ᑕᐃᒃᑯᐊ ᑕᐃᒪ ᐊᐱᖅᑯᑎᒋᖃᑦᑕᕋᑖᕋᕕᒋᑦ. ᐱᓕᕆᖃᑎᒋᒐᓱᔪᔭᕋᓗᐊᕗᑦ ᑕᐃᒃᑯᐊ ᐊᑎᓕᐅᖅᓯᒪᔪᐃᑦ 
ᐃᓪᓗᑖᕐᓂᐊᕐᓗᑎᒃ, ᐱᑐᖃᐅᓂᖅᓴᒥᒃ ᒪᓂᒪᑎᑦᑎᕕᐅᔪᔫᒐᓗᐊᑦ 250-ᑕᐅᓴᑦᑖᓚᕌᕐᓂᐊᖅᑐᒥᒃ 
ᐊᑭᑭᓪᓕᒋᐊᖅᓯᒪᕖᙵᖅᑐᒥᒃ, ᒥᑭᓗᐊᕆᔭᐅᔪᒻᒪᑕ.   
 
ᐊᒻᒪᑦᑕᐅᖅ ᐅᖃᐅᓯᕆᖅᑲᐅᒻᒥᔭᐃᑦ ᐊᓯᖏᓐᓂᒃ ᓱᒻᒪ ᓇᓖᕌᕋᔅᓴᓂᒃ ᖃᐅᔨᓴᕐᓂᖏᓐᓂᕋᑦᑕ ᖃᓄᐃᑦᑐᕉᓘᔮᓗᓐᓂᒃ 
ᓇᓖᕌᕋᔅᓴᓂᒃ ᖃᐅᔨᓴᖅᑳᓚᐅᖅᑐᒍᑦ. ᐱᔭᕆᐊᑐᓂᖃᓚᐅᕐᖓᑦ ᑖᓐᓇ ᐃᒡᓗᐃᑦ ᑲᑎᙵᔪᒃ ᑯᐊᐳᕇᓴᓐ 17 
ᓄᖅᑲᖅᑎᑕᐅᙱᓪᓗᓂ ᐊᒻᒪ 15 ᐃᓪᓗᖁᑎᖏᑦ ᓂᐅᕕᐊᖑᓗᑎᒃ ᐃᓪᓗᓕᕆᔨᕐᔪᐊᒃᑯᑦ ᐊᕙᑎᓂᒃ ᐱᓯᒪᑦᑎᓗᑎᒃ 
ᐃᖅᑲᓇᐃᔭᖅᑎᓄᑦ ᐃᓪᓗᔅᓴᐅᓛᕐᓗᑎᒃ. ᑖᓐᓇ ᐋᖅᑭᒐᓱᒋᐊᖓ ᐱᔭᕆᐊᑐᓪᓚᕆᓐᓂᐊᖅᑑᔮᓚᐅᕐᖓᑦ. ᐊᒻᒪ ᑖᒃᑯᐊ 
ᐃᒡᓗᐃᑦ ᑲᑎᙵᔪᑦ ᑯᐊᐳᕇᓴᓐᑯᑦ ᓇᒻᒥᓂᖃᐅᑎᐅᒻᒪᑕ ᓇᒻᒥᓂᖅ ᐋᖅᑭᔅᓯᒍᓐᓇᖅᑐᐃᑦ 
ᐊᑐᖅᑐᐊᖅᑎᑦᑎᒍᓐᓇᖅᑐᑎᓪᓗ ᐊᑐᖅᑐᐊᑎᑦᑎᒍᒪᒍᑎᒃ. ᑖᓐᓇ ᐊᐅᓚᒍᓐᓇᕋᔭᓚᐅᙱᓇᑦᑎᒍ 
ᑕᐃᒪᐃᓕᖓᓂᐊᖅᑲᑦ ᓂᐅᕕᐊᔅᓴᖃᖃᑦᑕᖔᑐᐃᓐᓇᕐᓗᑎᒃ ᐃᒡᓗᐃᑦ ᑲᑎᙵᔪᑦ ᑯᐊᐳᕇᓴᓐ-ᖑᓗᑎᒃ 

ᑕᐃᒪᐃᓐᓂᐊᕐᓗᑎᒃ ᐅᕝᕙᓘᓐᓃᑦ ᐊᓯᔾᑕᐅᑦᑎᐊᒻᒪᕆᓪᓗᑎᒃ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓄᑦ 
ᐃᓪᓗᕈᖅᑎᑕᐅᖔᕐᓗᑎᒃ, ᐋᖅᑭᓚᐅᕋᑦᑎᒍᑦ.  
 
ᑕᐃᓐᓇ ᒪᓂᒪᑎᑦᑎᕕᒋᓚᐅᖅᑕᕋᓗᐊᕗᑦ ᖁᓖᑦ ᐃᓛᒌᑦ ᑕᑉᐹᖓᑦ ᑕᓯᓗᓕᐊᕆᐊᒥᒃ ᓂᐅᕕᕈᒪᓯᒪᔪᐃᑦ ᐱᖓᓱᓂᓛᒃ 
ᐊᑎᓕᐅᓚᐅᖅᑑᒐᓗᐊᑦ ᓂᐅᕕᓪᓚᕆᒍᒪᓂᕋᖅᑐᑎᒃ. ᐊᒻᒪ ᒪᑐᐃᖃᑦᑕᑲᓐᓂᓚᐅᕐᒥᔭᕗᑦ ᑕᖅᑲᒃᑯᓄᖓ, ᑕᐃᒃᑯᐊᓗ 
11-ᖑᓚᐅᖅᑐᐃᑦ ᓂᐅᕕᐊᖑᓯᒪᓚᐅᙱᑦᑐᐃᑦ ᑲᑎᙵᐅᖅᑐᐃᑦ ᐃᓪᓗᐃᑦ ᓂᐅᕕᐊᕆᔭᐅᓯᒪᓕᖅᑐᐃᑦ 9-ᓂᒃ.  
 
ᒪᑐᐃᓚᐅᕋᑦᑎᒍ ᑭᒃᑯᑐᐃᓐᓇᐅᓂᖅᓴᓄᑦ ᐱᔪᓐᓇᖅᑎᑦᑎᓪᓗᑕ ᐃᓄᓐᓂᒃ ᓯᕗᓪᓕᐅᑎᑦᑎᒐᓱᐊᖅᑐᑕᓗ. ᐃᓚᖏᑦ 
ᐃᓄᓐᓅᕐᓂᐅᓴᔪᑦ ᐃᓚᖏᑦ ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᓐᓅᕐᓂᐅᓴᔪᑦ.  
 
ᑖᒃᑯᐊ ᐃᓪᓗᑖᖅᑎᑦᑎᒐᓱᓐᓂᕆᓚᐅᖅᓯᒪᔭᕗᑦ ᒪᕐᕈᐃᓐᓈᒃ ᐊᑎᓕᐅᓚᐅᖅᓯᒪᓪᓗᑎᒃ ᑕᑉᐹᓂ ᐱᓱᕐᕋᒥ 
ᖁᔭᓈᓕᓚᐅᖅᓯᒪᒻᒥᒻᒪᑎᒃ. ᐅᖃᐅᑎᔪᔭᕋᓗᐊᕗᑦ ᐃᑲᔪᖅᓱᕈᓐᓇᕆᔅᓯ ᐊᓯᖔᖓᓂᒃ ᐃᓪᓗᑖᕋᓱᐊᕈᒪᒍᔅᓯᒃ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ.  
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’, ᑐᑭᓯᔭᕋ ᖃᓄᐃᓕᐅᕐᒪᖔᑕ ᑖᒃᑯᐊ ᑯᐊᐸᕇᔅᓴᑦ ᐊᒻᒪᓗ ᒥᓂᔅᑕ. 
ᑕᐃᒃᑯᐊᖏᓛᒃ ᒥᔅᑕ ᓚᐃᑦᓯᑑᓐ ᐅᖃᐅᓯᕆᖅᑲᐅᔭᖏᑦ. ᐱᔭᕆᐊᑐᒻᒪ ᑕᒪᓐᓇ. ᒥᔅᑕ ᑎᐊᕗᕉᓪ ᐅᖃᕋᑖᕐᒥᒻᒪᑦ 
ᑲᑎᖃᑎᒋᓯᒪᔭᖏᒡᒎᖅ ᐊᓯᖏᓐᓂᒃ ᐱᒍᓐᓇᕐᒪᖔᑕ ᖃᐅᔨᒐᓱᑦᑐᑎᒃ. ᐅᓇᓕ 
ᐃᓱᒪᒋᔭᐅᓯᒪᙱᒻᒪᕆᑉᐸᓪᓚᐃᔫᒐᓗᐊᖅ ᖃᓄᐊᓗᒃ ᑕᐃᒪᐃᓐᓂᕐᒪᖔᖅ ᑲᒪᒋᓪᓗᒍ. ᐊᓯᖏᓐᓂᒃ ᐃᓪᓗᑕᖃᕆᕙ 
ᐃᓪᓗᓕᕆᔨᕐᔪᐊᒃᑯᓐᓄᑦ ᐱᒋᔭᐅᔪᓂᒃ ᐊᖏᓂᖏᓐᓂᒃ ᓈᒻᒪᑦᑐᓂᒃ ᒪᓂᒪᑎᑐᐃᓐᓇᕆᐊᓕᖏᓐᓂᒃ ᑕᐃᒃᑯᓄᖓ 
ᓂᐅᕕᐊᕆᒍᓐᓇᙱᑕᖏᓐᓂᒃ ᐃᓪᓗᒦᑦᑐᓄᑦ ᓂᐅᕕᕈᒪᒐᓗᐊᖅᑐᑎᒃ. ᐊᑭᖏᑦ ᒪᓕᑐᐃᓐᓇᕐᓗᒋᑦ ᑕᖅᑲᐅᖓ 
ᓂᐅᕕᐊᔅᓴᐅᓂᖅᑲᑦ ᐊᑭᑭᓐᓂᖅᓴᐅᒐᔭᕐᓗᓂ ᓴᓇᔭᐅᔾᔪᑎᒥᖏᓐᓂᒃ ᐊᔾᔨᑐᐃᓐᓇᖏᓐᓂᒃ ᐊᑭᖃᖅᑎᑦᑎᓗᑎᒃ.  
 
ᑖᓐᓇ ᓇᓖᕌᕋᔅᓴᖅ ᐃᓱᒪᔅᓴᖅᓯᐅᕈᑕᐅᒍᓐᓇᖅᑳ, ᒥᔅᑕ ᑎᐊᕗᕉᓪ ᑕᐃᒃᑯᓂᖓ ᓂᐅᕕᕋᓱᑦᑐᒥᓂᕐᓂᒃ 
ᑲᑎᒪᖃᑎᖃᒃᑲᓐᓂᕈᓐᓇᕋᔭᖅᑳ ᐊᑐᖅᑐᐊᖅᑎᐅᓕᖅᑐᓂᒃ? ᑖᓐᓇ ᑕᐃᒫᒃ ᐱᔭᔅᓴᐅᒐᔭᕐᒪᖔᖅ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’, ᑐᑭᓯᔪᖓᐃᓛᒃ ᑕᐃᒫᒃ, ᐃᓗᒃᑯᑦ 
ᐊᑲᐅᑦᑎᐊᕈᓐᓃᓇᒻᒪᕆᒻᒪᑦ ᑕᒪᓐᓇ ᐅᖃᐅᓯᐅᖃᑦᑕᕌᑖᕐᖓᑦ. ᑭᒃᑯᓕᒫᓄᑦ ᑖᓐᓇ ᐱᔭᕆᐊᑭᑦᑐᑯᓘᙱᑦᑎᐊᕐᖓᑦ, 
ᐊᒻᒪ ᐱᔭᕆᐊᑭᒻᒥᓇᓂᑦᑕᐅᖅ ᐅᕙᓂ ᐃᔅᓯᕚᖅᑐᓄᑦ.  
 
ᑯᐊᐳᕇᓴᓐ ᑕᖅᑲᐅᖓ ᑕᐃᒃᑯᓄᖓ ᐅᐸᒍᑎᒋᐊᖅᓯᒪᔪᖅ, ᐅᖃᐅᓯᐅᖅᑲᐅᔪᓄᑦ. ᑕᐃᒃᑯᐊᓗ 
ᐅᖃᐅᑎᒋᐊᖏᓐᓇᖃᑦᑕᓂᐊᖅᑕᕗᑦ ᐃᓛᒃ ᖃᐅᔨᒪᖃᑎᒋᒐᓱᐃᓐᓇᓂᐊᖅᑕᕗᑦ. ᐊᔾᔨᒌᖏᑦᑐᓂᒃ ᐃᓗᓕᕆᔨᕐᔪᐊᒃᑯᑦ 
ᐱᓕᕆᔾᔪᑎᖃᕐᖓᑕ ᓇᒻᒥᓂᖅ ᐊᖏᕐᕋᖃᖅᑎᑦᑎᓂᕐᒧᑦ ᐊᒻᒪ ᑎᒍᓯᔾᔪᑎᖏᓐᓂᑦᑕᐅᖅ ᐃᑲᔫᑎᖃᓲᖑᒋᓪᓗᑎᒃ 
ᐊᑭᓕᔅᓴᑖᕐᓂᐊᑎᓪᓗᒋᑦ. ᐊᒻᒪᑦᑕᐅᖅ ᒥᔅᑕ ᕼᐃᒃᔅ ᐃᒫᖔᓚᔾᔪᑎᒋᖁᕋᑖᖅᑕᖓ ᐃᖅᑲᓇᐃᔭᖅᑎᕗᑦ 
ᐊᖏᔪᖅᑲᐅᑎᓂᖏᑦ ᑕᐃᒃᑯᓄᖓ ᖃᐅᔨᒋᐊᖃᑦᑕᓂᐊᖅᑐᐃᑦ. ᐊᒻᒪᓗᑦᑕᐅᖅ ᑐᓴᐅᒪᖃᑎᒌᓐᓂᖅ 
ᒪᑐᐃᖓᑦᑎᐊᑏᓐᓇᕐᓗᒍ. ᑕᐃᒃᑯᐊᓗ ᑕᑯᓈᖃᑎᒌᑦᑐᐃᓇᐅᑉᐸᑕ, ᐊᒻᒪᓗ ᑭᒃᑯᑐᐃᓐᓇᐃᑦ ᐊᓯᖏᑦ 
ᓇᒻᒥᓂᖅᑖᕋᓱᐊᖅᑐᐃᑦ ᐊᖏᕐᕋᒥᓂᒃ ᑕᐃᒃᑯᐊ ᑭᒃᑯᑐᐃᓐᓇᐃᑦ.  
 
ᑕᖅᑲᐅᖓ ᑐᓴᐅᒪᑎᒐᓱᐊᖏᓐᓇᖃᑦᑕᓂᐊᖅᑕᕗᑦ ᑕᐃᒪ ᖃᐅᔨᒐᐃᒍᑦᑕ ᐃᓪᓗᓴᖅᑖᕈᒪᔪᓂᒃ, 
ᐊᑦᑐᖅᑕᐅᑲᒻᒪᔅᓯᒪᔪᓂᓪᓗ. ᓂᐅᕕᕋᓱᓚᐅᖅᓯᒪᔫᒐᓗᐊᓂᑦᑕᐅᖅ ᑐᑭᓯᑦᑎᐊᕐᒥᒐᒪ. ᒥᔅᑕ ᓚᐃᑦᓯᑑᓐᓗ 
ᐅᖃᐅᓯᕆᖅᑲᐅᔭᖏᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᕼᐃᒃᔅ.  

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᑦᑕᐅᖅ ᒥᓂᔅᑕ ᑕᑯᒋᐊᒃᑲᓐᓂᕈᓐᓇᕐᓂᕋᖓᒍ. 
ᐊᔾᔨᐅᙱᒻᒪᕆᒻᒪᑦ ᑕᒪᓐᓇ ᐊᔾᔨᐅᖏᒻᒪᕆᑦᑐᒥᑦᑕᐅᖅ ᐋᖅᑭᒍᑎᒥᒃ ᓇᓂᓯᒋᐊᖃᖅᐸᓪᓚᐃᔪᑦ ᐃᓪᓗᓕᕆᔨᕐᔪᐊᒃᑯᑦ 
ᓂᐅᕕᐊᔅᓴᖃᖅᑎᐅᖏᓐᓇᓲᖑᙱᒃᑲᓗᐊᕐᖓᑕ ᐃᓪᓗᓂᒃ. ᐅᓇᓕ ᐊᔾᔨᐅᖏᒻᒪᑦ, ᑕᐃᒫᒃ 
ᐱᓕᕆᐊᖑᔪᓐᓇᖁᑐᐃᓐᓇᖅᑕᕋ. ᐅᖃᐅᓯᔅᓴᑐᐃᓐᓇᖅ ᑖᓐᓇ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᐱᔭᕇᖅᑮᑦ ᒥᔅᑕ ᕼᐃᒃᔅ. ᐅᖃᐅᓯᔅᓴᑐᐃᓐᓇᐅᕋᑖᕐᖓᑦ ᑭᖑᓪᓕᕐᒨᓕᕐᓚᖓ, ᒥᔅᑕ ᓯᒪᐃᓚᒃᒧᑦ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓐᓄᓴᒃᑯᑦ ᒥᓂᔅᑕ, ᐱᓕᕆᔨᑎᓪᓗ. ᑕᒪᒃᑯᐊ ᐃᓪᓗᓕᕆᔨᒃᑯᑦ 
ᐃᓪᓗᖁᑎᓕᒫᕌᓗᑉᐳᑦ ᓄᓇᕘᒥ ᐃᓚᖏᑦ 1970−ᖏᓐᓂ ᓴᓇᔭᐅᓂᑯᒥᓂᐅᒻᒪᑕ. ᒫᓐᓇ ᓄᑖᓂᒃ 
ᓴᓇᔪᖃᖅᐸᓕᖅᑑᒐᓗᐊᖅ ᐃᓱᒪᒋᑐᐃᓐᓇᖅᑐᒋᑦ ᐱᖃᖅᐸᓪᓚᐃᒐᑦᑕ ᐱᑐᖄᓗᓐᓂᒃ ᐱᑐᖃᐅᓂᖅᓴᓂᖅᑲᐃ 
ᑯᕕᓲᖁᑎᖏᑕ ᒥᓪᓗᐊᕈᑎᖏᑦ ᐱᑐᖄᓘᔪᔅᓴᐅᒻᒪᑕᑦᑕᐅᖅ ᐃᓱᒪᒋᑐᐃᓐᓇᖅᑐᒋᑦ. ᑯᐊᐸᕇᔅᓴᓄᑯᐊ 
ᐊᔾᔨᒌᓕᖅᑎᑦᑎᕙᓪᓕᐊᒐᓱᑉᐹᑦ ᐃᓪᓗᐃᑦ ᐃᓗᓕᕆᕙᑦᑕᖏᓐᓂᒃ ᐃᓚᔅᓴᖏᓐᓂᒃ ᐊᔾᔨᒌᔾᔫᒥᓛᕐᖓᑕ ᑭᓱᑐᐃᓐᓇᖅ 
ᓱᕋᓐᓂᖅᑲᑦ ᑎᑭᑎᑦᑎᒋᐊᖃᖅᑐᓂᒃ ᐅᑕᖅᑭᖃᑦᑕᓛᙱᒻᒪᑕ. ᐃᒥᖓ ᐱᒍᓐᓇᐃᓕᑉᐸᑦ ᐅᕝᕙᓘᓐᓃᑦ ᐅᖅᑰᓴᐅᑎᖓ 
ᓱᕋᓐᓂᖅᑲᑦ.  
 
ᐊᐱᕆᔪᖓ ᐅᐊᑦᑎᐊᕈ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓃᓚᐅᖅᓯᒪᒐᒪ ᑯᐊᐸᕇᔅᓴᒃᑯᑦ ᐱᒋᐊᓚᐅᖅᓯᒪᒻᒪᑕ 
ᐊᔾᔨᒌᓕᖅᑎᑦᑎᕙᓪᓕᐊᓪᓗᑎᒃ ᐃᓪᓗᐃᑦ ᐃᓚᔅᓴᖏᓐᓂᒃ. ᑕᐃᒫᒃ ᐃᓱᒪᑐᐃᓐᓇᕋᑖᖅᑐᖓ ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᑦ ᓄᓇᓕᓐᓂᓗ ᐃᓪᓗᓕᕆᔨᒃᑯᑦ ᑕᐃᒪᐃᓕᐅᓕᕇᕐᒪᖔᑕ ᑕᒪᐅᖓ ᑐᕌᖅᐸᓪᓕᐊᓕᕇᕐᒪᖔᑕ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’, ᓇᐃᓈᕐᓗᒍ ᑭᐅᓗᒍ ᐄ’, 
ᑕᐃᒪᐃᓕᐅᖅᑐᒍᑦ ᑕᒪᐅᖓ ᑐᕌᖅᐸᓪᓕᐊᔪᒍᑦ ᐅᐊᑦᑎᐊᕈᓕ ᐃᓪᓗᓕᐅᖅᑐᖃᕋᐃᒻᒪᑦ ᓄᑖᓂᒃ 
ᐊᓇᕐᕕᑕᕆᐊᖃᖃᑦᑕᔪᒻᒪᑕ ᓴᖅᑭᕆᐅᖅᑐᓂᑦ, ᐊᒻᒪ ᐅᕕᓂᓐᓂᐊᕐᕕᕈᓘᔭᕐᓂᒃ ᒥᓪᓗᐊᒃᑯᕕᔾᔪᑎᓂᓪᓗ. 
ᐊᔾᔨᒌᓕᖅᑎᑕᐃᓐᓇᕆᒐᓱᓕᖅᑕᕗᑦ. ᐊᕕᑦᑐᖅᓯᒪᔪᓂ ᐃᓪᓗᓕᕆᔨᒃᑯᑦ ᐊᓪᓚᕝᕕᖏᓐᓂ ᐅᒥᐊᕐᔪᐊᒃᑯᑦ 
ᑎᑭᓴᐃᓕᕋᐃᒻᒪᑕ ᐊᔾᔨᒌᓂᒃ ᐱᖁᒐᓱᐊᓲᕆᓕᖅᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᑕ ᓯᒪᐃᓚᒃ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓪᓗᓕᕆᔨᕐᔪᐊᒃᑯᑦ ᑕᒪᐅᖓ ᑐᕌᖅᐸᓪᓕᐊᕈᓘᔭᓕᖅᑐᐃᑦ, 
ᖁᕕᐊᓇᖅ. ᐋᖅᑭᔅᓯᒪᕕᓰ ᖃᖓᒃᑯᑦ ᐱᔭᕇᓛᖅᑐᒋᓪᓗᓯ ᐱᑐᖃᒥᓂᕐᓂᒃ ᐊᔾᔨᒌᓕᖅᑎᑕᐅᓯᒪᔪᖔᓂᑦ 
ᐃᓕᐅᖅᑲᐃᕕᐅᓗᑎᑦ ᐊᑐᖅᑐᐊᖅᑐᐃᑦ ᐃᓚᔅᓴᒥᒃ ᐅᑕᖅᑭᖃᑦᑕᕆᐊᖃᕐᓂᐊᙱᒻᒪᑕ ᖃᖓᑕᓲᕐᒥᒃ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓕᕆᐊᖑᐃᓐᓇᖅᑐᖅ ᑕᒪᓐᓇ. ᐃᓚᔅᓴᐃᑦ 
ᓄᖑᒐᐃᒻᒪᑕ ᐊᓯᓂᓲᕆᔭᕗᑦ ᐊᔾᔨᒌᑎᑕᐅᒐᓱᑦᑐᓂᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᐃᓵᔅᓯᒪᔪᐃᑦ ᒪᓕᑐᐃᓐᓇᖅᑐᒋᑦ, ᒥᔅᑕ ᒪᓕᑭ ᑭᖑᓪᓕᐅᓕᕐᒥᔪᖅ. 
 
ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᕈᓐᓃᖅᑐᖅ) ᑐᙵᓱᒋᑦᑎ. (ᑐᓵᔨᑎᒎᓕᖅᑐᖅ) ᒫᓐᓇ 10 
ᒥᓂᔅᓯ ᐊᐱᖅᓱᖃᑦᑕᙳᓱᑦᑐᖓ, ᖃᑦᑏᓐᓇᕈᓗᓐᓂᒃ ᐊᐱᖅᑯᑎᔅᓴᖃᖅᑐᖓ. 10 ᒥᓂᔅᓯᖃᕋᓗᐊᖅᑐᖓ. ᓄᓇᓕᓐᓂ 
ᐃᓪᓗᓕᕆᔨᒃᑯᓐᓂ ᑕᑯᓐᓈᕐᓗᑕ ᑲᑎᒪᔨᖏᓐᓂ, ᒥᓂᔅᑕ ᓇᓗᓇᐃᕆᒋᐊᕈᓐᓇᖅᑳ ᖃᑦᑎᑦ ᓄᓇᓕᓐᓂ ᐃᓪᓗᓕᕆᔨᒃᑯᑦ 
ᐊᐅᓚᑦᑎᔨᖏᑦ ᐊᓪᓚᑦᑎᖏᑦ ᐃᓅᒻᒪᖔᑕ? ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓈᓴᐅᑎ ᑖᓐᓇ ᐱᓯᒪᙱᓐᓇᒃᑯ. 
ᐊᒥᓲᓂᖅᓴᐃᑦ ᐃᓅᓱᒋᔭᕋᓗᐊᒃᑲ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᒪᓕᑭ. 
 
ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᓐᓂᒃ ᑭᐅᑦᑎᐊᙱᒻᒪᑦ. ᒪᑐᐃᖅᓯᒍᑎᖏᑦ ᑕᑯᓐᓈᖅᑐᒌᑦ 
ᐅᖃᖅᓯᒪᒻᒪᑕ 85%−ᕈᖅᑎᑕᐅᒐᓱᓐᓂᐊᕐᖓᑕᒎᖅ ᐃᓄᓐᓂᒃ ᐃᖅᑲᓇᐃᔭᖅᑎᖃᕐᓗᑎᒃ. ᖃᓄᐊᓗᒃ 85%−ᒧᑦ 
ᑎᑭᐅᑎᓂᕋᓚᐅᕐᖓᑕ ᖃᓄᐊᓗᒃ ᖃᐅᔨᒪᓐᓂᖅᑭᑦ 85%−ᒧᑦ ᑎᑭᐅᑎᓯᒪᒻᒪᑕ ᑎᑎᕋᖅᓯᒪᔪᖃᖅᑎᓐᓇᒍ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᕆᕋᑖᕐᖓᑦ ᒪᓕᒐᓕᐅᖅᑎᐅᖃᑎᒐ 
ᖃᑦᑎᑦ ᓄᓇᓕᓐᓂ ᐃᓪᓗᓕᕆᔨᒃᑯᑦ ᐊᐅᓚᑦᑎᔨᖏᑦ ᐃᓅᒻᒪᖔᑕ. ᑖᓐᓇ ᐱᓯᒪᙱᓐᓇᒃᑯ ᐅᕙᓂ. ᑕᒫᓂᐸᓗᒃ 80-ᒥ 
85%−ᒧᑦ ᐊᐅᓚᑦᑎᔨᖏᑦ ᐊᓪᓚᑦᑎᖐᑦ ᐃᓄᖑᔪᐃᑦ ᓄᓇᕗᒻᒥ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᒪᓕᑭ. 
 
ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᐅᖃᐅᓯᒃᓴᖏᓐᓂᒃ ᐅᖃᐅᓯᕆᑎᓪᓗᓂᐅᒃ 45%-ᒦᒻᒪᑕᒎᖅ ᐃᓄᐃᑦ 
ᐃᖅᑲᓇᐃᔭᕐᓂᖏᑦ. ᑖᒃᑯᐊ ᓱᓕ 35%-ᓪᓗᐊᕐᒥ ᐃᓄᓐᓂᒃ ᐃᖅᑲᓇᐃᔭᖅᑎᑖᕆᐊᖃᕐᓂᖏᑦ 35%−ᓪᓗᐊᕐᒥ ᐃᓄᐃᑦ 
ᓴᓇᔨᑖᕆᐊᖃᕋᔭᕐᓂᖏᑦ ᐅᖃᐅᓯᕆᓯᒪᒻᒪᒋᑦ. 
 
ᐊᓯᐊᓄᖔᖅ ᓅᓕᕐᒥᓗᖓ, ᐅᑯᐊ ᓄᓇᕗᑦ ᐃᓄᓕᕆᔨᒃᑯᑦ ᐊᒻᒪᓗ ᓄᓇᕗᑦ ᓯᓚᑦᑐᓴᕐᕕᒃᑯᑦ ᐱᓕᕆᓯᒪᓚᐅᕐᒪᑕ 
ᐃᒡᓗᓕᐅᕐᓂᕐᒥᒃ. ᑖᒃᑯᐊ ᑯᐊᐳᕇᓴᒃᑯᖅᑲᐃ ᐸᕐᓇᒃᓯᒪᕗᑦ ᑖᒃᑯᐊ ᓄᓇᓕᐊᓛᖑᓂᖅᓴᐃᑦ 
ᑕᐃᒪᐃᓕᐅᕐᕕᐅᓂᐊᕐᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’. ᑖᒃᑯᐊ ᐃᓄᓕᕆᔨᒃᑯᑦ ᐊᒻᒪ ᓯᓚᑦᑐᖅᓴᕐᕕᒃᑯᑦ 
ᐱᓕᕆᖃᑎᒋᓗᑎᒍᑦ. ᓄᓇᓕᓐᓂ ᑕᒪᐃᓐᓂ ᑕᒪᒃᑯᓂᖓ ᐃᒡᓗᕐᔪᐊᓕᐅᖅᑐᓂᒃ ᑕᑯᔪᒪᔪᒍᑦ. ᐊᒡᓛᑦ ᒫᓐᓇ ᐸᕐᓇᒃᑐᒍᑦ 
ᑕᐃᑲᓂ ᐃᒡᓗᓕᖕᒥ ᑕᐃᒪᓐᓇᐃᑦᑐᒥᒃ ᓴᖅᑭᑦᓯᔭᕆᐊᖅ ᓄᓇᓕᖕᓂ. ᐅᖃᐅᓯᕆᔭᖓ ᑐᑦᓯᐊᒻᒪᕆᒃ. ᐄ’. ᐊᓯᖏᓐᓄᑦ 
ᓄᓇᓕᖕᓄᑦ ᐊᖏᔪᐃᓐᓇᐅᙱᑦᑐᓄᑦ ᑕᒪᓐᓇ ᑕᑯᔪᒪᔭᕗᑦ ᐃᒃᓯᕙᐅᑖᖅ, ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᒪᓕᑭ. 
 
ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪ ᖁᔭᓐᓇᒦᒃ ᒥᓂᔅᑕ ᑖᓐᓇ ᑭᐅᒐᖕᓂ. ᖃᑯᒍᑭᐊᖅ ᓂᕆᐅᓐᓂᖃᕋᔭᖅ? 
ᐅᓪᓗᕐᒥᖃᐃ ᐅᖃᖅᓯᔪᓐᓇᖅᐹ ᖃᑯᒍ ᑖᒃᑯᐊ ᓄᓇᓖᑦ ᑕᒪᕐᒥᒃ ᓄᓇᕗᒻᒥ ᑕᐃᒪᐃᓕᐅᕆᓕᕐᓂᐊᕐᒪᖔᖅ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᓗᓇᐃᒻᒪᕆᒍᓐᓇᙱᑦᑐᖓ, ᐅᓇ ᐅᑭᐅᖅ, ᐅᓇ 
ᑕᖅᑭᕐᓘᓐᓃᑦ ᐅᕙᓂ, ᑕᐃᒪᓐᓇᐃᓕᐅᕐᓂᐊᖅᑐᑦ, ᑭᓯᐊᓂ ᑖᒃᑯᐊ ᐱᓕᕆᖃᑎᒌᑦᑐᑦ ᓄᓇᕗᒻᒥ ᓯᓚᑦᑐᖅᓴᕐᕕᒃᑯᑦ 

ᐊᒻᒪ ᐃᓄᓕᕆᔨᒃᑯᑦ ᐃᒡᓗᓕᕆᔨᕐᔪᐊᒃᑯᓪᓗ ᑕᒪᑐᒥᖓ ᐱᔪᒪᓂᖅᑕᖃᑐᐊᕌᖓᑦ ᓄᓇᓕᖕᓂ ᓴᖅᑭᑦᓯᓇᓱᒃᑲᑉᑕ 
ᐅᕐᓃᑦ.  
 
ᖃᐅᔨᒋᐊᕐᕕᐅᓚᐅᕋᑉᑕ ᐃᒡᓗᓕᖕᒥ, ᓲᕐᓗᒃ ᐆᑦᑑᑎᒋᓗᒍ, ᑕᐃᒃᑯᐊ ᐱᓕᕆᖃᑎᒋᓯᑲᐅᑎᒋᓚᐅᖅᑕᕗᑦ ᑕᒪᑐᒥᖓ 
ᓴᖅᑭᑦᓯᔪᒪᓪᓗᑕ. ᑭᓯᐊᓂ ᐱᓕᕆᖃᑎᒋᓂᐊᖅᐸᕗᑦ ᑖᒃᑯᐊ ᑎᒦᑦ ᐊᔾᔨᒌᙱᑦᑐᑦ ᑕᒪᒃᑯᓂᖓ 
ᓴᖅᑭᑦᓯᕙᓪᓕᐊᔪᒪᓂᕆᔭᑉᑎᒻᓂᒃ ᓄᓇᓕᖕᓂ ᑕᒪᐃᓐᓂ. ᑕᒪᓐᓇ ᐱᓪᓚᑦᑖᖑᒐᓗᐊᕐᒪᑦ, ᐃᒡᓗᕐᔪᐊᓕᐅᕆᐊᖔᑉᑕ 
ᓇᓂᒥᐊᖅ ᓄᓇᓕᖕᒥ ᓴᓇᔪᓐᓇᖅᑐᑦ ᑕᐃᒪᒻᒪᕆᐊᓘᖕᒪᑕ. ᐊᑐᕐᓗᑎᒍᑦ ᐃᓕᓐᓂᐊᖅᑎᑦᑎᑉᐸᓪᓕᐊᓗᒋᓪᓗ 
ᐃᓕᓐᓂᐊᖅᑎᑕᐅᔭᕆᐊᓖᑦ ᑕᒪᓐᓇ, ᐅᕙᖓᓖᓛᒃ, ᐊᒃᓱᕈᐊᕆᓪᓚᑦᑖᕋᒃᑯ. 
ᑎᑭᑎᑦᓯᑐᐃᓐᓇᕆᐊᖃᖃᑦᑕᙱᒃᑲᓗᐊᕋᑉᑕ ᓴᓇᔪᓐᓇᖅᑐᖃᑦᓯᐊᖅᑎᓪᓗᒍ ᓄᓇᓕᖕᓂ. ᐃᒃᓯᕙᐅᑖᖅ, ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᒪᓕᑭ. 
 
ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪ ᖁᔭᓐᓇᒦᒃ ᒥᓂᔅᑖ ᓇᓗᓇᐃᔭᕐᒥᒐᖕᓂ. ᐅᖁᓕᕆᓂᕐᒧᑦ ᓅᓚᐅᑲᒍᒪᓪᓗᖓ.  
 
ᑖᒃᑯᐊ ᐃᒡᓗᖃᖅᑎᐅᔪᐃᑦ ᐊᑭᓕᖅᓱᐃᔪᑦ ᐃᒡᓗᖏᖕᓂᒃ ᐃᒡᓗᓕᕆᔨᒃᑯᓐᓄᑦ ᐅᖃᕋᓱᒃᑲᓗᐊᖅᖢᑎᑦ 
ᑐᓴᖅᑕᐅᔪᓐᓃᕌᖓᒥᒃ ᑕᒡᕘᓇ ᐅᖃᓘᑎᐊᓛᒃᑯᑦ ᕙᐃᔅᕗᒃ ᐱᕙᓪᓕᐊᔪᓕᕆᔨᒃᑯᑦ ᓴᖅᑭᑦᓯᓕᖃᑦᑕᕐᒪᑕ ᖃᓄᐃᑦᑐᒥᒃ 
ᐃᒡᓗᒦᓐᓂᕐᒥᓂᒃ. ᑐᓴᖅᑕᐅᖅᑰᔨᓕᑕᐃᓐᐃᓇᖃᑦᑕᕐᒪᑕ ᑭᓯᐊᓂ ᓄᓇᕗᓗᒃᑖᕐᒥᒃ ᓄᓇᕐᔪᐊᓗᒃᑖᕐᒧᑦ ᑕᑯᔭᐅᓕᕌᖓᑦ 
ᑐᓴᖅᑕᐅᓕᑕᐃᓐᓇᖅᑰᔨᖃᑦᑕᕐᒪᑕ ᐅᖃᕋᓱᒃᑲᓗᐊᖅᑎᓪᓗᒋᑦ ᑖᒃᑯᐊ ᐃᒡᓗᖃᖅᑎᐅᔪᑦ ᖃᓄᐃᑦᑐᒥᒃ 
ᐃᒡᓗᕐᔪᐊᕐᒦᓐᓂᖏᖕᓂᒃ.  ᑖᓐᓇ ᐱᙳᐊᑐᐃᓐᓇᙱᖦᖢᑎᑦ ᐃᒡᓗᒥᒃ ᐊᑐᖅᑐᐊᖅᑐᐃᑦ ᐅᖃᕋᓱᖃᑦᑕᖅᑑᒐᓗᐊᑦ 
ᐋᓐᓂᐊᕐᓂᕐᒧᑦ ᑎᑭᖦᖢᒍᑦ ᐃᓚᖏᑦ ᐱᖃᑦᑕᕐᒪᑕ. ᐊᒥᕐᓗᖃᑦᑕᓕᖅᖢᑎᑦ ᐱᓕᕆᖃᑦᑕᖅᖢᑎᑦ ᐊᒻᒪ 
ᓇᒧᐊᕐᕕᒃᓴᖃᕈᓐᓃᖅᖢᑎᑦ ᐃᒡᓗᖏᑦ ᓄᑖᙳᖅᑎᖅᑕᐅᓂᐊᕐᓂᕌᖓᒥᒃ. 
 
ᑖᒃᑯᐊ ᐸᕐᓇᒃᑕᐅᓯᒪᑦᓯᐊᒃᑲᓐᓂᖁᔪᒥᓇᐅᒐᓗᐊᖅ ᑕᒪᒃᑯᐊ ᐃᒡᓗᒥ ᐊᑐᖅᑐᐊᖅᑐᐃᑦ ᐃᒡᓗᖏᑦ 
ᓄᑖᙳᖅᑎᖅᑕᐅᓂᐊᖅᑎᓪᓗᒋᑦ ᐅᖂᑉ ᐱᔾᔪᑎᒋᓪᓗᒍ. ᐊᑕᐅᓯᙱᒻᒪᑦ ᐃᒡᓗᐃᑦ ᓄᓇᕗᒻᒥ ᐅᖁᖃᖅᑐᐃᑦ ᐊᒥᓱᑦ. 
ᑖᓐᓇᓗ ᐅᖃᐅᓯᒃᓴᓗᐊᕆᑐᐃᓐᓇᖅᖢᒍ, ᓇᓗᓇᐃᕈᑎᒋᔪᒪᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᑖᓐᓇ ᐅᖃᐅᓯᒃᓴᑐᐃᓐᓇᖅ, ᑭᓯᐊᓂ ᒥᓂᔅᑕ ᑭᐅᒍᐊᖅᑰᕐᒪᒍ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᐃᓛᒃ ᐊᖏᖃᑎᒋᑦᓯᐊᖅᑕᕋ ᐃᓚᖏᑦ ᐅᖁᐃᑦ ᐃᓗᕆᐊᓇᖅᑐᑦ ᐃᓛᒃ, ᑕᒪᕐᒥᒃ 
ᐱᓕᕆᐊᖑᔭᕆᐊᖃᖃᑦᑕᕐᒪᑕ ᐸᕐᓇᒃᓯᒪᔫᒐᓗᐊᑦ ᐃᒡᓗᓕᕆᔨᕐᔪᐊᒃᑯ ᐅᖁᐃᔭᐃᔾᔪᑎᓂᒃ ᐊᒻᒪ 
ᐃᓕᓐᓂᐊᖅᑎᑦᓯᓯᒪᑉᓗᑎᒃ ᐃᒡᓗᓕᕆᔨᒃᑯᑦ ᐱᓕᕆᔨᖏᖕᓂᒃ ᐅᖁᐃᔭᐃᓂᕐᒧᑦ. 
 
ᑭᓯᐊᓂ ᐅᓇ ᐅᖃᕈᒪᔭᕋ, ᐃᓚᖏᑦ ᑕᒪᕐᒥᐅᙱᑦᑑᒐᓗᐊᑦ ᑭᓯᐊᓂ ᐃᓚᖏᑦ ᐅᖁᐃᑦ ᐊᒡᓚᕆᐊᖅᑕᐅᖃᑦᑕᖅᐸᑕ, 
ᐃᕐᒥᒃᑕᐅᖃᑦᑕᖅᐸᑕ ᐊᑐᖅᑐᐊᖅᑐᓄᑦ ᓴᓗᒻᒪᕈᓐᓇᖅᑐᖅ ᐊᒡᓚᕐᓗᒍ ᐃᕐᒥᒡᓗᒍ ᐃᒻᒥᐅᑎᒧᑦ. ᐱᒋᐊᖃᑦᑕᕈᑉᑕᑦᑕᐅᖅ 
ᐅᕙᑉᑎᒻᓂᒃ ᐅᖁᖅ ᓴᖅᑭᓗᐊᓚᐅᙱᓐᓂᖓᓂᒃ ᐱᒋᐊᖃᑦᑕᕆᐊᖃᕐᒥᔪᒎᒐᓗᐊᖅ ᐊᑐᖅᑐᐊᖅᐸᑦᑐᑎᒍᑦ. ᑖᓐᓇ 
ᐃᑲᔪᖅᑑᑎᒋᕙᕋ ᑕᒪᐃᓐᓄᑦ ᐃᒡᓗᓕᕆᔨᒃᑯᑦ ᐃᒡᓗᖏᖕᓃᑦᑐᓄᑦ. ᐊᒡᓚᕆᐊᖃᑦᑕᕐᓗᒋᑦ ᓴᓗᒻᒪᕆᐊᖃᑦᑕᕐᓗᒋᑦ.  
 
ᐅᖃᐅᓯᕆᙱᑕᒃᑲᓕ ᑕᐃᒃᑯᐊ ᑎᑭᑕᒃᓴᐅᙱᑦᑐᑦ ᐃᓛᓐᓂ ᑕᑯᒃᓴᐅᙱᑦᓯᐊᖅᖢᑎᑦ ᑕᓖᖓᑉᓗᒋᑦ ᐅᖂᓯᕈᖃᑦᑕᕐᒪᑕ 
ᑕᐃᒃᑯᐊ ᐃᒡᓗᓕᕆᔨᒃᑯᓐᓄᑦ ᐱᓕᕆᐊᖑᔭᕆᐊᓖᑦ. ᖁᔭᒋᕙᕋᓗ ᑖᓐᓇ ᑲᑎᒪᔨᐅᖃᑎᒐ ᑖᑉᓱᒥᖓ 
ᓴᖅᑭᑦᓯᒃᑲᓐᓂᕐᒪᑦ. ᐃᓛᒃ, ᐅᖁᒃ ᐱᓪᓚᑦᑖᖑᖕᒪᑦ ᐅᓗᕆᐊᓇᖅᑑᔪᓐᓇᖅᖢᓂᓗ. ᐱᓕᕆᑦᓯᐊᒃᑲᓐᓂᕆᐊᖃᖅᑐᒍᑦ 
ᐅᖁᔭᙱᓐᓂᖅᓴᓂᒃ ᐃᒡᓗᕐᔪᐊᓕᐅᕐᓂᕐᒥᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᐃᖅᑲᐃᑎᑐᐃᓐᓇᕐᓗᓯ ᑖᒃᑯᐊ ᐊᓪᓚᕝᕕᒻᒪᕆᖓᓄᑦ ᐅᖃᐅᓯᖃᕋᑉᑕ. 
ᐊᓪᓚᕝᕕᒻᒪᕆᖓᓂᒃ ᐅᖃᐅᓯᖃᕐᓂᖅᓴᐅᒐᓱᒃᑯᑦᑕ. M-IV-3-ᑐᑦᑕᕐᕕᖓ. ᐊᓯᕈᓘᔭᖏᓐᓂᒃ 
ᐅᖃᐅᓯᖃᖅᑎᑦᑎᖃᑦᑕᕋᓗᐊᕋᒪ ᐱᔾᔪᑎᓂᒃ ᓵᑦᑎᓐᓃᙱᑦᑐᓂᑦ, ᑭᓯᐊᓂ ᑲᔪᓯᑎᖃᑦᑕᖅᑐᒋᑦ. ᑖᒃᑯᓂᖓ ᐱᔾᔪᑎᓂᒃ 
ᑐᑦᑕᕐᕕᓕᕆᔪᓂᒃ ᐅᖃᐅᓯᖃᖃᑦᑕᕐᓗᑕ. ᑭᖑᓪᓕᖅ ᐊᑎᖁᑎᓐᓂᑦᑐᖅ, ᒥᔅᑕ ᖃᐃᕐᓂᖅ. 
 



ᕿᑎᖅᑰ, ᒫᑦᓯ 6, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐃᑦᑖ!  
 
>>ᐃᓪᓚᖅᑐᑦ 
 
ᐆᒥᖓᓕ ᐱᒋᐊᕈᑎᖃᕈᒪᔪᖓ, ᐃᒃᓯᕙᐅᑖᖅ. ᑕᐃᒪ ᑕᕝᕙᓂ ᐊᖓᔪᖅᑳᖃᕐᕕᒻᒦᑦᑎᓪᓗᑕ ᑕᐃᒪ ᐊᕐᕕᐊᑦ ᑖᓐᓇ 
ᐊᖓᔪᖅᑳᒃᑯᕕᐅᖕᒪᑦ. ᐊᒻᒪᓗ ᑖᒃᑯᐊ ᐃᒡᓗᓕᕆᔨᕐᔪᐊᒃᑯᒡᒎᖅ ᓴᖅᑭᑦᑎᓯᒪᖕᒪᑕ ᐅᖄᓚᐅᑎᒥᒃ 
ᐅᖄᓚᕝᕕᐅᔪᓐᓇᖃᑦᑕᖅᑐᒥᒃ. ᖃᓄᕐᓕ ᑕᒪᓐᓇ ᐊᑐᖅᑕᐅᖃᑦᑕᖅᐸ ᐃᒡᓗᖃᖅᑎᐅᔪᓄᑦ ᐅᕝᕙᓘᓐᓃᑦ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑏᑦ, ᖃᓄᑎᒋ ᐊᑐᖅᑕᐅᖃᑦᑕᖅᐸ ᑖᓐᓇ ᐅᖄᓚᐅᑎ? ᐅᓐᓂᕐᓗᒍᒪᔪᓄᑦ ᐅᕝᕙᓘᓐᓃᑦ ᐊᓯᖏᖕᓄᑦ 
ᐱᔾᔪᑎᖃᖅᑐᐃᑦ ᐃᒡᓗᖏᖕᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᐃᒃᓯᕙᐅᑖᖅ, ᖁᔭᓐᓇᒦᒃ. ᑖᓐᓇ ᐊᐅᓪᓛᑦᓯᐊᖅᑐᖅ. 
ᐃᖏᕐᕋᑦᓯᐊᐸᓪᓕᐊᖑᔭᖅᑐᕐᖏᓛᒃ ᐅᖃᓘᑎᖃᕐᓂᖅ ᐃᒡᓗᓕᕆᓂᐅᑉ ᒥᒃᓵᓄᑦ ᓈᒻᒪᒃᓴᙱᑦᑐᖅᑕᖃᕌᖓ 
ᖃᐅᔨᒋᐊᕈᒪᔪᖅᑕᕌᖓᓪᓗ. ᑕᒪᓐᓇ ᐊᐅᓪᓛᓕᓵᓚᐅᖅᑐᖅ (ᑐᓵᔨᑎᒎᓕᖅᑐᖅ) ᐅᖄᓚᐅᑎᒃᑯᑦ ᐊᑭᖃᙱᑦᑐᖅ 
(ᑐᓵᔨᑎᒎᕈᓐᓃᑦᑐᖅ) 1-800−844 ᐊᐅᓪᓛᑦᓯᐊᖅᑐᖅ ᒫᓐᓇᒧᑦ ᑎᑭᖦᓗᒍ. ᐃᓐᓄᒃᑕᐅᖃᑦᑕᖅᑐᖅ ᒫᑦᓯ 2024-ᒥ 
ᐱᒋᐊᖅᖢᒍ, 83−ᓂᒃ ᐅᖃᓗᒡᕕᐅᓯᒪᓕᖅᑐᖅ ᑖᓐᓇ ᖃᐅᔨᒋᐊᖅᑐᑦ ᐊᔾᔨᒌᙱᑦᑐᓄᑦ ᐃᒡᓗᓕᕆᓂᐅᑉ ᒥᒃᓵᓄᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒡᓗ ᑖᔅᓱᒥᖓ ᒥᓂᔅᑖ ᓈᓴᐅᑎᒥᒃ ᖃᐃᑦᑎᒐᕕᖓ. ᑕᐃᒪᓕ ᑕᒪᒃᑯᐊ 
ᐃᒡᓗᒥ ᐊᑐᖅᑐᐊᖅᑐᐃᑦ, ᐅᕝᕙᓘᓐᓃᑦ ᐃᒡᓗᑖᕋᓱᒃᑐᐃᑦ ᐅᑕᖅᑭᔪᐃᑦ, ᑕᕝᕗᖓ ᐅᖄᓚᖃᑦᑕᕈᓐᓇᖅᑐᐄᑦ? ᐊᑯᓂ 
ᐅᑕᖅᑭᐅᓕᖅᑐᖓ, ᐃᒡᓗᑖᕋᓱᒃᑐᖓ ᕿᑐᕐᖓᖃᐅᖅᖢᖓᓗ, ᕿᑐᕐᖓᒃᑲᓗ ᐃᓂᒃᓴᖃᑦᑎᐊᕆᐊᓖᑦ. ᑕᐃᒪᓐᓇ ᐅᓇ 
ᐋᖅᑭᒃᓯᒪᔫᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’, ᐊᒻᒪ ᐃᓚᖏᑦ ᐅᖃᓗᓲᖑᒻᒥᒻᒪᑕ, 
“ᐅᖃᓗᖃᑦᑕᕋᓗᐊᕋᒪ ᐃᒐᓛᖅ ᓯᖁᒥᒃᓯᒪᒻᒪᑦ ᐋᖅᑭᒃᑕᐅᒋᐊᓚᐅᙱᖦᖢᓂᓗ.” “ᑖᓐᓇ ᐃᕐᓂᒍᐃᒃᑯᑦ ᑯᑐᕐᒪᑦ ᓱᓕ”. 
ᐊᔾᔨᒌᙱᑦᑐᕈᓘᔭᕐᓄᑦ ᑕᒪᒃᑯᓄᖓ ᐅᖃᓗᒡᕕᐅᖃᑦᑕᖅᑐᖅ. ᐃᒃᓯᕙᐅᑖᖅ, ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᒪ’ᓇ. ᒥᔅ ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᒪᓕᒐᓕᐅᖅᑎᐅᓪᓗᑕ ᐅᐸᒃᑕᐅᖃᑦᑕᕐᒥᒐᑦᑕ ᑕᒪᒃᑯᓂᖓ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᖕᓄᑦ ᐃᒡᓗᓂᑦ ᐊᑐᖅᑐᐊᖅᑎᐅᔪᓄᑦ. ᑕᐃᒪᓕᑭᐊᖅ ᑖᓐᓇ 83-ᖑᖅᑲᐅᔪᖅ ᐅᖃᖅᑲᐅᒐᕕᒋᑦ, 
ᓈᓴᐅᑎᖃᖅᐲᑦ ᑕᒪᒃᑯᐊ ᐃᖅᑲᓇᐃᔭᖅᑎᐅᕙᒃᑐᐃᑦ ᑕᕝᕗᖓ ᐅᖄᓚᖃᑦᑕᕐᒪᖔᑕ ᖃᔅᓯᐅᓂᖏᓐᓂᒃ ᐅᕝᕙᓘᓐᓃᑦ 
ᐊᑐᖅᑕᐅᖃᑦᑕᕐᒪᖔᑦ ᑕᒪᒃᑯᓄᖓ ᐃᖅᑲᓇᐃᔭᖅᑎᐅᔪᓄᑦ. “ᐃᒡᓗᒐ ᐅᖂᓗᐊᓕᕐᒪᑦ ᓄᒃᑎᕆᐊᖃᕋᓗᐊᓕᕋᒪ.” 
“ᐃᒡᓗᒐ ᒥᑭᓗᐊᓕᕐᒪᑦ ᕿᑐᕐᖓᒃᑲᓗ ᐃᓂᑭᓗᐊᖠᖅᖢᑎᑦ.” ᖃᓄᖅ ᑕᒪᓐᓇᓕᑭᐊᖅ ᐃᖅᑲᓇᐃᔭᖅᑐᓄᑦ 
ᖃᐅᔨᒪᔭᐅᑎᒋᕙ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐅᖃᓘᑦ ᐊᑐᖅᑕᐅᖃᑦᑕᕐᒪᑦ ᐃᒡᓗᓕᕆᔨᒃᑯᑦ 
ᐃᒡᓗᖁᑎᖏᖕᓃᑦᑐᓄᑦ 83−ᓄᑦ ᐅᖃᓗᒡᕕᐅᓯᒪᓕᖅᑐᖅ. ᓇᓗᓇᐃᖅᓯᒪᙱᑦᑐᖅ ᖃᑉᓯᑦ ᒐᕙᒪᒃᑯᓐᓄᑦ ᓴᓇᕙᑦ, 
ᑕᒪᒃᑯᓂᖓᓗᖃᐃ. ᐃᒃᓯᕙᐅᑖᖅ, ᖁᔭᓐᓇᒦᒃ.  

ᐃᒃᓯᕙᐅᑕᖅ: ᒪ’ᓇ. ᒥᔅ ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’, ᑕᒪᓐᓇ ᑕᐃᒪ ᐊᒥᓱᓂᑦ ᖃᐅᔨᒪᔭᐅᙱᑦᑐᒃᓴᐅᒐᓗᐊᖅᑎᓪᓗᓂ ᑕᐃᒃᑯᐊ 
ᓈᓚᒃᑐᑦᑕᐅᖅ ᑕᐅᑐᑦᑐᑦ, ᒥᓂᔅᑕᐅᑉ ᐅᖃᐅᓯᕆᖅᑲᐅᔮ, ᐃᒻᒪᖄᖃᐃ ᑕᕝᕘᓇ 
ᐃᑲᔪᖅᑕᐅᔪᓐᓇᑦᑎᐊᕈᓐᓇᖅᓯᕚᓪᓕᕈᓐᓇᔭᖅᑐᐃᑦ? 
 
ᑕᐃᒪᓕᑭᐊᖅ ᓅᒋᐊᕐᓗᖓ ᐃᒃᓯᕙᐅᑖᖅ, ᐅᕗᖓ ᐊᓯᐊᓄᑦᑎᐊᒻᒪᕆᒃ, ᒪᑯᐊ ᐃᒡᓗᒥ ᐊᑐᖅᑐᐊᖅᑎᐅᔪᐃᑦ ᐃᒡᓗᖏᑦ 
ᐋᖅᑭᒋᐊᖅᑕᐅᔭᕆᐊᖃᓕᕌᖓᑕᓘᓐᓃᑦ ᐅᖁᖅ ᐱᔾᔪᑎᒋᓗᒍ ᐅᕝᕙᓘᓐᓃᑦ ᐋᖅᑭᒋᐊᕆᐊᖃᖅᑐᖅ ᑖᓐᓇ ᐃᒡᓗᒥᒃ 
ᐊᑐᖅᑐᐊᖅᑐᖅ ᐃᒐᓛᖏᑦ ᓴᓇᔭᐅᔭᕆᐊᖃᓕᖅᑎᓪᓗᒋᑦ, ᐹᖏᓪᓗ ᓴᓇᔭᐅᔭᕆᐊᖃᓕᖅᑎᓪᓗᒋᑦ ᖃᓄᕐᓕᑭᐊᖅ 
ᑕᒪᓐᓇ ᐃᖏᕐᕋᓂᖃᖅᓯᒪᓕᖅᐹ? ᑖᓐᓇ ᐅᖃᖅᑲᐅᑎᓪᓗᒍ ᐋᖅᑭᒋᐊᖅᑕᐅᓂᕐᒧᑦ ᓄᑖᙳᕆᐊᖅᑕᐅᓂᕐᒧᑦ 
ᓴᓂᕋᔭᖕᒥᓪᓗ ᐃᒡᓗᓕᖕᒥᓪᓗ ᓈᓴᐅᑎᖃᖅᑐᐃᑦ ᖃᑦᑎᑦ ᐅᑕᖅᑭᒻᒪᖔᑕ ᓱᓕ ᑕᕝᕗᖓ ᓄᑖᙳᕆᐊᖅᑕᐅᓂᕐᒧᑦ ᐊᒻᒪ 
ᐋᖅᑭᒋᐊᕈᑎᒃᓴᓄᑦ ᓇᐃᓴᐅᑎᑕᖃᖅᐹ ᑕᐃᑯᖓ ᐃᒡᓗᓕᖕᒧᓪᓗ ᓴᓂᕋᔭᖕᒧᓪᓗ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᑮᓇᐅᔭᐃᑦ ᓴᓂᕐᕙᖅᑕᐅᖃᑦᑕᖅᑐᑦ ᑕᒪᑐᒧᖓ 
ᐃᒡᓗᒧᑦ ᐋᖅᑭᒋᐊᕈᑎᐅᓇᔭᖅᑐᓄᑦ ᐊᕐᕌᒍᑕᒫᑦ ᑕᑕᓲᖑᖕᒪᑦ. ᑕᐃᒃᑯᐊ ᐆᑦᑐᓚᐅᖅᑐᑦ 
ᐳᐃᒍᖅᑕᐅᑐᐃᓐᓇᖃᑦᑕᙱᑦᑐᑦ ᐊᕐᕌᒍᖓᓄᓪᓘᓐᓃᑦ ᐃᓕᔭᐅᓯᒪᑉᓗᑎᑦ ᑕᐃᒪᓐᓇ ᐱᓕᕆᐊᖑᖃᑦᑕᖅᑐᖅ. 
 
ᕿᓂᖅᑐᒍᑦ ᒫᓐᓇ ᑕᐃᒪᓐᓇ ᐊᕕᒃᑐᖅᓯᒪᑎᒋᖕᒪᖔᑦ ᓴᓂᕋᔭᖕᒥ ᐃᒡᓗᓕᖕᒥᓗ ᖃᑉᓯᓗᒃᑲᓗᐊᕐᒪᖔᑕ ᑖᓐᓇ 
ᖃᐃᑕᐅᓕᒑᔪᖅ.  
 
ᑭᐅᒃᑲᓐᓂᐊᕐᔪᒍᒪᑉᓗᒍ ᑕᐃᓐᓇ ᐅᖃᓘᑦ ᐅᖃᐅᓯᕆᖅᑲᐅᔭᕋ ᐃᒡᓗᓕᕆᔨᒃᑯᓐᓄᑦ ᐃᒡᓗᓃᑦᑐᓅᕐᓂᕋᖅᑲᐅᒐᒪ 
ᓱᓇᐅᕝᕙ ᑕᒪᐃᓐᓄᑦ ᐃᒡᓗᓕᕆᔨᒃᑯᑦ ᐃᒡᓗᖏᓐᓃᑦᑐᑦ ᓇᖕᒥᓂᖃᖅᑐᓄᓪᓗ ᐃᒡᓗ ᐊᒻᒪ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᓐᓂ ᐃᒡᓗᖁᑎᖏᓐᓃᑦᑐᑦ ᑕᒪᕐᒥᒃ ᐅᖁᓗᖃᑦᑕᖅᑐᑦ ᑕᒡᕗᖓ ᐋᖅᑭᒋᐊᖁᔨᔭᕌᖓᒥᒃ, 
ᐃᒡᓗᓕᕆᒃᑯᐃᓐᓈᓚᖅᑲᐅᒐᒪ. ᒪᒥᐊᑉᐳᖓ ᑕᒪᐃᓐᓂᑦ ᐅᖃᓗᒡᕕᐅᖃᑦᑕᖅᑐᑦ ᑖᒃᑯᐊ. 
 
ᑖᒃᑯᐊᓕ ᐃᒡᓗᒧᑦ ᐋᖅᑭᒋᐊᕈᑎᒃᓴᒧᑦ ᐅᖃᐅᓯᕆᔭᖓᓄᑦ ᓴᓂᕋᔭᖕᒥ ᑐᐊᕕᕐᓇᖅᑐᒃᑯᑦ ᐋᖅᑭᒍᑎᒃᓴᒧᑦ 
ᐆᒃᑐᖅᑐᖃᓚᐅᙱᑦᑐᖅ, ᐃᒡᓗᒧᑦ ᐋᖅᑭᒋᐊᕈᑎᒃᓴᒧᑦ ᐊᑕᐅᓯᕐᒥᒃ ᐆᒃᑐᖅᑐᖃᖦᖤᓚᐅᖅᐳᖅ ᐊᒻᒪ ᐃᒡᓗᓕᖕᒥ ᒪᕐᕉᒃ 
ᑐᐊᕕᕐᓇᖅᑐᒃᑯᑦ ᐋᖅᑭᒋᐊᕈᑎᒃᓴᒧᑦ ᐆᒃᑐᓚᐅᖅᑑᒃ ᐊᒻᒪ ᒪᕐᕉᒃ ᐃᒡᓗᒧᑦ ᐋᖅᑭᒋᐊᕈᑎᒃᓴᒧᑦ ᐆᒃᑐᓚᐅᕆᕘᒃ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒡᓗ ᑕᕝᕗᖓ ᐅᑎᕆᐊᕐᕕᒋᕋᑖᕐᒥᒐᕕᐅᑦ ᑕᕝᕗᖓ ᐅᖄᓚᐅᑎᒧᑦ 
ᐊᑐᖅᑕᐅᔪᓐᓇᖃᑦᑕᖅᑐᒥᒃ. ᑕᒪᓐᓇᐃᓛᒃ ᑐᓴᕈᒥᓇᓪᓚᕆᒃᑲᓐᓂᓕᖅᐳᖅ. ᑖᒃᑯᐊ ᓇᖕᒥᓂᖃᖅᑎᐅᔪᐃᑦ 
ᐃᓐᓇᐅᖃᑦᑕᕐᒥᖕᒪᑕ, ᑕᐃᒪ ᐆᒃᑐᕋᓱᒃᑎᓪᓗᒋᑦ, ᐃᒡᓗᒥᒃ ᓄᑕᐅᙱᑦᑑᖅᑎᓪᓗᒋᑦ ᐃᓐᓇᐅᔪᖅ ᐸᐃᑉᐹᓄᑦ 
ᑕᑕᑎᕆᔾᔪᑎᖃᕆᐊᖃᖃᑦᑕᕐᒥᖕᒪᑕ. ᑕᐃᑯᖓ ᐅᖄᓚᔪᓐᓇᕐᒥᔪᐃᑦ ᐃᓐᓇᐃᑦ ᐃᑲᔪᖅᑕᐅᔪᒪᓗᑎᒃ ᐆᒥᖓ 
ᑕᑕᑎᕈᑎᒥᒃ ᐊᑐᕈᒪᑎᓪᓗᖓ ᓄᑖᙳᕆᐊᖅᑕᐅᔭᕆᐊᖃᓕᕐᒪᑦ ᐃᒡᓗᒐ ᐊᕐᕌᒍᓄᑦ 15ᓄᑦ ᓴᓇᔭᐅᔪᓐᓃᕐᒪᑦ, ᑖᒃᑯᐊ 
ᑕᐃᒪᓐᓇᖃᐃ ᐃᑲᔪᖅᑕᐅᔪᓐᓇᖃᑦᑕᕆᕗᐃᑦ ᐃᓐᓇᐃᑦ ᐅᖄᓚᓗᑎᒃ ᑕᕝᕗᖓ ᓇᐃᓴᐅᑎᒧᑦ ᐅᖃᖅᑲᐅᔭᕐᓄᑦ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄᑦᑎᐊᒻᒪᕆᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᖃᐃᕐᓂᖅ. 

ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒡᕙ ᑐᒃᓯᕋᖅᑕᕐᓄᑦ ᐄᑦᑎᐊᒻᒪᕇᖅᑕᐅᖃᑦᑕᕐᓗᖓ.  
 
(ᑐᓵᔨᑎᒎᓕᖅᑐᖅ) ᐊᓯᖏᓐᓄᑦ ᐅᖃᐅᓯᖃᑲᐃᓐᓇᕐᓗᖓ ᐊᑦᑐᐊᓗᐊᕐᓂᕐᒧᑦ ᐱᔪᒥᒃ. ᑕᒪᒃᑯᐊ ᓄᓇᓕᓐᓂ 
ᐃᓪᓗᓕᕆᔨᓄᑦ ᑲᑎᒪᔩᑦ ᐊᒻᒪ ᐃᓱᒪᓕᐅᑦᑕᕆᐊᖃᓕᕌᖓᑕ ᐃᓱᒪᓕᐅᕈᑎᑦᓴᒧᑦ ᑭᑐᒧᑦ, ᓇᓗᓇᐃᓯᒋᐊᖃᓲᖑᕙ 
ᐊᑦᑐᐊᓗᐊᕐᓂᕈᑎᒃ ᓲᕐᓗ ᓄᑖᒥᒃ ᐃᓪᓗᖃᖅᑎᑦᓯᔪᖃᕆᐊᖃᕐᓂᐊᖅᐸᑦ? ᓇᓗᓇᐃᕆᔭᕆᐊᖃᓲᖑᕙᑦ 
ᐊᑦᑐᐊᓗᐊᕐᓂᕋᐃᒋᐊᖃᕐᓗᓂ, ᐃᓪᓛᒃ, ᐊᑦᑐᐊᓗᐊᕐᓂᕈᓃᓛᒃ ᑲᑎᒪᔨᐅᖃᑕᐅᔪᒥᒃ ᐃᒡᓗᓕᕆᔨᓂ ᑕᒪᒃᑯᐊ ᓄᑖᖅ 
ᐱᓗᐊᖅᑐᖅ ᐃᒡᓗᐃᑦ ᐊᑐᐃᓐᓇᐅᓕᕌᖓᑕ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᑐᑭᓯᓇᑦᓯᐊᕐᓂᐊᕐᒪᑕ, ᒥᔅᑕ ᖃᐃᕐᓂᖅ, ᐅᖃᐅᓯᖃᖅᑐᑎᑦ ᓄᓇᓕᖕᓂ 
ᐃᒡᓗᓕᕆᔨᒃᑯᑦ ᑲᑎᒪᔨᖏᓐᓂ? ᒪᓕᖓᓕᐅᖅᑎ ᐊᖏᕋᑖᕐᒪᑦ. ᒥᔅᑕ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᓯᖏᑦ ᑲᑎᒪᔩᑦ ᐱᓕᕆᐊᕆᓲᖏᓐᓂᒃ, 
ᐊᑦᑐᐊᓗᐊᕌᖓᑕ ᓇᓗᓇᐃᖅᑕᐅᑎᒋᔭᕆᐊᖃᓲᖑᔪᑦ ᐃᓱᒪᓕᐅᕐᓂᐅᓴᑎᓪᓗᒋᑦ ᑕᕝᕙᑲᐅᑎᒋ. ᑕᐃᒪᐃᑐᐃᓐᓇᕐᒥᔪᑦ 
ᓄᓇᓖᑦ ᐃᒡᓗᓕᕆᔨᒃᑯᑦ ᑲᑎᒪᔨᖏᓐᓂᒃ ᐊᑦᑐᐊᓗᐊᕐᓂᖃᕈᑎᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄᓪᓛᒃ, ᖁᔭᓐᓇᒦᒃ ᒥᓂᔅᑕ, ᑕᒪᓐᓇᐃᓛᒃ ᐊᑐᖅᑕᐅᓯᒪᖕᒪᑦ ᒫᓐᓇᒧᑦ 
ᑎᑭᖦᖢᓂ ᑖᓐᓇ ᓂᓪᓕᐅᑎᒋᓵᕋᒃᑯ ᖁᔭᓐᓇᒦᓪᓗ ᑕᐃᒪᓐᓇ ᑭᐅᔪᓐᓇᕋᑖᕋᕕᒃ. 
 
ᐃᒃᓯᕙᐅᑕᖅ, ᐆᒧᖓᓕᑭᐊᖅ ᑕᐃᒪ ᐊᓯᐊᓄᑦᑎᐊᒻᒪᕆᖕᒧᑦ ᓅᒻᒥᓗᖓ, ᑕᐃᒪ ᑖᒃᑯᐊ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 
ᐊᑭᓕᖅᑕᐅᔾᔪᑎᒋᖃᑦᑕᖅᑕᖏᑦ ᖁᕝᕙᕆᐊᖅᓯᒪᓂᐊᓕᕐᒪᑕ. ᑕᐃᒪᓕᑭᐊᖅ, ᑕᒪᒃᑯᐊ ᐃᒡᓗᓕᕆᔨᒃᑯᓐᓄᑦ, ᒪᑯᓄᖓ 
ᑭᐊᒃᓴᐅᓯᕆᓂᕐᒧᑦ, ᕿᔪᓕᕆᓂᕐᒧᑦ, ᐅᐊᐃᔭᓕᕆᓂᕐᒧᑦ, ᑕᒪᒃᑯᐊᖃᐃ ᐊᑭᓕᖅᑕᐅᔾᔪᑎᖏᑦ 
ᖁᕝᕙᕆᐊᖃᓯᐅᑎᓂᐊᖅᐹᑦ ᐅᕝᕙᓗᑭᐊᖅ ᖃᓄᖅ ᑕᒪᓐᓇ ᕿᒥᕐᕈᔭᐅᓯᒪᕙ ᐃᖏᕐᕋᔾᔪᑎᒋᖃᑦᑕᕐᓂᐊᖅᑕᖏᓐᓄᑦ 
ᖃᓄᕐᓕᑭᐊᖅ ᑕᒪᓐᓇ ᑭᐅᔪᓐᓇᕐᒪᖔᖅᐱᐅᒃ? ᑕᕝᕘᓇ ᑭᖑᓪᓕᖅᐹᓚᐅᑲᖕᓂᐊᖅᐳᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᑐᑭᓯᑦᓯᐊᕐᓂᕈᒃᑯ ᐃᒪᓐᓇ ᑭᐅᓂᐊᖅᐸᕋ. ᑮᓇᐅᔭᓕᐊᖏᑦ ᖁᕝᕙᕆᐊᖅᐸᑕ ᐅᑭᐅᑦ 
ᓯᑕᒪᐃᑦ ᐃᓗᐊᓂ, ᐃᒡᓗᒧᑦ ᐊᑭᓕᖅᑑᑎᒋᔭᖏᑦ ᖁᕝᕙᖅᐸᓪᓕᐊᕌᕐᔪᒐᔭᖅᑐᑦ. ᖁᕝᕙᑦᓴᐃᓐᓇᕋᔭᙱᑦᑐᑦ 
ᖁᕝᕙᕆᐊᕆᐊᖃᕐᓂᖅᐸᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᖃᐃᕐᓂᖅ, ᑐᑭᓯᔭᐅᕕᑦ? ᐅᕝᕙᓘᓐᓃᑦ ᐊᐱᖅᓱᒃᑲᓐᓂᕈᐊᖅᐱᑦ? 
 
ᖃᐃᕐᓂᖅ: ᑐᑭᓯᔭᐅᕗᖓ, ᐄ’. 
 
ᐃᒃᓯᕙᐅᑕᖅ: ᐊᑎᖁᑎᓐᓂ, ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᓐᓄᑦ ᐊᐱᖅᑯᓯᒃᓴᖃᖅᑐᖓ. 
ᐱᓕᕆᐊᖑᓂᐊᖅᑐᑦ ᐸᕐᓇᐅᑏᑦ ᑖᒃᑯᐊ ᑕᐃᔭᐅᓯᒪᓪᓗᑎᒃ ᐊᒻᒪᓗ ᐃᓕᓐᓂᐊᓯᓐᓈᑦ ᐃᖅᑲᓇᐃᔭᕐᓂᖅ ᑖᒃᑯᐊ 
ᓇᓗᓇᐃᖅᑕᐅᓯᒪᓪᓗᑎᒃ. ᑕᒪᓐᓇ ᐅᓂᒃᑲᐅᓯᕆᒐᓛᑲᐃᓐᓇᕐᓕᐅᒃ ᐊᒻᒪᓗ ᐸᕐᓇᐅᑎ ᐅᖃᐅᓯᖃᖅᓯᒪᒋᓪᓗᑎᒃ 
ᑖᒃᑯᓄᖓ ᐱᓕᕆᕕᖕᓄᑦ ᐊᑭᓕᖅᓱᖅᑕᐅᔪᑦ ᐃᓕᓐᓂᐊᓯᓐᓈᑦ ᐃᖅᑲᓇᐃᔭᖅᑐᓄᑦ ᑐᕌᖓᔪᓄᑦ ᐅᓂᒃᑲᐅᔾᔭᐅᔪᒪᔪᖓ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ.  ᒥᓂᔅᑕ ᑯᓱᒐᖅ. 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᑎᒋᖕᒪᒍ.  
ᐄᖑᓇᓱᖕᓂᐊᖅᐳᖓ. ᓯᑎᐱᕆ 30, 2024ᒧᑦ ᑎᑭᖦᖢᒍ 77%ᒦᓚᐅᖅᑐᑦ. 98 ᐃᓐᓄᒃᑕᐅᓯᒪᔪᑦ, ᑖᒃᑯᐊ 
127ᖑᑎᓪᓗᒋ  ᑕᕝᕙᓂ ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓂᑦ.  
 
ᐃᒃᓯᕙᐅᑖᖅ, ᐃᓕᓐᓂᐊᓯᓐᓈᑦ ᐃᖅᑲᓇᐃᔭᖅᑐᑦ, ᑲᒪᔨᑕᖃᖦᖤᖅᐳᖅ ᐃᖃᓗᒃᑑᑦᑎᐊᕐᒥ, ᐊᖓᔪᖅᑳᖓᑦ 
ᐊᕐᕕᐊᓃᖦᖢᖤ ᐊᒻᒪᓗ CDO ᐃᓕᓐᓂᐊᖅᑎᖃᖅᑐᖅ ᑭᙵᕐᓂ. ᑖᒃᑯᐊ ᐃᖏᕐᕋᑦᑎᐊᖅᑐᑦ, ᐃᓕᓐᓂᐊᓯᓐᓈᑦ 
ᐃᖅᑲᓇᐃᔭᖅᑐᑦ. ᐊᑕᐅᓯᖅ ᐃᖅᑕᓇᐃᔭᖅᑎ ᐃᓅᓪᓗᓂ ᐊᒻᒪᓗ ᐃᓕᓐᓂᐊᓯᓐᓈᖅᑐᒥ ᒪᕐᕉᒃ ᐃᓅᒃ 
ᐃᓕᓐᓂᐊᕈᑎᒃᓴᓄᑦ ᐃᓕᓯᒪᔪᑦ ᐊᒻᒪᓗ ᓄᓇᕗᑦ ᒐᕙᒪᒃᑯᓐᓄᑦ ᓇᓗᓇᐃᒃᑯᑦᑎᖅᑕᐅᓯᒪᒋᓪᓗᑎᒃ. 
 
ᓄᓇᕗᑦ ᒐᕙᒪᒃᑯᑦ ᓯᕗᓕᐅᖅᑏᑦ ᐋᖅᑭᒃᓯᒪᔭᖓᑦ ᐃᓄᖕᓄᑦ ᐃᖅᑲᓇᐃᔭᖅᑎᓄᑦ ᑐᕌᖓᑎᖃᑦᑕᖅᑕᕗᑦ 
ᐊᔪᕐᓇᙱᑐᐊᕌᖓᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᒥᓂᔅᑕ. ᖁᕕᐊᓇᖅ, ᑐᓴᕈᒥᓇᖅ. ᐅᓇ ᐊᐱᖅᑯᑎᒋᔪᒪᓕᕆᓪᓗᒍ, 
ᖃᐅᔨᒪᓪᓗᖓ ᐃᒡᓗᓕᕆᔨᒃᑯᑦ ᑲᑎᒪᔨᖏᑦ ᓴᓇᔨᓪᓚᕆᖕᓂᒃ ᐃᖅᑲᓇᐃᔭᖅᑎᖃᖃᑦᑕᕆᐊᖃᕐᒪᑕ, 
ᐃᒡᓗᓕᕆᔨᕐᔪᐊᒃᑯᓐᓂ ᑕᐃᒪᐃᑦᑐᑕᖃᕆᕙ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’, ᐊᑕᐅᓯᐅᙱᑦᑐᓂᒃ ᐱᖃᖅᑐᒍᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒡᓗ, ᒥᓂᔅᑕ. ᖃᔅᓯᑦ ᐃᓄᐃᑦ ᐃᓕᓐᓂᐊᓯᓐᓈᑦ ᐃᖅᑲᓇᐃᔭᖅᐸᑦ 
ᐃᒡᓗᓕᕆᔨᕐᔪᐊᒃᑯᓐᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒡᓗᓕᕆᔨᕐᔪᐊᒃᑯᓐᓂ ᐱᑕᖃᕐᒪᖔᑦ ᓇᓗᓪᓗᖓ ᑭᓯᐊᓂ 
ᑕᐃᒃᑯᐊ ᓄᓇᓕᖕᓂ ᐃᒡᓗᓕᕆᔨᒃᑯᑦ ᑲᑎᒪᔨᖏᑦ ᐱᖃᐅᖅᑐᑦ. ᓲᕐᓗ ᑕᓗᕐᔪᐊᓂ ᒪᕐᕉᖕᓂᒃ ᐃᓅᖕᓂᒃ 
ᐃᖅᑲᓇᐃᔭᖅᑎᖃᓚᐅᖅᑐᑦ, ᐱᓕᒻᒪᒃᓴᖅᑐᓂᒡᓗ ᑕᑯᓯᒪᓪᓗᑕ. ᐊᒃᓱᐊᓗᒃ ᖁᕕᐊᓇᓚᐅᖅᑐᖅ ᑕᑯᒐᑦᑎᒃᑯᑦ. ᑭᓯᐊᓂ, 
ᑐᑦᑕᕐᕕᖕᒥ ᑕᕝᕙᓂ ᐱᑕᖃᕐᒪᖔᑦ ᓇᓗᓪᓗᖓ ᑭᓯᐊᓂ ᑐᑭᒋᐊᕈᓐᓇᖅᑐᖓ ᑐᑭᓯᒍᒪ ᓇᓗᓇᐃᖅᓯᕝᕕᒋᓂᐊᖅᐸᒋᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᒥᓂᔅᑕ. ᑖᓐᓇ ᐊᐱᖅᑯᑎᒋᓕᕐᒥᓗᒍ ᑭᖑᓪᓕᖅᐸᐅᓪᓗᒍ ᓄᓇᕗᑦ 
ᒐᕙᒪᒃᑯᑦ ᑕᐃᒃᑯᐊ ᖁᓕᕇᑦ ᐃᒡᓗᑦ ᓇᖕᒥᓂᖅᑖᕆᔭᐅᕙᒃᑐᑦ.  ᐊᒻᒪᓗ ᒥᔅᑕ ᕼᐃᒃᔅ ᐊᑐᓕᖁᔨᖅᑲᐅᖕᒪᑦ ᒫᓐᓇ 
ᑕᐃᒃᑯᐊ ᓇᖕᒥᓂᕆᔭᐅᔪᑦ ᐊᑐᐃᓐᓇᕈᖅᑎᑕᐅᖁᓪᓗᒋᑦ, ᐃᓛᒃ ᓂᐅᕕᐊᒃᓴᐃᑦ.  
 
ᐃᖅᑲᐅᒪᑦᑎᐊᕈᒪ, ᐃᖅᑲᓇᐃᔭᖅᑎᓄᑦ ᓂᐅᕕᖅᑕᐅᔪᒃᓴᒫᖑᓕᖅᑐᑦ, 60ᑦ ᓂᐅᕐᕈᑕᐅᒃᑲᓐᓂᕐᓂᐊᓚᐅᖅᖢᑎᒃ ᒪᕐᕉᒡᓗ 
ᐃᖅᑲᓇᐃᔭᖅᑎᓄᑦ ᐃᒡᓗᒃᓴᙳᖅᑎᑕᐅᓪᓗᑎᒃ. ᐱᖓᓱᓂᒃ ᐃᒡᓗᕈᓯᓖᑦ ᒪᕐᕉᒃ ᑲᑎᙵᔫᓐᓂᒃ, ᑕᒪᓐᓇ 
ᐊᑲᐅᒐᔭᖅᑐᓂ.  

ᑖᓐᓇ ᑭᖑᓪᓕᖅᐹᕆᓗᒍ ᐊᐱᖅᑯᑎᒋᓗᒍ, ᑕᐃᒃᑯᐊᓗ ᐊᖏᕈᑏᑦ ᑲᑎᙵᔪᓂᒃ ᑯᐊᐸᕇᓴᖑᒋᔭᐅᔪᑦ 
ᓄᖑᑎᑕᐅᓚᐅᕐᒪᑕ ᒫᓐᓇ ᑕᕝᕙ ᑕᕝᕙᓃᓕᖅᐳᒍᑦ, ᑕᕝᕗᖓ ᑎᑭᐅᑎᓯᒪᓕᖅᐳᒍᑦ ᐊᒻᒪᓗ ᐃᒡᓗᓕᕆᔨᕐᔪᐊᒃᑯᑦ 
ᐃᖅᑲᖅᑐᐃᕕᒃᑎᒎᖅᑎᑕᐅᔪᓐᓇᖅᓯᓪᓗᑎᒃ ᑮᓇᐅᔭᐃᕐᔪᐊᕆᐊᖃᑐᐃᓐᓇᕆᐊᖃᓕᖅᖢᑎᒡᓗ, ᑭᖑᓪᓕᖅᐹᖅ 
ᐊᐱᖅᑯᑎᒐ ᑖᓐᓇ ᐊᑭᓕᔅᓴᕈᑐᐃᓐᓇᕆᐊᖃᕋᔭᖅᑐᖅ ᑮᓇᐅᔭᑦ ᐅᓂᒃᑳᖏᑦᑎᒍᑦ ᓇᓗᓇᐃᖅᑕᐅᓯᒪᕙ 
ᐃᓚᓕᐅᔾᔭᐅᓚᐅᖅᐸᓘᓐᓃᑦ ᐅᓂᒃᑳᖏᓐᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’, ᐊᒻᒪᓗ ᑕᒪᓐᓇ ᐃᖢᐊᙱᓐᓂᕐᒨᕐᓂᖅ 
ᑐᑭᓯᑦᑎᐊᖅᖢᑎᒃᑯᑦ ᐊᒻᒪᓗ ᑭᓯᐊᓂ ᒫᓐᓇᒧᑦ ᔭᒐᐃᓗᐊᖅᓯᒪᖅᑰᔨᙱᑦᑐᒍᑦ ᐅᕝᕙᓘᓐᓃᑦ 
ᐃᖅᑲᖅᑐᐃᕕᒃᑰᖅᑎᑦᑎᓂᕐᒥᑦ, ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑐᑦᑕᕐᕕᖓᑦ ᑲᑎᓕᒫᖅᖢᒍ. ᐊᐅᓚᔾᔪᑏᑦ ᒪᑭᒪᐅᑏᓪᓗ.  
$21,717,000 ᐊᖏᖅᐱᓯᐅᒃ?   
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓂᕈᐊᕈᑎᒋᙱᑕᕗᑦ ᑭᓯᐊᓂ ᑐᓴᒐᒃᓴᑐᐃᓐᓇᖅ, ᐊᓯᐊᓄᑦ ᒪᒃᐱᖅᑐᒐᕐᒨᕐᓗᑕ.  
 
ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓ, ᑐᑭᓯᒋᐊᕈᑎᑐᐃᓐᓇᖅᑕᐅᖅ. ᐊᑭᓕᒃᓴᑐᖃᐃᑦ ᐊᑭᓕᖅᑕᐅᓂᖏᑦ. 
ᐊᐱᖅᑯᔅᓴᖅᑕᖃᖅᐹ ᐊᑭᓕᒃᓴᑕᖃᕐᓂᑦ ᐊᑭᓕᖅᑕᐅᓂᖏᓐᓂ? ᒥᔅ ᕿᓕᖅᑎ. ᒪᒥᐊᓇ, ᒥᔅᑕ ᖃᐃᕐᓂᖅ.  
 
ᕿᓕᖅᑎ: ᐊᐱᕆᔾᔮᙱᑦᑐᖓ. 
 
ᐃᒃᓯᕙᐅᑕᖅ: ᒥᔅᑕ ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ.  ᒪᑯᐊ ᓴᓇᓚᐅᖅᖢᑎᒃ, ᐃᓛᒃ ᐃᖅᑲᓇᐃᔮᖃᓚᐅᖅᑎᓪᓗᒋᑦ 
ᓴᓇᔪᓐᓃᖅᑎᓪᓗᒋᑦ ᑮᓇᐅᔭᖅ ᐊᒥᒐᖃᑦᑕᕐᓂᑯᖓᓄᑦ ᓂᖀᓪᓗ ᐊᑭᑐᓕᖅᑎᓪᓗᒋᑦ, ᐊᓐᓄᕌᖅᑖᕆᐊᖃᖅᑎᓪᓗᒋᓪᓗ 
ᕿᑐᕐᖓᖏᑦ, ᒪᓐᓇ ᐅᑯᐊᖃᐃ ᐊᑮᑦᑐᖃᓗᐊᖅᑐᐃᑦ ᑕᑯᓗᑎᒍᑦ ᐃᓱᒫᓗᖃᑦᑕᖅᑐᒃᓴᐅᖕᒥᖕᒪᑕ ᖃᓄᖅᑐᖅ ᐅᓇ 
ᐊᑮᑦᑐᐊᓗᒐ ᐊᑭᓕᓚᐅᕐᓚᒍ, ᐊᓂᑕᐅᔪᒪᙱᒃᑲᓗᐊᕆᓪᓗᓂ ᓲᖃᐃᒻᒪ ᐅᑭᐅᖅᑕᖅᑐᒥᐅᑕᐅᓪᓗᓂ 
ᐊᒃᓱᕈᕐᓇᖃᑦᑕᕐᒥᖕᒪᑦ. ᑕᒪᒃᑯᐊ ᐊᑮᑦᑐᖃᓗᐊᖅᑐᐃᖅᑲᐃ ᐃᒡᓗᒥᖕᓂᒃ ᐊᑐᖅᑐᐊᔅᓲᔭᖅᑐᐃᑦ ᓲᖃᐃᒻᒪᑦ 
ᓄᒃᑎᕆᐊᖃᓕᕌᖓᒥ ᐃᒡᓗ ᐊᑐᖅᑐᐊᖅᓯᒪᔭᖓ ᓴᓇᔭᐅᔭᕆᐊᖃᖃᑦᑕᕐᒪᑦ, ᐊᑭᑐᑲᓪᓚᒃᐸᒃᖢᓂᓗ. ᒪᓐᓇᓕᖃᐃ 
ᑕᒪᒃᑯᐊ ᐊᑐᖅᑐᐊᖅᑎᐅᕙᒃᑐᐃᑦ ᐊᑮᑦᑐᒥᒃ ᐱᔾᔪᑎᒋᓪᓗᒋᑦ ᐃᒡᓗᒥᖕᓂᒃ ᐃᒻᒪᖄ ᒥᖑᐊᖅᓯᔪᒪᒍᑎᒃ. 
ᐊᒥᐊᖅᓯᔪᒪᒍᑎᒡᓘᓐᓃᑦ ᐅᕝᕙᓘᓐᓃᑦ ᐊᖕᒪᔪᖏᓐᓂᒃ ᐋᖅᑭᒃᓯᒋᐊᕈᒪᑎᓪᓗᒋᑦ ᒪᓐᓇᓘᓐᓃᑦ ᓂᕕᙵᖅᓯᒪᔪᐃᑦ 
ᐊᖕᒪᔪᕕᓃᑦ, ᑕᒪᓐᓇᖃᐃ ᐊᑐᖅᑕᐅᔪᓐᓇᕆᕗᖅ ᓴᓈᖃᙱᑎᓪᓗᒋᑦ ᑮᓇᐅᔭᕐᒧᑦ? ᖃᓄᖅᑐᖅ ᐅᓇ, 
ᐊᖏᖃᑎᖃᕈᓐᓇᖅᐸ ᐃᒡᓗᓕᕆᔨᒃᑯᓐᓂ ᐊᑮᑦᑐᖃᓗᐊᖅᑎᓪᓗᒋᑦ ᖃᓄᖅ ᐋᖅᑭᒋᐊᕈᓐᓇᕐᒪᖔᒍ ᑖᓐᓇ ᓇᖕᒥᓂᖅ 
ᑕᑯᒋᐊᖅᑕᐅᕙᒡᓗᑎᒃ ᓴᓇᔪᒥᒃ ᐃᖅᑲᓇᐃᔭᖅᑎᐅᔪᓂᒃ ᑕᐃᑲᓂ ᐃᒡᓗᓕᕆᔨᒃᑯᓐᓂ, ᐄ, ᐊᖏᖅᑕᐅᒍᒪ ᐊᑮᑦᑐᕋ 
ᐃᒪᓐᓇᑎᒋ ᐋᖅᑭᒃᓯᒪᓕᕐᒪᑦ ᑕᒪᓐᓇ ᑕᐃᒪᓐᓇᐃᓪᓕᐅᖅᑐᖃᕈᓐᓇᖅᐹ? ᖁᔭᓐᓇᒦᒃ, ᐃᒃᓯᕙᐅᑕᓖᒃ. 
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᑐᑭᓯᓇᒃᑲᓐᓂᕐᓗᒍ. ᐅᓇ ᐃᒡᓗᓕᕆᔨᕐᔪᐊᒃᑯᓐᓄᑦ ᑐᕌᖓᔪᑦ 
ᐊᑐᖅᑐᐊᖅᑐᓄᑦ ᑐᕌᖓᙱᑦᑑᒐᓗᐊᖅ. ᑭᓯᐊᓂ, ᑭᐅᔪᒪᒍᓂ ᐅᓇ ᐃᓱᒪᖅᓱᖅᐳᖅ ᐅᕝᕙᓘᓐᓃᑦ ᐅᑕᖅᑭᐅᑎᓗᒍ 
ᑖᓐᓇ ᓈᒻᒪᒃᓯᓕᖅᐸᑦ ᑕᕝᕗᖓ ᐊᑭᓕᒃᓴᓕᖕᓄᑦ ᑖᒃᑯᐊ ᐅᖃᐅᓯᕆᓂᐊᕋᑦᑎᒍᑦ. ᐃᓱᒪᖅᓱᖅᑎᓕᖅᐸᒋᑦ 
ᑕᐃᑯᙵᕈᑦᑕ ᐅᖃᐅᓯᕆᔪᒪᓂᐊᕈᕕᐅᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᑯᙵᕐᓂᐊᕋᓗᐊᖅᑎᓪᓗᑕᐅᓐᓃᑦ 
ᑕᐃᑯᙵᕐᓂᐊᕋᓗᐊᖅᑎᓪᓗᑕᐅᓐᓃᑦ ᓇᐃᑦᑐᑯᓗᖕᒥᒃ ᑭᐅᔪᓐᓇᖅᑕᕋ. ᐃᒡᓗᓕᕆᔨᒃᑯᑦ ᓄᓇᓕᖕᓂ ᑕᒪᑐᒥᖓ 
ᐃᓱᒪᓕᐅᕈᓐᓇᖅᑐᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ): ᐊᑭᓕᒃᓴᑦ ᐊᑭᓕᖅᑕᐅᓂᖏᑦ $10,738,000. ᓈᒻᒪᒃᐹᑦ?  
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ.  
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᐊᒻᒪᓗ ᑐᓴᒐᒃᓴᖅ ᓱᓕ, ᐃᒡᓗᓕᕆᔨᕐᔪᐊᒃᑯᑦ ᐊᕕᑦᑐᖅᓯᒪᔪᓂᑦ ᑎᑎᕋᕐᕖᑦ 
$10,560,000. ᐊᐱᖅᑯᑏᑦ? ᐱᑕᖃᑎᒻᒪᑦ. ᑲᑎᓕᒫᕐᓗᒋᑦ ᐊᐅᓚᔾᔪᑏᑦ ᒪᑭᒪᐅᑏᒡᓗ $10,560,000.00. 
ᐊᖏᖅᐱᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ.  
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᒪᑉᐱᖅᑐᒐᖅ M4-6 ᐃᒡᓗᓕᕆᔨᕐᔪᐊᒃᑯᑦ ᑭᓇᒃᑯᑐᐃᓐᓇᕐᓄᑦ 
ᐊᑐᖅᑕᐅᒐᒃᓴᐃᑦ ᐃᒡᓗᑦ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᓐᓇ ᐃᒡᓗᓕᕆᔨᕐᔪᐊᒃᑯᑦ ᑕᐃᓐᓇ ᑕᐃᒃᑯᐊ ᐃᒡᓗᕐᔪᐊᕐᒥᒃ 
ᐊᑐᖅᑐᐊᖅᑐᑦ ᓂᐅᕕᕈᓐᓇᕐᕕᖃᖅᑎᑕᐅᓪᓗᑎᒃ ᑖᑦᓱᒥᖓ ᐊᑐᖅᑐᐊᖅᑕᒥᓂᒃ ᓇᖕᒥᓂᖅᑖᖅᐸᓪᓕᐊᓂᖅ 
ᐱᔾᔪᑎᒋᓪᓗᒋᑦ. ᐊᕐᕌᒍᑦ ᖃᔅᓯᐅᓕᖅᑐᒃᑭᐊᖅ ᑕᒪᓐᓇ ᓂᓪᓕᐅᑎᒋᓚᐅᖅᓯᒪᒐᒃᑯ ᐃᒡᓗᓕᕆᔨᕐᔪᐊᒃᑯᓪᓗ ᑖᒃᑯᓄᖓ 
ᑐᕌᖓᔪᓂᒃ ᑕᑕᑎᖅᓯᒪᔪᓂᒃ ᐱᖃᑦᑕᓚᐅᖅᓯᒪᔪᑦ. 
 
ᐅᓇ ᓯᕗᓪᓕᖅᐹᕆᓗᒍ ᐊᐱᖅᑯᑎᒋᔪᒪᔭᕋ. ᖃᖓ ᑕᒪᓐᓇ ᓴᖅᑭᖅᑕᐅᒃᑲᓐᓂᓛᖅᐸ ᐅᕝᕙᓘᓐᓃᑦ ᐃᒡᓗᓕᕆᔨᕐᔪᐊᒃᑯᑦ 
ᑕᒪᑐᒥᖓ ᓴᖅᑮᒃᑲᓐᓂᕈᓐᓇᖅᐸᑦ ᑕᐃᓐᓇ ᐊᑐᖅᑐᐊᖅᑎ ᓂᐅᕕᖅᐸᓪᓕᐊᒍᓐᓇᕐᓗᓂ ᓇᔪᖅᑕᒥᓂᒃ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓇ ᐊᐱᖅᑯᑎᒋᖕᒪᒍ 
ᐅᖃᐅᓯᕆᕈᓘᔭᖃᑦᑕᓚᐅᖅᓯᒪᔭᕗᑦ. ᒥᔅᑕ ᓚᐃᑦᓯᑑᓐ ᐊᒻᒪᓗ ᒪᓕᒐᓕᐅᖅᑎᐅᖃᑎᖏᑦ ᐃᓚᖏᑦ 
ᐅᖃᓪᓚᖃᑎᒋᖃᑦᑕᖅᓯᒪᒐᑦᑎᒃᑯᑦ. ᑕᒪᓐᓇ ᓴᖅᑭᒃᑲᓐᓂᕈᒪᔭᕗᑦ. ᑕᖅᑲᒃᑯᐊ ᐊᑐᖅᑐᐊᖅᑐᑦ ᐊᑐᖅᑐᐊᖅᑕᒥᓂᒃ 
ᓂᐅᕕᖅᐸᓪᓕᐊᔪᒪᖕᒪᑕ. ᐊᒻᒪᓗ ᐅᕙᓂ ᒪᓕᒐᓕᐅᕐᕕᖕᒥ ᐅᖃᐅᓯᕆᖃᑦᑕᖅᓯᒪᓪᓗᑎᒃᑯᑦ. ᑕᐃᒪ ᖁᕕᐊᓕᖅᑐᑦ 
ᑕᖅᑲᒃᑯᐊ ᐊᑐᖅᑐᐊᖅᑐᑦ ᓇᖕᒥᓂᖅᑖᖅᐸᓪᓕᐊᒃᑲᓐᓂᕈᓐᓇᖅᓯᒐᒥᒃ. ᐋᖅᑭᒋᐊᖅᑕᐅᒐᓚᑐᐃᓐᓇᖅᖢᓂ ᐊᒻᒪᓗ 
ᐃᒡᓗᓕᕆᔨᒃᑯᑦ ᐅᖃᖃᑎᒌᖃᑦᑕᖅᓯᒪᔪᑦ ᐃᒡᓗᑕᖃᕐᒪᖔᑦ ᐊᑐᖅᑐᐊᖅᑕᓂᒃ ᓂᐅᕕᖅᑕᐅᕙᓪᓕᐊᔪᓐᓇᖅᑐᓂᒃ. 
ᖁᕕᐊᓇᖅ ᑕᒪᓐᓇ ᓴᖅᑭᒃᑲᓐᓂᕈᓐᓇᕐᓂᐊᓕᕐᒪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᒥᓂᔅᑕᕆᔭᐅᔪᖅ. ᑕᐃᒃᑯᐊ ᐊᑐᖅᑐᐊᖅᑐᑦ 
ᓇᖕᒥᓂᖅᑖᖅᐸᓪᓕᐊᔪᒪᔪᑦ ᐅᓄᖅᑑᕐᒪᑕ ᐃᒻᒥᒃᑰᑦᑎᐊᖅᖢᑎᑦ. ᐃᒡᓗᐃᑦ ᓂᐅᕕᕐᓗᒋᑦ ᐊᒃᓱᐊᓗᒃ ᐊᑭᑐᒻᒪᑕ ᑕᒪᓐᓇ 
ᓇᓖᕌᕐᕕᒃᓴᑦᑎᐊᖑᔪᖅ ᐊᑐᖅᑐᐊᖅᑕᒥᖕᓂᒃ ᓂᐅᕕᕈᓐᓇᕐᓗᓂ. ᐃᖃᓗᖕᓂ ᖃᔅᓯᑦ ᐃᒡᓗᑦ ᐊᑐᖅᑐᐊᖅᑕᐅᔪᑦ 
ᓇᖕᒥᓂᖅᑖᕆᔭᐅᕙᓪᓕᐊᔪᓐᓇᖅᐹᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᑐᖅᑐᐊᖅᑕᐃᑦ, ᐃᓛᒃ, ᐊᑐᖅᑐᐊᖅᑕᐃᑦ 
ᓂᐅᕕᖅᑕᐅᔪᒪᓂᖏᑦ ᐊᐅᔭᖅ ᐱᒋᐊᕈᒪᔭᕗᑦ. ᐃᖃᓗᐃᑦ ᐱᓪᓗᒍ, ᓱᓕ ᐅᐸᓗᖓᐃᕌᓂᒃᓯᒪᙱᑦᑐᒍᑦ. ᑕᐃᒃᑯᐊ 
ᓂᐅᕕᕈᒪᔪᑦ ᑐᑭᓯᒍᑎᒃᑯᑦ ᐱᖓᓱᓂᒃ ᑎᓴᒪᓂᒡᓗ ᐃᒡᓗᕈᓯᓕᓐᓂᒃ ᑕᑯᓐᓇᖅᑐᒍᑦ. ᓂᐅᕕᖅᑕᐅᔪᒪᒃᐸᑕ ᑕᐃᒃᑯᐊ 
ᐃᒡᓗᑦ ᓲᕐᓗᒃ ᐱᖓᓱᓂᑦ ᐃᒡᓗᕈᓯᓖᑦ ᐃᒻᒥᒃᑰᕐᓗᓂ ᑕᐃᒪ ᐱᓕᕆᖃᑎᒋᓇᔭᖅᑕᕗᑦ ᑕᕝᕙᙵᑦ ᐃᒡᓗᒥᒃ 
ᓂᐅᕕᕈᒪᙱᑉᐸᔾᔪᒃ ᐃᓛᒃ ᐱᔭᕐᓂᖅᑐᕈᓘᒃ ᐱᓕᕆᐊᕆᓗᒍᑦᑕᐅᖅ ᑭᓯᐊᓂᐅᖕᒪᑦ. 

ᒫᓐᓇ ᓇᓕᐊᒃ ᖃᔅᓯᓪᓘᓐᓃᑦ ᐃᒡᓗᑦ ᓂᐅᕕᖅᑕᐅᕙᓪᓕᐊᔪᓐᓇᕐᒪᖔᑦ ᑕᕝᕗᖓ ᓱᓕ ᑎᑭᐅᑎᓚᐅᙱᑦᑐᒍᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᒥᓂᔅᑖ. ᐊᓕᐊᓇᐃᖄᓐᓄᖔᖅ ᑐᓴᖅᑕᐃᓐᓄᒋᒐᒃᑯ 
ᑕᒪᓐᓇ. ᐊᑐᐃᓐᓇᕈᓛᖅᑐᒡᒎᖅ ᑖᒃᑯᓂᖓ ᐊᐅᔭᖅ ᐊᑐᐃᓐᓇᕈᓛᕐᒪᑦ. ᐊᐱᖅᑯᑎᒋᔪᒪᓕᕐᒥᔭᕋ ᑖᓐᓇ, ᐃᒡᓗᓕᕆᔨᒃᑯᑦ 
ᐃᒡᓗᖁᑎᖏᑦ ᐱᔾᔪᑎᒋᓪᓗᒍ. ᐊᕐᕌᒍᑦ ᐊᒥᓲᙱᑦᑐᑦ ᐊᓂᒍᖅᑐᑦ ᐃᒻᒪᖄ 500-ᖏᖕᓃᖅᑰᓕᓚᐅᕐᒪᑕ 
ᐅᓄᕐᓂᕆᔭᖏᑦ. ᐊᒻᒪ ᐊᕐᕌᓂ ᓴᖅᑭᖅᑲᒃᑯ ᑖᓐᓇ ᐱᔾᔪᑎᐅᔪᖅ ᐃᖃᓗᒻᒥᐅᑦ ᑖᒃᑯᐊ ᐅᑕᖅᑭᔅᓲᔭᓚᐅᕐᒪᑕ 200-
ᖏᖕᓃᓕᖅᖢᑎᑦ ᐃᒡᓗᒃᓴᒥᖕᓂᒃ ᐅᑕᖅᑭᔪᑦ. 
 
ᒥᓂᔅᑕ ᐊᐱᕆᔪᒪᓪᓗᒍ ᖃᓄᐃᓕᖓᓕᕐᒪᖔᖅ ᐃᖃᓗᓐᓃᓛᒃ ᐅᑕᖅᑭᔪᑦ ᐃᒡᓗᒃᓴᒥᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᑕᖅᑭᔪᑦ ᑕᐃᒃᑯᐊ ᐃᖃᓗᒻᒥᐅᓄᑦ 
353−ᖏᖕᓃᑦᑐᑦ ᐃᒡᓗᒃᓴᒥᖕᓂᒃ ᐅᑕᖅᑭᔪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᒥᓂᔅᑕ. ᐊᐱᖅᑯᑎᒋᔪᒪᓕᕐᒥᔭᕋ 
ᐃᒡᓗᓕᕆᔨᕐᔪᐊᒃᑯᓐᓄᑦ ᐃᖃᓗᖕᓂ ᐃᒡᓗᖁᑎᒋᔭᐅᔪᑦ ᐱᔾᔪᑎᒋᓪᓗᒋᑦ. ᖃᔅᓯᑦ ᐃᒡᓗᐃᑦ ᓇᓗᓇᐃᖅᑕᐅᓯᒪᓕᖅᐸᑦ 
ᓱᕋᑦᑎᔭᐅᔭᕆᐊᖃᕐᓂᖏᑦ? ᐃᓛᒃ ᓱᕋᑦᑎᔭᐅᔭᕆᐊᖃᖅᑐᑦ. ᖃᔅᓰᓪᓗ ᓱᕋᑦᑎᔭᐅᓯᒪᓕᕇᖅᐸᑦ ᓄᓇᐃᑦ ᐃᒡᓗᒥ 
ᐃᓂᒃᓴᖏᑦ ᐃᒡᓗᓕᐅᕐᕕᐅᙱᑦᑐᑦ ᖃᔅᓯᐅᕙᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒫᓐᓇ ᐃᒃᓯᕙᐅᑖᖅ, ᑖᒃᑯᐊ ᐃᒡᓗᓕᕆᔨᒃᑯᑦ 
ᒫᓐᓇ ᕿᒥᕐᕈᓇᒃᑐᑦ ᑖᔅᓱᒥᖓ ᐅᐱᕐᖔᙳᖅᐸᑦ ᖃᐅᔨᒋᐊᕐᓂᐊᖅᑐᒍᑦ ᓇᓕᐊᒃ ᐃᒡᓗᐃᑦ ᓱᕋᑦᑎᔭᐅᔭᕆᐊᖃᕐᒪᖔᑕ. 
ᐃᖃᓗᖕᓂ ᓄᓇᓕᐸᐅᔭᖓᓂ ᑐᓴᒐᒃᓴᐃᑦ ᐱᑐᐊᕈᒃᑭᑦ ᑐᓂᑦᑎᐊᓛᕐᒥᔭᕗᑦ ᑖᔅᓱᒧᖓ ᐃᖃᓗᖕᓄᑦ ᒪᓕᒐᓕᐅᖅᑎᓄᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᐊᑎᖁᑎᓐᓄᐊᓚᐅᙱᓐᓇᒪ. ᐃᓱᒪᒃᓱᕈᓐᓇᕐᓂᕋ ᒪᓕᒡᓗᒍ 20 ᒥᓂᔅᓯ 
ᕿᑲᑲᐃᓐᓇᕐᓂᐊᖅᐳᒍᑦ. ᐃᖅᓱᑦᑏ.  
 
>>ᓄᖅᑲᑲᐃᓐᓇᖅᑐᑦ 15:.34 ᐱᒋᐊᒃᑲᓕᖅᑐᑎᑦ 16:01 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᓐᓄᓴᑦᑯᑦ, ᑲᑎᒪᒋᐊᓚᐅᕐᒥᑕ. ᑲᑎᒪᑐᐃᓐᓇᖅᑎᓪᓗᑕ ᑕᕝᕙᓃᒃᑲᑦᑕ ᐱᓕᕆᐊᖃᖅᑐᒍᑦ 
ᓄᓇᕘᒥ ᐃᓪᓗᓕᕆᔨᒃᑯᑦ ᐃᓪᓗᖁᑎᒋᔭᖏᓐᓄᑦ ᐊᐅᓚᑦᑎᔾᔪᑎᒃᓴᖅ, M-IV-6-ᒦᑦᑐᒍᑦ ᐃᒡᓗᐃᑦ ᐊᑭᑐᓗᐊᙱᑦᑐᑦ 
ᐊᑐᖅᑐᐊᖅᑕᐅᔪᓐᓇᕐᓂᖏᑦ. ᒥᔅ ᕿᓕᖅᑎ. 
 
ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐆᒥᖓ ᐊᐱᖅᑯᑎᖃᕈᒪᔪᖓ. (ᑐᓵᔨᑎᒎᓕᖅᑐᖅ) ᓄᓇᕗᒻᒥ 2025-2026-ᒥ 
ᐱᓕᕆᐊᔅᓴᓄᑦ ᐸᕐᓇᐅᑎᖓ ᐅᖃᖅᓯᒪᒻᒪᑕ, ᐃᓚᖏᑦ ᓯᕗᓪᓕᐅᑎᔭᐅᓯᒪᔪᑦ 2025-2026-ᒥ ᑮᓇᐅᔭᓕᕆᓂᖅ 
ᐊᕐᕌᒍᖓᓂ. ᑖᒃᑯᓂᖓ ᓄᑖᓂᒃ ᖃᕋᓴᐅᔭᕐᓄᑦ ᐊᐅᓚᑦᑎᔾᔪᑎᐅᓂᐊᖅᑐᓂᒃ ᐊᑭᓕᖅᓱᐃᕙᑦᑐᓄᑦ ᐊᒻᒪ ᑕᒪᒃᑯᐊ 
ᐱᑐᖃᐃᑦ ᑭᖑᕝᕕᖅᑕᐅᖁᓪᓗᒋᑦ ᑖᒃᑯᐊ ᐱᑐᖃᙳᖅᐸᓪᓕᐊᔪᑦ ᐊᑑᑎᖃᑦᑎᐊᓗᐊ, ᐊᓯᔾᔨᑲᑕᒍᓐᓇᖏᑦᑐᑦ.  

ᐊᐱᖅᑯᑎ, ᖃᓄᕐᓕ ᑖᓐᓇ ᓄᑖᖅ ᐃᑲᔪᕐᓂᖃᕐᓂᐊᖅᐸ ᓄᓇᓕᓐᓂ ᐃᒡᓗᓕᕆᔨᒃᑯᓐᓂᒃ ᐊᒻᒪ ᐃᒡᓗᓕᕆᔨᒃᑯᓐᓄᑦ 
ᐊᑐᖅᑐᐊᖅᑎᐅᔪᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐃᑲᔪᕐᓂᖃᓪᓚᕆᓐᓂᐊᖅᑐᑦ ᑖᒃᑯᓂᖓ 
ᑲᒪᔾᔪᑎᒃᓴᑦᑎᐊᕙᐅᓂᖅᓴᐅᒻᒪᑦ, ᑲᒪᑦᑎᐊᖃᑦᑕᕐᓂᐊᖅᑐᑦ −ᓂᖅᓴᐅᓂᐊᓕᖅᑐᑦ ᑕᒪᒃᑯᓂᖓ ᖃᕋᓴᐅᔭᖅ ᑕᐃᓐᓇ 
ᐊᑐᖅᑕᐅᓕᖅᑎᓪᓗᒍ ᐊᖑᒻᒪᑎᓂᖅᓴᐅᓗᑎᒡᓗ ᓱᕋᒃᓯᒪᔪᓂᒃ ᓴᓇᔭᕆᐊᖃᖅᑐᓂᒃ. ᐃᒃᓯᕙᐅᑖᖅ, ᐱᑐᖃᕐᓂᒃ 
ᐱᐅᓂᖅᓴᐅᓂᐊᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅ ᕿᓕᖅᑎ. 
 
ᕿᓕᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᓴᖅᑐᖓ ᑭᐅᑎᓪᓗᑎᑦ ᐱᐅᓂᖅᓴᐅᓂᐊᕐᓂᕋᕋᕕᐅᒃ ᐅᖃᖅᐲᑦ 
ᐱᔭᕐᓂᕐᓂᖅᓴᐅᓂᐊᖅᐹ ᐃᖅᑲᓇᐃᔭᖅᑎᓄᑦ ᐅᕝᕙᓘᓐᓃᑦ ᐊᑯᓂᐅᓂᖅᓴᖅ ᐊᑐᖅᑕᐅᔭᕆᐊᖃᕐᓂᐊᖅᐹᑦ 
ᐊᑑᑎᖃᖅᐸᓗ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᔾᔨᑦᑎᐊᖓᓂᒃ ᑖᒃᑯᓂᖓ ᖃᕋᓴᐅᔭᐃᑦ 
ᑕᒪᒃᑯᐊ ᓄᓇᓕᓐᓂ ᐃᒡᓗᓕᕆᔨᒃᑯᑦ ᓱᖏᐅᑎᒍᑎᒃ ᖃᕋᓴᐅᔭᕐᒥᒃ ᖃᕋᓴᐅᔭᕐᒧᑦ ᐃᓕᐅᖅᑲᐃᖃᑦᑕᕐᓂᕐᒥᒃ 
ᐱᔭᕐᓂᕐᓂᖅᓴᓪᓚᕆᐅᓂᐊᖅᑐᖅ ᑕᒪᒃᑯᓂᖓ ᐊᑭᓕᖅᓱᕆᐊᓕᓐᓂᒃ ᐊᑭᓕᖅᑕᐅᔭᕆᐊᖃᖅᑐᓂᓪᓗ ᑕᐃᒪᓐᓇ 
ᐊᖑᒻᒪᑎᓂᖅᓴᐅᔪᖅ ᑖᓐᓇ ᐱᐅᓂᖅᓴᓪᓚᕆᐅᓂᐊᖅᑐᖅ ᐃᓘᓐᓇᖓᑎᒍᑦ ᖃᕆᓴᐅᔭᖁᑎᒋᔭᕗᑦ ᐊᐅᓚᓂᕆᔭᖓᑕ 
ᐃᓗᐊᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅ ᕿᓕᖅᑎ. 
 
ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙᙵᑦ ᐊᓯᐊᓄᑦ ᓂᓪᓕᕈᒪᓪᓗᖓ ᐱᔾᔪᑎᖃᖅᑐᑦ ᒪᑯᐊ ᐃᓐᓇᐃᑦ 60-ᓂᒃ 
ᐅᖓᑖᓂ ᐊᕐᕌᒍᓖᑦ ᐊᑲᐅᙱᓕᐅᕈᑎᑖᖅᐸᓪᓕᐊᓪᓚᕆᔅᓯᒪᒻᒪᑕ ᐱᐅᓯᕚᓪᓕᖅᑐᖃᖅᓯᒪᙱᒻᒪᑦ ᐃᓚᖏᓐᓄᑦ 
ᓲᖃᐃᒻᒪ ᐊᑕᖐᔪᓐᓇᖃᑦᑕᖏᑦᑐᐃᑦ ᑕᒪᒃᑯᐊ ᐋᖅᑭᑦᑑᒐᓗᐊᑦ ᑭᓱᑦ ᓈᒻᒪᑦᑐᐃᓐᓇᐅᓕᕐᓗᑎᐅᒍᓐᓇᖃᑦᑕᓇᙱᐸᒻᒪᑦ 
ᑭᓯᐊᓂ ᓂᓪᓕᕈᑎᒋᔪᒪᓪᓗᒍ ᐊᑦᑕᓇᖅᑐᒨᖅᑎᑦᑎᓂᖅᑕᖃᕈᓐᓇ ᐃᓛᒃ ᒍᓐᓇᓕᕐᖓᑦ ᑕᐃᒪᐃᓕᖅᑐᓂᓗ, ᒫᓐᓇ 
ᐊᑐᖅᑐᐊᖅᑎᐅᔪᐃᑦ ᑕᐃᒃᑯᐊ 60 ᐅᖓᑖᓄᑦ ᐃᓪᓗᒨᖅᑲᐃᒍᓐᓃᖃᑦᑕᕐᓂᖏᑦ ᐊᑦᑐᐃᕐᔪᐊᖅᓯᒪᔪᐊᓘᒻᒪᑦ 
ᐊᒥᓲᓂᖅᓴᐃᑐᐃᓐᓇᕆᐊᖃᖅᑐᑎᒃ ᐅᕝᕙᓗ ᐊᑦᑎᓂᖅᓴᐅᑐᐃᓐᓇᕆᐊᓕᒃ ᑭᓯᐊᓂ ᖃᓄᖅᑑᕈᑕᐅᒋᐊᖃᓪᓚᕆᓐᓂᖓ 
ᑖᓐᓇ ᐅᔾᔨᓇᕐᒪᑦ ᑕᒪᒃᑯᐊ ᐱᔾᔪᑎᒋᓪᓗᒋᑦ ᐊᖏᕐᕋᒥ ᐊᓂᑕᐅᖃᑦᑕᓕᕐᓂᖏᑦ ᐊᓂᑕᐅᖃᑦᑕᓕᖅᑐᓂᒃ ᐱᑕᖃᓕᕐᒫᑦ 
ᕿᑐᕐᖓᖏᓐᓄᑦ, ᐃᓪᓗᒨᖅᑲᐃᓂᑯᖏᓐᓄᑦ.  
 
ᐊᐱᖅᑯᑎᒋᔪᒪᔭᕋ, ᑖᓐᓇ ᐃᓪᓗᒨᖅᑲᐃᖃᑦᑕᕐᓂᖅ ᐊᑎᓕᐅᖅᓯᒪᙱᓪᓗᓂ ᐊᑐᖅᑐᐊᕐᓂᖅ ᐊᖏᖃᑎᒌᒍᑎᒥᒃ 
ᐊᑭᓕᖅᓱᐃᑎᑕᐅᒍᓐᓇᖅᑑᖅ ᖃᓄᐃᙱᑦᑐᖅ ᐊᖏᖃᑎᒌᒍᑎᒃᑯᑦ ᐊᑎᓕᐅᖅᑎᑕᐅᖃᑦᑕᖏᑉᐸᑦ ᐅᕝᕙᓗ 
ᐊᑎᓕᐅᖅᑎᑕᐅᖃᑦᑕᖅᐸᑦ? ᐃᒫᖔᖃᐃ ᐅᖃᑦᑎᐊᖔᕈᒃᑯ, ᐊᐱᖅᑯᑎᒋᕙᕋ. ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᑐᑭᓯᓐᓂᕈᒃᑯ ᐊᐱᖅᑯᑎᒋᔭᐃᑦ, ᐄ’, ᐊᕐᕌᒍᑕᒫᑦ ᐊᑎᓕᐅᕆᐊ 
ᑕᑕᑎᕆᔭᕆᐊᖃᓲᖑᒻᒪᑕ ᑭᑐᑦ ᑕᕝᕙᓂ ᐃᒡᓗᒦᑉᐸᑦ ᖃᓄᕐᓗ ᐃᖅᑲᓇᐃᔭᖅᐸ ᖃᓄᖅ ᑮᓇᐅᔭᓕᐅᖅᑎᒋᕙ. 
ᑕᐃᒃᑯᓂᖓ ᒪᓕᒃᖢᑎᒃ ᐃᒡᓗᒦᑦᑐᖃᖅᐸᑦ ᓴᓇᔪᒥᒃ ᑕᐃᒃᑯᐊ ᐊᑭᓕᖅᑐᕆᐊᖃᖅᑕᖏᑦ ᑕᕝᕗᖓ 
ᓈᓴᖅᑕᐅᖃᑕᐅᓇᔭᖅᑐᑦ ᐃᓄᑐᖃᐅᓪᓕ ᑮᓇᐅᔭᓕᐊᑦ ᐃᓛᒃ ᐊᑭᓖᔭᕆᐊᖃᙱᓐᓂᖅᐸᓪᓕ ᐃᓄᑐᖃᖅ 
ᐊᑭᓕᖅᑐᐃᔭᕆᐊᖃᕋᔭᙱᑦᑐᖅ ᑭᓯᐊᓂ ᐃᒡᓗᒦᖃᑕᐅᔪᑦ ᑮᓇᐅᔭᓕᐅᖅᐸᑕ ᓈᓴᖅᑕᐅᖃᑕᐅᖃᑦᑕᖅᑐᑦ ᐃᒡᓘᑉ 
ᐊᑭᒃᓴᖓᓄᑦ, ᑐᑭᓯᓇᕐᓂᖅᐸᑦ. ᐃᒃᓯᕙᐅᑖᖅ. ᐄ’, ᑐᑭᓯᑦᑎᑦᓯᐊᕐᓂᕈᒃᑯ ᐃᒃᓯᕙᐅᑖᖅ, ᖁᔭᓐᓇᒦᒃ. 

ᐃᒃᓯᕙᐅᑕᖅ: ᒪ’ᓇ. ᒥᔅ ᕿᓕᖅᑎ. 
 
ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐄ’, ᓱᖅᑯᐃᑦᑎᐊᖅᑕᕋ ᑖᓐᓇ ᐊᔪᕐᓇᑲᓴᖃᑦᑕᕐᒪᑦ 
ᐃᓐᓇᑐᖃᖅ ᓇᓗᓈᕿᓕᖃᑦᑕᕐᒪᑦ ᐃᓐᓇᑐᖃᖅ ᐊᓂᑕᐅᓕᖅᑎᓪᓗᒋᑦ, ᐊᓂᑕᐅᖃᑦᑕᓕᕐᒪᑕ ᑕᐃᒪᓐᓇᐃᓕᐅᕐᒪᑦ ᓱᓕ 
ᐅᓪᓗᒥ ᐊᓂᑕᐅᓪᓗᑎᒃ ᐊᖏᕐᕋᖓᓂᒃ ᐊᓂᑕᐅᑲᐃᓐᓇᖃᑦᑕᖅᑐᑦ ᐊᖏᕐᕋᖓᓂᒃ ᐃᓱᒫᓘᓐᓇᖅᑐᖃᖅᑰᖅᑎᓪᓗᒍ.  
 
ᐊᐱᖅᑯᑎᒋᓕᕐᒥᔭᕋ ᐅᓇ, ᐊᖏᖃᑎᒌᒍᑏᑦ ᐃᒡᓗᖃᖅᑑᑉ ᐊᑖᒍᑦ ᐅᖃᖅᐲᑦ ᐃᒡᓗᖃᕐᓂᕐᒧᑦ ᐊᖏᕈᑏᑦ ᒫᓐᓇ 
ᐊᐅᓚᑦᑎᔾᔪᑎ ᐋᖅᑭᒋᐊᖅᑕᐅᓯᒪᓕᕐᒫᑦ ᐊᖏᕐᕋᖃᖅᑐᓕᒫᑦ ᐃᒡᓗᒥ 18 ᐅᖓᑖᓂ ᐅᑭᐅᖃᖅᑐᑦ 
ᐊᑎᓕᐅᖃᑕᐅᖃᑦᑕᕆᐊᖃᖅᐹᑦ ᐃᒡᓗᒥᒃ ᐃᒡᓗᖃᕐᓂᕐᒧᑦ ᐊᖏᖃᑎᒌᒍᑎᓂᒃ? ᑖᓐᓇᑑᙱᑦᑐᖅ ᐊᖏᔪᖅᑳᖏᑦ 
ᐊᑖᑕᒋᐅᔭᔪᖅ ᐊᓈᓇᒋᐅᔭᔪᕐᓘᓐᓃᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᐃᒃᓯᕙᐅᑖᖅ, ᐅᖃᖅᑲᐅᖏᑦᑐᖓᖑᒐᓗᐊᖅ ᐃᒃᐱᕈᓱᒃᑐᖓ 
ᐊᖏᖃᑎᒌᒍᑏᑦ ᑕᐃᒃᑯᐊ ᐃᒡᓗᖃᕐᓂᕐᒧᑦ ᐊᖏᖃᑎᒌᒍᑏᑦ ᓇᓗᓇᐃᖅᓯᔭᕆᐊᖃᖅᑐᖅ ᐊᖏᕐᕋᕆᔭᐅᔫᑉ ᐃᓗᐊᓂ 
ᑮᓇᐅᔭᓕᐅᖅᑐᑦ ᖃᑦᓯᓕᐅᕐᒪᑕᓘᓐᓃᑦ ᖃᑦᓯᑦᑖᓚᓕᐅᕐᒪᑕᓘᓐᓃᑦ ᓇᓗᓇᐃᖅᓯᔭᕆᐊᓕᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅ ᕿᓕᖅᑎ. 
 
ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᒪᒥᐊᓇᐅᒐᓗᐊᖅ ᐅᖃᖅᑕᕐᓂᒃ ᐅᖃᖅᑕᓐᓂᒃ 
ᑕᐃᒪᐃᓐᓇᓱᙱᒃᑲᓗᐊᖅᐳᖓ.  
 
(ᑐᓵᔨᑎᒎᕈᓐᓃᖅᑐᖅ) ᒪᒥᐊᒍᑎᒋᕙᕋ, ᑭᓯᐊᓂ ᑖᓐᓇ ᑐᑭᓯᔪᖓ ᐊᑎᓕᐅᖅᑐᐃᓐᓇᐅᖃᑦᑕᓕᕐᓂᖏᓐᓂ, 
ᔪᔅᓴᐅᓂᖏᓐᓂᒃ ᐊᑐᖅᑐᐊᓂᕐᒧᑦ ᐊᖏᖃᑎᒌᒍᑎᒥᒃ ᑕᐃᒪᐃᓕᖓᑉᐸᑦ ᑖᓐᓇ ᐊᑲᐅᙱᓕᐅᕈᑎᓗᐊᕌᓗᒻᒥᒃ 
ᐅᐊᑲᓪᓚᓗᐊᒥᒃ ᐱᑕᖃᖅᑰᔨᓕᕐᓂᖓ ᐃᓱᒫᓗᔅᓵᕈᑎᒋᔪᒪᑐᐃᓐᓇᖅᑐᒍ ᐃᓕᓐᓄᑦ ᑐᓂᔪᒪᓪᓗᒍ 
ᕿᒥᕐᕈᔭᐅᒃᑲᓐᓂᕈᓐᓇᕐᒪᖔᖅ ᑕᒪᓐᓇ. ᒪᑯᐊ ᐃᓪᓗᑖᕈᒪᔪᐃᑦ ᐃᓂᓪᓕᐅᑎᓪᓗᒋᑦ. ᐊᓈᓇᒋᔭᐅᔪᖅ ᐅᕝᕙᓗ 
ᓇᔪᖅᑕᐅᔪᖅ ᐃᑦᑐᕆᔭᐅᔪᖅ, ᐊᓈᓇᑦᑎᐊᕆᔭᐅᔪᖅ ᐃᓂᔅᓴᐃᓪᓕᐅᓕᖃᑦᑕᓕᕐᓂᖏᑦ 
ᐱᑕᖃᖃᑦᑕᖅᐸᓪᓕᐊᑐᐃᓐᓇᓕᕐᓂᖓ ᖃᐅᔨᒃᑲᐃᔪᖓ ᑖᓐᓇ ᑐᓴᕐᓇᐸᓪᓕᐊᑐᐃᓐᓇᖅᓯᒪᓂᖓᓄᑦ ᐃᓕᓐᓄᑦ 
ᑐᓂᔪᒪᓪᓗᒍ. ᖃᓄᖅ ᓇᐅᒃᑯᑦ ᐋᖅᑭᒋᐊᕈᑎᔅᓴᖅᑕᖃᕐᒪᖔᖅ ᐱᒋᐊᕈᑎᔅᓴᒥᒃ ᐃᑲᔪᖅᑕᐅᔭᕆᐊᖃᕐᓂᖏᑦ 
ᐱᔾᔪᑎᒋᓪᓗᒋᑦ ᑕᒪᒃᑯᐊ ᐊᖏᔪᖅᑳᕆᔭᐅᔪᑦ ᐃᓚᖏᑦ ᐃᓕᕋᓱᓪᓚᕆᖃᑦᑕᕐᓂᑯᖏᓐᓄᑦ ᑕᐃᒪᐃᑦᑑᖃᑦᑕᖅᑐᑦ.  
 
(ᑐᓵᔨᑎᒎᓕᖅᑐᖅ) ᐃᓚᖏᑦ ᓴᙱᓂᖅᓴᐅᔪᑦ, ᓴᙲᓐᓂᖅᓴᐅᓪᓗᑎᒃ (ᑐᓵᔨᑎᒎᕈᓐᓃᖅᑐᖅ) ᐅᖃᐅᓯᕆᑐᐃᓐᓇᖅᑕᕋ 
ᑖᓐᓇ ᐊᐱᖅᑯᑎᒋᓇᒍ ᑐᓂᔪᒪᒐᒃᑯ. ᐃᓱᒫᓗᓇᖅᑐᖅᑕᖃᓪᓚᕆᖃᑦᑕᓕᕐᒪᑦ. ᑕᕝᕗᖓ ᓄᖅᑲᖅᑐᖓ, ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒫᓐᓇᐅᔪᖅ (ᑐᓵᔨᑎᒎᓕᖅᑐᖅ) ᐃᒡᓗᐃᑦ ᐊᑭᑐᓗᐊᙱᑦᑐᑦ, ᐊᑐᖅᑕᐅᖅᑕᐅᕙᑦᑐᓪᓗ. 
(ᑐᓵᔨᑎᒎᕈᓐᓃᖅᑐᖅ) ᐊᑎᖁᑎᒃᑲ ᓄᖑᒻᒪᑕ. ᒥᔅᑕ ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᓖᒃ. ᑕᐃᓐᓇ ᐊᐱᖅᑯᑎᒋᖅᑲᐅᔭᕋ ᑕᕝᕗᖓ ᐊᖏᖅᑲᐅᒐᕕᑦ ᑕᐃᒪᑭᐊᖅ 
ᓇᐃᓴᐅᑎᑕᖃᖅᐹᑦ ᖃᔅᓯᑦ ᑕᒪᒃᑯᐊ ᐃᒡᓗᓂᒃ ᐊᑐᖅᑐᐊᖃᑦᑕᖅᑐᐃᑦ ᐊᑮᑦᑐᖃᓗᐊᕐᓂᖏᑦ ᐱᔾᔪᑎᒋᓪᓗᒋᑦ 
ᓇᐃᓴᐅᑎᑕᖃᖅᐸᑦ ᐃᒡᓗᓕᖕᒥᐅᓪᓗ ᓴᓂᕋᔭᒻᒥᐅᑦ ᑕᐃᒃᑯᐊ ᐃᒻᒥᓂᒃ, ᓴᓇᒋᐊᖃᑦᑕᖅᓯᒪᔪᐃᑦ ᑖᓐᓇ ᐅᖃᕈᑎᒋᔭᕋ 
ᐅᖃᖅᑲᐅᒐᕕᑦ ᐃᓄᑦᑎᒍᑦᑕᐅᖅ ᐱᔪᓐᓇᕆᐊᕌᖓᑦᑕ ᐊᔪᙱᓐᓇᑦᑕ. ᓇᐃᓴᐅᑎᖃᖅᐱᓰ ᖃᑦᓯᑦ 
ᐊᖏᖅᑕᐅᓯᒪᒻᒪᖔᖅ ᖃᑦᓯᓪᓗ ᐊᖏᖅᑕᐅᓯᒪᙱᒃᑲᓗᐊᕐᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑕᓖᒃ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᓱᓇᒧᑦ ᐊᖏᖅᑕᐅᓯᒪᒻᒪᖔᑖ ᐅᖃᕈᓐᓇᖅᐱᑦ? ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᖃᐃᕐᓂᖅ ᐊᐱᖅᓱᒃᑲᓐᓂᒃᓯᐊᕆᐊᕈᒃ. ᒥᔅᑕ ᖃᐃᕐᓂᖅ. 
 
ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᕈᓐᓃᖅᑐᖅ) ᑕᐃᒪ ᑕᐃᑲᓃᑦᑎᓪᓗᑕ 
ᐊᑮᑦᑐᖃᓗᐊᕐᓂᖅ ᑕᐃᓐᓇ ᐅᖃᐅᓯᕆᖅᑲᐅᔭᕋ ᐊᖏᕈᑎ ᐊᖏᕈᑎᖃᖃᑦᑕᕐᓂᐊᕐᓂᕋᖅᑲᐅᒐᕕᐅᒃ. 
ᑐᑭᓯᓂᕐᓗᒃᓯᒪᖅᑲᐅᒐᒃᑯ ᑕᐃᓐᓇ ᐊᐱᖅᓲᑎᒋᖅᑲᐅᔭᕋ. ᐄ’, ᐃᒡᓗᓕᕆᔨᒃᑯᒡᒎᖅ ᐊᖏᖃᑎᖃᕈᓐᓇᖅᑐᐃᑦ 
ᐊᑐᖅᑐᐊᖅᑎᓂᒃ ᑕᐃᒪᓐᓇ ᐋᖅᑭᒃᓯᒋᐊᕈᒪᒍᑎᒃ ᒥᖑᐊᖅᓯᓂᒃᑯᑦ ᐊᒥᐊᖅᓯᓂᒃᑯᑦ ᐋᖅᑭᒋᐊᖅᓯᓂᒃᑯᑦ. ᐊᖏᕈᑏᑦ 
ᖃᔅᓯᓂᒃ ᐱᑕᖃᕐᒪᖔᖅ ᐃᒡᓗᓕᒻᒪᑦ ᓴᓂᕋᔭᒻᒧᑦ ᑐᑭᓯᔾᔪᑎᒋᔪᒪᓵᖅᑕᕋ? ᖁᔭᓐᓇᒦᒃ, ᐃᒃᓯᕙᐅᑕᓖᒃ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᓐᓇ ᐊᐱᖅᑯᑎᒋᖅᑲᐅᔭᖓ ᐊᑮᑦᑐᖃᓗᐊᕈᓂ ᐃᓄᒃ 
ᒥᖑᐊᖅᓯᓗᓂᓘᓐᓃᑦ ᓱᓕᕆᓗᓂᓘᓐᓃᒃᑭᐊᖅ ᐊᑮᑦᑐᐃᔭᕈᑎᒋᔪᓐᓇᕐᒪᖔᒍ ᐊᐱᕆᖅᑲᐅᒐᕕᑦ ᐅᖃᖅᑲᐅᔪᖓ ᐄ’, 
ᑖᒃᑯᐊ ᐃᒡᓗᓕᕆᔨᒃᑯᑦ ᑲᑎᒪᔨᖏᑦ ᐃᓱᒪᓕᐅᕈᓐᓇᖅᑐᑦ ᖃᓄᖅ ᐊᑮᑦᑐᐃᔭᖅᑐᖃᕈᓐᓇᕐᒪᖔᑦ 
ᐊᑮᑦᑐᖃᓗᐊᖅᑐᖃᕐᓂᖅᐸᑦ ᓄᓇᓕᒻᒥ. ᑕᐃᑲᓂ ᓲᕐᓗ ᓴᓂᕋᔭᒻᒥ ᐊᑮᑦᑐᐃᑦ ᐃᒡᓗᓕᕆᔨᒃᑯᓐᓄᑦ ᐊᑮᑦᑐᐃᑦ 
$3.924-ᒥᓕᐊᓐᑖᓚᐅᒻᒪᑕ; ᐃᒡᓗᓕᒻᒥ $4,099,000-ᖑᓪᓗᑎᒃ. ᑖᒃᑯᐊ ᐊᑮᑦᑐᑲᓪᓚᐅᒻᒪᑕ. ᖃᐅᔨᔪᒪᖅᑰᖅᑕᐃᑦ 
ᑕᕝᕙ ᓈᓴᐅᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᓖᒃ. ᑖᒃᑯᐊ ᑐᓴᕈᒥᓇᙱᑦᑑᒐᓗᐊᑦ. ᑕᐃᒪᓕᑭᐊᖅ ᑕᐃᒪᓐᓇ 
ᐋᖅᑭᒋᐊᕈᒪᓯᑎᓪᓗᒋᑦ ᐊᖏᖅᑕᐅᑎᓪᓗᒋᑦ ᑖᓐᓇᖃᐃ ᑖᒃᑯᐊ ᑲᑎᒃᑲᒥᒃ $8-ᒥᓕᐊᓗᐊᐸᓘᒻᒪᑕ ᑖᒃᑯᐊ ᓄᓇᓖᒃ 
ᒪᕐᕉᒃ ᑲᑎᒃᖢᒋᑦ. ᑕᐃᒪᓐᓇ ᐊᖏᖃᑎᖃᓕᖅᑎᓪᓗᒋᑦ ᐊᖏᖅᓯᒪᔭᕆᐊᖃᕆᕙᑦ ᐃᒡᓗᓕᕆᔨᕐᔪᐊᒃᑯᑦ ᐅᕝᕙᓘᓐᓃᑦ 
ᑖᒃᑯᐊ ᐃᒡᓗᓕᕆᔨᒃᑯᑦ ᓄᓇᓕᓐᓂ ᐃᓪᓗᓕᕆᔨᒃᑯᑦ ᑖᒃᑯᑐᐊ ᐊᖏᖃᑎᒌᒍᓐᓇᖅᑑᑦ ᑖᓐᓇ ᐊᑮᑦᑐᖅ ᐱᔾᔪᑎᒋᓪᓗᒍ 
ᐊᒃᐸᕆᐊᖅᑕᐅᓗᑎᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᑮᓇᐅᔭᑦ ᐊᕙᓂᑲᓪᓚᒻᒪᕆᐊᓘᒻᒪᑕ ᐊᑮᑦᑐᑦ ᑕᐃᒪ 
ᐊᑮᑦᑐᖃᕐᓂᖅᐹᖑᓇᑎᒡᓗ.  
 
ᐃᒃᓯᕙᐅᑖᖅ, ᑖᒃᑯᐊ ᐃᒡᓗᓕᕆᔨᒃᑯᑦ ᓄᓇᓕᓐᓂ ᐃᓱᒪᓕᐅᕈᓘᔭᕈᓐᓇᕐᒪᑕ ᖃᓄᖅ ᐊᑮᑦᑐᐃᔭᕈᓐᓇᕐᒪᖔᖅ ᐃᓄᒃ 
ᐋᖅᑭᒃᓱᐃᖃᑕᐅᓗᑎᒡᓘᓐᓃᑦ ᓱᓕᕆᓗᑎᒃᑭᐊᖅ ᐃᒡᓗᓕᕆᔨᒃᑯᓐᓄᑦ ᓴᓇᓚᐅᐱᓪᓚᒃᑎᑕᐅᖃᑦᑕᕐᓗᑎᒡᓘᓐᓃᑦ 
ᑕᒪᒃᑯᐊ ᐃᒡᓗᓕᕆᔩᑦ ᓇᒻᒥᓂᖅ ᐃᓱᒪᓕᐅᕈᓐᓇᖅᑐᑦ ᖃᓄᖅ ᑕᒪᓐᓇ ᐊᑮᑦᑐᖅ ᓄᖑᓴᖅᑕᐅᔪᓐᓇᕐᒪᖔᖅ. ᑖᒃᑯᐊ 
ᐊᑮᑦᑐᑦ ᐃᒡᓗᓕᕆᔨᒃᑯᓐᓄᑦ ᓄᓇᓕᓐᓂ ᐅᑎᕐᕕᐅᓇᔭᕐᒪᑕ ᑖᒃᑯᓂᖓ ᐃᒡᓗᓕᕆᔨᕐᔪᐊᒃᑯᓐᓅᖏᑦᑐᖅ ᑮᓇᐅᔭᖅ 
ᑖᒃᑯᐊ ᓴᑐᕈᓐᓇᕈᓂᔾᔪᒃ ᐊᑮᑦᑐᖃᖅᑐᓄᑦ ᐃᒡᓗᓕᕆᔨᒃᑯᑦ ᐱᕚᓪᓕᕈᑎᒋᓇᔭᕐᒪᒋᑦ. ᐅᕙᒍᑦ ᐃᓪᓗᓕᕆᔨᕐᔪᐊᒃᑯᑦ 
ᐃᓚᐅᓇᔭᙱᑦᑐᑦ ᑕᕝᕘᓇ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᓖᒃ. ᖁᔭᓐᓇᒦᓪᓗ ᑖᒃᑯᐊ ᑭᒡᒐᖅᑐᖅᑕᒃᑲ ᑐᑭᓯᕚᓪᓕᖅᑐᒃᓴᐅᒋᕗᐃᑦ ᖃᓄᖅ 
ᑕᒪᓐᓇ ᐱᒻᒪᕆᐅᓂᖓ ᐃᒡᓗᑖᖅ ᑕᒪᒃᑯᐊ ᓄᑖᓂᒃ ᐃᒡᓗᑖᕋᓱᓕᖅᑎᓪᓗᒋᑦ ᑖᓐᓇ ᑕᑯᔭᐅᖃᑦᑕᖅᑐᒃᓴᐅᒻᒪᑦ ᐅᓇ 
ᐃᒪᓐᓇᑎᒋᒃ ᓄᓇᓕᒃ ᐊᑮᑦᑐᖃᐅᕐᒪᑦ ᑕᒪᓐᓇ ᐊᔭᐅᖅᑐᐃᒍᑎᒋᑐᐃᓐᓇᕈᒪᕙᕋ ᐃᒻᒪᖄᖃᐃ ᐃᑲᔫᑎᖃᕈᓐᓇᖅᐳᖅ 
ᑕᒪᐃᓐᓂᒃ ᓄᓇᓕᓐᓂᑦ ᐊᒻᒪ ᐃᒡᓗᓕᕆᔨᕐᔪᐊᒃᑯᓐᓂᒃ.  
 
ᐊᐱᖅᓲᑎᖃᕐᓂᐊᕋᓗᐊᖅᐳᖓ ᐊᒥᓱᓂᒃ, ᑕᕝᕗᖓᖃᐃ ᐃᓱᓕᑲᓚᐅᕐᓚᖓ. ᖁᔭᓐᓇᒦᒃ, ᐃᒃᓯᕙᐅᑕᓖᒃ. 

ᐃᒃᓯᕙᐅᑕᖅ: ᒪ’ᓇ. ᐊᑎᖁᑎᒃᑲ ᒪᓕᒡᓗᒋᑦ ᒥᔅᑕ ᒪᓕᑭ. 
 
ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᑭᑐᓗᐊᙱᑦᑐᓂᒃ ᐃᒡᓗᑖᕐᓂᕐᒧᑦ ᐱᓕᕆᐊᖅ, ᐃᓄᐃᑦ ᑭᒃᑯᑐᐃᓐᓇᐃᑦ 
ᐊᑐᖅᑐᐊᓲᖏᑦ ᐃᒡᓗᐃᑦ, ᐊᐱᕆᔪᒪᔪᖓ ᑖᒃᑯᐊ ᑕᕝᕙᓂ ᐃᓚᓕᐅᑎᓯᒪᒻᒪᖔᖅ ᐋᖅᑭᒋᐊᖅᑕᐅᓯᒪᒻᒪᖔᖅ 
ᐅᕝᕙᓘᕝᕙ ᐸᕐᓇᐅᑎᖃᕐᒪᖔᖅ ᐋᖅᑭᒋᐊᖅᓯᓂᕐᒥᒃ ᑖᒃᓱᒥᖓ ᐊᐱᕆᓚᐅᕐᓗᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. ᐄ’, ᑕᒪᒃᑯᐊ ᐃᒡᓗᐃᑦ ᐊᑭᔅᓴᖏᑦ ᐊᑭᑦᑐᕆᐊᕆᐊᖃᕐᓂᖏᑦ 
ᐋᖅᑭᒋᐊᕆᐊᖃᕐᓂᖏᓪᓗ ᐄ’ ᕿᒥᕐᕈᔭᐅᔪᑦ ᐃᒡᓗᓕᕆᔨᕐᔪᐊᒃᑯᓐᓄᑦ. ᐃᒃᓯᕙᐅᑖᖅ, ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᒪᓕᑭ. 
 
ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊᑭᐊ ᖃᑯᒍ ᓇᓗᓇᕈᓐᓃᕐᓂᐊᖅᐸᑦ ᐅᕝᕙᓘᕝᕙ ᑕᕝᕙᓂ ᑲᑎᒪᓂᕐᒥ 
ᓴᖅᑭᑕᐅᓂᐊᖅᐸ ᖃᓄᐃᑦᑑᓂᕆᓂᐊᖅᑕᖏᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐃᓂᓪᓚᒃᑕᐅᕌᓂᔾᔮᖏᒃᑐᒃᓴᐅᔪᑦ ᑖᓐᓇ ᒐᕙᒪᒃ 
ᐊᐅᓪᓛᖅᑎᓪᓗᒍ ᐃᒻᒪᖄ ᐅᑭᐊᒃᓵᖅ ᓄᑖᒥᒃ ᒐᕙᒪᖃᓕᖅᑎᓪᓗᒋᑦ ᓈᒻᒪᓈᕐᓂᐊᖅᑐᒃᓴᐅᔪᑦ. ᐃᒃᓯᕙᐅᑖᖅ, 
ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᒪᓕᑭ. 
 
ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕᖃᐃ ᓇᓗᓇᐃᖅᓯᐊᕐᔪᒍᓐᓇᖅᐸ ᖃᓄᐃᓕᖓᓂᕆᓂᐊᖅᑕᖏᑦ ᐃᒡᓗᐃᑦ 
ᐊᑭᓕᒃᓴᖅ ᐊᑭᓕᖅᑐᖅᑕᐅᓂᐊᖅᑐᑦ ᐃᒡᓗᓄᑦ ᐊᑐᖅᑐᐊᖅᑐᓄᑦ ᓇᓗᓇᐃᖅᓯᔪᓐᓇᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒫᓐᓇ ᓇᓗᓇᐃᖅᓯᔪᓐᓇᖏᑦᑐᖓ ᐃᓂᖅᓯᒪᙱᒻᒪᑕ ᓄᑖᑦ 
ᒐᕙᒪ ᐊᐅᓪᓛᓕᖅᐸᑦ ᑕᐃᒃᑯᐊ ᐃᓂᖅᓯᒪᑦᓯᐊᕐᓂᐊᖅᑐᒃᓴᐅᔪᑦ. ᐃᒃᓯᕙᐅᑖᖅ, ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᒪᓕᑭ. 
 
ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᓂᕈᐊᖅᑕᐅᓵᖅᓯᒪᑎᓪᓗᑕ ᐊᐱᖅᑯᑎᒋᓚᐅᖅᓯᒪᒻᒥᔭᕋ. ᐃᒃᑯᐊ 
ᓄᓇᕕᖕᒥᐅᑕᐃᑦ ᐃᒡᓗᒥ ᐊᑭᓕᖅᑐᐃᖃᑦᑕᖏᒻᒪᑕ ᐃᒡᓗᒧᑦ ᐊᑐᖅᑐᐊᖅᑐᐃᑦ ᑖᓐᓇᖃᐃ ᓄᓇᕗᒻᒥ ᕿᒥᕐᕈᔭᐅᓯᒪᕙ 
ᓄᓇᕗᒻᒥ ᐊᑐᓕᕈᓐᓇᕐᒪᖔᖅ ᐊᑐᖅᑐᐊᖅᑐᐃᑦ ᐊᑭᓕᖅᑐᐃᖏᓪᓗᑎᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᐅᖃᓯᖃᖅᐲᑦ ᐃᒡᓗᓕᕆᔨᒃᑯᑦ ᐃᒡᓗᖁᑎᖏᓐᓃᑦᑐᑦ 
ᐊᑭᓕᖅᑐᐃᔪᓐᓃᖅᑐᓗᒃᑖᑦᓯᐊᖑᓪᓗᑎᒃ ᐃᒡᓗᒥᓐᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᔅᑕ ᒪᓕᑭ. 
 
ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐊᑐᖅᑐᐊᑎᐅᔪᑦ ᐃᓪᓕᕆᔨᒃᑯᖏᓐᓂᒃ ᓄᓇᕕᒻᒥ ᐊᑭᓕᖅᑐᐃᖃᑦᑕᖏᒻᒪᑕ 
ᐃᒡᓗᖁᑎᖏᓐᓂᒃ ᐊᑐᖅᑐᐊᖅᑕᒥᒃ, ᑕᐃᒪᓐᓇ ᕿᒥᕐᕈᓯᒪᕙ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᒃᑲ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᐊᑎᖁᑎᖃᕈᓐᓃᕋᒪ. ᒥᔅ ᕿᓕᖅᑎᐅᓕᕐᒥᔪᖅ. 
 
ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᖃᕈᒪᓪᓗᖓ ᑕᕝᕙᓃᓛᒃ. (ᑐᓵᔨᑎᒎᓕᖅᑐᖅ) ᒥᓂᔅᑕ ᑕᐃᒪ 
ᒥᓂᔅᑕᐅᓪᓗᑎᑦ ᑭᓱᑦ ᓯᕗᓪᓕᐅᑎᑉᐱᒋᑦ ᑕᕝᕘᓇ ᐊᑭᑐᓗᐊᙱᑦᑐᒥᒃ ᐃᓪᓗᖃᖅᑎᑦᑎᓂᕐᒥ? ᑕᑯᓪᓗᒋᑦ 
ᑐᓂᕐᕈᑎᒃᓴᐃᑦ ᑮᓇᐅᔭᐃᑦ ᐃᑲᔫᑎᒃᓴᐃᓪᓗ $194,952,000. ᐊᐱᕆᕗᖓᓕ ᐊᐱᕆᒃᑲᓂᖅᑯᖓ, ᑭᓱᑦ 
ᓯᕗᓪᓕᐅᑎᓂᐊᖅᑭᓯᐅᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ. ᑕᒪᓐᓇᐃᓛᒃ ᐃᒡᓗᓕᕆᓂᐅᑉ ᒥᒃᓵᓄᑦ ᐊᒃᓱᕈᕐᓇᖅᑐᒻᒪᕆᐊᓘᖃᑦᑕᕐᒪᑦ 
ᐃᒡᓗᑖᖅᑐᑦᓯᓇᓱᒃᖢᓂ ᐃᓄᖕᓂᒃ ᑕᒪᐃᓐᓂᒃ.  ᑕᒪᒃᑯᐊ ᐱᓕᕆᐊᕆᔭᕗᑦ ᑐᐊᕕᕐᓇᕐᓂᖅᐹᖑᖃᑕᐅᔪᖅ 
ᐃᒡᓗᓕᐅᒃᑲᓐᓂᕐᓂᖅ ᐊᒥᓱᒃᑲᓐᓂᕐᓂᒃ ᓄᓇᕗᑦ ᐃᓗᐊᓂ. (ᑐᓵᔨᑎᒎᓕᖅᑐᖅ) ᑖᓐᓇ ᑕᕝᕙ ᓯᕗᓪᓕᐹᓪᓚᕆᐅᑎᑕᕗᑦ 
ᑖᓐᓇ, ᐃᓪᓗᓕᐅᖅᑎᑦᑎᒐᓱᓪᓗᑕ ᐊᒥᓲᓂᖅᐹᖑᔪᓐᓇᖅᑐᓂᒃ ᓴᓇᔭᐅᑎᒍᓐᓇᑕᑦᑎᓐᓂᒃ ᖃᓄᐃᑦᑐᓕᒫᓂᑦ, 
ᐊᔾᔨᒌᙱᑦᑐᕈᓘᔮᓗᓐᓂᒃ ᐃᓪᓗᓕᕆᔨᒃᑯᑎᒍᑦ ᓇᒻᒥᓂᕆᔭᐅᔪᓂ, ᐊᑭᑐᓗᐊᙱᑦᑐᓂ, ᖃᓄᓕᒫᒐᓱᒃ. ᖁᔭᓐᓇᒦᒃ, 
ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᑎᖅᑕᖃᕈᓐᓃᒥᒻᒪᑦ ᐃᓵᔅᓯᒪᔪᓂᒃ. ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᓐᓂᒦᑦᑐᒍᑦ, ᑖᓐᓇ 
ᑐᑭᓯᐅᒪᔾᔪᑎᑐᐃᓐᓇᖅ, ᐊᑭᑐᓗᐊᙱᑦᑐᒥᒃ ᐃᓪᓗᖃᖅᑎᑦᑎᓂᕐᒧᑦ.  ᐊᐅᓚᒍᑎᔅᓇᐃᑦ $194,952,000.  
ᓂᕈᐊᔾᔮᙱᑕᕋᓗᐊᓯ ᑖᒃᑯᐊ ᐊᖏᖅᑭᓯᐅᒃ?  ᐊᑭᑐᓗᐊᙱᑦᑐᒥᒃ ᐃᓪᓗᖃᖅᑎᑦᑎᓂᖅ ᐃᖅᑲᓇᐃᔭᖅᑏᑦ 
ᐃᓪᓗᖏᓐᓄᑦ, ᒥᔅᑕ ᕼᐃᒃᔅ. 
 
ᕼᐃᒃᔅ: ᖁᔭᓐᓇᒦᒃ, ᐃᔅᓯᕙᐅᑖᖅ.ᐃᖅᑲᓇᐃᔭᖅᑎᓄᑦ ᐃᓪᓗᓂᑦ ᕿᒥᕐᕈᓂᐅᔪᔪᐃᑦ ᐊᕐᕌᒍᑦ ᐱᖓᓲᓕᖅᑐᓃᓛᒃ 
ᐱᓕᕆᐊᖑᓚᐅᖅᓯᒪᒻᒪᑦ ᐃᓪᓗᓕᕆᔨᕐᔪᐊᒃᑯᓐᓄᑦ ᑲᒪᒋᔭᐅᔪᙱᑦᑑᒐᓗᐊᖅ ᐱᖃᑕᐅᔪᒻᒪᑕ.  ᐊᐱᕆᕕᖓᓕ ᐊᕐᕌᒍᑦ 
ᐱᖓᓱᑦ ᐊᓂᒍᓕᖅᑐᑦ ᐱᔭᕇᖅᓯᒪᓂᐊᓚᐅᖅᓯᒪᒻᒪᑦ. ᑐᓴᓚᐅᖅᓯᒪᙱᓐᓇᑦᑎᒍᑦ ᓱᓕ ᖃᖓ ᑕᐃᒪ ᐃᖅᑲᓇᐃᔭᖅᑏᑦ 
ᐃᓪᓗᖏᓂ ᕿᒥᕐᕈᓂᐅᔪᖅ ᐱᔭᕇᖅᑕᐅᓛᖅᑲ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᔅᓯᕙᐅᑖᖅ.ᐅᒡᒍᓇᖅᑑᒐᓗᐊᖅ ᑖᓐᓇ ᐱᓕᕆᐊᖑᒻᒪᑦ ᓱᓕ ᒫᓐᓇ. 
ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᕼᐃᒃᔅ. 
 
ᕼᐃᒃᔅ: ᖁᔭᓐᓇᒦᒃ, ᐃᔅᓯᕙᐅᑖᖅ.ᐊᐱᕆᕋᑖᖅᑐᖓ ᖃᖓ ᐱᔭᕇᖅᑕᐅᒐᔭᕐᒪᖔᑦ, ᖃᐅᔨᒪᓕᖅᑲ ᒥᓂᔅᑕ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᔅᓯᕙᐅᑖᖅ.ᒥᔅᑕ ᑕᕗᕈᒧᑦ ᑖᓐᓇ ᓇᓗᓇᐃᖅᑕᐅᖁᔭᕋ. ᖁᔭᓐᓇᒦᒃ, 
ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᑎᐊᕗᕈᓪ. 
 
ᑎᐊᕗᕈᓪ: ᖁᔭᓐᓇᒦᒃ, ᐃᔅᓯᕙᐅᑖᖅ. ᖁᔭᓐᓇᒦᓪᓗ ᒪᓕᒐᓕᐅᖅᑎ ᐊᐱᕆᒻᒪᑦ.  ᑖᓐᓇ ᐱᒋᐊᕋᑦᑎᒍᑦ 
ᐃᖅᑲᓇᐃᔭᖅᑏᑦ ᐃᓪᓗᖏᑦ ᕿᒥᕐᕈᒋᐊᓕᓚᐅᖅᓯᒪᒐᑦᑎᒍᑦ ᐃᓄᖃᙱᑦᑐᓪᓗ ᐊᒥᓱᑲᓪᓚᐅᔪᓪᓗᑎᒃ ᓄᓇᕗᒻᒥ 

ᐃᓪᓗᓕᕆᕐᔪᐊᒃᑯᓐᓄᑦ ᐱᓕᕆᐊᖑᔪᔪᑦ ᐃᖅᑲᓇᐃᔭᖅᑐᓕᕆᔨᒃᑯᓐᓄᓪᓗ ᖃᑦᑏᓐᓇᕈᕆᐊᖅᓯᒪᓕᖅᑑᒐᓗᐊᑦ 
ᐃᓐᓄᑦᑕᐅᓯᒪᙱᑦᑐᑦ 350−ᒻᒪᕆᐅᓚᐅᖅᓯᒪᒻᒪᑕ ᐊᕝᕙᕆᓕᖅᑕᖏᑦ. 
 
ᐊᒻᒪᑦᑕᐅᖅ, ᖃᓄᖅ ᐃᖅᑲᓇᐃᔭᖅᑎᓂᑦ ᐃᓪᓗᖃᖅᑎᑦᑎᓂᖅ ᐋᖅᑭᒋᐊᖅᑕᐅᒍᓐᓇᕐᒪᖔᑦ, 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᑖᓐᓇ ᐱᓕᕆᐊᖑᒻᒪᑦ ᐊᒻᒪᑦᑕᐅᖅ ᑕᖅᑭᕆᓛᖅᑕᑎᓐᓂᖃᐃ ᓇᓖᕌᕋᔅᓴᓂᒃ 
ᓴᖅᑭᖅᓯᒍᓐᓇᕆᐊᖃᑐᐃᓐᓇᓛᖅᑐᐃᑦ ᐃᑲᔪᖅᓰᒍᑎᐅᓂᐊᖅᑐᓂᒃ ᓄᓇᕗᑦ ᒐᕙᒪᖓᑕ ᐃᖅᑲᓇᐃᔭᖅᑎᖏᓐᓂᒃ 
ᓄᖅᑲᐸᓪᓕᐊᓕᖅᑐᓂᒃ ᐃᓐᓇᐅᓂᕐᒥᓄᑦ. 
 
ᓄᖅᑲᕈᒪᙱᑦᑐᖃᖃᑦᑕᓲᖑᒻᒪᑦ ᐃᓪᓗᖃᕈᓐᓃᓂᐊᖅᑐᐊᓘᓱᒋᓪᓗᑎᒃ. ᑖᓐᓇ ᕿᒥᕐᕈᔭᐅᓯᒪᒻᒪᑦ 
ᐋᖅᑭᒋᐊᖃᑦᑕᕋᓱᐊᖅᓯᒪᔭᕋᓗᐊᕗᑦ. ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᕼᐃᒃᔅ. 
 
ᕼᐃᒃᔅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᒥᔅᑕ ᑎᐊᕗᕈᓪ ᑕᕝᕙ ᑕᐃᒫᒃ ᐅᖃᖅᑯᖅ ᑕᐃᒪᐃᓪᓚᕆᒻᒪᑦ. ᐊᑐᐊᒐᖅ 
ᐃᖅᑲᓇᐃᔭᖅᑎᓂᒃ ᐃᓪᓗᖃᖅᑎᑦᑎᓂᕐᒧᑦ ᐊᑐᐊᒐᖓ ᕿᒥᕐᕈᔭᐅᑦᑎᐊᕆᐊᖃᓕᕐᖓᑦ. ᐊᓯᔾᔨᕆᐊᓖᓪᓗ 
ᓇᓗᓇᐃᖅᑕᐅᒋᐊᖃᖅᑐᑎᒃ. ᖃᐅᔨᒪᔪᖓ ᐃᓪᓗᓕᕆᔨᕐᔪᐊᒃᑯᑦ ᑖᔅᓱᒥᖓ ᐃᓚᖓᒍᑦ ᐱᓕᕆᐊᖃᕐᖓᑕ ᐊᒻᒪ 
ᑮᓇᐅᔭᓕᕆᔨᒃᑯᑦᑕᐅᖅ.  ᖁᕝᕙᕆᐊᖅᓯᓛᕐᒥᒻᒪᑕ ᐃᓪᓗᖓ ᐃᑲᔫᑎᒋᖃᑦᑕᖅᑕᖏᓐᓂᒃ ᐊᒻᒪ ᑎᐊᕗᕈᓪ 
ᐅᖃᕋᑖᕆᓪᓗᓂ ᐱᒻᒪᕆᐊᓘᓂᕋᐃᓪᓗᓂ. ᓄᖅᑲᓕᖅᑐᐃᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᒥᓃᑦ 
ᐊᖏᕐᕋᖃᕈᓐᓃᕐᓂᐅᔭᖅᐸᒻᒪᑕ ᐃᓐᓇᐅᓂᕐᒥᓄᑦ ᓄᖅᑲᕋᐃᒻᒪᑕ. 
 
ᐊᒥᓱᐊᓘᒻᒪᑕᐃᓛᒃ ᐱᓕᕆᐊᖑᔪᐃᑦ ᒫᓐᓇ ᑐᑭᒧᐊᑦᑎᑕᐅᑦᑎᐊᖅᑑᔮᙱᒻᒪᑕ. ᑖᓐᓇ ᕿᒥᕐᕈᓂᖅᓯ 
ᐱᔭᕇᕆᐊᓕᐅᒐᓗᐊᖅ ᐋᖅᑭᒋᐊᕆᐊᓖᓪᓗ ᑕᐃᑲᓂ ᕿᒥᕐᕈᓂᕐᒥᒃ ᖃᐅᔨᔭᒥᓃᑦ ᐱᓕᕆᐊᖑᔪᓐᓇᕋᔭᕐᖓᑕ 
ᐃᓛᒃᑯᕋᓛᕌᓘᙱᑦᑐᖅ.   
 
ᒥᓂᔅᑕ ᐊᐱᕆᒍᒪᔭᕋ ᐃᓪᓗᓕᕆᔨᕐᔪᐊᒃᑯᑦ ᖃᓂᖅᓴᓂᖅᓴᐅᓗᓂ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓂ 
ᐃᖅᑲᓇᐃᔭᖅᑐᓕᕆᔨᒃᑯᓂᓪᓗ. ᕿᒥᕐᕈᓂᖅ ᐃᓪᓗᓕᕆᓂᕐᒥ ᐃᖅᑲᓇᐃᔭᖅᑎᓄᑦ ᐱᔭᕇᖅᑕᐅᓗᓂ, ᑕᕝᕙᓂ 
ᐱᓇᓱᐊᕈᓯᕐᒥ ᐱᖓᓱᕈᕐᖓᑕ ᐊᕐᕌᒍᐃᑦ ᕿᒥᕐᕈᔭᐅᓂᐊᓚᐅᖅᓯᒪᒻᒪᑕ, ᑐᓴᖅᑎᑕᐅᓚᐅᖅᓯᒪᒐᑦᑕ ᐊᒥᓱᐊᓗᓐᓂᒃ 
ᑐᐊᕕᕐᓇᑐᖅᑕᖃᖅᑐᓂᓗ.  ᐱᒻᒪᕆᐅᓂᖓ ᑖᓐᓇ ᓈᒻᒪᐸᓪᓚᐃᔪᖅ ᑐᑭᒧᐊᑦᑎᑕᐅᕐᓂᖅᓴᐅᔭᕆᐊᖃᖅᑐᒋᒐᒃᑯ. 
ᐃᖅᑲᓇᐃᔭᖅᑎᑖᒃᑲᓐᓂᕋᓱᐊᕐᓗᓯ ᐃᖅᑲᓇᐃᔭᖅᑎᓂᓪᓗ ᓄᖅᑲᖅᑕᐃᓕᒪᑎᑦᑎᓗᓯ, ᐃᓪᓗᓕᕆᓂᖅ ᐃᓛᒃ 
ᐱᒻᒪᕆᐅᓂᖅᐹᖑᖃᑕᐅᒻᒪᑦ ᐱᓕᕆᐊᖑᕙᑦᑐᓂ ᓄᓇᕗᒻᒥ. ᑕᕝᕗᖓᑐᐃᓐᓇᖅ ᓄᖅᑲᑲᐃᓐᓇᓕᕐᓚᖓ, ᖁᔭᓐᓇᒦᒃ, 
ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐄ’, ᒥᔅᑕ ᕼᐃᒃᔅ ᐅᓇ ᐱᒻᒪᕆᐅᓂᖏᓐᓂᒃ 
ᐅᖃᐅᓯᖃᕇᕋᑖᕐᖓᑦ ᑐᑭᓯᓯᒪᔪᖓᑦᑕᐅᖅ ᐃᓪᓗᓕᕆᔨᕐᔪᐊᒃᑯᑦ ᓯᕗᓕᐅᕆᙱᒻᒪᑕ ᐱᓕᕆᐊᖑᓂᖓᓂᑦ ᐊᓯᖏᓐᓂ 
ᒐᕙᒪᒃᑯᑦ ᐱᓕᕆᕕᖏᓐᓂ ᐱᓕᕆᖃᑎᖃᐃᓐᓇᕐᓂᐊᕋᓗᐊᖅᑐᒍᑦ ᑲᔪᓯᑏᓐᓇᕐᓗᒍᓗ ᑕᒪᓐᓇ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᓐᓂ ᐊᑭᑐᓗᐊᙱᑦᑐᓂᒃ ᐃᓪᓗᖃᖅᑎᑦᑎᓂᕐᒥᒃ ᐃᖅᑲᓇᐃᔭᖅᑏᑦ 
ᐊᖏᕐᕋᖃᖅᑎᑕᐅᓂᖏᓐᓂᒃ. ᐃᓵᔅᓯᒪᔪᖃᖅᐸᓪᓚᐃᒍᓐᓃᕐᖓᑦ, ᐋᒡᒐᐃ, ᒥᔅ ᖁᐊᓴ. 
 
ᖁᐊᓴ: ᖁᔭᓐᓇᒦᒃ ᐃᒃᓯᕙᐅᑕᖅ. ᑐᙵᓱᒋᑦᑎ. (ᑐᓵᔨᑎᒎᓕᖅᑐᖅ) ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 
ᑎᑎᕋᕆᐊᕐᖓᐅᑎᖏᑦ 2025−2026−ᒧᑦ ᐱᓕᕆᐊᔅᓴᓄᑦ ᐸᕐᓇᐅᑎᖏᑦ ᐅᖃᖅᓯᒪᒻᒪᑕ ᐃᓚᖓᒍᑦ 
ᓯᕗᓪᓕᐅᑎᑕᐅᓂᐊᖅᑐᖅ, 2025−2026 ᐊᕐᕌᒍᖓᓂ. ᑖᓐᓇᐅᒻᒪᑦ ᐅᖃᓕᒫᕐᓗᒍ ᖃᐅᔨᓴᕐᓂᐊᖅᑐᖅ 
ᐱᕙᓪᓕᐊᑎᑕᐅᓂᖓᓂ ᐊᖏᕐᕋᒥ ᓄᐊᓴᐃᓂᕐᒧᑦ ᐃᓪᓗᓕᐅᕈᑎᔅᓴᐅᔪᓂᒃ, ᓄᐊᑦᑎᒍᓐᓇᖃᑦᑕᓂᐊᕐᖓᑕ 
ᐃᓪᓗᑖᕈᑎᒋᔪᓐᓇᓛᖅᑕᖏᓐᓂᒃ. ᑖᓐᓇ ᒪᑐᐃᖓᓂᐊᖅᑲ ᓄᓇᕗᒻᒥᐅᑕᓕᒫᓄᑦ ᐅᕝᕙᓘᓐᓃᑦ 
ᐃᖅᑲᓇᐃᔭᖅᑎᑐᐊᖏᓐᓄᑦ ᓄᓇᕗᑦ ᒐᕙᒪᖓᓐᓄᑦ ᐃᖅᑲᓇᐃᔭᖅᑎᑐᐊᖏᓐᓄᑦ?  ᖁᔭᓐᓇᒦᒃ, ᐃᔅᓯᕙᐅᑖᖅ. 



ᕿᑎᖅᑰ, ᒫᑦᓯ 6, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐄ’, ᑖᒻᓇ ᐆᒃᑐᕋᑉᑎᒍᑦ ᒫᓐᓇ ᐅᖃᐅᓯᕆᓯᒪᔭᕋ ᑕᒡᕙᓂ 
ᐃᒡᓘᑉ ᐃᓗᐊᓂ, ᐃᖃᓗᒃᑑᑦᓯᐊᕐᒥ ᐃᒡᓗᑖᕆᐅᖅᑐᓄᑦ ᓇᖕᒥᓂᖅᑖᕆᐅᖅᑐᓄᑦ ᐃᑲᔫᑎᖃᕋᑉᑕ 
ᖃᐅᔨᓴᕈᑎᒋᓯᓐᓈᖅᖢᑎᒍᑦ ᐱᓕᕆᖃᑎᒋᑉᓗᑎᒍᑦ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᒃᑯᑦ ᓇᖕᒥᓂᖅᑖᕋᓱᖕᓂᕐᒥᒃ 
ᐃᒡᓗᒥᒃ ᖃᓄᖅ ᐊᐅᓚᑦᑕᕆᐊᖃᕐᒪᖔᑦ ᐊᑭᓕᒃᓴᐃᓪᓗ ᒪᑯᐊᖑᕙᒃᑐᑦ ᓇᓪᓕᐅᒃᑯᒫᓪᓗ. 
 
ᑖᓐᓇ ᑲᔪᓯᑦᓯᐊᖅᐸᓪᓕᐊᔪᖅ, ᑲᔪᓯᖅᓯᐊᖁᓐᓇᖅᑐᕐᓗ ᐊᒻᒪ ᑕᐅᑐᖅᑰᒐᖃᖅᑐᒍᑦ ᑖᓐᓇ ᓄᓇᕗᓗᒃᑖᒥ 
ᐊᑐᖅᑕᐅᓕᕈᓐᓇᕋᔭᕐᓂᕆᔭᖓ ᑕᐃᓐᓇ ᐃᖏᕐᕋᑦᓯᐊᓚᐅᓱᖓᖅᐸᑦ ᓇᖕᒥᓂᖅᑖᕋᓱᒃᑐᑦ ᐃᒡᓗᓂᒃ 
ᐃᓕᓐᓂᐊᖅᑎᑕᐅᕙᓪᓕᐊᓯᓐᓈᕐᓄᑎᒡᓗ ᓇᖕᒥᓂᖃᕐᓂᕐᒧᓪᓗ ᐃᒪᓐᓈᖅᑐᖃᑎᒌᖕᓂᖅᑕᖃᑦᓯᐊᕐᓗᓂ ᐱᓕᕆᐊᕆᔭᕗᑦ 
ᐃᒃᓯᕙᐅᑕᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ:  ᒪ’ᓇ. ᒥᔅ ᖁᐊᓴ. 
 
ᖁᐊᓴ: ᖁᔭᓐᓇᒦᒃ ᐃᒃᓯᕙᐅᑕᖅ. ᖁᔭᓐᓇᒦᒡᓗ ᒥᓂᔅᑕ.  ᑕᐃᒪᓕᖃᐃ ᓄᓇᓕᖕᓂ ᐃᒡᓗᓕᕆᔨᒃᑯᑦ 
ᓇᓗᓇᐃᖅᓯᖃᑦᑕᕈᓐᓃᕋᔭᖅᐳᑦ ᓇᓕᐊᒃ ᐃᒡᓗ ᓇᖕᒥᓂᖅᑖᕆᔭᐅᓇᓱᒍᓐᓇᕋᔭᕐᒪᖔᖏᓐᓂ? ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ, ᑖᓐᓇ ᐅᖃᐅᓯᕆᒋᐊᓚᐅᕋᓗᐊᖅᑕᐃᑦ ᑭᓯᐊᓂ ᐅᖃᐅᓯᒃᑲᓐᓂᖅᑑᓪᓗᐊᓚᐅᕐᓕ, 
ᒥᓂᔅᑕ ᑯᓱᒐᖅ 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ ᐃᒃᓯᕙᐅᑖᖅ. ᐄ’, ᑖᒃᑯᐊ ᐃᒡᓗᓕᕆᔨᒃᑯᑦ ᐱᓕᕆᖃᑎᒋᓗᑎᒍᑦ 
ᐃᒡᓗᓕᕆᔩᑦ ᐱᓕᕆᐊᖃᖅᐸᓪᓕᐊᖃᑕᐅᓂᐊᕐᒪᑕ ᐃᓚᖏᑦ ᐃᒡᓗᓕᕆᔨᒃᑯᑦ ᐃᒡᓗᖁᑎᖏᑦ ᑕᐃᒃᑯᐊ ᐃᓛᒃᑰᖓᔪᑦ, 
ᐱᖓᓱᓂᒃ, ᓯᑕᒪᓂᒡᓗ ᐃᒡᓗᑕᓖᓪᓗᖀᑦ ᑕᒪᒃᑯᐊ ᓇᓕᖏᑦ ᓴᖅᑯᑕᐅᔪᓐᓇᕐᒪᖔᑕ ᓂᐅᕐᕈᑕᐅᓗᑎᒡᓗ 
ᓇᖕᒥᓂᖅᑖᕈᒪᔪᓄᑦ ᓄᓇᓕᖕᓂ. ᑖᒻᓇ ᐊᖅᑯᑎ ᑕᐃᑯᙵᐅᕙᓪᓕᐊᔪᒍᑦ ᐱᓕᕆᖃᑎᒋᓗᑎᒍᑦ ᐃᒡᓗᓕᕆᔨᒃᑯᑦ 
ᓇᓗᓇᐃᖅᓯᕙᓪᓕᐊᓗᑕ ᐅᓇ ᐃᒡᓗᑖᕆᔭᐅᔪᒪᖕᒪᑦ.  ᐃᒻᒪᖄ ᓇᔪᖅᖠᖅᑐᖅ ᑕᐃᑲᓂ ᐃᒡᓗᒥᒃ ᓂᐅᕕᐊᕆᔪᒪᔭᖓ, 
ᐅᒡᕙᓘᓐᓃᑦ ᓂᐅᕕᐊᕆᔪᒪᙱᓐᓂᖅᐸᒍ ᑕᐃᑉᑯᐊ ᑕᐃᑲᓂ ᓇᔪᖅᖠᖅᑐᑦ ᐃᒡᓗᒧᑦ ᐊᓯᐊᓄᐊᕐᓗᑎᒃ ᓂᐅᕕᕈᒪᔪᖅ 
ᓂᐅᕕᕈᓐᓇᕐᓗᓂ. ᑕᒪᓐᓇ ᑕᐃᒪᒥᓐᓇ ᐱᓕᕆᐊᕆᓂᐊᖅᑕᕗᑦ ᐃᒡᓗᓕᕆᔨᒃᑯᑦ ᓄᓇᓕᖕᓂ ᐱᓕᕆᖃᑎᒋᓗᑎᒍᑦ. 
ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ:  ᒪ’ᓇ. ᒥᔅ ᖁᐊᓴ. 
 
ᖁᐊᓴ: ᖁᔭᓐᓇᒦᒃ ᐃᒃᓯᕙᐅᑕᖅ. ᖁᔭᓐᓇᒦᒡᓗ ᒥᓂᔅᑕ. (ᑐᓵᔨᑎᒎᓕᖅᑐᖅ) ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 
2025−2026 ᐸᕐᓇᐅᑎᖓ ᐅᖃᖅᓯᒪᒻᒪᑦ ᓯᕗᓪᓕᖅᐹᖑᖃᑕᐅᔪᒥᒃ ᐊᕐᕌᒎᓂᐊᖅᑐᒥᒃ 2025-2026 
ᕿᒥᕐᕈᓂᐊᕐᓂᕋᖅᖢᑎᒃ ᓇᓖᕌᕋᑦᓴᐅᔪᓂᒃ ᐊᓯᔾᔨᐸᓪᓕᐊᓂᖏᓐᓄᑦ ᐃᖅᑲᓇᐃᖅᑎᓄᑦ ᐃᓪᓗᖃᖅᑎᑕᐅᕙᓐᓂᖏᑦ 
ᐊᑭᑐᓗᐊᙱᑦᑐᒥᒃ ᐃᒡᓗᖃᕈᓐᓇᓕᕐᓗᑎᒃ ᐃᖅᑲᓇᐃᔭᖅᑎᓄᑦ ᐃᒡᓗᓕᕆᓂᐅᑉ ᑭᓱᑦ ᑕᐃᒪ 
ᐃᓱᒪᒃᓴᖅᓯᐅᕈᑕᐅᓯᒪᕙᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ ᐃᒃᓯᕙᐅᑕᖅ. ᑖᒃᑯᐊ ᐊᑭᑐᓗᐊᙱᑦᑐᑦ ᐃᒡᓗᐃᑦ ᒥᒃᓵᓄᑦ 
ᐅᖃᐅᓯᕆᑉᓗᒋᑦ ᓄᓇᓕᖕᓂ ᑕᒪᒃᑯᐊ ᓴᖅᑭᑕᐅᕙᓪᓕᐊᒃᐸᑕ ᖃᐅᔨᒪᒐᑉᑕ ᐊᒥᓱᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ 
ᐃᖅᑲᓇᐃᔭᕈᒪᔪᓐᓃᕋᓗᐊᖅᖢᑎᒃ ᓴᓇᔪᒪᔪᓐᓃᕋᓗᐊᖅᖢᑎᒃ ᐃᒡᓗᒃᓴᖃᙱᒧᑦ ᓴᓇᑯᑖᓕᖃᑦᑕᕐᒪᑕ. 
 
ᑕᐃᒃᑯᐊ ᐊᖅᑯᑎᒋᓗᑎᒍᑦ ᓄᑖᙳᖅᐸᓪᓕᐊᔪᑦ ᑕᒪᒃᑯᐊ ᐃᒡᓗᑖᕈᑏᑦ ᑕᐃᑲᙵᑦ, ᑕᐃᒃᑯᓄᖓ ᓄᑖᓄᑦ 
ᐊᑐᒐᒃᓴᐅᓂᐊᖅᑐᓄᑦ ᐃᓕᕙᓪᓕᔪᓐᓃᙱᒻᒪᖔᑉᑎᒍᑦ ᐱᓕᕆᐊᕆᖃᓯᐅᑎᓂᐊᖅᑕᕗᑦ. ᖁᔭᓐᓇᒦᒃ ᐃᒃᓯᕙᐅᑕᖅ. 

ᐃᒃᓯᕙᐅᑕᖅ:  ᒪ’ᓇ. (ᓇᕿᑦᑕᖅᑎᑉ ᑐᑭᓕᐅᖅᑕᖏᑦ) ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐊᐅᓚᓂᕐᒧᑦ ᒪᑭᒪᓂᕐᒧᓪᓗ 
2025-2026 ᑮᓇᐅᔭᑦ ᐊᑐᖅᑐᒃᓴᖏᑦ ᕿᒥᕐᕈᐊᖅᑕᕗᑦ, ᐃᒡᓗᑦ ᐊᑭᑐᓗᐊᙱᑦᑐᓄᑦ ᐱᓕᕆᐊᑦ ᐃᖅᑲᓇᐃᔭᖅᑎᓄᑦ 
ᐃᒡᓗᐃᑦ, ᐊᑎᖁᑎᖃᕈᓐᓃᕋᒪ.  ᑕᒪᒃᑭᖅᖢᒋᑦ ᐊᐅᓚᓂᕐᒧᑦ ᒪᑭᒪᓂᕐᒧᓪᓗ $76,656,000, ᐊᖏᖅᐱᓯ?   
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓂᕈᐊᕈᑎᒋᙱᑕᕗᑦ. 2-3 ᓂᕆᐊᕈᑎᒋᓂᐊᓕᕐᒥᔭᕗᑦ. ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ 
ᐃᓗᓕᖏᑦ ᑮᓇᐅᔭᖅᑐᕈᑎᓄᑦ ᓂᕈᐊᕈᑕᐅᓂᐊᖅᑐᑦ ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ ᐊᐅᓚᔾᔪᑎᓄᑦ 
ᓴᓇᒋᐊᕆᐊᓕᓐᓄᑦ ᓂᕈᐊᕈᑎᖏᑦ $285,485,000. ᐊᖏᖅᐱᓯ? 
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑏᑦ, ᐱᐊᓂᒃᑲᑦᑎᒍᑦ ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ. ᒥᓂᔅᑕ ᑯᓱᒐᖅ, 
ᓄᖅᑲᕈᑎᖕᓄᑦ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ:  ᖁᔭᓐᓇᒦᒃ ᐃᒃᓯᕙᐅᑕᖅ.  ᖁᔭᓐᓇᒦᒃ ᑲᑎᒪᔨᐅᖃᑎᒃᑲ, ᐱᓗᐊᖅᑐᒥᒃ ᑕᐃᒃᑯᐊ 
ᑲᑎᒪᔨᕋᓛᖑᖃᑦᑕᖅᑐᑦ ᐃᒡᓗᓕᕆᓂᕐᒧᑦ ᐱᓕᕆᖃᑎᒋᖃᑦᑕᖅᑕᕗᑦ. ᖁᔭᓐᓇᒦᖑᕙᒃᑐᓯ, ᐃᒡᓗᓕᕆᔨᒃᑯᓐᓂᓗ 
ᐱᓕᕆᔪᑦ ᑕᒪᕐᒥᓗᒃᑖᖅ ᓄᓇᕗᒻᒥ ᖁᔭᓐᓇᒦᖑᕙᒃᑐᑦ ᐊᒃᓱᕈᕐᓇᖅᑐᐊᓗᖕᒥᒃ ᐱᓕᕆᐊᖃᖃᑦᑕᕐᒪᑕ 
ᐃᒡᓗᓕᕆᔨᕐᔪᐊᒃᑯᓐᓄᑦ ᑕᒪᒃᑯᐊ ᐱᓕᕆᔨᒋᔭᕗᑦ ᑖᑉᑯᐊᓗ ᓴᓂᓐᓃᑦᑐᑦ ᖁᔭᓐᓇᒦᖅᐸᒃᑲ ᐃᑲᔪᕐᒪᑕ, ᑐᓵᔩᓪᓗ 
ᖁᔭᒋᕙᒃᑲ ᑐᑭᓯᓇᕈᓐᓃᕋᓗᐊᖅᑎᓪᓗᖓ ᑐᑭᓯᓇᖅᓯᑎᑦᓯᖃᑦᑕᕐᒪᑕ. ᐃᒃᓯᕙᐅᑕᖅ, ᖁᔭᓐᓇᒦᑦᑕᐅᖅ 
ᑲᑎᒪᑎᑦᓯᐊᕋᑉᑎᒍᑦ. ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) 5 ᒥᓂᑦᓯᒥᒃ ᕿᑲᑲᐃᓐᓇᕐᓂᐊᖅᑐᒍᑦ ᒥᓂᔅᑕᐅᔪᑦ ᐊᓯᔾᔨᕋᓱᓐᓂᖏᓐᓂ. 
 
>>ᓄᖅᑲᑲᐃᓐᓇᖅᑐᑦ 16:32 ᐱᒋᐊᒃᑲᓂᖅᑐᑎᑦ 16:41 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᑐᐃᓐᓇᓂᖅᐳᑦ ᒪᑐᐃᒃᑲᓐᓂᕈᒪᓕᖅᑐᒍ. ᒥᓂᔅᑕ ᔪᐊᓇᓯ, ᐱᓕᕆᔨᓐᓂᒃ 
ᑕᒫᓃᖃᑎᖃᕈᒪᕕᑦ? ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᖃᓄᐃᔅᓴᖏᒃᑯᔅᓯ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᖃᓄᐃᔅᓴᖏᓚᑦ ᐱᓕᕆᔨᖏᑦ ᓵᖓᓃᑉᐸᑕ?  
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᖅᑏ, ᐃᓯᖅᑎᓚᐅᕐᒥᒃᑭᑦ. ᖁᔭᓐᓇᒦᒃ, ᒥᓂᔅᑕ. ᖃᐅᔨᒪᓂᐊᕋᑦᑕ, 
ᐱᓕᕆᔨᑎ ᑭᓇᐅᓂᖏᓐᓂ ᓇᓗᓇᐃᓚᐅᕐᓗᒋᑦ ᒪᑐᐃᕈᑎᓐᓅᑲᐅᑎᒋᓂᐊᖅᐳᑎᑦ. ᖁᔭᓐᓇᒦᒃ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᐃᒃᓯᕙᐅᑖᖅ, ᖁᕕᐊᓱᒃᐳᖓ ᐅᓪᓗᒥ ᐃᓚᐅᔪᓐᓇᕋᒪ ᕿᒥᕐᕈᓂᐊᖅᑎᓪᓗᑕ 
ᑮᓇᐅᔭᓂᒃ ᐊᑐᖅᑐᒃᓴᓂᒃ ᐱᓕᕆᐊᒃᓴᓄᓪᓗ ᐸᕐᓇᐅᑎᑦ ᐃᖏᕐᕋᔪᓕᕆᔨᒃᑯᓐᓄᑦ ᐊᒻᒪ ᐊᐅᓚᔪᓐᓇᐅᑎᓕᕆᔨᒃᑯᓐᓄᑦ 
ᓄᓇᕗᒻᒥ. 
 
ᐅᓪᓗᒥ ᑕᕝᕙᓃᖃᑎᒋᔭᒃᑲ: 
 

• ᒥᓂᔅᑕᐅᑉ ᑐᒡᓕᐊ − ᑲᐃᐅᓪ ᓰᓕ 
• ᒥᓂᔅᑕᐅᑉ ᑐᒡᓕᐊᑕ ᐃᑲᔪᖅᑎᖓ ᒥᓂᔅᑕ ᐊᐅᓚᑦᑎᕕᖕᒥᑦ − ᒫᓐᑎ ᕼᐃᑭ 

ᐃᒃᓯᕙᐅᑖᖅ, ᐃᖏᕐᕋᔪᓕᕆᔨᒃᑯᑦ ᐊᐅᓚᔪᓐᓇᐅᑎᓕᕆᔨᒃᑯᓪᓗ ᓴᖅᑭᑕᐅᓚᐅᖅᐳᖅ ᐃᓚᒋᔭᐅᓪᓗᓂ ᑲᑐᔾᔨᓗᑕ 
ᐊᖏᕈᑎᒋᓯᒪᔭᖓᓄᑦ ᒐᕙᒪᒃᑯᑦ ᐋᖅᑭᐅᒪᓂᖏᑦ ᐱᐅᓯᕚᓪᓕᖁᓪᓗᒋᑦ ᐊᖑᒻᒪᑎᓕᕐᓗᑎᒃ ᐅᓄᖅᓯᕙᓪᓕᐊᔪᑦ 
ᐱᔭᐅᔪᒪᔪᑦ ᐱᓕᕆᐊᒃᓴᓄᑦ ᐱᔨᑦᑎᕋᐅᑎᓄᓪᓗ. 
 
ᐱᒋᐊᕐᓗᓂ ᐄᐳᕈᓪ 1, 2025−ᒥ, ᐃᖏᕐᕋᔪᓕᕆᔨᒃᑯᑦ ᐊᒻᒪ ᓄᓇᓖᑦ ᐊᐅᓚᔪᓐᓇᐅᑎᖏᑦ ᓄᓇᕗᒻᒥ 
ᐊᔾᔨᒌᙱᑦᑐᓂᒃ ᐱᔨᑦᑎᕋᕐᓂᐊᖅᐳᑦ ᑭᒃᑯᑐᐃᓐᓇᑦ ᓂᐅᕕᖅᑕᐅᕙᒃᑐᓂᑦ, ᐊᑭᑐᔫᑎᓂᒃ ᐸᕐᓇᐃᓗᑎᒃ ᐊᒻᒪ 
ᐊᐅᓚᑦᑎᓗᑎᒃ ᓄᓇᕗᑦ ᒐᕙᒪᒃᑯᑦ ᐱᓕᕆᐊᒃᓴᖏᓐᓂᒃ ᓄᓇᓖᑦ ᐊᐅᓚᔪᓐᓇᐅᑎᖏᓐᓂᒃ ᐊᐅᓚᑦᑎᓂᕐᒧᑦ ᐊᒻᒪ 
ᑲᒪᒋᔭᐅᓂᕐᒧᑦ ᒐᕙᒪᑐᖃᒃᑯᑦ ᑮᓇᐅᔭᓄᑦ ᐊᖏᖃᑎᒌᒍᑎᖏᓐᓂᒃ ᐱᔭᕆᐊᖃᓪᓚᕆᒃᑐᓂᒃ ᓄᓇᕗᒻᒥ ᓄᓇᓖᑦ 
ᐊᐅᓚᔪᓐᓇᐅᑎᖏᓐᓄᑦ ᐱᑕᖃᙱᓐᓂᐅᔪᑦ ᒪᑐᔭᐅᖁᓪᓗᒋᑦ. 
 
2025-26 ᑮᓇᐅᔭᓕᕆᓐᓇᖅ ᐊᕐᕌᒍᖓᓂ, ᐃᖏᕐᕋᔪᓕᕆᔨᒃᑯᑦ ᐊᐅᓚᔪᓐᓇᐅᑎᓕᕆᔨᒃᑯᓪᓗ ᑐᒃᓯᕋᐅᑕᐅᓯᒪᔪᑦ 
ᐊᐅᓚᔾᔪᑎᓄᑦ ᐋᖅᑭᐅᒪᔾᔪᑎᓄᓪᓗ ᑮᓇᐅᔭᖅᑑᑎᒃᓴᖏᓐᓂᒃ $262,316,000−ᖑᕗᑦ.  
 
ᑖᓐᓇ ᐱᓕᕆᕝᕕᒋᔭᐅᔪᖅ ᓴᖅᑭᑎᑦᑎᖃᑦᑕᖅᐳᑦ ᐊᕐᕕᓂᓕᖕᓂᑦ ᐊᔾᔨᒌᙱᑦᑐᓂᒃ ᐊᒡᒍᖅᓯᒪᔪᑎᒍᑦ, ᐊᑐᓂ 
ᑲᒪᒋᔭᖃᖅᑐᑦ ᐸᕐᓇᐃᓂᕐᒧᑦ ᐊᐅᓚᑦᑎᓂᕐᒧᓪᓗ ᐃᑲᔫᑎᓂᒃ ᐊᔾᔨᒌᙱᑦᑐᓂᒃ ᓄᓇᕗᑦ ᒐᕙᒪᒃᑯᑦ ᐱᓕᕆᐊᒃᓴᖏᓐᓂᒃ 
ᓯᕗᓪᓕᐅᑎᑦᑐᒪᔭᖏᓐᓂᒡᓗ. 
 
ᐊᖓᔪᖅᑲᐅᑎᖃᕐᕕᒃ 
 
ᐊᖓᔪᖅᑲᐅᑎᖃᕐᕕᑦ ᐱᓕᕆᕝᕕᖓ ᐃᓚᖃᖅᐳᖅ ᒥᓂᔅᑕᐅᑉ ᑐᒡᓕᐊᑕ ᑎᑎᕋᕐᕕᐊᓂ ᐊᒻᒪ ᐱᓕᕆᕝᕕᖕᒥ 
ᐊᑐᐊᒐᓕᕆᔨᒃᑯᓐᓂ ᑲᒪᒋᔭᖃᖅᑐᑎᒃ ᐱᕙᓪᓕᐊᑎᑕᐅᔪᓂᒃ ᐱᓕᕆᕝᕕᖕᒥ ᐊᑐᐊᒐᖏᓐᓂᒃ ᐊᒻᒪ ᒪᓕᒐᖏᓐᓂᒃ 
ᐊᐅᓚᑦᑎᕙᒃᑐᑎᒡᓗ ᐱᓕᕆᕝᕕᐅᑉ ᑐᓴᐅᒪᔪᓕᕆᔾᔪᑎᖏᓐᓂᒃ ᐊᒻᒪ ᐊᑐᕈᓐᓇᕐᓂᕐᒥᒃ ᑐᑭᓯᒋᐊᕈᑎᒃᓴᓂᑦ 
ᑲᙳᓇᖅᑐᓂᓪᓗ ᑐᒃᓯᕋᐅᑎᓂᒃ. 
 
ᐊᐅᓚᔾᔪᑎᓄᑦ ᑮᓇᐅᔭᑦ ᐊᑐᖅᑐᒃᓴᑦ ᐊᖓᔪᖅᑲᐅᑎᖃᕐᕕᖕᒧᑦ $2,040,000−ᖑᕗᑦ. ᐅᓇ $297,000 
ᐅᓄᕈᓐᓃᖅᐹᓪᓕᖅᑐᑦ 2024-25−ᒥ, ᐊᐅᓚᑕᐅᓪᓗᐊᑕᖅᖢᑎᒃ ᐋᖅᑭᒋᐊᖅᑕᐅᒃᑲᓐᓂᖅᑐᓄᑦ ᐃᖅᑲᓇᐃᔮᒃᓴᓄᑦ 
ᐃᓚᒋᔭᐅᓪᓗᓂ ᐱᓕᕆᕝᕕᖕᒥ ᐋᖅᑭᒋᐊᖅᑕᐅᒃᑲᓐᓂᕈᑎᓄᑦ. 
 
ᐊᐅᓚᑦᑎᕕᒃᑯᑦ ᐱᔨᑦᑎᕋᕐᕕᖓ  
 
ᐊᐅᓚᑦᑎᕕᒃᑯᑦ ᐱᔨᑦᑎᕋᕐᕕᖓ ᑲᒪᒋᔭᖃᕐᒪᑕ ᐅᓄᖅᑐᓂᒃ ᐱᔨᑦᑎᕋᐅᑎᓂᒃ ᐱᓕᕆᕝᕕᐅᑉ ᐱᓕᕆᐊᕆᖃᑦᑕᖅᑕᖏᑦ 
ᒐᕙᒪᒃᑯᑦ ᐱᓕᕆᕕᖏᓐᓄᑦ ᐊᒻᒪᓗ ᑭᒡᒐᖅᑐᐃᔨᖓᓂ ᐃᖏᕐᕋᔪᓕᕆᔨᒃᑯᓐᓂ ᐊᐅᓚᔪᓐᓇᐅᑎᓕᕆᔨᒃᑯᓐᓂᓪᓗ 
ᓄᓇᕗᒻᒥ. ᐱᔨᑦᑎᕋᕐᕕᖓ ᐅᑯᓂᖓ ᐃᓚᖃᕐᓂᐊᖅᑐᑦ: 
 

• ᑮᓇᐅᔭᓕᕆᔨᒃᑯᑦ ᐱᔨᑦᑎᕋᖅᑎᖏᑦ  
• ᐃᖅᑲᓇᐃᔭᖅᑐᓕᕆᔨᒃᑯᑦ 
• ᓂᐅᕕᖅᑐᓕᕆᔨᑦ, ᐊᖏᖃᑎᒌᒍᑎᒃᑯᑦ ᐃᑲᔪᖅᑐᐃᓂᖅ, ᐊᒻᒪᓗ 
• ᑲᓇᑕᒥ ᐃᑲᔫᑎᓄᑦ ᐱᓕᕆᖃᑎᒌᓄᓪᓗ  

 
ᐊᐅᓚᑦᑎᕕᖕᒥ ᐱᔨᑦᑎᕋᕐᕕᒃᑯᑦ 2025-26−ᒥ ᑐᒃᓯᕋᐅᑎᖓ ᐊᐅᓚᑦᑎᔾᔪᑎᑦ ᑮᓇᐅᔭᖅᑑᑎᒃᓴᖏᓐᓄᑦ 
$13,001,000−ᖑᕗᑦ. ᑖᓐᓇ ᐅᓄᖅᓯᒋᐊᖅᑐᖅ $418,000−ᓂᒃ 2024-25−ᒥᑦ ᐊᐅᓚᑕᐅᓪᓗᐊᑕᖅᖢᓂ 
ᑮᓇᐅᔾᔭᒃᓵᑦ ᐊᑭᑦᑐᕆᐊᕐᓂᖏᓐᓄᑦ. ᑖᒃᑯᐊ ᑮᓇᐅᔭᖅᑑᑎᒃᓴᐃᑦ ᐃᑲᔪᖅᑐᐃᔾᔪᑕᐅᕗᑦ ᐱᓕᕆᕝᕕᖕᒥ 
ᑲᔪᓯᑎᑦᑎᖁᓪᓗᒋᑦ ᐊᑑᑎᖃᖅᑐᓂᒃ ᑮᓇᐅᔭᓂᒃ ᐊᐅᓚᑦᑎᔾᔪᑎᓂᒃ, ᐃᖅᑲᓇᐃᔭᖅᑐᓕᕆᔨᒃᑯᑦ 
ᐱᓕᕆᐊᕆᕙᓪᓕᐊᔭᖏᑦ ᐱᕙᓪᓕᐊᑎᓪᓗᒋᑦ, ᑲᓇᑕᒥ ᒐᕙᒪᒃᑯᑦ ᐊᑭᑐᔫᑎᓄᑦ ᑮᓇᐅᔭᓄᑦ ᐊᖏᖃᑎᒌᒍᑎᑦ 
ᐊᐅᓚᑕᐅᓂᖏᑦ ᐊᒻᒪᓗ ᐋᖅᑭᒃᑕᐅᓯᒪᔪᑦ ᒐᕙᒪᒃᑯᓐᓂᓕᒫᖅ ᓂᐅᕕᖅᑕᐅᔪᓄᑦ ᐅᓯᔭᐅᔪᒃᓴᓄᓪᓗ ᐱᔨᑦᑎᕋᐅᑎᑦ. 
 
ᑐᓴᐅᒪᔪᓕᕆᔾᔪᑎᓂᒃ ᐊᐅᓚᑦᑎᓂᖅ ᐊᒻᒪᓗ ᖃᕆᓴᐅᔭᓕᕆᓂᖅ 

ᐃᒃᓯᕙᐅᑖᖅ, ᐱᓕᕆᕝᕕᖕᒥᐅᑦ ᑐᑭᓯᒋᐊᕐᕕᖓ ᐊᐅᓚᑦᑎᓂᕐᒧᑦ ᐊᒻᒪ ᖃᕆᑕᐅᔭᓕᕆᔨᒃᑯᑦ ᑲᒪᒋᔭᒃᓴᖃᕐᒪᑕ 
ᐊᐅᓚᑦᑎᒋᐊᖃᖅᖢᑎᒃ ᓄᓇᕗᑦ ᒐᕙᒪᒃᑯᑦ ᖃᕆᓴᐅᔭᓕᕆᔾᔪᑎᓪᓗᐊᑕᖏᓐᓂᒃ ᑐᓴᐅᒪᑎᑦᑎᔨᓪᓗ ᐱᔨᑦᑎᕋᐅᑎᖏᑦ. 
ᑖᓐᓇ ᐱᔨᑦᑎᕋᕐᕕᒃ ᐃᓚᖃᖅᐳᖅ ᑐᓴᐅᒪᖃᑦᑕᐅᑎᓕᕆᔨᓪᓗᐊᑕᑦ ᑎᑎᕋᕐᕕᖓᓂ ᑲᒪᒋᔭᖃᖅᐸᒃᖢᓂ 
ᐱᓕᕆᕝᕕᒋᔭᐅᕙᒃᑐᑦ ᐱᓕᕆᕝᕕᒋᔭᖏᑕ ᐱᑕᖃᖅᑐᓂᒃ ᓴᖅᑭᑉᐸᓪᓕᐊᔪᓂᒡᓗ ᖃᕆᑕᐅᔭᕐᒧᑦ ᐊᑐᖅᑕᐅᕙᒃᑐᓂᒃ 
ᖃᕆᑕᐅᔭᒃᑯᓪᓗ ᐱᔭᐅᔭᕆᐊᓕᖕᓂᒃ ᑲᔪᓯᑎᑦᑎᕙᒃᖢᓂᓗ ᐊᑦᑕᕐᓇᖅᑐᒦᑎᑦᑎᑦᑕᐃᓕᒪᓂᕐᒥᒃ ᓄᓇᕗᑦ ᒐᕙᒪᒃᑯᑦ 
ᑎᑎᕋᖅᓯᒪᔪᖁᑎᖏᓐᓂᒃ ᑐᓴᐅᒪᔾᔪᑎᖏᓐᓂᒡᓗ. 
 
ᐃᒃᓯᕙᐅᑖᖅ, ᑐᓴᐅᒪᔪᓕᕆᔨᒃᑯᑦ ᖃᕆᓴᐅᔭᓕᕆᔨᖏᓪᓗ ᐱᔨᑦᑎᕋᕐᕕᖓ ᑐᒃᓯᕋᖅᓯᒪᔪᑦ ᐊᐅᓚᑦᑎᔾᔪᑎᓄᑦ 
ᐋᖅᑭᐅᒪᔾᔪᑎᓄᓪᓗ ᑮᓇᐅᔭᓂᒃ ᐊᑐᖅᑐᒃᓴᓂᒃ 2025-26−ᒧᑦ $54,633,000−ᓂᒃ. ᑖᓐᓇ ᐅᓄᖅᓯᒋᐊᕈᑎᐅᔪᖅ 
$1,491,000−ᓂᒃ 2024-25−ᒥᑦ ᐊᐅᓚᑕᐅᓪᓗᐊᑕᖅᐳᖅ ᖃᕆᓴᐅᔭᓕᕆᔾᔪᑎᓄᑦ ᐱᔪᓐᓇᐅᑎᐅᑉ 
ᐊᑭᒃᑲᓐᓂᖏᓐᓄᑦ. 
 
ᐊᐅᓚᔪᓐᓇᐅᑎᓕᕆᔨᒃᑯᑦ 
 
ᐃᒃᓯᕙᐅᑖᖅ, ᓄᓇᕗᑦ ᒐᕙᒪᒃᑯᑦ ᐱᓕᕆᐊᖏᑦ ᐱᔨᑦᑎᕋᐅᑎᖏᓪᓗ ᒪᓕᒃᐸᒃᐳᑦ ᐊᑐᖃᑦᑕᖅᑕᖏᓐᓂᒃ ᐃᓪᓗᓂᒃ 
ᐱᖁᑎᓂᒡᓗ ᓇᖕᒥᓂᕆᔭᐅᔪᓂᒃ ᐊᑐᖅᑐᐊᖅᑕᐅᔪᓂᒡᓗ ᓄᓇᕗᑦ ᒐᕙᒪᒃᑯᓐᓄᑦ.   
 
ᐊᐅᓚᔪᓐᓇᐅᑎᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᑦ ᐊᒻᒪ ᐊᐅᓚᔪᓐᓇᐅᑎᓕᕆᔨᒃᑯᑦ ᓄᓇᕗᒻᒥ ᐊᑐᐃᓐᓇᕈᖅᑎᑦᑎᓲᖑᕗᑦ 
ᓈᒪᔪᒥᒃ ᐱᔨᑦᑎᕋᐅᑎᓂᒃ ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᓕᒫᖏᓐᓄᑦ, ᐅᑯᓂᖓᓗ ᐱᕙᓪᓕᐊᑎᑕᐅᔪᑦ ᐊᒻᒪ 
ᐱᓕᕆᐊᖑᙱᑦᑐᑦ ᐱᓕᕆᔾᔪᑎᓄᑦ ᐊᑐᐊᒐᒃᓴᑦ ᐋᖅᑭᒃᑕᐅᓯᒪᔪᑦ, ᐊᑭᑐᔪᑦ ᐸᕐᓇᐅᑎᑦ ᐊᒻᒪ ᐊᐅᓚᑦᑎᔾᔪᑎᑦ 
ᐱᓕᕆᐊᓄᑦ, ᐱᓕᕆᕝᕕᖕᓄᑦ ᐊᒻᒪ ᓇᖕᒥᓂᕆᔭᐅᔪᓄᑦ ᐊᑐᖅᑐᐊᕐᓂᕐᒧᑦ ᐊᖏᖃᑎᒌᒍᑎᓄᑦ ᑭᒡᒐᖅᑐᖅᖢᒋᑦ 
ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᖏᑦ. 
 
ᑐᒃᓯᕋᖅᑕᐅᔪᑦ 2025-26−ᒧᑦ ᐊᐅᓚᔾᔪᑏᑦ ᐋᖅᑭᐅᒪᔾᔪᑎᓪᓗ ᑮᓇᐅᔭᑦ ᐊᑐᖅᑐᒃᓴᑦ ᐊᐅᓚᔪᓐᓇᐅᑎᓕᕆᔨᒃᑯᓐᓄᑦ 
$137,787,000−ᖑᕗᑦ. ᑖᓐᓇ ᐅᓄᖅᓯᒋᐊᖅᑐᖅ $67,000−ᓂᑦ 2024-25−ᒥᑦ. ᑖᓐᓇ ᐊᓯᔾᔨᕐᓂᐅᔪᖅ 
ᐊᐅᓚᑕᐅᓪᓗᐊᑕᖅᑐᖅ ᐱᓕᕆᕝᕕᐅᑉ ᐋᖅᑭᒃᓱᐃᒃᑲᓐᓂᕐᓂᖓᓄᑦ ᑮᓇᐅᔭᖃᖅᑎᑕᐅᒃᑲᓐᓂᖅᖢᑎᒡᓗ ᒪᓕᒋᐊᓕᖏᑦ 
ᒪᓕᒃᑕᐅᑦᑎᐊᖁᓪᓗᒋᑦ ᐊᒻᒪ ᐱᐅᓯᒋᐊᖅᑕᐅᓗᓂ ᐃᒥᖅᑕᐅᖃᑦᑕᖅᑐᑦ ᓄᓇᓕᖕᓂ. 
 
ᐃᖏᕐᕋᔪᓕᕆᓂᖅ 
 
ᐃᖏᕐᕋᔪᓕᕆᔨᒃᑯᑦ ᖃᓄᖅᑑᕈᑎᒃᓴᓂᒃ ᑲᒪᒋᔭᖃᕐᒪᑕ ᓄᓇᕗᑦ ᒐᕙᒪᒃᑯᑦ ᐃᖏᕐᕋᔾᔪᑎᖏᑕ ᐱᖁᑎᖏᓐᓂᒃ ᐊᒻᒪᓗ 
ᓄᓇᓖᑦ ᐊᐅᓚᔪᓐᓇᐅᑎᖏᓐᓂᒃ ᐱᖃᓯᐅᑎᓪᓗᒋᑦ ᐊᕙᑎᓪᓗ ᑎᓴᒪᑦ ᓄᓇᓖᑦ ᒥᑦᑕᕐᕕᖏᑦ, ᐃᖃᓗᖕᓂ 
ᓄᓇᕐᔪᐊᕐᒥᐅᑦ ᒥᑦᑕᕐᕕᖓ ᐊᒻᒪᓗ ᐅᓄᖅᓯᕙᓪᓕᐊᔪᑦ ᐱᓕᕆᐊᒃᓴᖏᑦ ᐃᒃᓴᕐᕕᓕᕆᓂᖅ, ᑐᓚᒃᑕᕐᕕᓕᕆᓂᖅ 
ᐊᓯᖏᓪᓗ ᐅᒥᐊᒃᑯᕖᑦ. 
 
ᓄᓇᕗᒻᒥ ᐃᖏᕐᕋᔪᓕᕆᔾᔪᑎᓄᑦ ᐊᐅᓚᔪᓐᓇᐅᑎᑦ ᐃᓚᒋᔭᐅᓪᓚᕆᒃᐳᖅ ᐱᓕᕆᐊᓄᑦ ᐱᔨᑦᑎᕋᐅᑎᓄᓪᓗ 
ᐊᑐᐃᓐᓇᐅᑎᑕᐅᔪᓄᑦ ᑕᒪᐃᓐᓄᑦ ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᖏᓐᓄᑦ ᐃᓚᒋᔭᐅᓪᓚᕆᒃᐳᖅ ᑕᒪᐃᓐᓄᑦ ᓄᓇᕗᒻᒥ 
ᓄᓇᓕᖏᓐᓂ ᓄᓇᖃᖅᑐᓄᑦ ᐃᖅᑲᓇᐃᔭᖅᑐᓄᓪᓗ. 
 
ᓄᓇᕗᒻᒥ ᒥᑦᑕᕐᕕᓕᕆᔨᑦ ᐊᐅᓚᑦᑎᕙᒃᐳᑦ ᐊᒻᒪ ᐋᖅᑭᐅᒪᑎᑦᑎᕙᒃᖢᑎᒡᓗ ᐊᕙᑎᓪᓗ ᑎᓴᒪᓂᒃ ᒥᑦᑕᕐᕕᖕᓂᑦ 
ᐃᖃᓗᐃᑦ ᓯᓚᑖᓃᑦᑐᓂᑦ. ᒥᑦᑕᕐᕕᓕᕆᔩᑦ ᖃᐅᔨᒪᑦᑎᐊᕋᓱᖃᑦᑕᖅᐳᑦ ᒥᑦᑕᕐᕖᑦ ᒪᓕᒐᕐᓂᑦ 
ᒪᓕᒃᑎᑕᐅᑦᑎᐊᕋᓗᐊᕐᒪᖔᑕ ᐃᖅᑲᓇᐃᔭᖅᑎᖏᓪᓗ ᐃᖏᕐᕋᔾᔪᑎᖏᓪᓗ ᒪᓕᑦᑎᐊᖅᖢᑎᒃ ᒐᕙᒪᑐᖃᒃᑯᑦ 
ᒪᓕᒐᖏᓐᓂᒃ.  

ᐃᖏᕐᕋᔪᓕᕆᔨᒃᑯᑦ ᐊᐅᓚᔾᔪᑎᒋᔪᒪᔭᖏᑦ ᐋᖅᑭᐅᒪᔾᔪᑎᖏᓐᓄᓪᓗ ᑮᓇᐅᔭᑦ ᐊᑐᖅᑐᒃᓴᑦ 2025-26−ᒧᑦ 
$54,855,000−ᖑᕗᑦ. ᑖᓐᓇ ᐅᓄᕈᓐᓃᖅᐹᓪᓕᖅᑐᖅ $1,229,000−ᓂᒃ ᐱᓕᕆᕝᕕᖕᒥ 2024-25−ᒥ 
ᐊᖏᖅᑕᐅᓯᒪᔪᑦ ᑮᓇᐅᔭᑦ ᐊᑐᖅᑐᒃᓴᑦ ᐊᐅᓚᑕᐅᓪᓗᐊᑕᖅᖢᑎᒃ ᐱᓕᕆᕝᕕᖕᒥ ᐋᖅᑭᒋᐊᖅᑕᐅᒃᑲᓐᓂᕈᑎᓄᑦ. 
 
ᐅᖅᓱᐊᓗᓕᕆᔨᒃᑯᑦ ᐱᓕᕆᕝᕕᖓ 
 
ᐅᖅᓱᐊᓗᓕᕆᔨᒃᑯᑦ ᓂᐅᕕᖃᑦᑕᖅᑐᑦ, ᑐᖅᑯᖅᓯᕙᒃᖢᑎᒃ, ᑐᓂᐅᖅᑲᐃᕙᒃᖢᑎᒡᓗ ᐅᖅᓱᐊᓗᖕᒥᒃ ᓄᓇᕗᒻᒥᐅᑕᕐᓄᑦ, 
ᓇᖕᒥᓂᓕᖕᓄᑦ, ᖃᖓᑕᓲᓕᕆᔨᓄᑦ, ᐊᒻᒪ ᒐᕙᒪᒃᑯᓐᓄᑦ. ᐅᖅᓱᐊᓗᓕᕆᔨᒃᑯᑦ ᓂᐅᕕᖅᐸᒃᑐᑦ ᐸᕐᓇᒍᑎᖓ 
ᓇᓕᒧᒌᒃᑎᑦᑎᖃᑦᑕᖅᐳᖅ ᓂᐅᕕᖅᑕᐅᔪᓂᑦ ᐊᕐᕌᒍᒥ ᐱᔭᐅᔪᓂᑦ ᐊᖑᒻᒪᑎᖁᓪᓗᒋᑦ ᐅᖅᓱᐊᓗᒃᑖᕆᔭᐅᔭᕆᐊᓕᖕᓂᑦ 
ᓄᓇᓕᖕᓂ ᑕᑎᒋᔭᐅᔪᓐᓇᕐᓗᑎᒃ ᐊᑑᑎᖃᑦᑎᐊᕐᓗᑎᒡᓗ. 
 
2023-24−ᒥ, ᐅᖅᓱᐊᓗᓕᕆᔨᒃᑯᑦ ᐋᖅᑭᒋᐊᖅᓯᐊᕐᔪᓚᐅᖅᐳᑦ ᓂᐅᕐᕈᑕᐅᔪᑦ ᖃᓄᐃᓕᖓᓂᖏᓐᓂᒃ 
ᐅᖅᓱᐊᓗᒃᑖᖁᓪᓗᒋᑦ 2024−ᒥ ᐅᖅᓱᐊᓗᒃᑕᐅᑎᒃᑯᑦ. ᑕᐃᒪᐃᒻᒪᑦ, ᐅᖅᓱᐊᓗᓕᕆᔨᒃᑯᑦ ᑲᔪᓯᑎᑦᑎᓚᐅᖅᐳᑦ 
ᐅᖅᓱᐊᓘᑉ ᐊᑭᖏᓐᓂᒃ 2024-25−ᒥ, ᓇᖕᒥᓂᖅ ᓴᖅᑭᑎᑦᑎᓕᖅᖢᑎᒃ ᖄᖏᐅᑎᓯᒪᔪᓂᑦ ᐅᑎᖅᑎᑦᑎᕙᓪᓕᐊᓪᓗᑎᒃ 
ᐅᖅᓱᐊᓘᑉ ᐊᑭᖏᓐᓄᑦ ᓱᕐᕋᔾᔭᐃᒃᑯᑎᒥᒃ ᑮᓇᐅᔭᓂᒃ. 
 
2025-26−ᒥ ᐅᖅᓱᐊᓗᓕᕆᔨᒃᑯᑦ ᐊᐅᓚᑦᑎᓛᖅᑐᑦ ᐃᓗᐃᑦᑑᓗᑎᒃ ᐅᖅᓱᐊᓗᒃᑖᕐᓗᑎᒃ ᓂᐅᕕᕐᓗᑎᒃ, ᐸᕐᓇᐃᓗᑎᒃ 
ᐊᒻᒪ ᐱᓕᕆᑎᑦᑎᓗᑎᒃ 2025−ᒥ ᐅᑭᐊᒃᓵᒃᑯᑦ ᐅᖅᓴᒃᑕᐅᒃᑲᓐᓂᖅᑐᓂᒃ, ᖃᐅᔨᓴᖅᐸᓪᓕᐊᖏᓐᓇᕐᓗᑎᒡᓗ 
ᐊᑯᓂᐅᔪᒥ ᐅᖅᓱᐊᓗᒃᑖᕆᔭᐅᔪᓐᓇᖅᑐᓂᑦ ᓄᓇᓕᖕᓂ ᐱᔭᐅᔭᕆᐊᓕᖕᓂᒃ. ᓯᕗᓪᓕᐅᔾᔭᐅᓪᓗᐊᑕᕐᓂᐊᖅᑐᖅ 
ᑭᖑᓪᓕᖅᐹᖅᓯᐅᑎᖓ ᑐᒃᓯᕋᐅᑎᓕᐅᖁᔨᓂᕐᒥᒃ ᑲᔪᓯᓗᑎᒃ ᓄᓇᕗᒻᒥ ᐅᖅᓱᐊᓗᖃᖅᑎᑦᑎᔪᓄᑦ ᐊᒻᒪ 
ᐅᖅᓱᐊᓗᒃᑖᖅᑎᑦᑎᕙᒃᑐᑦ ᑳᑦᑐᓛᖏᑦ, $1.115 ᐱᓕᐊᓐᓂᒃ ᐊᑭᖃᖅᖢᓂ ᐊᕐᕌᒍᓄᑦ ᑕᓪᓕᒪᓄᑦ. 
 
ᐃᒃᓯᕙᐅᑖᖅ, ᐱᒋᐊᓕᓵᖅᑎᓪᓗᑕ ᐅᖃᐅᓯᒃᓴᒃᑲ ᐱᐊᓂᒃᐳᑦ. ᐅᐱᒍᓱᒃᐳᖓ ᐃᖏᕐᕋᔪᓕᕆᔨᒃᑯᓐᓄᑦ 
ᐊᐅᓚᔪᓐᓇᐅᑎᓕᕆᔨᒃᑯᓐᓄᓪᓗ ᒥᓂᔅᑕᐅᔭᕆᐊᒃᓴᖅ ᓄᓇᕗᒻᒥ ᑖᓐᓇ ᐱᓕᕆᕕᐅᔪᖅ ᐃᓚᒋᔭᐅᓪᓚᕆᖕᓂᐊᖅᐳᖅ 
ᑲᔪᓯᑦᑎᐊᖁᓪᓗᒋᑦ ᓄᓇᕗᑦ ᒐᕙᒪᒃᑯᖏᑕ ᕿᓚᒻᒥᐅᔪᖅ ᐊᑯᓂᐅᔪᕐᓗ ᐊᐅᓚᔪᓐᓇᐅᑎᓕᕆᔨᒃᑯᑦ ᐸᕐᓇᐅᑎᖏᓐᓂᒃ.  
 
ᐅᖃᖃᑎᒌᒃᑲᓐᓂᕈᒪᓂᐊᖅᐳᖓ ᐊᓕᐊᓇᐃᒍᓱᒃᐳᖓᓗ ᖃᓄᑐᐃᓐᓇᖅ ᐊᐱᖅᓱᖅᑕᐅᔪᒪᒍᒪ ᑲᑎᒪᔨᕋᓛᓂᒃ. 
ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᔪᐊᓇᓯ. ᒪᑐᐃᕈᑎᖃᖅᐸ ᐃᒃᓯᕙᐅᑕᖅ ᑲᑎᒪᔨᕋᓛᓄᑦ? ᒥᔅᑕ 
ᓴᕕᑲᑖᖅ, ᐱᒋᐊᕈᓐᓇᖅᓯᔪᑎᑦ.  
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᕕᐊᓱᑦᑐᖓ ᒪᑐᐃᖅᓯᒋᐊᒃᓴᖅ ᐱᔾᔪᑎᓪᓗᒋᑦ ᑲᑎᒪᔨᕋᓛᖑᔪᑦ 
ᓄᓇᓕᓐᓄᑦ ᐊᒻᒪᓗ ᐱᕙᓪᓕᐊᔪᓕᕆᓂᕐᒧᑦ ᕿᒥᕐᕈᓂᖃᓐᖑᓱᑦᑎᓪᓗᒋᑦ ᑐᒃᓯᕌᖑᔪᓂᑦ 2025-2026-ᒧᑦ 
ᑮᓇᐅᔭᖅᑐᕈᑎᒃᓴᖏᓐᓂᑦ ᐊᒻᒪᓗ ᐱᓕᕆᐊᒃᓴᓄᑦ ᐸᕐᓇᐅᑎᖏᓐᓂᑦ ᓄᑖᖑᔫᑉ ᐱᓕᕆᕕᖓᑕ ᐃᖏᕐᕋᔪᓕᕆᓂᕐᒧᑦ 
ᐱᖁᑎᕐᔪᐊᓕᕆᓂᕐᒧᓪᓗ ᓄᓇᕗᒻᒥ. 
 
ᑖᒃᓱᒪ ᓄᑖᖑᔫᑉ ᐱᓕᕆᕕᐅᔫᑉ ᑐᒃᓯᕌᖏᑦ ᐅᓚᒍᑎᒃᓴᑦ ᐋᖅᑭᐅᒪᑎᑦᑎᒍᑎᒃᓴᓪᓗ $262,316,000−ᖑᒻᒪᑕ. 
ᐃᓱᒪᒋᓪᓗᒋᑦ ᐊᐅᓪᓛᖅᑕᐅᓂᕆᔪᔭᖓ ᒐᕙᒪᒃᑯᑦ ᑐᑦᑕᖅᕕᓕᕆᔨᖏᑕ ᐊᓪᓚᕝᕕᖓ ᐱᓕᕆᕕᖓᓂᑦ ᓯᕗᓕᖅᑎᓂᑦ 
ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᒃᑯᓐᓂᑦ ᑕᕝᕗᖔ ᓄᑖᖑᔪᒧᑦ ᐱᓕᕆᕕᖓᓄᑦ ᓄᓇᓕᓐᓂᑦ ᐱᔨᑦᑎᕋᖅᑎᒃᑯᑦ, 
ᑲᑎᓪᓗᒋᑦ ᐊᐅᓚᒍᑎᒃᓴᖏᑦ ᐋᖅᑭᐅᒪᑎᑦᑎᒍᑎᒃᓴᖏᑦ ᓄᑖᖑᔫᒃ ᐱᓕᕆᕕᐅᔫᒃ 2.9%-ᑐᐃᓐᓇᕐᓂᑦ 
ᖁᑦᑎᓂᖅᓴᐅᒻᒪᑕ ᐱᔪᔭᖏᓐᓂᑦ ᑲᑎᑦᑐᒋᑦ 2024-2025-ᒥ ᐅᓚᒍᑎᒃᓴᕆᔪᔭᖏᓐᓂᑦ 
ᐋᖅᑭᐅᒪᑎᑦᑎᒍᑎᒃᓴᕆᔪᔭᖏᓐᓂᓪᓗ ᐱᓕᕆᕕᖓᑕ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᐊᒻᒪᓗ 
ᐱᓕᕆᕕᖓᑕ ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᕋᖅᑎᒃᑯᑦ.  
 
ᑖᓐᓇ ᓄᑖᖑᔪᖅ ᐱᓕᕆᕕᒃ ᐃᖏᕐᕋᔪᓕᕆᔨᒃᑯᑦ ᐊᒻᒪᓗ ᐱᖁᑎᕐᔪᐊᓕᕆᔨᒃᑯᑦ ᓄᓇᕗᒻᒥ ᑲᑎᑦᑐᒋᑦ 404.0−ᓂᑦ 
ᐃᖅᑲᓇᐃᔮᖁᑎᖃᕐᒪᑕ. ᐃᓱᒪᒋᓪᓗᒋᑦ ᐊᐅᓪᓛᖅᑕᐅᓂᖓ ᒐᕙᒪᒃᑯᑦ ᑐᑦᑕᖅᕕᓕᕆᕕᖓᑕ ᐊᓪᓚᕝᕕᖓ 

ᐱᓕᕆᕕᖓᓂᑦ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᒃᑯᓐᓂᑦ ᑕᕝᕗᖓ ᓄᑖᖑᔪᒧᑦ ᐱᓕᕆᕕᐅᔪᒧᑦ 
ᓄᓇᓕᓐᓂᑦ ᐱᔨᑦᑎᕋᖅᑎᓄᑦ, ᑲᑎᓪᓗᒋᑦ ᐃᖅᑲᓇᐃᔮᖁᑎᖏᑦ ᑕᒪᒃᑮ ᓄᑖᖑᔫᒃ ᐱᓕᕆᕕᐅᔫᒃ 
ᐊᔾᔨᓪᓗᐊᐸᓗᒋᒻᒪᒋᑦ ᑮᓇᐅᔭᖅᑖᖑᔪᔪᑦ ᑲᑎᑦᑐᒋᑦ 2024-2025-ᒥ ᐊᐅᓚᒍᑎᒃᓴᕆᔪᔭᖏᓐᓂᑦ 
ᐋᖅᑭᐅᒪᑎᑦᑎᒍᑎᒃᓴᕆᔪᔭᖏᓂᓪᓗ ᐱᓕᕆᕕᖓᑕ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᐊᒻᒪᓗ 
ᐱᓕᕆᕕᖓᑕ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑎᒃᑯᑦ. 
 
ᒪᓕᒐᓕᐅᖅᑏᑦ ᐊᒥᓱᑲᓪᓚᓐᓂᑦ ᐃᓱᒫᓗᒋᔭᒥᓂᑦ ᐃᓱᒫᓗᓇᖅᑐᓂᓪᓗ ᐅᖃᐅᓯᖃᖅᑕᔪᒻᒪᑕ ᒥᓂᔅᑕᐅᑉ 
ᓴᖅᑭᔮᕋᑖᕐᓂᕆᔪᔭᖓᓂ ᑲᑎᒪᔨᕋᓛᑦ ᓵᖓᓂ.  
 
ᑖᓐᓇ ᓄᑖᖅ ᐱᓕᕆᕕᐅᔪᖅ ᐃᓚᖃᕐᒪᑦ ᐱᖁᑎᕐᔪᐊᓕᕆᓂᕐᒧᑦ ᐊᕕᒃᓯᒪᓂᐅᔪᒥᑦ. ᑖᓐᓇ ᐊᕕᒃᓯᒪᓂᖅ ᐃᓚᖃᕐᒥᒻᒪᑦ 
ᓄᑖᖑᔪᒥᑦ “ᓄᓇᓖᑦ ᒐᕙᒪᕋᓛᖏᓐᓂ ᓴᓇᔪᓕᕆᓂᕐᒧᑦ” ᐊᒡᒍᑐᖅᓯᒪᓂᐅᔪᒥᑦ, ᑖᓐᓇᓗ ᐱᓕᕆᕕᐅᑉ 
ᑎᑎᕋᕆᐊᓐᖓᐅᑎᖏᓐᓂ ᐸᕐᓇᐅᑎᖏᑕ ᓇᓗᓇᐃᖅᑕᐅᓯᒪᒻᒪᑕ “ᐱᑎᑦᑎᓲᖑᔪᑦ ᓄᓇᓕᖏᑕ ᐃᓗᐊᓂ 
ᐃᑲᔪᖅᓰᓂᕐᒥᑦ ᓄᓇᓖᑦ ᒐᕙᒪᕋᓛᖏᓐᓂᑦ ᒪᓕᒐᕐᓂᑦ ᒪᓕᒋᐊᓕᖏᓐᓂᑦ ᐊᒻᒪᓗ ᐊᐅᓚᒍᑎᒃᓴᖅᑎᒍᑦ 
ᐃᑲᔪᖅᓰᓂᐅᔪᓂᑦ ᐱᓕᕆᐊᖑᓂᖏᓐᓄᑦ ᓄᓇᓖᒃ ᒐᕙᒪᕋᓛᖓᑕ ᐃᒥᓕᕆᓂᖏᓐᓄᑦ, ᑭᓈᓗᓕᕆᓂᖏᓐᓄᑦ ᐊᒻᒪᓗ 
ᓴᓂᓕᕆᓂᖏᓐᓄᑦ ᐱᔨᑦᑎᕋᕐᓂᖏᓐᓄᓪᓗ.” ᐊᕐᕌᒍᓂ ᐊᓂᒍᕋᑖᖅᑐᓂ, ᒐᕙᒪᒃᑯᑦ ᐊᕐᕌᒍᑕᒫᖅ ᐊᑭᑐᔪᓄᑦ 
ᒥᒃᓴᐅᓯᓯᒪᔭᖏᑦ ᐃᓚᖃᐃᓐᓇᖅᓯᒪᒻᒪᑕ ᐊᒥᓱᑲᓪᓚᓐᓂᑦ “ᑮᓇᐅᔭᓂᑦ ᐊᑕᐅᑦᑎᒃᑯᑦ ᐱᔭᒃᓴᐅᔪᓂᑦ” 
ᐱᖁᑎᕐᔪᐊᓕᕆᓂᕐᒥᑦ ᐱᔾᔪᑎᖃᖅᑐᓂᑦ ᐃᒥᓕᕆᓂᕐᒥᑦ, ᑭᓈᓗᓕᕆᓂᕐᒥᑦ ᐊᒻᒪᓗ ᓴᓂᓕᕆᓂᕐᒥᑦ. ᑕᐃᓐᓇ ᓄᓇᕗᑦ 
ᒐᕙᒪᖓᑕ ᐃᒥᖅᑕᐅᓲᓄᑦ ᐃᒥᕐᓄᑦ ᑐᑭᒧᐊᒍᑎᒃᓴᑦ ᓴᐅᓂᒃᓴᖏᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒪᐃ 29, 
2023-ᒥ. ᑖᒃᓱᒪ ᓄᑖᖑᔫᑉ ᐱᓕᕆᕕᐅᔫᑉ 2025-2026-ᒧᑦ ᐱᓕᕆᒃᓴᓄᑦ ᐸᕐᓇᐅᑎᖏᑦ ᓇᓗᓇᐃᖅᓯᓯᒪᒻᒪᑕ 
ᑖᒃᑯᐊᒎᖅ “ᓱᓕ ᐱᓕᕆᒻᒪᑕ ᓯᕗᒧᐊᖅᑎᑦᑎᒐᓱᐊᖅᑐᑎᒃ ᐃᒥᖅᑕᐅᓲᖑᔪᓄᑦ ᐃᒥᕐᓄᑦ ᐊᐅᓚᔾᔭᐃᒋᐊᕐᓂᕐᒧᑦ 
ᐸᕐᓇᐅᑎᒥᑦ ᒪᓕᒃᓴᖅᓯᒪᔪᒥᑦ ᐃᒥᖅᑕᐅᓲᖑᔪᓄᑦ ᐃᒥᕐᓄᑦ ᑐᑭᒧᐊᒍᑎᒃᓴᐅᔪᑦ ᓴᐅᓂᒃᓴᖏᓐᓂᑦ 
ᓴᖅᑭᖅᑕᐅᓚᐅᖅᓯᒪᔪᓂᑦ 2022-2023-ᖑᑎᓪᓗᒍ. ᒪᓕᒐᓕᐅᖅᑏᑦ ᓂᕆᐅᑦᑎᐊᓂᐊᖅᐳᑦ ᐱᕙᓪᓕᐊᔭᐅᓂᖓᓂᑦ 
ᐅᓂᒃᑳᖅᕕᐅᓛᕐᓂᕐᒥᓄᑦ ᐱᓪᓗᒍ ᑖᓐᓇ ᐱᒪᕆᐊᓘᔪᖅ ᐱᓕᕆᐊᖑᔪᖅ. 
 
ᓄᑖᖑᔪᖅ ᐃᓪᓗᐃᑦ ᒪᓕᒐᖏᓐᓄᑦ ᐱᖁᔭᕐᔪᐊᖅ ᑲᔪᓯᑎᑕᐅᔪᒻᒪᑦ ᐱᖓᔪᒋᔭᖓᓄᑦ ᒪᓕᒐᓕᐅᖅᕕᒻᒧᑦ 2012-ᒥ. 
ᒪᓕᒐᓕᐅᖅᑏᑦ ᐊᒥᓱᑲᓪᓚᓐᓂᑦ ᐃᓱᒫᓘᑎᒥᓂᒃ ᐅᖃᐅᓯᖃᖃᑦᑕᖅᓯᒪᒻᒪᑕ ᐱᔾᔪᑎᖃᖅᑐᓂᑦ ᐊᐅᓚᑕᐅᓂᖓᓂᑦ 
ᐱᖁᔭᕐᔪᐊᑉ ᒪᓕᑦᑕᐅᔭᕆᐊᖃᕐᒪᑦ ᐊᓪᓛᑦ ᒥᑭᔫᑎᓂᑦ ᐱᓕᕆᓂᐅᔪᓄᑦ ᐱᓕᕆᐊᖑᔪᓄᑦ ᓇᒻᒥᓂᖅ ᐊᖏᕐᕋᓕᓐᓄᑦ. 
ᑕᒪᒃᑯᐊ ᐃᓱᒫᓘᑏᑦ ᐃᓚᖃᖃᑦᑕᖅᓯᒪᔪᑦ ᐊᑐᐃᓐᓇᐅᖏᓐᓂᖏᓐᓂᑦ ᐃᓪᓗᒥᑦ ᖃᐅᔨᓴᖅᑏᑦ 
ᓄᓇᓕᕋᓛᖑᓂᖅᓴᐅᔪᓂ. ᒪᓕᒐᓕᐅᖅᑏᑦ ᑲᔪᖏᖅᓴᐃᕗᑦ ᒥᓂᔅᑕᐅᔪᒥᑦ ᐊᒻᒪᓗ ᓄᑖᖑᔪᒥᑦ ᐱᓕᕆᕕᐅᔪᒥᑦ 
ᕿᒥᕐᕈᔭᐅᑎᑦᑎᖁᔭᐅᓪᓗᑎᒃ ᐱᖁᔭᕐᔪᐊᖑᔪᒥᑦ ᑐᕌᖅᑕᒐᖃᕐᓗᑎᒃ ᓈᒻᒪᓈᖅᓯᒪᓂᖅᓴᕈᖅᑎᒐᓱᐊᕐᓗᒍ ᓄᓇᕗᒻᒧᑦ. 
 
ᑖᓐᓇ ᓄᑖᖅ ᐱᓕᕆᕕᐅᔪᖅ ᐃᓚᖃᕐᒪᑦ ᐃᖏᕐᕋᔪᓕᕆᓂᕐᒥᑦ ᐊᕕᒃᓯᒪᓂᐅᔪᒥᑦ. ᑖᓐᓇ ᐊᕕᒃᓯᒪᓂᐅᔪᖅ 
ᐃᓗᓕᖃᖅᑐᓂ ᐃᓘᓐᓇᖏᓐᓂᑦ ᐊᒡᒍᑐᖅᓯᒪᓂᐅᔪᓂᑦ ᐃᓂᖃᖃᑦᑕᔪᔪᓂ ᐃᖏᕐᕋᔪᓕᕆᔨᒃᑯᑦ ᐊᕕᒃᓯᒪᓂᖓᓂ 
ᐱᓕᕆᕕᖓᓂ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ, ᑕᐃᒃᑯᐊᑐᐊᖅ ᐊᒃᑕᓇᖅᑐᓕᕆᔨᖏᑕ ᐊᒡᒍᑐᖅᓯᒪᓂᖓ 
ᐱᖃᑕᐅᓇᓂ, ᑖᓐᓇᓕ ᐊᐅᓪᓛᖅᑕᐅᓯᒪᓕᕐᒪᑦ ᓄᑖᖑᔪᒧᑦ ᐱᓕᕆᕕᐅᔪᒧᑦ ᓄᓇᓕᓐᓂᑦ ᐱᔨᑦᑎᕋᖅᑎᒃᑯᓐᓄᑦ. 
 
ᑖᒃᓱᒪ ᐱᓕᕆᕕᐅᔫᑉ ᓄᓇᓕᓐᓂ ᐃᖏᕐᕋᔪᓕᕆᓂᕐᒥ ᐱᒋᐊᖅᑎᑕᐅᔪᓄᑦ ᐱᓕᕆᓂᐅᔪᓄᑦ ᐊᑐᐊᒐᖓ 
ᓄᑖᕈᕆᐊᖅᑕᐅᔪᒻᒪᑦ ᕕᕝᕗᐊᕆ 2023-ᒥ ᐊᒻᒪᓗ “ᐃᓱᓕᒃᕕᒃᓴᖃᖅᑐᓂ” ᒫᑦᓯ 31, 2027−ᒥ. ᐅᐃᒍᖓ A 
ᐊᑐᐊᒐᕐᒥ ᓇᓗᓇᐃᖅᑐᐃᓯᒪᒻᒪᑦ ᐱᓕᕆᕕᐅᑉ ᐃᑲᔪᖅᓰᔾᔪᑎᖏᓐᓂᑦ “ᐊᑐᕆᐊᓄᑦ ᐊᒻᒪᓗ ᓄᓇᓕᐅᑉ 
ᑐᓚᑦᑕᖅᕕᖏᓐᓄᑦ,” ᐊᒻᒪᓗ ᐅᐃᒍᖓ B ᓇᓗᓇᐃᖅᑐᐃᓪᓗᓂ ᐱᓕᕆᕕᖓᑕ ᐃᑲᔪᖅᓰᔾᔪᑎᖏᓐᓂᑦ “ᓄᓇᓕᓐᓂ 
ᑐᓚᑦᑕᖅᕕᓐᓄᑦ ᐱᖁᑎᕐᔪᐊᕐᓄᑦ ᐊᑭᑐᔪᖅᑐᖅᑐᓄᑦ ᐱᓕᕆᓂᐅᔪᓄᑦ”. ᐅᐃᒍᖓ B ᐊᑎᖃᖅᑎᑕᐅᖃᑦᑕᔪᔪᖅ 
“ᒥᑭᔫᑎᓄᑦ ᐅᒥᐊᕐᓄᑦ ᐅᖅᑯᐊᓕᓂᓕᐅᕐᓂᕐᒧᑦ ᐃᑲᔫᑏᑦ”. ᑕᐃᒃᑯᐊ 2020-2021-ᒧᑦ ᐊᕐᕌᒍᑕᒫᖅᓯᐅᑎᑦ 
ᐅᓂᒃᑳᓕᐊᒥᓃᑦ ᐊᐅᓚᑕᐅᓂᖓᓄᑦ ᑖᒃᓱᒪ ᐱᓕᕆᓂᐅᔫᑉ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒫᑦᓯ 7, 2023-ᒥ. 
ᑕᐃᒃᑯᐊᓕ 2021-2022, 2022-2023 ᐊᒻᒪᓗ 2023-2024 ᐊᕐᕌᒍᑕᒫᖅᓯᐅᑎᑦ ᓱᓕ ᒪᓕᒐᓕᐅᖅᕕᒻᒥ 
ᓴᖅᑭᖅᑕᐅᓯᒪᓐᖏᑐᑦ ᓱᓕ. 
 



ᕿᑎᖅᑰ, ᒫᑦᓯ 6, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒃᑑᕝᕙ 18, 2019−ᒥ, ᓄᓇᕗᑦ ᒐᕙᒪᖓ ᓴᖅᑭᖅᓯᔪᒻᒪᑦ ᑳᓐᑐᕌᒥᑦ ᐊᑭᑦᑐᕋᐃᑎᔾᔪᑎᒃᓴᒥᑦ ᑐᕌᖓᔪᒥᑦ 
“ᐃᓗᓕᖅᑐᔪᒥᑦ ᐅᒥᐊᒃᑯᕕᓕᕆᓂᕐᒥᑦ ᐱᖁᑎᕐᔪᐊᓕᕆᓂᕐᒥᑦ ᖃᓄᑎᒋᐅᔭᕆᐊᖃᕐᒪᖔᑕ ᖃᐅᔨᓴᕐᓂᕐᒧᑦ.” ᑖᒃᓱᒪ 
ᐱᓕᕆᕕᐅᑉ ᑎᑎᕋᕆᐊᓐᖓᐅᑎᖏᑦ 2025-2026-ᒧᑦ ᐱᓕᕆᐊᒃᓴᓄᑦ ᐸᕐᓇᐅᑎᖏᑦ ᓇᓗᓇᐃᖅᓯᓯᒪᒻᒪᑕ 
ᐃᓚᖓᑦᒎᖅ ᓯᕗᓪᓕᐅᑎᑕᖏᓐᓄᑦ ᑕᒪᓐᓇᐅᓯᒪᒻᒪᑕ “ᓴᓇᑎᑦᑎᓗᑎᒃ ᐊᑐᓕᖅᑎᑦᑎᓂᕐᒧᑦ ᐸᕐᓇᐅᑎᒥᑦ 
ᓯᕗᓪᓕᐅᔭᕆᐊᓕᓐᓂᑦ ᓴᓇᔭᐅᔭᕆᐊᓕᓐᓂᑦ ᓇᓗᓇᐃᖅᑐᐃᓗᑎᒃ ᐊᒻᒪᓗ ᐃᓱᒪᒃᓴᖅᓯᐅᕈᑎᖃᖃᑦᑕᕐᓗᓂ 
ᐱᓕᕆᕕᐅᑉ ᐱᓕᕆᔾᔪᑎᖏᓐᓂᑦ ᐊᒻᒪᓗ ᑎᒍᔭᒃᓴᐅᔪᓂᑦ ᐊᒥᓲᓂᖅᓴᓂᑦ ᑮᓇᐅᔭᓂᑦ ᒐᕙᒪᑐᖃᒃᑯᓐᓄᑦ 
ᐃᑲᔪᖅᑕᐅᓂᕐᒧᑦ ᐊᒻᒪᓗ ᐱᖃᑕᐅᕕᒃᓴᕆᔭᖏᓐᓂᑦ ᐅᒥᐊᒃᑯᕕᓕᐅᕐᓂᒃᑯᑦ ᒪᓕᓪᓗᑎᒃ ᖃᐅᔨᔭᒥᓂᐅᔪᓂᑦ 
ᐃᓗᓕᖅᑐᔪᒥᑦ ᐅᒥᐊᒃᑯᕕᓕᕆᓂᕐᒥᑦ ᐱᖁᑎᕐᔪᐊᖅᑖᖑᒋᐊᓖᑦ ᖃᓄᑎᒋᐅᒻᒪᖔᑕ ᖃᐅᔨᓴᕐᓂᐅᔪᓂᑦ. ᑖᒃᑯᐊ 
ᐱᓕᕆᐊᒃᓴᓄᑦ ᐸᕐᓇᐅᑎᖏᑦ ᓇᓗᓇᐃᖅᓯᓯᒪᒻᒥᒻᒪᑕ “ᐱᒋᐊᓕᕋᑖᖅᑐᖅᓯᐅᑎᒥᑦ ᐊᑐᓕᖅᑎᑦᑎᓂᕐᒧᑦ 
ᐸᕐᓇᐅᑎᒃᓴᒥᑦ ᓴᓇᔪᖃᖅᓯᒪᓕᖅᑐᕉᖅ. ᑲᑎᒪᔨᕋᓛᑦ ᓱᓕ ᑲᔪᖏᖅᓴᐃᕗᑦ ᒥᓂᔅᑕᐅᔪᒥᑦ ᒪᓕᒐᓕᐅᖅᕕᒻᒧᑦ 
ᓴᖅᑭᖅᓯᖁᔭᐅᓪᓗᓂ ᑭᖑᓪᓕᐹᖅᓯᐅᑎᓂᑦ ᐅᓂᒃᑲᓕᐊᒥᓂᕐᓂᑦ ᑕᐃᑲᓐᖔᖅᑐᓂᑦ ᐃᓗᓕᖅᑐᔪᒥᑦ 
ᐅᒥᐊᒃᑯᕕᓕᕆᓂᕐᒥᑦ ᐱᖁᑎᕐᔪᐊᓕᕆᓂᕐᒥᑦ ᖃᓄᑎᒋᐅᔭᕆᐊᖃᕐᒪᖔᑕ ᖃᐅᔨᓴᕐᓂᕐᒥᑦ ᐊᒻᒪᓗ ᑕᒪᑐᒧᖓ 
ᐊᑦᑐᐊᓂᖃᖅᑐᓂᑦ ᐊᑐᓕᖅᑎᑦᑎᓂᕐᒧᑦ ᐸᕐᓇᐅᑎᓂᑦ ᒪᓕᒐᓕᐅᖅᕕᒻᒧᑦ ᐱᔪᓐᓇᖅᓯᑐᐊᓪᓚᕆᑉᐸᑕ. 
 
ᐱᓕᕆᕕᖓ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᓄᓇᓕᓐᓂ ᖃᓄᖅ ᐃᓱᒪᖃᖅᕕᐅᒻᒪᖔᑕ 
ᖃᐅᔨᒪᕆᐊᔪᒻᒪᑕ ᐱᔾᔪᑎᖃᖅᑐᓂᑦ ᑐᒃᓯᕌᖑᔪᒥᑦ ᓄᑖᖑᒐᔭᖅᑐᒥᑦ ᑭᕙᓪᓕᕐᒥ ᓄᓇᓕᓐᓂᑦ ᑲᓱᖅᑎᑦᑎᔪᒥᑦ 
ᐊᑐᕆᐊᕐᒥᑦ ᑕᐃᑲᓂ 2024 ᐅᓪᓗᖅᓯᐅᑎᑎᒍᑦ ᐊᕐᕌᒍᖓᓂ. ᑖᒃᓱᒪ ᐱᓕᕆᕕᐅᔫᑉ ᑎᑎᕋᕆᐊᓐᖓᐅᑎᖏᑦ 
ᐱᓕᕆᐊᒃᓴᓄᑦ ᐸᕐᓇᐅᑎᑦ ᓇᓗᓇᐃᖅᓯᓯᒪᒻᒪᑕ ᑕᐃᓐᓇ “ᑭᕙᓪᓕᕐᒥ ᓄᓇᓕᓐᓂᑦ ᑲᓱᖅᑎᑦᑎᔪᖅ ᐊᑐᕆᐊᑉ 
ᖃᐅᔨᓴᖅᑕᐅᓂᖓ ᐱᔭᕇᖅᑕᐅᒻᒪᑦ. ᑭᖑᓪᓕᕐᒥ ᐊᓪᓗᕆᐊᕐᓂᒃᓴᓂᑦ ᐃᓱᒪᒃᓴᖅᓯᐅᕈᑎᖃᓕᖅᑐᑦ ᐊᒻᒪᓗ 
ᑐᓴᖅᑕᐅᑎᑕᐅᓛᖅᑐᑎᒃ ᐊᒃᑐᖅᑕᐅᓂᐅᓴᔪᓄᑦ ᐃᓕᒫᓄᓪᓗ 2025-ᒥ.” ᒪᓕᒐᓕᐅᖅᑏᑦ ᓂᕆᐅᑦᑎᐊᖅᐳᑦ 
ᑐᓴᖅᑎᑕᐅᖃᑦᑕᓛᕐᓂᕐᒥᓄᑦ ᖃᓄᖅ ᐱᕙᓪᓕᐊᔭᐅᓯᒪᒻᒪᖔᖅ ᐱᒻᒪᕆᐊᓘᔪᖅ ᑖᓐᓇ ᐱᓕᕆᐊᖑᒋᐊᓕᒃ. 
 
ᔫᓂ 28, 2022−ᒥ, ᑖᓐᓇ ᐱᓕᕆᕕᐅᔪᖅ ᓴᖅᑭᖅᓯᔪᒻᒪᑦ ᑳᓐᑐᕌᒥᑦ ᐊᑭᑦᑐᕋᐅᑎᔾᔪᑎᒃᓴᐅᔪᒥᑦ 2022-50-ᒥᑦ: 
ᐊᐅᓚᑦᑎᔨᓄᑦ ᓇᐅᑦᓯᖅᑐᖅᑕᐅᓂᖓ ᐊᒻᒪᓗ ᑮᓇᐅᔭᓕᕆᔨᒃᑯᑦ ᐱᔨᑦᑎᕋᐅᑎᖏᓐᓂᑦ ᐅᖅᓱᐊᓗᓕᕆᔨᒃᑯᑦ 
ᐊᒡᒍᑐᖅᓯᒪᓂᖓᑕ.” ᑖᓐᓇ ᑲᓐᑐᕌ ᐱᒐᓱᐊᕋᒃᓴᖅ ᒪᑐᔪᔪᖅ ᐋᒡᒌᓯ 5, 2022-ᒥ. ᑲᑎᒪᔨᕋᓛᑦ ᑲᔪᖏᖅᓴᐃᕗᑦ 
ᒥᓂᔅᑕᐅᔪᒥᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᓯᖁᔭᐅᓪᓗᓂ ᖃᐅᔨᓴᕐᓂᒃᑯᑦ ᖃᐅᔨᔭᒥᓂᐅᔪᓂᑦ ᐱᔪᓐᓇᖅᓯᑐᐊᓪᓚᕆᑉᐸᑦ. 
ᑕᐃᒃᑯᐊ 2021-2022-ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓃᑦ ᐅᖅᓱᐊᓗᓕᕆᔨᒃᑯᓐᓂᑦ ᒪᓕᒐᓕᐅᖅᕕᒻᒧᑦ 
ᓴᖅᑭᖅᑕᐅᔪᒻᒪᑕ ᐊᒃᑑᕝᕙ 23, 2023-ᒥ. ᑕᐃᒃᑯᐊᓕ 2022-2023-ᒧᑦ ᐊᕐᕌᒍᑕᒫᖅᓯᐅᑎᑦ ᐅᓂᒃᑲᓕᐊᒥᓃᑦ ᓱᓕ 
ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᓯᒪᓐᖏᑦᑐᑦ. ᑖᒃᓱᒪ ᐱᓕᕆᕕᐅᔫᑉ 2025-2026-ᒧᑦ ᐱᓕᕆᐊᒃᓴᓄᑦ ᐸᕐᓇᐅᑎᖓ 
ᓇᓗᓇᐃᖅᓯᓯᒪᒻᒪᑦ ᐃᓚᖓᑦᒎᖅ ᓯᕗᓪᓕᐅᑎᓐᓂᐊᖅᑕᖏᓐᓄᑦ 2025-2026-ᒥ ᑕᒪᓐᓇᐅᒻᒪᑦ “ᐱᔭᕇᕐᓗᑎᒃ 
ᕿᒥᕐᕈᓂᖏᓐᓂᑦ ᐊᐅᓚᑦᑎᔾᔪᑎᐅᔪᓐᓇᖅᑐᓂᑦ ᐊᔾᔨᒌᓐᖏᑦᑐᓂᑦ ᐅᖅᓱᐊᓗᓕᕆᔨᒃᑯᓐᓂᑦ.” ᑲᑎᒪᔨᕋᓛᑦ 
ᑲᔪᖏᖅᓴᐃᕗᑦ ᒥᓂᔅᑕᐅᔪᒥᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᓯᖁᔭᐅᓪᓗᓂ ᑭᖑᓪᓕᐹᖅᓯᐅᑎᖏᓐᓂᑦ ᐅᓂᒃᑳᓕᐊᒥᓂᕐᓂᑦ 
ᐱᔪᓐᓇᖅᓯᑐᐊᓪᓚᕆᑉᐸᑦ. 
 
ᑕᕝᕙ ᐃᓱᓕᑉᐳᑦ ᒪᑐᐃᖅᓯᔾᔪᑎᒃᑲ ᐱᓪᓗᒋᑦ ᑐᒃᓯᕌᖑᔪᑦ 2025-2026-ᒥ ᑮᓇᐅᔭᖅᑐᕈᑎᒃᓴᖏᑦ ᐊᒻᒪᓗ 
ᐱᓕᕆᐊᒃᓴᓄᑦ ᐸᕐᓇᐅᑎᖏᑦ ᓄᑖᖑᔫᑉ ᐱᓕᕆᕕᐅᔫᑉ ᐃᖏᕐᕋᔪᓕᕆᔨᒃᑯᑦ ᐊᒻᒪ ᐱᖁᑎᕐᔪᐊᓕᕆᔨᒃᑯᑦ ᓄᓇᕗᒻᒥ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓴᕕᑲᑖᖅ. ᑭᓱᑐᐃᓐᓇᕐᓄᑦ ᑐᕌᖓᔪᓂᒃ ᐅᖃᐅᓯᔅᓴᐃᑦ. ᒥᔅᑕ ᖂᑭᐊᖅ.  
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒃᑯᐊ ᑐᓴᐅᒪᔾᔪᑏᑦ ᐊᐅᓚᑕᐅᓂᖏᑦ ᑖᒃᑯᓄᖓ ᑐᕌᖓᔪᓂᑦ 
ᓂᓪᓕᕈᒪᒐᒪ.  
 
ᑖᒃᑯᐊ ᐱᓕᕆᔨᐅᔪᑦ ᐊᐅᓚᔾᔪᑏᑦ ᒪᑭᒪᐅᑏᓪᓗ 2025-2026 $54,633,000-ᖑᔪᑦ. ᑮᓇᐅᔭᕐᔪᐊᕌᓘᒻᒪᑕ, ᑖᒃᑯᐊ 
ᐊᐱᖅᑯᑎᒋᔪᒪᕙᕋ. ᐃᓚᒃᑲᓂᖅᖢᑎᒍ $1,491,000 ᑕᕝᕙᙵᑦ 2024-2025 ᐊᑐᖅᑎᓪᓗᒍ ᓚᐃᓴᓂᕐᒧᑦ 
ᑮᓇᐅᔭᖅᑐᕈᑏᑦ ᑖᒃᑯᐊᖑᔪᓐᓇᕐᓂᐊᕐᒪᑕ.  

ᐅᓇ ᐊᐱᖅᑯᑎᒋᓪᓗᒍ, ᐃᒃᓯᕙᐅᑖᖅ, ᑕᐃᒃᑯᐊ ᓚᐃᓴᑖᖅᑎᑦᑎᓂᕐᒧᑦ ᖃᓄᖅ ᑐᑭᖃᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᒥᐊᓇᖅ, ᒥᔅᑕ ᖂᑭᐊᖅ, ᑭᓱᑐᐃᓐᓇᕐᓄᑦ ᑐᕌᖓᔪᓂᒃ ᓂᓪᓕᐅᑎᒃᓴᖃᕋᑦᑕ. 
ᐱᑕᖃᙱᑉᐸᑦ ᓯᕗᓪᓕᐅᓗᑎᑦ ᐊᑏᑦ ᑎᑎᕋᕐᓂᐊᖅᐸᕋ ᐊᐱᖅᓱᓂᕐᒧᑦ. ᒥᔅᑕ ᔪᐊᓇᓯ ᓈᓚᕋᑖᖅᑐᔅᓴᐅᕗᖅ. ᒥᓂᔅᑕ 
ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒃᑯᐊ ᒪᐃᑯᕈᓵᕝᑎᒍᑦ ᒪᐃᓴᑖᕈᑏᑦ, 
ᐊᒻᒪᓗ ᑐᒃᓯᕋᐅᓯᐅᖅᓯᒪᔪᒍᑦ ᑖᒃᑯᓄᖓ ᑐᕌᖓᔪᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ ᐊᐱᖅᑯᑎ ᑲᔪᓯᑎᑐᐃᓐᓇᕋᑖᕋᒃᑯ ᑭᓯᐊᓂ ᐅᑯᓇᓃᑦᑐᒍᑦ ᑐᑦᑕᕐᕕᒃ, 
ᒪᒃᐱᖅᑐᒐᖅ J-4. ᑲᑎᑦᑐᒋᑦ ᐊᐅᓚᔾᔪᑏᑦ ᒪᑭᒪᐅᑏᓪᓗ ᓂᕈᐊᖅᑕᐅᒋᐊᓖᑦ. $2,040,000. ᐊᐱᖅᑯᑎᔅᓴᖅᑕᖃᖅᐹ 
ᑕᕝᕗᖓ ᒪᒃᐱᖅᑐᒐᕐᒧᑦ J-4? ᒥᔅ ᖁᐊᓴ.  
 
ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ, ᐊᒻᒪᓗ ᑐᙵᓱᒋᑦ ᒥᓂᔅᑕ ᐱᓕᕆᖃᑎᑎᓪᓗ, ᑐᙵᓱᒋᑦᑎ.  
 
(ᑐᓵᔨᑎᒎᓕᖅᑐᖅ) ᐊᒃᑐᕝᕙ 10, 2024-ᖑᑎᓪᓗᒍ, ᒐᕙᒪᒃᑯᑦ ᓄᓇᕗᒻᒥ ᓇᓗᓇᐃᖅᓯᓚᐅᖅᓯᒪᔪᑦ ᓄᑖᓂᒃ 
ᐱᓕᕆᕕᓐᓂᒃ ᓴᖅᑭᑦᑎᓂᐊᕐᒪᑕ ᓄᓇᓕᖕᓂ ᐱᔨᑦᑎᕈᑏᑦ ᐊᒻᒪᓗ ᓄᑖᖅ ᐱᓕᕆᕕᒃ ᐃᖏᕐᕋᔾᔪᑎᓕᕆᓂᕐᒧᑦ 
ᐱᖁᑎᕐᔪᐊᓕᕆᓂᕐᒧᓪᓗ ᓄᓇᕗᒻᒥ. ᐅᓪᓗᒥᒧᑦ ᑎᑭᒃᖢᒍ, ᖃᓄᐃᓕᖓᓕᖅᐸᑦ ᑖᒃᑯᐊ ᐋᖅᑭᓱᖅᑕᐅᕙᓪᓕᐊᓂᖏᑦ? 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᖁᐊᓴ. ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, ᐊᒻᒪᓗ ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᒐᖕᓂ. 
ᐊᐃᐳᕈᓪ 1-ᓂ ᑖᒃᑯᐊ ᐱᓕᕆᕕᑉᐳᑦ ᑎᒍᒥᐊᖅᑕᕗᓪᓗ ᑖᒃᑯᓄᖓ ᓄᑖᓄᑦ ᓄᒃᑎᖅᑕᐅᓂᐊᖅᑐᑦ, ᓄᓇᕗᒻᒥ 
ᐃᖏᕐᕋᔾᔪᑎᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ ᐱᓕᕆᑯᒃ. ᐊᒻᒪᓗ ᐅᐸᓗᖓᐃᔭᖅᐊᓪᓕᐊᔪᒍᑦ ᑕᕝᕗᖓ 
ᓄᒃᑎᖅᐸᓪᓕᐊᓂᐊᕐᓂᑎᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ, ᐊᒻᒪᓗ ᒥᓂᔅᑕ. (ᑐᓵᔨᑎᒎᓕᖅᑐᖅ) ᐃᖅᑲᓇᐃᔭᖅᑎᓂᑦ 
ᓄᒃᑎᖅᑕᐅᔪᖃᕈᒪᙱᑦᑐᖃᕐᓂᖅᐹᑦ ᑖᒃᑯᓄᖓ ᓄᑖᓄᑦ ᓄᓇᕗᒻᒥ ᐃᖏᕐᕋᔾᔪᑎᓕᕆᓂᕐᒧᑦ 
ᐱᖁᑎᕐᔪᐊᓕᕆᓂᕐᒧᓪᓗ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᒡᒐ, ᓄᒃᑎᖅᑕᐅᔪᐃᓐᓇᐅᓚᐅᖅᑐᑦ 
ᐋᒡᒑᖅᑐᖃᓚᐅᙱᑦᑐᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᖁᐊᓴ.  
 
ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᒥᓂᔅᑕ. (ᑐᓵᔨᑎᒎᓕᖅᑐᖅ) ᖃᑦᑎᓂᑦ ᒐᕙᒪᒃᑯᑦ ᑮᓇᐅᔭᖅᑐᕈᑎᓂᒃ 
ᐊᑐᖅᓯᒪᓕᖅᐸᑦ ᐅᓪᓗᒥᒧᑦ ᑎᑭᒃᖢᒍ ᑕᒪᓐᓇ ᐋᖅᑭᒋᐊᕐᓂᖅ ᐱᔾᔪᑎᒋᓪᓗᒍ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ.  

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᓐᓇ ᓄᑖᙳᖅᐸᓪᓕᐊᑎᓪᓗᑕ 
ᓂᕆᐅᑉᐳᒍᑦ, ᓈᓴᖅᓯᒪᙱᑦᑕᕗᑦ ᑭᓯᐊᓂ ᖁᓚᙱᓚᒍᑦ ᑮᓇᐅᔭᑦ ᐊᑐᕈᒫᕐᓂᐊᖅᑐᑦ 
ᐋᖅᑭᒋᐊᕆᐊᖃᕐᓂᐊᖅᑐᔅᓴᐅᔪᑦ ᑖᒃᑯᐊ ᓄᑖᑦ ᐱᓕᕆᕖᑦ ᓄᐃᕙᓪᓕᐊᑎᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐃᓗᓕᑯᓘᔭᒃᑲᓐᓂᖏᓐᓂᖃᐃ ᐅᓂᒃᑲᐅᓯᖃᕈᕕᑦ. ᖃᑦᑎᓂᒃ 
ᐅᓪᓗᓄᑦ ᑎᑭᒃᖢᒍ ᑮᓇᐅᔭᐃᖅᓯᒪᓕᖅᐱᓯ, ᑕᐃᒪᐃᓕᓵᕐᒪᑦ. ᐃᒻᒪᖃ ᑖᒃᑯᐊ ᐃᓗᓕᑯᓘᔭᖏᓐᓂᒃ 
ᐅᖃᐅᓯᖃᕐᓯᒪᓪᓗᓯ ᑭᓱᓂᒃ ᐱᓕᕆᐊᖃᕆᐊᖃᓚᐅᖅᐱᓯ ᓄᑖᓄᑦ ᐱᓕᕆᕕᓐᓄᑦ ᓄᑦᑎᖅᐸᓪᓕᐊᑎᓪᓗᓯ. ᒥᓂᔅᑕ 
ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇᖃᐃ ᐊᑦᑐᒐᓛᑐᐃᓐᓇᓚᐅᕐᓗᒍ 
ᑐᖏᓕᕐᒪ ᐅᐃᒍᔪᓐᓇᓂᐊᖅᐹ. ᑭᓯᐊᓂ ᑕᒫᓂ $1-ᒥᓕᐊᓐᓂᒃ ᑕᑯᓐᓇᖅᑐᒍᑦ, ᑭᓯᐊᓂ ᐱᓕᕆᕕᑦᑕ ᐃᓗᐊᓂ 
ᓯᓚᑖᓂᐅᙱᑦᑐᖅ. ᑐᖏᓕᕋ ᐅᐃᒍᔅᓯᖁᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᔪᓯᒋᐊᕆᑦ, ᒥᔅ ᓰᓕ.  
 
ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓪᓗᒥᒧᑦ ᑎᑭᒃᖢᒍ ᑕᐃᒃᑯᐊ ᑳᓐᑐᕌᓄᑦ ᐱᔨᑦᑎᕈᑏᑦ ᐋᖅᑭᒋᐊᕈᑎᓄᑦ 
ᑖᒃᑯᓄᖓ ᐊᑐᕐᓂᐊᖅᑐᓄᑦ, ᑕᐃᒪᓐᓇᐃᖦᖤᖅᐳᖅ ᐊᒻᒪᓗ ᑕᐃᒃᑯᐊ ᕿᒧᒃᓯᖑᐊᖅᑐᑦ ᐋᖅᑭᓱᒃᑲᓐᓂᕆᐊᖃᖅᖢᑎᒃᑯᑦ 
ᑭᐳᑦᑕᕐᓂᖏᑦ ᐱᓪᓗᒋᑦ.  
 
ᐊᒻᒪᓗ, ᑕᐃᒃᑯᐊ ᑐᕌᕈᑎᕗᑦ ᓄᑖᓄᑦ ᐃᓕᐅᖅᑲᕐᒪᑦ ᑕᐃᒃᑯᐊ ᐃᖅᑲᓇᐃᔭᖅᑎᕗᑦ ᐊᒻᒪ ᑖᒃᑯᓇᓂ ᓄᑖᓂ 
ᐊᑐᓕᖅᑎᑕᐅᓚᐅᕐᒪᑦ ᐱᖓᓱᑦ ᐱᓇᓱᐊᕈᓯᐅᓕᖅᑐᑦ.  
 
ᐊᒻᒪᓗᑦᑕᐅᖅ, ᓄᑖᓂᒃ ᑎᑎᕋᖅᓯᒪᔪᓂᒃ ᑕᒪᒃᑯᓂᖓ ᐋᖅᑭᒃᓱᐃᕙᓪᓕᐊᔪᒍᑦ ᑲᑎᒪᔨᕋᓛᑯᓗᓐᓄᑦ ᑳᓐᑐᕌᑕᐅᔪᓂᑦ 
ᐊᑐᖅᖢᑎᑦ ᓴᓇᔭᐅᔪᑦ ᐊᒻᒪᓗ ᑕᒪᒃᑯᓂᖓ ᐱᓕᕆᖑᔭᕆᐊᓕᓐᓂᒃ ᐊᐅᓚᑦᑎᔪᑦ. ᑖᒃᑯᐊ ᐊᐅᓚᑦᑎᔩᑦ ᑖᒃᑯᐊ 
ᐊᓯᔾᔨᖅᐸᓪᓕᐊᓂᖏᓐᓂᒃ ᑲᒪᓚᐅᕐᒥᔪᒍᑦ ᑳᓐᑐᕌᑕᐅᔪᓪᓗ ᑕᐃᒃᑯᐊ ᑮᓇᐅᔭᖅᑐᕆᓪᓗᑎ. ᑕᒫᓂᖃᐃ $1-ᒥᓕᐊᓐ 
ᑕᒫᓃᑦᑐᖅ ᑖᒃᑯᓄᖓ ᐊᑐᖅᑕᕕᓃᑦ ᐱᓕᕆᕕᖕᓄᑦ ᓄᑖᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓰᓕ. ᒥᔅᑕ ᓯᒪᐃᓚᒃ.  
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓐᓄᓴᒃᑯᑦ ᒥᓂᔅᑕ ᐃᖅᑲᓇᐃᔭᖅᑎᑎᓪᓗ. ᑖᒃᑯᓇᓂ ᖃᔅᓯᓂᒃ 
ᑮᓇᐅᔭᖅᑐᕈᑎᓂᒃ ᐊᑐᓚᐅᕐᒪᖔᔅᓯ, $1-ᒥᓕᐊᓐᓚᖅᑲᐅᒐᕕᑦ ᐊᒻᒪᓗ ᐃᓕᔅᓯᓃᖔᖅᓱᑎᓪᓗ ᑖᒃᑯᐊ ᑮᓇᐅᔭᑦ. $1-
ᒥᓕᐊᓐ ᐅᓄᐸᓗᒃᑐᕈᓘᒻᒪᑦ, ᑭᓱᑦ ᐃᖅᑲᓇᐃᔮᕆᓇᔭᕋᓗᐊᙳᐊᖅᐱᓯ ᓄᖅᑲᖅᑎᑕᐅᓯᒪᓕᖅᐸ ᐅᕝᕙᓘᓐᓃᑦ 
ᖃᓄᐃᓕᖓᕙ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᒡᒐ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᒪᓕᑭ.  
 
ᒪᓕᑭ (ᑐᓵᔨᑎᒍᑦ): ᖁᔭᓐᓇᒥᒃ, ᐃᒃᓯᕙᐅᑖᖅ. (ᑐᓵᔨᑎᒎᖁᓐᓃᖅᑐᖅ) ᑐᙵᓱᒋᑦᑎ, ᒥᓂᔅᑕ ᐊᒻᒪᓗ 
ᐃᖅᑲᓇᐃᔭᖅᑎᑎᑦ. ᑖᓐᓇ ᐱᓕᕆᕕᐅᑉ ᐋᖅᑭᒋᐊᕐᓂᕆᔭᖓ, ᒐᕙᒪᒃᑯᑦ ᐃᖏᕐᕋᓂᕆᓂᐊᖅᑕᖏᓐᓂ 
ᓱᓇᑐᐃᓐᓇᑦᑎᐊᓂᒃ ᑭᖑᕙᕆᐊᖅᓯᓯᒪᓂᐊᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᕆᐅᑦᑐᒍᑦ ᑖᓐᓇ ᐱᓕᕆᐊᕆᔭᑦᑎᓐᓂ 
ᐊᙴᒻᒪᑏᓐᓇᕋᓱᐊᕐᓂᐊᓂᑦᑎᓐᓂ ᑭᓯᐊᓂᑦᑕᐅᖅ ᐱᕙᓪᓕᐊᕈᓐᓇᖁᓪᓗᒋᑦ ᑖᒃᑯᐊ ᓄᑖᖑᓂᐊᖅᑐᑦ ᐱᓕᕆᕖᑦ 
ᐱᔨᑦᑎᕋᖅᑎᓪᓗᒋᑦ ᓄᓇᕗᒻᒥᐅᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᓕᑭ.  
 
ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓱᓇᒥᑭᐊᕐᖓᐃ ᑭᖑᕙᕆᐊᖅᑐᖃᓂᐊᖅᐸ ᑖᒃᑯᐊ ᒐᕙᒪᑦ ᐃᖏᕐᕋᓂᕆᓂᐊᖅᑕᖏᑦ 
ᑖᒃᑯᐊ ᒪᕐᕉᒃ ᐱᓕᕆᕕᐅᔫᒃ ᐊᕕᒃᑎᓪᓗᒋᑦ ᐋᖅᑭᒋᐊᖅᑕᐅᑎᓪᓗᒋᑦ. ᓱᓇᑭᐊᕐᖓᐃ ᑭᖑᕙᕆᐊᖅᓯᒪᓂᐊᖅᐸ? 
ᓇᓗᓇᐃᕈᓐᓇᖅᐸᐅᒃ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᓗᓇᐃᖅᓯᒍᓐᓇᖅᑐᖓ 
ᑭᖑᕙᕆᐊᕐᓂᐊᖅᑐᓂᒃ, ᓯᕗᕙᕆᐊᖔᕈᒪᒐᑦᑕ ᑖᒃᑯᐊ ᐱᓕᕆᐊᕆᔭᕗᑦ. ᑖᓐᓇ ᐋᖅᑭᒋᐊᕈᑎᒋᔭᕗᑦ ᐊᐃᐳᕈᓪ 1-
ᖑᓂᐊᖅᑐᒥ ᐃᖏᕐᕋᔪᓕᕆᓂᕐᒧᓘᓐᓃᑦ ᐅᕝᕙᓘᓐᓃᑦ ᑖᒃᑯᐊ ᐊᐅᓚᔪᓐᓇᐅᑎᓕᕆᓂᖅ ᐱᖁᑎᕐᔪᐊᑦ 
ᐱᕙᓪᓕᐊᒋᐊᓪᓚᑲᓐᓂᒍᓐᓇᖁᓪᓗᒍ. ᑕᐃᒪ ᐃᓱᒪᒋᖔᖅᑕᕗᑦ ᑕᐃᒫᒃ. ᑭᖑᕙᕆᐊᖁᔨᙱᓐᓇᑦᑕᐃᓛᒃ ᑕᒪᑦᑕ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᒃᐱᖅᑐᒐᕐᒥ J-4-ᒥ. ᑲᑎᑦᑐᒋᑦ ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ 
ᑕᕝᕙᓂ ᐊᐅᓚᑦᑎᕕᒻᒥ, ᓂᕈᐊᕈᑕᐅᒋᐊᓕᒃ. $2,040,000. ᐊᑎᖁᑎᖃᕈᓐᓃᕋᒪ. ᐊᑕᐅᓯᕐᒥᒃ ᐊᐱᖅᑯᑎᔅᓴᖃᖅᑐᖓ. 
 
ᐅᑯᐊ ᐃᖅᑲᓇᐃᔭᖅᑏᑦ ᐅᓄᕐᓂᖏᑦ ᑲᑎᒃᖢᒋᑦ, ᐊᑕᐅᓯᕐᒥᒃ ᐃᓚᔪᑦ, ᑕᑯᔭᓐᓂ. ᑖᓐᓇ ᒥᓂᔅᑕᐅᑉ ᑐᖏᓕᐊ 
ᐃᑲᔪᖅᑎᐊ ᐃᖏᕐᕋᔪᑦᑎᓕᕆᔨᒃᑯᑦ ᐱᖁᑎᕐᔪᐊᓕᕆᔨᒃᑯᑦ. ᐃᓚᙵᖅᓯᔪᑦᑕᖃᙱᒃᖢᓂ ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔾᔪᑎᓕᕆᔨᒃᑯᓪᓗ ᐱᓕᕆᕕᐊᓂ. ᒫᓐᓇ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᑦ, ᖃᓄᖅ ᑎᑎᕋᕐᕕᒻᒥ 
ᐊᖏᔪᖅᑳᒥ ᐅᖃᐅᓯᖃᖅᐱᑖ ᐅᕝᕙᓘᓐᓃᑦ ᒥᓂᔅᑕ ᑐᖏᓕᐊᑕ ᐃᑲᔪᖅᑎᖓᓐᓂᒃ ᐃᖏᕐᕋᔾᔪᑎᓕᕆᔨᒃᑯᑦ 
ᐱᓕᕆᕕᐊᓂ? ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᒥᓂᔅᑕᐅᑉ ᑐᖏᓕᐊᑕ ᐃᑲᔪᖅᑎᖓ 
ᐃᖏᕐᕋᔾᔪᑎᓕᕆᔨᒃᑯᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓚᙵᖅᓯᒪᔪᒥᒃ ᑕᑯᙱᓐᓇᒪ, ᑕᒻᒪᙱᒃᑯᒪ ᑖᓐᓇ ᐊᑕᐅᓯᖅ 
ᐃᖅᑲᓇᐃᔮᖅ. ᓱᓖᓛᒃ, ᐃᓚᔪᖅ ᐊᑕᐅᓯᕐᒥᒃ. ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᓇᓕᐊᖑᒻᒪᓄᓇ ᐃᖅᑲᓇᐃᔮᖅ? 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᒥᓂᔅᑕ ᐱᕙᓪᓕᐊᔪᓕᕆᔨᒃᑯᓐᓄᑦ ᑭᐅᔪᓐᓇᖅᑰᕐᒪᑦ ᑖᔅᓱᒧᖓ 
ᐱᕕᖃᖅᑎᒃᑯᓐᓂ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᐱᖅᑯᑎᒋᒐᒃᑯ, ᐄᓗᐊᕌᓗᒃ. ᒥᓂᔅᑕ ᐊᕿᐊᕈᖅ ᑭᐅᖁᔭᕋ.  
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔾᔪᑎᓕᕆᔨᒃᑰᑎᓪᓗᒋᑦ, ᐃᖏᕐᕋᔾᔪᑎᓕᕆᔨᒃᑯᑐᐊᖅ, 8 ᐊᑖᒍᑦ, ᑖᒃᑯᑎᒎᓇᖅ ᒥᓂᔅᑕ ᑐᖏᓕᐊᑕ 
ᐃᑲᔪᖅᑎᖓ, ᑖᔅᓱᒪ ᐃᖅᑲᓇᐃᔭᖃᑎᖓ ᒥᓂᔅᑕᐅᑉ ᐃᑲᔪᖅᑎᖓ ᐃᓕᓐᓂᐊᓯᓐᓈᖅ ᑕᐃᑲᓃᒻᒪᑦ 
ᐱᕙᓪᓕᐊᔪᓕᕆᔨᒃᑯᓐᓄᑦ ᑮᓇᐅᔭᖅᑕᐅᓯᒪᔪᑦ ᐃᖏᕐᕋᔾᔪᑎᓕᕆᔨᒃᑯᓐᓄᑦ ᐃᑲᔪᖅᑎᐅᓂᐊᖅᖢᓂ. ᑕᕝᕙ ᐅᕙᓂ 
ᐃᓚᔭᐅᔾᔪᑎᒋᕚ ᑖᑯᓇᓂ.  

ᐊᒻᒪᓗ ᐱᕙᓪᓕᐊᔪᓕᕆᓂᕐᒧᑦ ᐃᓚᙵᖅᑐᖃᙱᑦᑐᖅ, ᐊᒻᒪᓗ ᐱᕕᔅᓴᖃᕈᓐᓇᓂᐊᖅᑐᖓ ᑲᑎᒪᑐᐃᓐᓇᓕᕈᑦᑕ 
ᐅᖃᐅᓯᕆᓛᖅᖢᒍ, ᐊᓯᖏᓪᓗ ᑕᒪᒃᑯᐊ ᐱᓕᕆᐊᕆᔭᐅᔪᑦ. ᑖᒃᑯᐊ ᐃᖏᕐᕋᔾᔪᑎᓕᕆᔨᒃᑯᑦ ᑕᐃᒪᐃᓕᖓᔪᑦ. 
ᖁᔭᓐᓇᒦᒃ, ᐃᒃᓯᐅᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ, ᑭᐅᔾᔪᑎᓐᓄᑦ. ᑖᓐᓇᐅᑎᓪᓗᒍ ᐃᖏᕐᕋᔾᔪᑎᓕᕆᓂᕐᒧᑦ 
ᐱᖁᑎᕐᔪᐊᓕᕆᓂᕐᒧᑦ. ᐊᐅᓚᑦᑎᕕᒃ. ᐊᐅᓚᔾᔪᑏᑦ ᒪᑭᒪᐅᑏᓪᓗ. $2,040,000. ᐊᖏᖅᐱᓯᐅᒃ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᒃᐱᖅᑐᒐᖅ J-5ᒧᐊᓚᐅᙱᓂᑦᑎᓐᓂ, ᓯᖁᙳᔭᖅ ᐃᓕᓴᕆᕙᕋ ᐊᒻᒪᓗ 
ᓄᖅᑲᖓᓚᐅᑲᓐᓂᐊᖅᑐᒍᑦ 30 ᒥᓂᑦᓯᒥᒃ. ᖁᔭᓐᓇᒦᒃ.  
 
>>ᑲᑎᒪᑐᐃᓐᓇᕐᓂᖅ ᓄᖅᑲᑲᐃᓐᓇᖅᑐᖅ 17:14 ᐱᒋᐊᒃᑲᓂᖅᑐᑎᑦ 17:46 
 
ᐅᖃᖅᑎ: ᑲᑎᒋᐊᓚᐅᕐᒥᑕ. J-5-ᒦᑦᑐᒍᑦ. ᑮᓇᐅᔭᖃᕐᕕᖓ $13,001,000-ᒥᒃ ᐅᓄᕐᓂᖃᖅᑐᖅ. ᒥᔅᑕ ᒪᓕᑭ. 
 
ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓕᕆᕕᓯ ᓄᑖᖅ 2025-2026−ᒥ ᐸᕐᓇᐅᑎᓯ ᑖᒃᑯᐊ ᐅᖃᖅᓯᒪᖕᒪᑕ 
ᓯᕗᓪᓕᐅᔾᔭᐅᓯᒪᔪᑦ 2025-2026−ᒥ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᐊᑐᕈᒪᔪᑦ, ᐊᑐᓕᖅᑎᑦᑎᓗᑎᒃ ᐱᓕᕆᕕᐅᑉ 
ᐅᐸᓗᖓᐃᔭᐃᓂᕐᒧᑦ ᐸᕐᓇᐅᑎᖏᓐᓂ ᐅᓄᖅᓯᒋᐊᖁᓪᓗᒋᑦ ᐱᔨᑦᓯᕈᑎᐅᖃᑦᑕᖅᑐᑦ ᐊᒃᑐᖅᑕᐅᓯᒪᔪᓂᒃ. 
ᐊᒻᒪᓗᑦᑕᐅᖅ, ᑕᒪᒃᑯᐊ ᑎᒥᐅᑉ ᐋᖅᑭᒃᓱᖅᓯᒪᓂᖏᑦ ᑐᕌᒐᒃᓴᖓᓄᑦ ᖃᓄᑎᒋ ᐱᓕᕆᕕᓯ ᐸᕐᓇᐅᑎᖏᑦ 
ᐅᐸᓗᖓᐃᔭᐅᑎ ᐊᔾᔨᖃᙱᓚᖅ ᑕᒪᒃᑯᓂᖓ ᐱᓕᕆᐊᒃᓴᓄᑦ ᐸᕐᓇᐅᑎᔅᓯᓐᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃᑕᐅᖅ ᐊᐱᕆᒐᕕᑦ. ᑖᓐᓇ ᐊᒃᑐᐊᓂᖃᖅᑐᖅ 
ᑕᒪᒃᑯᓂᖓ ᐊᑯᓚᐃᑦᑐᒃᑯᑦ ᐅᐸᓗᖓᐃᔭᐅᑎᒃᑯᑦ ᐅᐸᓗᖓᐃᔭᐅᑎᓗᐅᕐᓗᑕ ᐸᕐᓇᐅᑎᓕᐅᖃᑦᑕᕋᑦᑕ ᑖᒃᑯᐊ 
ᐃᑲᔪᖅᑐᐃᔾᔪᑎᒋᓂᐊᖅᑕᕗᑦ ᑖᔅᓱᒧᖓ ᐋᖅᑭᒃᓱᖅᑕᐅᓯᒪᓪᓗᑎᒃ ᓯᕗᓪᓕᐅᔾᔭᐅᓯᒪᔪᑦ, ᓇᓕᐊᒃ ᐱᔨᔅᓯᕈᑏᑦ 
ᐱᓕᕆᕕᖕᒥ ᐊᑐᖅᑕᐅᖕᒪᖔᑕ ᐊᓯᖏᓪᓗ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᒪᓕᑭ. 
 
ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃᑕᐅᖅ ᑖᓐᓇ ᒥᓂᔅᑕ ᑭᐅᖕᒪᑦ. ᖃᖓᓕ ᐱᓕᕆᕕᓯ ᓴᖅᑭᑦᑎᓂᐊᖅᐸᑦ 
ᐅᐸᓗᖓᐃᔭᐅᑎᑦᑎᓐᓂᒃ ᐸᕐᓇᐅᑎᐅᔪᓂᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᓴᖅᑭᑕᐅᒋᐊᑐᙱᑦᑐᑦ ᑭᓯᐊᓂ ᐃᒻᒪᖄ 
ᑕᑯᓂᐊᖅᑐᒃᓴᐅᔪᒍᑦ ᐊᕐᕌᒍᑕᒫᖅᓯᐅᑎ ᐱᓕᕆᐊᒃᓴᓄᑦ ᐸᕐᓇᐅᑎᓂ ᑕᑯᖃᑦᑕᕐᓂᐊᖅᑐᓯ ᑖᒃᑯᐊ 
ᓴᖅᑭᖃᑦᑕᕐᓂᐊᖅᑰᖅᑐᑦ ᑕᐃᑰᓇ ᑐᑭᓯᓇᖅᐸᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᒪᓕᑭ. 
 
ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓕᕆᕕᓯ ᓄᑖᖅ ᑮᓇᐅᔭᓕᕆᓂᕐᒧᑦ ᐱᔨᔅᓯᕈᑎᖏᑕ ᐱᓕᕆᕕᖁᑎᒋᔭᖓ 
ᐱᖃᓯᐅᔾᔨᓯᒪᖕᒪᑦ ᓂᐅᕕᕐᓂᕐᒧᑦ ᐸᕐᓇᐃᓂᕐᒧᓪᓗ ᐱᓕᕆᕕᐊ ᐊᒡᒍᖅᑐᖅᓯᒪᓂᖃᕐᒪᑦ ᒐᕙᒪᑐᖃᒃᑯᓐᓂᙶᖅᑐᓪᓗ 
ᑮᓇᐅᔭᐃᑦ ᐃᖅᑲᓇᐃᔭᖁᑕᐅᖃᑎᒌᖕᓂᕐᒧᑦ ᐱᓕᕆᔾᔪᑎᐅᔪᑦ. ᓇᓕᐊᒃ ᑖᒃᑯᐊ ᓄᒃᑎᖅᑕᐅᓐᓂᖅᐸᑦ ᐱᓕᕆᕝᕕᖓᓐᓂ 
ᓄᓇᓕᖕᓄᑦ ᒐᕙᒪᒃᑯᓐᓄᑦ ᐱᔨᔅᓯᖅᑎᒃᑯᓐᓄᑦ ᖃᔅᓯᓪᓗ ᐊᒡᒍᖅᑐᖅᓯᒪᓂᕐᒥᒃ ᐃᖅᑲᓇᐃᔮᑦ ᐃᓐᓄᒃᓯᒪᕙᑦ ᖃᔅᓯᓪᓗ 
ᐃᓐᓄᒃᓯᒪᙱᓚᑦ? ᖁᔭᓐᓇᒦᒃ. 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᑖᒍᑦ ᒐᕙᒪᑐᖃᒃᑯᓐᓂᙶᖅᑐᖅ ᑮᓇᐅᔭᖅᑖᖅᑎᑕᐅᔪᑦ 
ᑕᓪᓕᒪᐃᑦ, ᐃᖅᑲᓇᐃᔭᖅᑏᑦ ᐱᖓᓱᑦ ᐃᓄᖃᙱᑦᑐᑦ ᑖᒃᑯᐊ ᓂᐅᕕᕐᓂᕐᒧᑦ ᐸᕐᓇᐃᔨᐅᖃᑦᑕᖅᑐᑦ 18−ᖑᔪᑦ ᒫᓐᓇ 
ᐃᖅᑲᓇᔭᖅᑐᑦ, ᐱᖓᓱᑦ ᐃᓄᖃᙱᑦᑐᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᒪᓕᑭ. 
 
ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓕᕆᕕᔅᓯ ᐆᒃᑐᕋᐅᑎᖓ 2025-2026ᒧᑦ ᐸᕐᓇᐅᑎᖓ ᐅᖃᖅᓯᒪᖕᒪᑦ 
ᓯᕗᓪᓕᐅᔾᔭᐅᓯᒪᔪᑦ. ᐊᕐᕌᒍᐊᓄᑦ 2025-2026ᒥ ᓴᓇᔪᒪᓪᓗᑎᒃ 6−ᓂᒃ ᓴᓇᔪᒪᓪᓗᑎᒃ ᐱᔨᔅᓯᕈᑎᒃᓴᐅᓂᐊᖅᑐᑦ 
ᒪᓕᒐᖏᓐᓂᒃ ᐋᖅᑭᒃᓱᐃᔾᔪᑕᐅᖃᑦᑕᕐᓂᐊᖅᑐᓂᒃ ᐊᑐᖅᑕᐅᓗᑎᒃ ᒐᕙᒪᑐᖃᒃᑯᓐᓂᑦ ᑮᓇᐅᔭᓂᒃ ᑐᒃᓯᕋᐅᑎᓂᒃ ᐊᒻᒪ 
ᐊᖏᖃᑎᒌᒍᑎᓂᒃ ᐊᒃᑐᔪᖅᑐᕈᑎᒃᓴᓄᑦ. ᖃᓄᐃᑦᑐᓂᒃ ᐊᐅᓚᔾᔭᐃᓂᐊᖅᐱᓯ ᑕᕝᕙᓂ ᑐᕌᒐᒃᓴᕆᔭᐅᔪᒃᓴᓂᑦ 
ᑕᕝᕙᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᓯᕗᓪᓕᐅᔾᔭᐅᓯᒪᔪᑦ ᐱᓕᕆᕕᕗᑦ ᓴᓇᔪᒪᔪᑦ 
ᐋᖅᑭᒃᓱᐃᔪᒪᔪᑦ ᑕᒪᒃᑯᓂᖓ ᐃᓗᓕᕆᓂᐊᖅᑕᖏᓐᓂᒃ. ᒐᕙᒪᑐᖃᒃᑯᓐᓂᙶᖅᑐᓂᒃ ᑮᓇᐅᔭᓂᒃ ᐱᔭᑦᑎᓐᓂᒃ 
ᐊᑐᕐᓗᑎᒃ ᐊᒻᒪᓗᑦᑕᐅᖅ ᐃᖅᑲᓇᐃᔭᖅᑏᓪᓗ ᐃᖅᑲᓇᐃᔭᖃᑎᖃᕐᓗᑎᒃ ᐱᔨᑦᓯᖅᑕᐅᔪᓂᒃ ᐱᓕᕆᕕᖕᒧᑦ. 
 
ᐊᒻᒪᓗ ᑮᓇᐅᔭᖅᑐᕈᑎᒃᓴᖏᑦ ᐱᕈᖅᓴᖅᑕᐅᓗᑎᒃ ᐱᖁᑎᕐᔪᐊᒃᓴᓄᑦ ᐊᑐᖅᑕᐅᓂᐊᖅᑐᓄᑦ ᓄᓇᕗᒻᒥᐅᓄᑦ ᐊᒻᒪ 
ᑭᒡᒐᖅᑐᕐᓗᒋᑦ ᓄᓇᕗᒻᒥᐅᑦ ᐊᒻᒪᓗᑦᑕᐅᖅ ᐃᓚᑰᓂᖏᑦ ᐋᖅᑭᒐᓱᒡᓗᒋᑦ ᐱᖁᑎᕐᔪᐊᖅᑖᕐᓂᕐᒧᑦ ᐊᒻᒪᓗᑦᑕᐅᖅ 
ᑖᒃᑯᐊ ᒐᕙᒪᑐᖃᒃᑯᓐᓂ ᑕᕆᐅᕐᒥᐅᓯᕆᓂᕐᒧᑦ ᐱᔾᔪᑎᒃᓴᐃᑦ ᑕᐃᒃᑯᐊ ᑲᒪᖃᓯᐅᑎᓗᑎᒋ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. J-5-ᒦᑦᑐᒍᑦ. ᐊᐅᓚᔾᔪᑎᒃᓴᖏᑦ ᑖᒃᑯᐊ $13,001,000 ᐊᖏᖅᐱᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ: J−6 ᓂᕈᐊᕆᐊᑐᙱᓐᓇᑦᑎᒍᑦ J-7-ᒧᐊᕐᓗᓯ. ᖃᕆᓴᐅᔭᓕᕆᔾᔪᑏᑦ. ᐊᑐᕈᒫᖅᑕᖏᑦ $54,633,000. 
ᒥᔅᑕ ᖂᑭᐊᖅ. 
 
ᖂᑭᐊᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑕᖅ, ᐊᐱᖅᑯᑎᒐ, ᖃᔅᓯᑦ ᖃᕆᓴᐅᔭᓕᕆᓂᕐᒧᑦ ᑲᒪᔾᔪᑏᑦ 
ᐊᒡᒍᖅᑐᖅᓯᒪᓂᖏᑦ 87.0ᖑᖕᒪᑕ ᐃᖅᑲᓇᐃᔮᒃᓴᐃᑦ ᐃᓄᖃᙱᒻᒪᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. ᒫᓐᓇ 
ᐃᓐᓄᒃᓯᒪᙱᑦᑐᑦ ᖃᔅᓯᐅᕙᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒻᒪᖄ ᑖᓐᓇ ᑲᑎᒪᔨᕋᓛᓄᑦ ᐅᑎᕆᐊᖃᕐᓂᐊᕋᒪ. 
ᓇᐃᓴᐅᑎᒥᒃ ᑐᓂᓂᐊᕋᒃᑭᑦ. ᑖᒃᑯᐊ ᐊᒡᒍᖅᑐᖅᓯᒪᓂᖏᑦ ᐱᓯᒪᙱᓐᓇᑦᑎᒍᑦ. ᓇᐃᓴᐅᓯᕆᖅᑳᕆᐊᖃᕋᑦᑕ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ. ᑖᒃᑯᐊ ᓇᐃᓴᐅᓯᕆᔨᑯᓗᒃᓯ ᐊᒃᓱᐊᓗᒃ ᐱᓕᕆᐊᒃᓴᖃᕐᓂᐊᖅᑐᑯᓗᒃ. ᒥᔅᑕ 
ᖂᑭᐊᖅ. 
 
ᖂᑭᐊᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᓯᐊᓅᕐᓂᐊᕆᕗᖓ. ᐱᓕᕆᕕᓯ ᐆᒃᑐᕋᐅᑎᓂᒃ 2025-2026−ᒥ 
ᐸᕐᓇᐅᑎᖏᑦ ᐅᖃᖅᓯᒪᖕᒪᑕ ᐃᓚᖏᑦ ᓯᕗᓪᓕᐅᔾᔭᐅᓯᒪᔪᑦ ᐊᕐᕌᒍᐊᓄᑦ 2025-2026−ᒥ ᖃᐅᔨᓴᐃᔪᒪᓪᓗᑎᒃ 

ᓇᓖᕌᕈᑎᓂᒃ ᓴᓇᔾᔪᑎᒃᓴᖏᑦ ᓄᓇᕗᑦ ᒐᕙᒪᒃᑯᖏᑦᑕ ᖃᕆᓴᐅᔭᒨᖅᑲᔾᔪᑎᒃᓴᖏᓐᓄᑦ ᐱᓕᕆᔾᔪᑎᒃᓴᓄᑦ 
ᖃᓄᐃᑦᑐᓂᒃ ᐊᓯᔾᔨᖅᓯᓂᐊᖅᐸ ᒫᓐᓇᐅᔪᖅ ᒐᕙᒪᒃᑯᑦ ᐊᐅᓚᓂᕆᔭᖏᑦ, ᓇᓕᐊᒃ ᐃᓱᒪᒃᓯᖅᓯᐅᕈᑕᐅᕙᑦ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓅᑉᐸᓪᓕᐊᑐᓪᓗᑕ ᓄᑖᒧᑦ ᑮᓇᐅᔭᓕᕆᓐᓇᐅᑉ 
ᐊᕐᕌᒍᐊᓄᑦ 2025-26 ᐱᓕᕆᕕᕗᑦ ᐃᖅᑲᓇᐃᔭᖅᑐᑦ, ᑖᒃᑯᐊ ᖃᕆᓴᐅᔭᓕᕆᓂᕐᒧᑦ ᒪᓕᒐᒃᓴᓂᒃ ᑲᑎᒪᔨᕋᓛᖃᖅᑐᑦ 
ᒪᓕᒐᒃᓴᓕᕆᓪᓗᑎᒃ ᑖᒃᑯᐊ ᓄᓇᕗᑦ ᒐᕙᒪᒃᑯᓕᒫᖏᓐᓄᑦ ᑐᕌᒐᓂᐊᖅᑐᑦ, ᐱᔭᕐᓂᙱᑦᑐᓂᒃ 
ᐊᒃᓱᕉᓴᐅᑎᖃᖃᑦᑕᕐᒪᑕ ᖃᕆᓴᐅᔭᒧᐊᖅᑳᖅᑎᓪᓗᒋᑦ ᑎᑎᖅᑲᖁᑎᒋᔭᖏᓐᓂᒃ. ᑭᓯᐊᓂᓕ ᒫᓐᓇᐅᔪᖅ 
ᓄᑖᕈᕆᐊᖅᓯᒪᓕᖅᑕᕗᑦ ᑎᑎᕋᖅᓯᒪᔪᓄᑦ ᐊᑐᐊᒐᓕᕆᔾᔪᑎᐅᔪᑦ ᑲᒪᒋᔭᐅᓂᖏᓐᓄᑦ ᑖᓐᓇ 
ᐊᖓᔪᖅᑳᖃᕆᐊᖃᕐᓂᐊᖅᑐᖅ ᑲᑎᒪᔨᕋᓛᖃᕐᓗᑎᒃ, ᑭᒡᒐᖅᑐᖅᑎᖃᕐᓗᑎᒃ ᒐᕙᒪᒃᑯᓐᓂᙶᖅᑐᓂᒃ ᑐᙵᕕᖏᓐᓂᒃ 
ᐋᖅᑭᒃᓯᓂᐊᕐᒪᑕ ᒐᕙᒪᒃᑯᑦ ᖃᕋᓴᐅᔭᒃᑯᓕᒫᕐᓂᐊᕐᒪᑕ ᑭᓱᓕᒫᓂᒃ. ᐊᑯᓂᑲᓪᓚᒃ ᐱᓕᕆᕐᔪᐊᑲᐃᓐᓇᕐᓂᐊᖅᑐᑦ 
ᑭᓯᐊᓂ ᑖᔅᓱᒥᖓ ᐊᐅᓚᔾᔭᐃᒋᐊᕐᓂᐊᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᖂᑭᐊᖅ. 
 
ᖂᑭᐊᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕᐅᑉ ᑭᒡᒍᓯᖓ ᑕᐃᒃᑯᓂᖓ ᑲᑎᒪᔨᕋᓛᓂᒃ ᑎᒃᑯᐊᖅᓯᔪᐃᑦ 
ᓴᖅᑭᑕᐅᓂᐊᕐᒪᑕ ᖃᖓ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᒫᓐᓇ ᑲᑎᒪᔨᕋᓛᖅᑕᖃᓕᕇᖅᑐᖅ. ᒫᓐᓇ 
ᒪᓕᒐᖏᓐᓂᒃ ᖃᕆᓴᐅᔭᓕᕆᓂᕐᒧᑦ ᑲᑎᒪᔩᑦ ᑖᒃᑯᐊ ᑲᒪᖃᑦᑕᖅᑐᑦ ᐊᐱᖅᑯᑎᒋᖅᑲᐅᔭᖏᑦ ᐃᓐᓄᒃᓯᒪᙱᑦᑐᓄᑦ. 
ᑐᓴᒐᒃᓴᖅᑕᖃᖅᑐᖅ ᖃᕆᓴᐅᔭᓕᕆᔨᒃᑯᑦ ᐱᓕᕆᕕᖓᓐᓂ 37ᖑᔪᑦ ᐃᓐᓄᒃᓯᒪᙱᑦᑐᑦ ᐃᖅᑲᓇᐃᔮᒃᓴᐃᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᒥᐊᓇᖅ. 37−ᓚᕋᑖᖅᐱᑦ? ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᖂᑭᐊᖅ. 
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, ᐊᒻᒪᓗ ᖁᔭᓐᓇᒦᒃ, ᒥᓂᔅᑕ, ᑭᐅᔾᔪᑎᓐᓄᑦ ᓯᕗᓪᓕᖅᐹᒧᑦ 
ᐊᐱᖅᑯᑎᓐᓄᑦ. ᑖᒃᑯᓂᖓ 37-ᖑᔪᓂᑦ ᐃᓄᖃᙱᑦᑐᓂᑦ, ᐃᓐᓄᑦᑕᐅᓂᐊᖅᐹᑦ ᒫᓐᓇᕈᓗᒃ? ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒫᓐᓇ ᐃᓐᓄᒃᓯᔪᒪᔪᒍᑦ ᐊᔪᕐᓇᙱᑉᐸᑦ 
ᐅᓄᕐᓂᖅᐹᖑᔪᓂᒃ, ᑭᓯᐊᓂ ᐊᔾᔨᒌᙱᒻᒪᑕ ᐃᓐᓄᒃᑕᐅᓇᓱᓐᓂᖏᑦ ᓇᐅᒃᑯᑦ, ᑭᓱᑯᑦᑎᐊᓂᕐᓂᖏᑕ ᑖᒃᑯᐊ 
ᐃᓐᓄᑦᑕᐅᓇᓱᒃᑐᑦ. ᖁᔭᓐᓇᒦᒃ, ᐃᒃᓯᐅᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᐱᕆᒃᑲᓂᕐᓗᖓ, ᒥᔅᑕ ᖂᑭᐊᖅ, ᑕᐃᒪ ᑭᖑᓂᑦᑎᓐᓂ ᐱᓕᕆᕕᒃ ᑖᓐᓇ 
ᐊᒡᒍᖅᑐᖅᓯᒪᓂᖓ ᑖᒃᑯᓂᖓ ᐃᓐᓄᒃᓯᔪᓐᓇᐃᓕᐅᖅᑲᖃᑦᑕᓚᐅᕐᒪᑕ ᐃᖅᑲᓇᐃᔮᓂᑦ ᐊᕐᕌᒍᑦ ᐊᓂᒍᖅᓯᒪᓕᖅᑐᑦ 
ᐊᑐᐊᒐᖅᑖᓚᐅᖅᓯᒪᒻᒪᑕ ᑖᒃᑯᐊ ᐋᖅᑭᒋᐊᖅᑕᐅᖁᓪᓗᒋᑦ ᐊᑭᑦᑐᕆᐊᖅᑕᐅᖁᓪᓗᒋᑦ ᐃᖅᑲᓇᐃᔮᔅᓴᑦ. ᑖᒃᑯᓂᖓ 
ᐱᖃᓯᐅᔾᔨᓯᒪᖅᑰᕐᒪᑦ ᐃᖅᑲᓇᐃᔭᖅᑐᓕᕆᔨᒃᑯᓂᖔᕐᓗᑎᑦ ᑕᐃᒃᑯᐊ ᑳᓐᑐᕌᑕᐅᓯᒪᔪᑦ ᑕᐃᒃᑯᐊ 
ᐃᖅᑲᓇᐃᔭᓚᐅᖅᓯᒪᒻᒪᑕ.  

ᑖᒃᑯᓂᖓ 37-ᓂᑦ ᐃᓐᓄᒃᓯᒪᙱᑦᑐᓂᑦ ᒫᓐᓇᐅᔪᖅ ᑳᓐᑐᕌᒃᑦ−ᑕᐅᓯᒪᔪᓂᑦ ᐃᖅᑲᓇᐃᔭᖅᑐᑯᖅᐹ ᑖᒃᑯᓂᖓ 
ᐃᖅᑲᓇᐃᔭᖅᑕᐅᓗᐊᖅᑐᓂᒃ 37-ᓄᑦ ᑲᒪᓂᐊᖅᑐᓂ? ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒪᔭᒃᑯᑦ ᐃᑲᔪᖅᑎᖓ ᑐᖏᓕᐅᑉ 
ᐅᖃᖅᑐᖅ ᒫᓐᓇ ᑳᓐᑐᕌᓯᒪᔪᓂᒃ ᐱᔾᔨᑎᕋᖅᑐᖃᙱᑦᑐᖅ ᑕᐃᒪᓐᓇᐃᑦᑐᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖂᑭᐊᖅ, ᐊᑏ.  
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᓯᐊᓄᐊᕐᓂᐊᕆᕗᖓ ᐊᐱᖅᑯᒻᒧᑦ. 2021-2024-ᒥ ᐸᕐᓇᐅᑎᖏ 
ᓄᓇᓕᖕᓄ ᒐᕙᒪᒃᑯᓄᓪᓗ ᐱᔨᑦᑎᖅᑎᒃᑯᓐᓄᑦ ᐅᖃᓚᐅᖅᓯᒪᒻᒪᑕ ᐃᖅᑲᓇᐃᔭᖃᑎᖃᕐᒪᑕᒎᖅ ᖃᕋᓴᔭᐅᓕᕆᓂᕐᒧᑦ 
ᓯᕗᒃᑲᑕᖅᑎᐅᔪᓂᑦ ᓴᓇᑎᓪᓗᒋᑦ ᖃᕋᓴᐅᔭᐃᑦ ᒥᐊᓂᕆᔭᐅᓂᖏᓐᓄᑦ ᖃᕋᓴᐅᔭᕐᒧᐊᖅᑲᖅᑕᐅᓂᖏᓐᓄᑦ 
ᒪᓕᒐᖏᓐᓂ ᐊᒻᒪᓗᑦᑕᐅᖅ ᓴᖅᑭᑦᑎᔪᓐᓇᓂᐊᖅᑐᔅᓴᐅᒻᒪᑕ ᖃᕋᓴᐅᔭᓕᕆᓂᕐᒧᑦ ᐊᐅᓚᑦᑎᔾᔪᑏᑦ ᐱᖁᔭᕐᔪᐊᕐᒥ. 
ᖃᖓᓕ ᓴᖅᑭᑕᐅᓂᐊᖅᐸ ᓄᑖᖅ ᑖᓐᓇ ᐱᖁᔭᒃᓴᖅ ᖃᓄᑎᒋᓪᓕ ᐱᓕᕆᕕᓯ ᑐᓴᕋᓱᐊᕐᓂᖃᕐᓂᐊᖅᐸ 
ᑎᑎᕋᕐᕕᖓᓂ ᑐᓴᒐᒃᓴᓕᕆᓂᕐᒧᑦ ᑲᙳᓇᖅᑐᓕᕆᓂᕐᒧᓪᓗ ᑐᓴᖅᑎᑦᑎᓂᐊᖅᐸᑦ ᑖᔅᓱᒪᑉ ᒥᔅᓵᓄᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᒪᒥᐊᓇᖅ. ᑖᒃᑯᓂᖓ ᐱᖁᔭᒃᓴᓄᑦ, ᐊᑐᐊᒐᒃᓴᓕᐅᕐᓂᕐᒧᑦ 
ᓴᓇᔭᐅᖅᑳᕆᐊᖃᖅᑐᖅ ᑕᐃᓐᓇ, ᑭᓯᐊᓂᓕ ᑖᒃᑯᐊ ᑭᖑᓪᓖᑦ ᓂᕈᐊᖅᑕᐅᓯᒪᔪᑦ ᒐᕙᒪᐅᓂᐊᓕᖅᑐᑦ, 
ᐋᖅᑭᑦᑕᐅᓂᐊᖅᑐᖅ ᓯᕗᓪᓕᐅᔾᔭᐅᑉᐸᑕ ᑖᒃᑯᐊ ᑕᐃᒃᑯᓄᖓ ᓴᓇᓂᐊᖅᑐᖅ ᑖᒃᑯᓂᖓ ᐱᖁᔭᒃᓴᓂᑦ.  
 
ᐊᒻᒪᓗᑦᑕᐅᖅ ᑐᓴᕋᓱᐊᕐᓂᖃᕋᔭᖅᑐᖅ ᒐᕙᒪᒃᑯᑦ ᐊᐅᓚᑦᑎᔨᖁᑎᖏᓐᓂᒃ ᒐᕙᒪᐅᖃᑎᒌᑦᑐᓕᕆᔨᒃᑯᖏᓐᓂᓪᓗ 
ᑖᒃᑯᐊ ᐱᓪᓗᒋᑦ ᑲᙳᓇᖅᑐᓕᕆᓂᕐᒧᑦ ᑲᒥᓯᓇ ᑲᒪᒋᔭᕆᐊᖃᖅᑕᖏᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖂᑭᐊᖅ. 
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᓯᖃᖅᑲᐅᒐᒪ ᖃᕋᓴᐅᔭᐅᑉ ᓂᐱᔅᓴᔭᖏᓐᓂᒃ, ᐊᒻᒪᓗ 
ᐊᐱᖅᑯᑎᒐ ᑖᒃᑯᐊ ᒫᓐᓇ ᓂᐱᔅᓴᔭᖏᑦ ᑕᒪᒃᑯᐊ ᐊᒥᐊᓕᑲᑦ ᓄᓇᖓᓐᓃᖔᖅᐸᑦ? ᑕᐃᒪᓐᓇᐃᑉᐸᑦ, 
ᐊᖏᖃᑎᒌᒍᑎᒥᓂᒃ ᓄᑖᕈᕆᐊᖅᑎᑦᑎᓂᐊᖅᐸᑦ 25%-ᒥᒃ ᑖᒃᓰᔭᕈᑎᖏᓐᓂᑦ ᐊᒥᐊᓕᑲᒥᐅᓄᑦ ᐊᑐᓕᖅᑎᑕᐅᔪᖅ 
ᒪᓕᓪᓗᒍ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᒪᓕᒐᓕᐅᕐᕕᖕᒥ 
ᐊᐱᖅᓱᕐᓇᐅᑎᓪᓗᒍ ᐊᐱᖅᓱᖅᑕᐅᑲᑕᑲᑦᑎᒍ. ᑖᓐᓇ ᓇᐅᑎᖅᓱᐊᕆᑦᑎᐊᖅᑕᕗᑦ ᖃᓂᒋᓪᓗᒋᑦ ᐄ’, ᐅᓄᖅᑐᑦ 
ᑕᐃᒃᑯᐊ ᖃᕋᓴᐅᔭᒧᑦ ᓂᐱᒃᓴᔭᖓ ᑲᓚᐅᑦ−ᖑᓂᕋᖅᑕᐅᔪᑦ ᑕᑎᒋᒐᑦᑎᒍᑦ ᐊᒥᐊᓕᒃᑲᒥᐅᑦ ᑲᒪᒋᒻᒪᔾᔪᒃ.  
 
ᑭᓯᐊᓂᓕ, ᐃᖅᑲᐅᒪᑦᑎᐊᕆᐊᖃᕐᓂᐊᖅᑐᒍᑦ ᖃᓄᖅ ᐊᒃᑐᐃᓂᖃᕐᓂᐊᕐᒪᖔᖅ ᒐᕙᒪᒃᑯᑦ ᐊᐅᓚᓂᕆᔭᖏᓐᓄᑦ 
ᑕᒪᓐᓇ. ᐃᓱᒪᓕᐅᕐᓂᐊᕈᑦᑕ ᑕᐃᒃᑯᓂᖓ ᐊᑐᕈᓐᓃᕐᓂᐊᕈᑦᑕ ᐅᓄᑲᓪᓚᑦᑐᓂᒃ ᖃᕋᓴᐅᔭᐅᑉ ᓂᐱᔅᓴᔭᖏᓐᓂᒃ 
ᑲᓚᐅᑦᖑᓂᕋᖅᑕᐅᔪᓂᑦ. ᖁᔭᓐᓇᒦᒃ, ᐃᒃᓯᕙᐅᑖ*.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᖂᑭᐊᖅ.  
 
ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᓯᖃᖅᑐᖓ ᖃᖓᑦᑕᖅᑎᑕᐅᓯᒪᔪᒃᑯᑦ ᖃᕋᓴᐅᔭᒃᑯᑦ 
ᐃᑭᐊᖅᑭᕕᒻᒦᒃᑯᑎᑦ. ᒐᕙᒪᖓ ᐋᓐᑎᐅᕆᔫᓪ ᑐᓴᖅᑕᐅᑎᑦᑎᓚᐅᕐᖓᑕ ᓄᖅᑲᑎᑦᑎᓂᐊᕐᖓᑕᒎᖅ ᓯᑖ ᓕᒃᒥᑦ 

ᐊᑐᖅᑕᐅᓂᕆᕙᑦᑕᖓᓂᒃ ᐋᓐᑎᐊᕆᔫᓪ ᒐᕙᒪᖓᓂ. ᐅᓇᓕᑭᐊᖅ ᒐᕙᒪᕗᑦ ᑳᓐᑐᕌᒃᑦ−ᖃᖅᑲᑦ ᓯᑖ ᓕᒃᑯᓐᓂᑦ, 
ᖁᔭᓐᓇᖅᓯᓂᐊᕆᕙᑦᑕᐅᖅ? ᑕᕝᕙ ᑭᖑᓪᓕᖅᐹᖅ ᐊᐱᖅᑯᑎᒐ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’, ᐊᐱᕆᔭᐅᓂᐊᖅᑐᒋᖅᑲᐅᒐᒪ ᑖᔅᓱᒥᖓ, 
ᐊᓱᐃᓪᓛᒃ. ᐃᒃᓯᕙᐅᑖᖅ, ᓄᓇᕗᑦ ᒐᕙᒪᖓᑦ ᒫᓐᓇ ᑐᕚᖃᓪᓚᕆᑉᐸᑦᑐᖅ ᓯᑖ ᓕᒃᒥᑦ ᖃᓂᓐᓂᖅᓴᓂ 
ᖃᖓᑦᑕᖅᑎᑕᐅᓯᒪᔪᓂᑦ ᐊᑐᕐᓂᕐᒥ. ᐃᓱᒪᒃᓴᖅᓯᐅᕈᑎᖃᕐᓂᐊᕈᑦᑕ ᖃᓄ ᑲᒪᒋᓂᐊᕐᒪᖔᑦᑎᒍ. ᐱᐅᙱᑦᑐᒃᑯᑦ 
ᐊᑐᖅᓯᓂᐊᖅᑐᖅ ᐅᕙᒍᑦ ᓄᓇᕗᒻᒥᐅᑕᕐᓂ ᐱᔨᑦᑎᕋᕐᓂᕆᔭᖏᓐᓂᒃ, ᒐᕙᒪᓪᓗ ᐊᐅᓚᓂᕆᔭᖓᓂᑦ. ᐊᓯᐅᔨᒍᑦᑎᒍᑦ 
ᐊᑐᕈᓐᓇᕐᓂᕗᑦ ᑕᐃᒃᑯᓂᖓ, ᖃᕋᓴᐅᔭᒃᑯᑦ ᐃᑭᐊᖅᑭᕕᒃᑰᕈᑏᑦ ᓱᒃᑲᐃᓕᒋᐊᑐᐃᓐᓇᕆᐊᓖᑦ. ᐊᒻᒪ ᒐᕙᒪᒃᑯᓪᓗ 
ᐱᔨᑦᑎᕋᖅᑕᐅᑎᒋᔪᓐᓇᕐᓂᖓᓂᒃ ᐊᑦᑐᖅᓯᑐᐃᓐᓇᕆᐊᖃᕐᒥᔪᖅ. 
 
ᑭᓯᐊᓂ ᖃᐅᔨᒪᑦᑎᐊᕋᓱᑦᑕᕗᑦ ᖃᓄᐃᓕᕙᓪᓕᐊᕐᒪᖔᖅ, ᐊᓯᕗᓪᓗ ᐱᓕᕆᖃᑎᒋᓪᓗᑎᒍ. 
ᐊᑦᑐᖅᑕᐅᖏᔾᔫᒥᒍᓐᓇᕐᒪᖔᖅ ᖃᐅᔨᓴᖅᑐᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓚᐃᑦᓯᑑᓐ, ᑭᖑᓪᓕᐅᓕᕐᒥᔪᖅ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᖃᖑᓱᕋᑖᖅᑐᖓ ᓯᑖ ᓕᒃᑯᑦ 
ᖃᓄᐃᓕᖓᔭᐅᓕᕐᒪᖔᑕ. ᒐᕙᒪᒃᑯᑦ ᐅᖃᕆᐅᕐᖓᑕ ᐊᑐᖃᑦᑕᕐᓂᕋᖅᑐᑎᒃ ᐊᑦᑎᓂᖅᓴᐅᔪᓂᒃ ᖃᓄᓐᓂᖅᓴᐅᔪᓂᒃ 
ᖃᖓᑦᑕᖅᑎᑕᐅᓯᒪᔪᓂᒃ ᐃᑭᐊᖅᑭᕕᒃᑰᕈᑎᓂᒃ ᖃᕋᓴᐅᔭᒃᑯᑦ. ᓄᓇᕗᑦ ᒐᕙᒪᒃᑯᑦ ᖁᕕᐊᒋᔪᔭᕋ ᐊᑐᕆᐊᓕᕐᖓᑕ 
ᐊᑭᑐᔪᐊᓘᓂᖏᓐᓃᓛᒃ ᐱᔾᔪᑎᒋᓪᓗᒋ ᖃᕋᓴᐅᔭᒃᑯᑦ ᐃᑭᐊᖅᓯᕕᒃᑰᕈᑏᑦ ᓱᒃᑲᓕᔪᒃᑯᑦ. 
 
ᐊᒻᒪ ᑭᖑᓂᑦᑎᐊᖓᒍᑦ ᓯᓚᑦᑐᓴᕐᕕᒃᑯᑦᑕᐅᖅ ᑐᓴᖅᑕᐅᑎᑦᑎᔪᒻᒥᒪᑦᑕᐅᖅ ᐊᑐᖃᑦᑕᕐᓂᕋᖅᑐᑎᒃ, ᐊᑦᑎᓂᖅᓴᐅᔪᓂᒃ 
ᖃᖓᑦᑕᖅᑎᑕᐅᑎᓯᒪᔪᓂ ᒐᓚᒃᓯ ᕗᕌᑦᐹᓐᖑᕙᓪᓚᐃᔪᓂᑦ, ᐊᑎᖓ ᐳᐃᒍᕐᒥᒐᒃᑯ. ᖁᕕᐊᓇᖅᑐᖅ ᐊᓯᐊᓂᒃ 
ᐱᔭᔅᓴᖅᑕᖃᕐᖓᑦ ᓯᑖ ᓕᒃᑕᖃᕋᓗᐊᖅᑎᓪᓗᒍ ᐊᓯᒃᑲᓐᓂᖓᓂᒃ ᐱᑕᖃᕐᖓᑦ. 
 
ᒪᕐᕉᓕᖅᑲᖓᕙᓪᓚᐃᔪᖑᓇ ᐊᐱᖅᑯᑎᒐ, ᖃᑦᑎᑦ ᖃᑦᑎᓂᑦ ᖃᕋᓴᐅᔭᒃᑯᑦ ᐃᑭᐊᖅᓯᕕᒃᑰᕈᑎᓂ ᓯᑖ 
ᓕᒃᑯᓃᖔᖅᑐᓂᒃ ᐊᑐᖃᑦᑕᖅᑲᑦ? ᐊᒻᒪᓗᑦᑕᐅᖅ ᓄᓇᕘ ᒐᕙᒪᖓ ᐊᐅᓪᓛᑐᐃᓐᓇᕆᐊᖃᖅᑲᖃᐃ ᑕᐃᒃᑯᓄᖓ 
ᐊᓯᖔᖏᓐᓄᑦ ᐊᑦᑎᓂᖅᓴᐅᔪᓂᑦᑕᐅᖅ ᖃᖓᑦᑕᖅᑎᑕᐅᓯᒪᔪᒃᑰᕈᑎᖃᖅᑐᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᓄᐃᔅᓴᖏᒃᑯᕕᑦ ᑐᖏᓕᕋ ᑖᔅᓱᒥᖓ 
ᑭᐅᒐᓱᐊᖁᔭᕋᓗᐊᕋ. ᖁᔭᓐᓇᒦᒃ, ᐃᒃᓯᕙᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑏᒎᖅ, ᒥᔅ ᓰᓕ. 
 
ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᑕᐃᒫᒃ ᐊᐱᕆᒻᒪᓐ. ᒫᓐᓇ ᐊᓯᐊᓄᑦ 
ᐊᐅᓪᓛᖅᑕᐅᑎᒋᕕᔅᓴᖅᑕᖃᙱᑦᑐᖅ ᐊᑦᑎᑦᑐᓂ ᖃᖓᑦᑕᖅᑎᑕᐅᓯᒪᖁᑎᓕᓐᓂ. ᐊᒥᓱᑲᓪᓛᓗᐃᑦ ᐱᔨᑦᑎᕋᐅᑏᑦ 
ᐊᐅᓪᓛᖃᑦᑕᕈᓐᓇᔪᒐᑦᑎᒍ ᓱᒃᑲᓕᓂᖅᓴᐅᔪᒧᑦ, ᐊᑦᑎᑦᑐᓂᑦᑕᐅᖅ ᖃᖓᑦᑕᖅᑎᑕᐅᓯᒪᔪᖁᑎᓕᓐᓂᑦ. ᑕᐃᑲᖓᑦ 
ᐊᖏᓈᖅᑐᒍ ᖃᕋᓴᐅᔭᒃᑰᕈᑎᕗᑦ ᓂᐅᕕᐊᕆᕙᑦᑕᕗᑦ ᐊᖏᔪᐊᓪᓗᒥ. ᑕᐃᑲᓂ ᐊᑭᓕᖅᑐᐃᕕᖃᖅᑐᒍ ᖃᕋᓴᐅᔭᒃᑯᑦ 
ᓱᒃᑲᓕᔪᒃᑯᑦ ᐃᑭᐊᖅᓯᕕᒃᑰᕈᑎᓕᒫᑦᑎᓐᓂ ᐊᑐᖅᐸᑕᑦᑎᓐᓂ.  
 
ᐊᓯᖏᑦᑕᐅᖅ ᓴᖅᑭᐸᓪᓕᐊᒻᒪᑦ ᐊᒻᒪ ᐊᓯᐊᓄᑦ ᐊᐅᓪᓛᓂᐊᕐᓂᕈᑦᑕ ᐱᔭᕆᐊᑐᔪᑲᓪᓚᐅᒐᔭᕐᒥᔪᖅ ᐊᒻᒪ 
ᐱᕙᓪᓕᐊᓯᒪᔪᐃᑦ ᑕᖅᑳᓂ ᖃᐅᔨᒪᒐᓱᐊᖅᑕᕗᑦ. ᓇᓕᐊᓐᓂᓪᓗ ᐊᑲᐅᓛᒥᑦ ᐊᐅᓪᓛᕐᕕᖃᕈᓐᓇᕋᔭᕐᒪᖔᑕ 
ᑕᐃᒪᐃᒋᐊᖃᕐᓂᕈᑦᑕ. ᑭᐅᒐᓗᐊᖅᑲᕋᖃᐃ. ᖁᔭᓐᓇᒦᒃ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᑭᐅᒐᕕᙵ. ᑕᐃᒪ ᐅᓗᕆᐊᖅᓵᕆᔪᖃᖅᓯᒪᒻᒪᑦ ᓯᑖ ᓕᒃ, ᔫᑯᕋᐃᓐᒥ 
ᓄᖅᑲᖅᑎᑕᐅᓛᕆᐊᖓ ᐅᓇᓕᒃᑯᑦ ᒐᕙᒪᒃᑯᖏᓐᓄᓪᓗ ᐊᑐᖅᑕᐅᖃᑦᑕᕐᓂᖓ ᓄᖅᑲᖅᑎᑕᐅᓛᕆᐊᖓ. ᑖᓐᓇᐃᓛᒃ, 
ᒫᓂ ᑲᓇᑕᒥ ᑕᐃᒪᐃᑐᐃᓐᓇᕆᐊᖃᖅᐸᓪᓚᐃᒻᒥᒻᒪᑦ. ᐅᓪᓗᒦᓛᒃ ᖃᓄᐃᓐᓂᐅᓕᖅᑐᑦ ᐃᓱᒪᒋᓪᓗᒋᑦ. 
 
ᑕᐃᒪ ᖃᓄᑐᐃᓐᓇᑦᑎᐊᖅ ᑭᓱᑐᐃᓐᓇᕐᓂ ᐱᔾᔪᑎᖃᕐᓗᓂ ᓯᕗᓂᑦᑎᐊᑦᑎᓐᓂ ᓯᑖ ᓕᒃᑯᑦ ᑭᐱᓯᓂᖅ 
ᑭᐱᓯᒍᒪᓐᓂᖅᑲᑕ ᑲᓇᑕᒥ ᓴᖅᑭᔮᕈᑎᓂ. ᖃᓄᖅ ᐊᑯᓂ ᒐᕙᒪᕗᑦ ᐱᓕᕆᒋᐊᕈᓐᓇᕋᔭᖅᑲᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒫᖅᑲᐃ, ᒫᓐᓇ 
ᐅᓗᕆᐊᓇᖅᐸᓪᓚᐃᖏᑦᑐᖅ ᓄᖅᑲᖅᑎᑕᐅᑲᓪᓚᒋᓂᐊᕆᐊᖏᑕ ᑭᐱᔭᐅᒃᑲᓪᓚᓐᓂᐊᕆᐊᖏᑕ, ᐊᑭᖏᓐᓂᑦ 
ᑕᑯᓐᓈᕋᑦᑕ. ᐅᖃᑐᐃᓐᓇᕐᓗᖓᖃᐃ, ᒫᓐᓇ ᐊᑐᓪᓚᕆᑉᐸᑲᑦᑕ ᓯᑖ ᓕᒃᒥᑦ, ᐊᓯᒃᑲᓐᓂᑐᐊ ᑕᐃᒪ ᐊᑐᕋᔅᓴᐅᔪᖅ 
ᐅᑎᕆᐊᕐᓗᑕ ᑭᓯᐊᓂ ᖃᖓᑦᑕᖅᑎᑕᐅᓯᒪᔪᓄᑦ ᕿᑲᑐᐃᓐᓇᖅᑐᓄᑦ ᖁᑦᑎᓂᖅᓴᐅᔪᓄᑦ. ᐊᒻᒪ ᓱᒃᑲᐃᓂᖅᓴᓂᒃ 
ᖃᕋᓴᐅᔭᒃᑯᑦ ᐃᑭᐊᖅᓯᕕᑯᑦ ᓴᖅᑭᖅᑐᖃᖃᑦᑕᕐᓗᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᐅᓕᕐᒥᔪᖅ ᑕᐃᒪ, ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᔅᑕ ᐊᐱᖅᑯᑎᒋᕋᑖᖅᑕᖓᓂᒃ ᐊᐱᖅᑯᖃᕆᐊᒃᑲᓐᓂᕈᒪᒐᒪ 
ᐊᒥᐊᑲᒃᑯᓐᓂᑦ ᑐᙵᕕᖃᖅᑐᓂᒃ ᖃᕋᓴᐅᔭᓕᕆᔾᔪᑎᓂᒃ. ᒥᓂᔅᑕ ᑭᐅᖅᑲᐅᒻᒪᑦ, ᑭᐱᑐᐃᓐᓇᕈᓐᓇᖏᓐᓇᑦᑎᒍᒎᖅ 
ᑲᓐᑐᕌᖃᕐᖓᑕ ᐊᒻᒪ ᐱᓂᐊᕐᓂᕋᖅᓯᒪᓂᖃᕐᖓᑕ. ᐸᕐᓇᑉᐱᓰ ᐱᐅᓯᕚᓪᓕᑎᑦᑎᓛᕐᓂᒧᑦ ᖃᕋᓴᐅᔭᒃᑰᕈᑎᓂᑦ 
ᓚᐃᓴᓂᓪᓗ ᐊᑐᖅᑕᐅᕙᖏᑦᑑᒐᓗᐊᓂᑦ ᒫᓐᓇ ᐊᑐᖅᑕᐅᒋᐊᖅᓴᖅ ᐃᓱᒪᔅᓴᖅᓯᐅᕈᑎᒋᔭᐅᓯᒪᔪᓂᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒫᖃᐃ ᑭᐅᒍᓐᓇᖅᑕᕋ, 
ᐱᓕᕆᖃᑎᖃᖅᐸᑲᑦᑕ ᑭᒃᑯᓕᒫᓂᑦ ᐊᑦᑐᖅᑕᐅᒐᔭᖅᑐᓂᒃ ᐊᒥᐊᓕᑲᒃᑯᑦ ᐊᑭᑦᑐᕆᐊᕈᑎᑖᖅᑎᑦᑎᓂᖓᓄᑦ. ᑖᒃᑯᐊ 
ᖃᕋᓴᐅᔭᓕᕆᔨᕗᑦᑕᐅᖅ, ᖃᕋᓴᐅᔭᓕᕆᔨᒻᒪᕆᒃ ᐊᖏᔪᖅᑳᖑᓪᓗᓂ ᑲᔪᓯᒋᐊᕐᓂᐊᖅᑐᖅ ᖃᓄᖅ ᑲᔪᓯᒋᐊᕆᐊᖃᕈᑦᑕ 
ᓇᓕᐊᓐᓄᑐᐃᓐᓇ. ᑕᒪᒃᑯᐊᓗ ᐃᒫᖔᓚᔾᔪᑎᐅᖃᑦᑕᑐᑦ ᑲᑎᒪᔨᕋᓛᓄᑦ ᐃᓱᒪᔅᓴᖅᓯᐅᕈᑎᒋᓂᐊᕐᒥᔭᕗᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᓇᖏᓗᐊᕐᓂᕋᒪᖃᐃ, ᐅᖃᐅᓯᖃᕋᒪ ᐊᒥᐊᓕᑲᒃᑯᓐᓂᑦ 
ᑐᙵᕕᖃᖅᑐᓂᒃ ᖃᕋᓴᐅᔭᓕᕆᔾᔪᑎᓂᑦ ᓚᐃᓴᓕᓐᓂᓪᓗ ᖃᕋᓴᐅᔭᓕᕆᔾᔪᑎᓂᑦ. ᐊᒥᐊᓕᑲᒃᑯᑦ 
ᐊᑭᑦᑐᕆᐊᕈᑎᑖᖅᑎᑦᑎᑉᐸᑕ ᑲᓇᑕᒥ ᐊᕕᑦᑐᖅᓯᒪᓂᕈᓘᔭᖏᑦ ᐊᒥᐊᓕᑲᒥ ᓂᐅᕕᐊᔅᓴᖏᓐᓂᑦ ᐊᑐᖅᑕᐃᓕᒪᒻᒪᑕ 
ᐊᒻᒪ ᓚᐃᓴᖁᑎᖏᓐᓂᑦ ᖃᕋᓴᐅᔭᓕᕆᔾᔪᑎᖏᓐᓂᓪᓗ. ᑐᑭᓯᑦᑎᐊᖅᑕᕋ ᖃᐅᔨᒪᔪᖓ ᓄᖅᑲᑐᐃᓐᓇᕈᓐᓇᙱᓐᓇᔅᓯ. 
ᑭᓯᐊᓂ ᓄᖅᑲᑎᑦᑎᒍᓐᓇᖅᑭᓰ ᓄᑖᓂᑦ ᐱᐅᓯᕚᓪᓕᖅᑎᑕᐅᒐᓱᑦᑑᒐᓗᐊᓂᑦ ᓚᐃᓴᓂ ᐊᑭᓖᒃᑲᓐᓂᕆᐊᖃᕐᓂᕈᔅᓯ? 
ᖃᕋᓴᐅᔭᓕᕆᔾᔪᑎᓯ ᐊᖏᓕᓪᓕᐊᖅᑕᐅᒋᐊᖃᕐᓂᖅᑲᑦ ᓄᑖᕈᕆᐊᖅᑕᐅᒋᐊᖃᕐᓂᖃᓪᓘᓐᓃᑦ ᐊᑭᓖᓗᓯ 
ᐊᒥᐊᓕᑲᒃᑯᓐᓂᑦ ᓇᒻᒥᓂᖃᐅᑎᓕᒻᒥᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑐᑭᑎᑦᑎᐊᕋᓗᐊᕐᒪᖔᒃᑯᑦ ᐊᐱᖅᑯᑏᑦ. ᒥᔅᑕ ᓴᕕᑲᑖᖅ, ᐊᐱᕆᕖᑦ 
ᖃᓄᐃᑦᑐᑐᐃᓐᓇᓪᓚᕆᒃ ᑳᓐᑐᕌᒃ ᐃᓚᒋᐊᖅᑕᐅᒋᐊᖃᕐᓂᖅᑲᑦ ᖃᕋᓴᐅᔭᓕᕆᔾᔪᑎᖏᑦ? ᑕᐃᒪᐃᓕᐅᖅᑭᓂᓛᒃ? ᒥᔅᑕ 
ᓴᕕᑲᑖᖅ. 

ᓴᕕᑲᑖᖅ (ᑐᓵᔨᑎᒍᑦ): ᐄᐸᓗ, ᐊᑭᓖᖃᑦᑕᑲᓐᓂᕐᓂᐊᕈᑦᑕ ᐱᐅᓯᕚᓪᓕᖅᑎᒐᓱᓪᓗᒋᑦ ᖃᕋᓴᐅᔭᓕᕆᔾᔪᑏᑦ 
ᓚᐃᓴᐃᓪᓘᓐᓃᑦ ᖃᕋᓴᐅᔭᓕᕆᔾᔪᑎᓄᑦ. ᒫᓐᓇ ᐱᓯᒪᙱᑕᓯ ᐊᑐᙱᑕᓯ ᒫᓐᓇ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᓇᓗᓇᐃᑦᑎᐊᕋᕕᐅᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᑦᑕᐅᖅ ᓇᓗᓇᐃᑦᑎᐊᕋᕕᐅᒃ. ᒪᒥᐊᑉᐳᖓ ᑐᑭᓯᑦᑎᐊᕐᓇᖓ 
ᑭᐅᕋᑖᕋᒪ. ᐱᒋᐊᖅᑳᕐᓗᖓᖃᐃ ᐅᖃᕈᓐᓇᖅᑐᖓ, ᐃᓱᒪᔅᓴᖅᓯᐅᕈᑎᒋᒃᑲᓐᓂᕆᐊᖃᕋᔭᖅᑕᕗᑦ ᑕᐃᒃᑯᐊ 
ᓇᓖᕌᕋᔅᓴᐃᑦ ᑲᔪᓯᒋᐊᖅᑎᓪᓗᑕ. ᖃᐅᔨᒪᒐᓱᐊᕐᓗᑕ ᓯᓚᕐᔪᐊᕐᒥ ᖃᓄᐃᓕᐅᕈᓘᔭᖅᑐᐊᓗᓐᓂᒃ. 
ᓂᐅᕕᕐᓂᕆᖃᑦᑕᖅᑕᕗᑦ ᑳᓐᑐᕌᒃᑖᑎᑦᑎᔨᕗᓪᓗ ᑕᒪᑐᒥᖓ ᐊᖑᒻᒪᑎᓯᒪᓇᓱᑦᑎᐊᖅᑐᖅ ᖃᐅᔨᒪᓇᓱᐊᖅᑐᑎᒃ 
ᖃᓄᐃᓕᐅᖅᐸᓪᓕᐊᒻᒪᖔᑕ ᓴᓂᓪᓕᕗᑦ ᓂᒋᕐᒥᐅᕐᒥᐅᑕᐃᑦ. ᐱᔾᔪᑎᖃᖅᑎᓪᓗᒋᑦ ᓚᐃᓴᓕᕆᓂᕐᒥᑦ 
ᖃᕋᓴᐅᔭᓕᕆᔾᔪᑎᓄᑦ ᐱᔨᑦᑎᕋᐅᑎᓄᓪᓗ ᐊᑐᕋᓱᓲᑦᑎᓐᓄᑦ ᒐᕙᒪᐅᓪᓗᑕ. ᐃᒃᓯᕙᐅᑖᖅ, ᑐᖏᓕᕋᐅᓇ 
ᓇᓗᓇᐃᖅᑐᐃᑲᓐᓂᖁᔭᕋᓗᕋ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑏ, ᒥᔅᑕ ᓰᓕ. 
 
ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᓯᕆᒌᕋᑖᖅᑕ ᓂᐅᕕᖅᑐᓕᕆᓂᕐᒧᑦ ᑳᓐᑐᕌᑖᑎᑦᑎᓂᕐᒧᑦ. 
ᖃᓄᐃᑦᑐᑐᐃᓐᓇᖅ ᓄᑖᖅ ᑳᓐᑐᕌᒃ ᐱᔨᑦᑎᕋᐅᑎᓄᑦ, ᐋᖅᑭᑦᑎᕆᕙᓪᓕᐊᔪᒍᑦ ᑲᓇᑕᒥ 
ᓂᐅᕕᕐᔫᒥᖃᑦᑕᑎᑦᑎᒐᓱᐊᖅᑐᑕ. ᐃᓚᖃᕐᒥᔪᐃᑦ ᖃᕋᓴᐅᔭᓕᕆᔾᔪᑎᓂᑦ ᐊᒻᒪ ᖃᕋᓴᐅᔭᖃᖅᑎᑦᑎᔨᐅᔪᓂᒃ 
ᓚᐃᓴᒃᑰᕆᐊᖃᓲᓂᑦ. ᒪᑕᒃᑯᐊ ᓚᐃᓴᐃᑦ ᐱᖃᑦᑕᖅᑕᕗᑦ ᖃᕋᓴᐅᔭᓕᕆᔾᔪᑎᓄᑦ, ᑭᓱᓄᑦ ᐱᒋᐊᖃᕐᓂᑎᓐᓂᒃ 
ᒪᓕᓲᖑᒻᒪᑕ ᖃᓄᐃᑦᑑᓂᖏᑦ, ᐱᔨᑦᑎᕋᕐᓂᖏᑦ, ᐱᓕᕆᓂᖏᑦ ᓄᓇᕘ ᒐᕙᒪᖓᑕ ᑕᕝᕘᓇ 
ᐊᐅᓚᑕᐅᒍᓐᓇᖅᑑᔮᕐᒪᖔᑕ ᖃᐅᔨᓴᖅᑳᓲᕗᑦ.  
 
ᐊᒻᒪ ᓂᐅᕕᕐᓂᐊᕐᓂᕈᑦᑕ ᓄᓇᕗᑦ ᒐᕙᒪᖓᓂᒃ ᐱᔨᑦᑎᕋᕆᐊᖃᕐᓂᖓᓂᑦ ᒪᓕᑐᐃᓐᓇᕋᔭᕐᒥᔪᐃᑦ. ᒫᓐᓇᓕ 
ᒪᓕᑉᐸᑦᑕᕗᑦ ᓂᐅᕕᖃᑦᑕᕐᓂᕗᑦ ᑳᓐᑐᕌᑎᑦᑎᖃᑦᑕᕐᓂᕗᓪᓗ, ᑲᓇᑕᒥᐅᑕᐅᔾᔫᒥᔪᓂᒃ 
ᐱᒐᓱᐊᖅᑎᑦᑎᒐᓱᖃᑦᑕᖁᔨᓪᓗᑕ. ᐊᓯᖔᖏᓐᓂᓘᓐᓃᑦ ᓄᓇᕐᔪᐊᕐᒥ ᑎᑭᓴᐃᕕᔅᓴᐅᔪᓂᑦ ᐊᑭᑦᑐᕆᐊᕈᑎᖃᖏᑦᑐᓂᒃ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓴᕕᑲᑖᖅ.  
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᓕᒐᓕᐅᖅᑎᐅᖃᑎᒐᐅᓇ ᓯᑖ ᓕᒃ ᖃᕋᓴᐅᔭᒃᑰᕈᑎᓂ, 
ᑭᐅᖅᑲᐅᒐᕕᑦ ᐱᖃᕋᔅᓯᒎᖅ ᐊᑐᖅᐸᑲᔅᓯᐅᒃ ᐊᑐᐃᓐᓇᑲᐃᓐᓇᕐᓂᐊᖅᑐᓯᒎᖅ, ᐊᐅᓚᑲᒻᒪᓕᑦᑕᐱᐊᕐᖓᑦ 
ᐊᑐᕈᓐᓃᑲᓪᓚᓐᓂᕈᔅᓯᐅᒃ. ᐸᕐᓇᒃᐱᓰ ᓂᐅᕕᒃᑲᓐᓂᓛᕆᐊᓴᖅ ᑕᐃᒪᐃᑦᑐᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᒡᒐᐃ, ᒫᓐᓇ. ᐸᕐᓇᖏᑦᑎᐊᖅᑐᒍᑦ 
ᐊᖏᓪᓕᒋᐊᕆᐊᖏᑕ ᑕᐃᒃᑯᐊ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᐅᓕᕐᒥᔪᖅ, ᒥᔅᑕ ᓯᒪᐃᓚᒃ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᕐᕈᐃᓈᓐᓂ ᓇᓗᓇᐃᖅᑕᐅᒋᐊᖁᔨᑐᐃᓐᓇᖅᑐᖓ 
ᐊᐱᖅᑯᑕᐅᖃᑦᑕᕋᑖᖅᑐᓂᒃ. ᒫᓐᓇ 37-ᖑᒻᒪᑕ ᐃᓐᓄᑦᑕᐅᓯᒪᖏᑦᑐᑦ ᑕᕝᕙᓂ ᖃᕋᓴᐅᔭᓕᕆᔨᒃᑯᑦ 
ᐊᒡᒍᑐᖅᓯᒪᓂᕆᔭᖓᓂ. ᑖᒃᑯᐊ ᓇᓕᐊᑐᐃᓐᓇ ᐃᖅᑲᓇᐃᔮᑦ ᓄᑖᑦ, ᐊᐱᖅᑯᑎᖃᖅᑯᖓ ᐱᔾᔪᑎᒋᓪᓗᒍ ᑮᓇᐅᔭᓂᑦ 
ᐊᑐᖃᒫᕐᓂᐊᖅᑐᓂᒃ ᐃᖅᑲᓇᐃᔮᖅᑖᑎᑦᑎᓂᓯ ᖁᐊᖅᑎᑕᐅᑲᐃᓐᓇᕐᓂᐊᕐᓂᖓᒡᒎᖅ. 37-ᓂᑦ 
ᐃᓐᓄᑦᑕᐅᓯᒪᖏᑦᑐᖁᑎᖃᕋᔅᓯ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ 37 ᐃᓐᓄᑦᑕᐅᓯᒪᙱᑦᑐᐃᑦ 
ᓄᑖᖑᙱᒻᒪᑕ. ᐊᒻᒪ ᐅᑎᕆᐊᕐᓗᑕ ᐊᐱᖅᑯᑕᐅᖅᑲᐅᔪᒧᑦ ᓇᒦᓕᕐᒪᖔᑕ ᐊᐱᕆᔪᖃᖅᑲᐅᒻᒪᑦ ᐃᖅᑲᓇᐃᔮᓄᑦ. 14 
ᒫᓐᓇ ᐃᓐᓄᑦᑕᐅᒐᓱᓱᓐᓂᒦᑉᐳᑦ, ᑕᒪᒃᑯᐊ ᐃᓐᓄᐸᓪᓕᐊᒐᓱᐊᕈᒪᒐᑦᑎᒍ ᐃᖅᑲᓇᐃᔮᑦ ᑕᐃᒫᒃ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓯᒪᐃᓚᒃ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᕋᓴᐅᔭᓕᕆᔾᔪᑎᓂᒃ ᐊᐱᖅᑯᑎᖃᒃᑲᓐᓂᕈᒪᒐᒪ. ᒫᓐᓇᓕ ᑕᐃᒪ 
ᖃᑦᑎᕌᖃᑦᑕᖅᑲᑦ ᖃᕋᓴᐅᔭᓕᕆᔾᔪᑏᑦ ᐊᑐᐃᓐᓇᕆᒻᒪᖔᔅᓯᐅᒃ ᖃᐅᔨᒪᖏᑦᑐᖓ ᑭᐅᔾᔪᑎᔅᓴᖓ. 25%-ᒥ 
ᐊᑭᑦᑐᕆᐊᕈᑎᓕᒥᒃ ᐃᓚᓐᓂᖅᑲᑕ, ᖃᑦᑎᕌᓕᕋᔭᖅᑲᑭᐊᕐᖓᐃ ᑕᐃᒃᑯᐊ ᖃᕋᓴᐅᔭᓕᕆᔾᔪᑎᓯ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᓕᖅᐱᓃᑦᑐᑦ 
ᑲᑎᑎᕆᔾᔪᑎᑦᑎᐊᕙᓕᐊᓘᒻᒪᑦ ᐊᒥᐊᓕᑲᒥ ᓂᐅᕕᐊᕆᓲᑦᑎᓐᓂᑦ ᖃᕋᓴᐅᔭᓕᕆᔾᔪᑎᓂᑦ. ᒫᓐᓇ ᐊᑭᖏᑦ 
ᐱᔨᑦᑎᕋᐅᑏᑦ ᐅᓪᓗᒥ $5.5-ᒥᓕᐊᓐᕌᖅᐸᑦᑐᐃᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓯᒪᐃᓚᒃ.  
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 25% ᐊᑭᑦᑐᕆᐊᕈᑎᐅᕈᖅ ᐊᑐᓕᖅᐸᑦ, ᖃᑦᓯᓂᒃ 
ᐊᑭᖃᓕᕋᔭᙳᐊᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 25%-ᒥᑦ ᐊᑭᑦᑐᕆᐊᕋᔭᖅᐳᑦ ᑕᕝᕙ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓯᒪᐃᓚᒃ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᓱᒥ ᓇᓴᐅᒻᒥᒃ ᑕᑯᓂᐊᕋᓱᒋᑲᐃᓐᓇᕋᓗᐊᕋᒪ. ᓈᓴᐃᔨᒻᒪᕆᒻᒥᒃ 
ᓴᓂᓕᖃᖅᑰᕐᒪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): $1.3-ᒥᓕᐊᓐ ᑮᓇᐅᔭᐅᒐᔭᙳᐊᖅᐳᑦ. ᒥᔅᑕ ᓯᒪᐃᓚᒃ. ᐊᑏᒎᖅ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᓱᒥᒃ ᓈᓴᐅᒻᒥᒃ ᑕᑯᓂᐊᕋᓱᒋᑲᐃᓐᓇᕋᓗᐊᕋᒪ. ᓈᓴᐃᔨᒻᒪᕆᒻᒥᒃ 
ᓴᓂᓕᖃᖅᑰᕐᒪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. $1.3-ᒥᓕᐊᓐᑖᓚᐅᒐᔭᙳᐊᖅᐳᖅ ᑮᓇᐅᔭᑦ, ᒥᔅᑕ ᓯᒪᐃᓚᒃ. ᐊᑏᒎᖅ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᑎᕆᐊᖃᕋᔭᖅᐱᓰ ᐃᓚᒋᐊᕈᑎᑦᓴᓂᒃ ᑮᓇᐅᔭᓂᒃ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᓂᓯᒋᐊᖃᕋᔭᖅᑐᒍᑦ ᑮᓇᐅᔭᓂᒃ ᑭᓯᐊᓂ 
ᐱᔭᕆᐊᖃᖅᐸᑦ ᐃᓚᒋᐊᕈᑎᑦᓴᓂᒃ ᕿᓄᓗᑕ ᑭᓯᐊᓂᐅᒐᔭᖅᑰᖅᑐᖅ ᐱᔭᕆᐊᖃᕈᑦᑕ ᑭᓯᐊᓂ. ᖁᔭᓐᓇᒥᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᖁᑎᖃᕈᓐᓃᕋᒪ. ᑖᔅᓱᒪ J7, ᑐᓴᖅᑐᓕᕆᔾᔪᑎᓄᑦ ᐱᓇᓲᑎᓄᑦ 
ᑲᑎᑦᑐᒋᑦ ᐊᐅᓚᔾᔪᑎᓄᑦ $54,633,000-ᑖᓚᑦ ᑮᓇᐅᔭᑦ ᐊᖏᖅᐱᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑉᐱᒐᐅᑉ ᐊᐃᑉᐹᓄᐊᓕᕐᒥᓗᑕ J−8, ᓴᓇᓯᒪᔪᓄᑦ ᓂᕈᐊᕈᑕᐅᒋᐊᓕᒃ, 
$137,787,000−ᑖᓚᑦ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᑭᑐᔫᑎᓄᑦ ᐱᓕᕆᐊᒃᓴᐃᑦ ᐊᐅᓚᑕᐅᓂᖏᓐᓄᓪᓗ 
ᐱᓕᕆᔪᓄᑦ. ᐱᖁᔭᒃᓴᖅ 72 ᓵᑦᑎᓃᑦᑐᖅ $280-ᒥᓕᐊᓐᑖᓚᓂᒃ ᑮᓇᐅᔭᓂᒃ ᐊᒥᐊᒃᑯᖃᕐᒪᑦ, ᐊᑐᖅᑕᐅᓯᒪᙱᑦᑐᓄᑦ 
ᐊᑭᑐᔫᑎᓄᑦ 2024-2025 ᐊᕐᕌᒍᒧᑦ.  
 
ᐊᒃᑑᕝᕙ 2023-ᒥ ᑲᔪᓯᑎᒐᑦᑎᒍ, ᐊᑭᑐᔫᑎᓄᑦ 2024-2025-ᒧᑦ ᑮᓇᐅᔭᖅᑑᑎᒃᓴᐃᑦ, $355-ᒥᓕᐊᙳᓚᐅᖅᓯᒪᒻᒪᑕ 
ᑮᓇᐅᔭᐃᑦ.  
 
ᑕᕝᕙ ᐊᖏᓚᐅᖅᓯᒪᓪᓗᑕ $355-ᒥᓕᐊᓐᑖᓚᓂᒃ ᐊᑭᑐᔫᑎᓄᑦ ᒫᓐᓇ ᑕᕝᕙ ᐊᒥᐊᒃᑯᓂᒃ $280-ᒥᓕᐊᓐᑖᓚᑦ 
ᑮᓇᐅᔭᑦ ᐊᒥᐊᒃᑯᑦ 78-ᐳᓴᒋᒻᒪᒍ ᑕᒪᑐᒪᐅᑉ ᐊᕐᕌᒍᑖᒪᑦ ᐊᒥᐊᒃᑯᐃᑦ ᐊᑭᑐᔫᑎᓄᑦ ᐊᖏᓪᓕᕙᓪᓕᐊᑦᓴᐃᓇᕐᒪᑕ, 
ᐊᑭᑐᔫᑎᓄᐃᓛᒃ ᑕᐃᒪᐃᑉᐸᒻᒪᑕ. ᑕᕝᕙ ᐊᒥᐊᑯᑦ 78-ᐳᓴᒋᔭᖓ ᐊᑭᑐᔫᑎᓄᑦ ᐱᔪᑦᓴᑦ ᖁᒃᓴᓪᓚᓐᓇᖅᑐᑦ.  
 
ᑐᓴᖅᑎᒍᓐᓇᖅᐱᑎᒎᑦ ᖃᓄᐃᓕᖓᓕᕐᓂᖓᓂᒃ ᐊᑭᑐᔫᑎᓄᑦ ᐱᓕᕆᔪᑦ ᐊᒻᒪᓗ ᐱᓕᕆᐊᒃᓴᓄᑦ ᐱᓕᕆᕙᑦᑐᑦ 
ᐱᓪᓗᒋᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ(ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑕᐃᒪᐃᖃᑦᑕᖅᓯᒪᓲᑐᖃᐅᔪᖅ 
ᐊᑭᑐᔫᑎᓄᑦ ᐊᒥᓱᑦ ᐱᓕᕆᐊᒃᓴᐃᑦ ᐃᓚᒋᐊᖅᑕᕗᓪᓗ ᐅᕝᕙᓗ ᐊᑭᓄᑦ ᐱᔪᑦ ᐱᓪᓗᒋᑦ ᐊᒥᐊᒃᑯᖃᖃᑦᑕᖅᓯᒪᕗᒍᑦ 
ᐅᖓᕝᕙᕆᐊᖅᑕᐅᓪᓗᑎᒃ ᐊᕐᕌᒍᒐᓚᓐᓄᓪᓗ ᐱᓯᒪᔪᐃᑦ. ᑕᐃᒪᔭᒻᒪᑕ ᐊᐅᓚᔾᔪᑎᓅᖓᔪᑦ.  
 
ᑭᓯᐊᓂ ᐃᓚᒋᐊᑐᐃᓐᓇᕐᓗᒍ ᐊᑭᑐᔫᑎᓄᑦ, ᐱᓕᕆᔪᑦ 17 ᐃᖅᑲᓇᐃᔮᖑᕗᑦ ᑕᓪᓕᒪᑦ ᐃᓐᓄᒃᑕᐅᓯᒪᙱᑦᑐᑦ. 
ᓱᓕᓗ, ᑖᒃᑯᐊ ᐱᒻᒪᕆᐅᔪᑦ ᐱᔨᑦᓯᖅᑎᐅᔪᑦ ᐱᔪᓐᓇᓂᕐᒥᒍᑦ ᐱᓇᓱᑉᐸᒃᑲᓗᐊᖅᑐᑎᒃ ᐃᒪᐃᑦᑐᑦ ᐱᒐᓗᐊᕐᒥᑎᓪᓗᒋᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙ ᐅᓇ ᓄᕙᒡᔪᐊᕐᓇᕐᒧᑦ ᐊᑦᑐᖅᑕᐅᓯᒪᓂᕗᑦ ᖃᓄᖅ 
ᑭᓱᑐᐃᓐᓇᐃᑦ ᐊᑭᑦᑐᕆᐊᑲᓪᓚᒍᓐᓇᕐᓂᖏᓐᓂᒃ ᓂᐅᕕᐊᔅᓴᑦ 80-ᐳᓴᖓᑦ ᐊᑭᖓ ᐊᑭᓕᕆᐊᓕᓐᓄᑦ ᐱᓂᖏᓐᓄᑦ 
ᓯᕗᒧᐊᕈᑎᐅᖐᓐᓇᓯᓲᖑᒻᒪᑕ ᑲᒪᒋᔭᐅᒐᔭᙳᐊᕋᓗᐊᖅᑐᓂ.  
 
ᑕᕝᕙ ᒫᓐᓇ ᖁᑦᓴᓚᓐᓇᕈᔪᒻᒪᑦ ᖃᑦᓯᓪᓗᐊᑲᓪᓚᐃᑦ ᑮᓇᐅᔭᖅᑐᕈᑎᑦᓴᑦ ᐊᒥᐊᒃᑯᓯᒪᓂᖏᓐᓄᑦ. ᐃᒻᒪᖄ, 
ᐃᓱᒪᒃᓴᖅᓯᐅᕈᑎᒃᓴᒥᒃ ᐱᓕᕆᔪᖃᖅᐸᓪᓕᐊᕙ ᓄᖑᑉᐹᓪᓕᖁᓪᓗᒍ ᐊᒥᐊᒃᑯᔭᐅᕙᑦᑐᖅ ᑮᓇᐅᔭᖅ ᐊᑭᑐᔫᑎᓄᑦ 
ᐊᒥᐊᕐᑯᕙᑦᑐᐃᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖅᑯᑎᒋᓗᑎᑦ ᑐᖏᓕᕐᒪ ᑭᐅᒍᓐᓇᖅᐸᒍ 
ᑖᓐᓇ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑏᒎᖅ, ᒥᔅᑕ ᓰᓕ. 
 
ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᐸᕋ ᐊᐱᕆᒻᒪᑦ.  
 
ᐊᑭᑐᔫᑎᓄᑦ ᐱᓕᕆᔨᕗᑦ ᐱᓕᕆᕈᓘᔭᖅᓯᒪᒻᒪᑕ ᐱᓇᓱᐊᕈᓯᕐᓂᒃ ᑕᖅᑭᓂᒃ ᐊᓂᒍᖅᑐᓂᒃ. ᐅᖃᓵᕐᒪᑦ ᒪᓕᒐᓕᐅᖅᑎ 
ᐊᑭᑐᓂᖓ ᓂᐅᕕᕆᐊᓕᒃ ᐊᑭᑐᔫᑎᓄᑦ ᐊᒥᐊᒃᑯᐃᑦ ᐅᓄᖅᓯᒋᐊᒃᓴᐃᓐᓇᓚᖓᒻᒥᒻᒪᑕ.  
 
ᒪᓕᒐᓕᐅᖅᑎ ᐅᖃᖃᑦᑕᖅᓯᒪᒻᒪᑕ ᓇᒻᒥᓂᖅ ᖃᐅᔨᓯᒪᒐᑦᑎᒍᑦ ᐊᒥᐊᒃᑯᐃᑦ ᑖᒃᑯᐊ 
ᐅᓄᖅᓯᒋᐊᑐᐃᓐᓇᖃᑦᑕᖅᓯᒪᒻᒪᑕ ᐱᔾᔪᑕᐅᓗᐊᖅᑐᑦ ᒪᑯᐊ ᐸᕐᓇᐅᑎᑦ ᑕᑯᓪᓗᒍ ᐊᒻᒪᑦᑕᐅᖅ ᐊᕌᒍᒥ 
ᐱᓕᕆᐊᒃᓴᓪᓚᑦᑖᑦ ᒪᓂᒪᑎᑕᐅᑦᓴᕌᖓᑕ ᑐᓂᔭᐅᙱᒃᑕᕌᖓᑕ ᓴᓇᒍᓐᓇᖅᑐᓂᒃ ᐊᒥᐊᒃᑯᖏᑦ ᑮᓇᐅᔭᐃᑦ 
ᓯᕗᒧᐊᑐᐃᓐᓇᖃᑦᑕᕋᑦᑎᒍᑦ. ᐊᖏᔫᑎᓂᒃ ᐱᓕᕆᐊᖃᖃᑦᑕᖅᓯᒪᒐᓗᐊᕐᒥᔪᒍᑦ ᑳᓐᑐᕌᒃᑦ−ᑕᐅᓯᒪᙱᑦᑐᓂᒃ 
ᐊᓂᒍᖅᑐᑦ ᐊᕐᕌᒍᑦ, ᐃᓚᒋᐊᕈᑎᐅᕙᒻᒪᑦ ᐊᒥᐊᒃᑯᓄᑦ.  
 
ᐃᒪᐃᒐᓱᔅᓯᒪᕗᒍᑦ, ᓯᕗᓪᓕᖅ, ᖃᖓᒃᑯᑦ ᓂᐅᕕᖅᐸᓐᓂᕗᑦ ᒪᓂᒪᑎᑦᓯᓕᕌᖓᑕ ᑳᓐᑐᕌᒃᒐᒃᓴᓂᒃ ᒪᑐᔅᓵᓕ 
ᐊᑲᐅᓈᕆᓲᖑᒐᑦᑕ ᐅᒥᐊᕐᔪᐊᓂᒃ ᐅᒥᐊᕐᔪᐊᖃᕐᓇᖅᓯᔪᒥᒃ ᓇᕝᕚᕋᓱᔅᓱᑎᒍᑦ ᓂᐅᕕᕈᓐᓇᕐᓂᕗᑦ ᐊᒻᒪᓗ 
ᑐᓂᓯᓂᐊᕌᖓᑕ ᑳᓐᑐᕌᒃᒥᒃ ᐱᔭᕆᐊᖃᕌᖓᑦ.  
 
ᐊᐃᑉᐹ, ᓯᕗᒧᐊᒃᓯᒪᒍᑎᕗᑦ ᑕᒪᒃᑯᐊ ᑮᓇᐅᔭᐃᑦ ᑮᓇᐅᔭᓪᓚᑦᑖᑦ ᓲᕐᓗᒃ ᐸᐃᑉᐹᑎᒍᑦ ᐊᑭᑐᔫᑏᑦ ᐊᑭᑐᔫᑎᓄᑦ 
ᐱᓪᓚᑦᑖᖑᔪᓂᒃ ᓈᓴᐅᑎᓂᒃ, ᑕᒪᓐᓇᐅᕙᒻᒥᔪᖅ. ᐊᒻᒪᓗ ᒥᒃᓴᐅᓴᑦᑕᐅᓯᒪᔪᑦ ᑕᒪᒃᑯᐊ ᒥᒃᓴᐅᓯᓕᐅᖅᐸᑦᑐᑦ 
ᑮᓇᐅᔭᓕᕆᔩᑦ ᐱᓕᖅᑭᒍᑎᐅᑎᓪᓗᒋᑦ ᒪᓂᒪᑎᑕᐅᓚᐅᖅᑎᓐᓇᒋᑦ ᑳᓐᑐᕌᒃᒐᔅᓴᐃᑦ ᑕᒪᒃᑯᐊ ᑮᓇᐅᔭᖅᑐᕈᑎᒃᓴᐃᑦ 
ᑐᑭᒧᐊᑦᓯᐊᕋᓗᐊᕐᒪᖔᑕ ᑕᖅᑳᓂ ᐊᑭᒋᔭᐅᔪᑦ ᒪᓕᑦᑐᒋᑦ.  
 
ᐊᒻᒪ ᑕᐅᑐᒐᓱᑉᐸᒻᒥᔪᒍᑦ ᖃᓄᑎᒋᒃ ᑮᓇᐅᔭᖅᑐᕈᑏᑦ ᐊᑐᖅᑕᐅᕙᒃᑎᒋᓂᖏᑦ ᑕᒪᒃᑯᐊ ᑮᓇᐅᔭᓪᓚᑦᑖᑦ 
ᐊᑐᖅᑕᐅᑦᓯᐊᕋᓗᐊᕐᒪᖔᑕ ᐊᒥᐊᒃᑯᖃᓲᖑᒻᒥᒻᒪᑦ ᐊᕌᒍᒐᓴᓐᓄᑦ ᓴᓇᒋᐊᓕᓐᓄᑦ ᐱᓗᐊᖅᑐᒥᒃ ᐱᔪᑦ. ᑕᒪᓐᓇ 
ᑐᑭᓯᔭᐅᓂᖓᓗ ᓯᕗᓕᐅᖅᑎᓂᒃ, ᒪᕐᕈᐃᖅᓱᑕ ᐃᓕᓐᓂᐊᖅᑎᑦᑎᓯᒪᓕᖅᑐᒍᑦ ᑐᖏᓕᐅᔪᓂᒃ ᒥᓂᔅᑕᓄᑦ 
ᐃᑲᔪᖅᑎᖏᓐᓂᓪᓗ ᐸᕐᓇᐅᑎᓕᐅᕐᓂᕐᒧᑦ ᐄᐳᕈᓪ 1-ᒥ ᐱᒋᐊᓛᖅᑐᓂ. ᐱᓇᓱᐊᖃᑎᖃᑦᓯᐊᖅᑐᒍᑦ 
ᐸᕐᓇᐃᔨᖁᑎᑦᑎᓐᓂᒃ ᐃᖅᑲᓇᐃᔭᖅᑎᖁᑎᕗᓪᓗ ᐱᓯᒪᑦᓴᐃᓐᓇᕋᓱᑦᓱᑎᒍ ᓯᕗᒧᓐᓂᐊᕐᒪᑕ ᐱᓕᕆᐊᒃᓴᑦ.  
 
ᐱᖓᔪᒋᔭᖓᓕ, ᑕᒪᒃᑯᐊ ᐃᖏᕐᕋᔪᓕᕆᔩᑦ ᓴᓇᔪᓕᕆᔨᒃᑯᓐᓂᒃ ᐃᓗᐊᓃᖃᓯᐅᑎᓂᐊᓕᕐᓂᖓᑦ ᑐᓴᖅᑐᓕᕆᔩᑦ 
ᐱᓇᓲᑎᖏᓪᓗ ᐱᓪᓗᒋᑦ ᐃᖏᕐᕋᑦᓯᐊᓂᖅᓴᐅᓂᐊᖅᑰᓕᖅᑐᑦ ᐊᐅᓚᑕᐅᕙᓐᓂᖏᑦ ᐊᒻᒪ ᐱᕚᓪᓕᕈᑎᐅᓗᓂ 
ᐊᑭᑑᔫᑎᓄᑦ ᐸᕐᓇᐅᑎᐅᕙᑦᑐᓄᑦ. 
ᐊᒻᒪ ᓱᓕᔪᓂᒃ ᐊᑭᑐᔫᑎᓄᑦ ᑕᑯᑎᑦᓯᒐᓱᑦᑎᐊᖅᐸᑦᑐᒍᑦ ᐊᐅᓚᑦᑎᑦᑎᐊᕐᓂᑦᑎᓐᓂᒃ ᐊᒻᒪᓗ ᐱᓕᕆᐊᒃᓴᐅᔫᒥᔪᑦ 
ᑭᖑᕙᙱᓪᓗᑐᑎᒃ ᓯᕗᒧᐊᑦᓯᐊᖃᑦᑕᕐᓗᑎᒃ ᐊᒻᒪ ᐅᖓᑕᐅᔾᔨᖏᓪᓗᑎᒃ ᑮᓇᐅᔭᖅᑐᕈᑎᒃᓴᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓰᓕ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓰᓕ. ᑕᕝᕙ ᐅᓇ ᐊᖏᓂᖅᐹᖑᖃᑕᐅᖅᑰᕐᒪᑦ ᓈᒻᒪᓈᕆᐊᖃᕐᓂᖅ 
ᑳᓐᑐᕌᒃᑦᑎᑦᑎᕙᓐᓂᖅ ᐊᕐᕌᒍᒥ ᐊᑐᖅᑕᐅᔪᒫᕐᓂᐊᕐᓂᖏᑦ ᐱᙲᓇᖅᐸᒻᒥᒻᒪᑕ ᐅᖃᐅᓯᕆᖅᑲᐅᔭᑎᑦ ᐱᔾᔪᑏᑦ 
ᐱᓪᓗᒋᑦ.  

ᐅᖃᐅᓯᖃᒃᑲᓐᓂᐊᕐᔪᒍᓐᓇᖅᐱᖅᑲᐃ ᑕᒪᒃᑯᐊ ᐊᑭᑦᑐᕋᐅᑎᖃᑕᐅᕙᑦᑐᑦ ᓲᕐᓗᒃ ᐊᖏᔫᑎᐸᓗᓐᓄᑦ ᐱᓕᕆᐊᒃᓴᓄᑦ 
ᖃᑦᓯᒐᓚᐅᕙᑉᐸᑦ ᐊᑭᑦᑐᕋᐅᑎᔪᑦ ᐅᕝᕙᓗ ᑲᔪᖏᖅᓲᑎᖃᒃᑲᓐᓂᕈᓐᓇᖅᐸᑦ ᐊᓯᒃᑲᓐᓂᖏᑦᑕᐅᖅ ᑲᒻᐸᓂᐅᔪᑦ 
ᐊᑭᑦᑐᕋᐅᑎᔪᓐᓇᖅᓯᖃᑕᐅᖁᓪᓗᒋᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᑖᓐᓇ ᐊᐱᖅᑯᑎ ᑐᖏᓕᓐᓄᑦ ᑭᐅᔭᐅᒍᓐᓇᖅᐸᑦ ᐊᖅᑯᑎᒋᓗᑎᑦ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑏ, ᒥᔅᑕ ᓰᓕ ᑲᔪᓯᒋᑦ.  
 
ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᑯᒍᒪᒐᓗᐊᖅᐳᒍᑦ ᐊᑭᑦᑐᕋᐅᑎᓚᕆᒃᑐᓂᒃ ᒥᑭᔫᑕᐅᑉᐸᑕ 
ᐊᖏᔫᑕᐅᑉᐸᑕ. ᒥᑭᔫᑕᐅᒍᑎᒃ ᓇᒻᒥᓂᖁᑎᖃᖅᑐᓄᑦ ᓄᓇᓕᓐᓂ ᐊᖏᔫᑎᓄᓪᓗ ᐊᑭᑐᔫᑎᓄᑦ 
ᐊᒥᓱᒐᓚᐅᒍᓐᓇᕐᓗᑎᒃ ᐊᑭᑦᑐᕋᐅᑎᔪᑦ.  
 
ᐱᖃᑦᑕᖅᓯᒪᔪᒍᑦ ᑕᖅᑲᐅᖓ ᑐᓴᐅᒪᑎᑦᓯᒋᐊᒃᑲᓂᖅᓱᑕ ᐊᑭᑦᑐᕋᐅᑎᒍᓐᓇᖅᑐᓂᒃ ᐊᒻᒪᓗ ᑐᔅᓯᒪᐅᑎᐅᕙᑦᑐᓄᑦ 
ᑕᒪᒃᑯᓄᖓ ᐊᑭᑦᑐᕋᐅᑎᕙᑦᑐᓄᑦ ᑕᖅᑳᓂ ᓲᕐᓗ ᐊᔪᙱᓂᖅᓴᐅᔪᖅ ᑕᑯᒃᑲᓐᓂᕈᒪᓪᓗᑕ ᒪᓂᒪᑎᑦᑕᑎᓐᓂᒃ.  
 
ᐊᒻᒪᓗ ᐊᑐᓕᖁᔭᐅᓯᒪᔪᓪᓗ ᓲᕐᓗᒃ ᐊᑲᐅᓈᕆᐊᖃᕐᓂᖓᑦ ᓲᕐᓗᒃ ᑐᓴᐅᒪᔅᓵᓕᒍᓐᓇᕐᓗᑎᒍ 
ᐊᑭᑦᑐᕋᐅᑎᒍᒪᒐᔭᙳᐊᖅᑐᑦ.  
 
ᐄ’, ᑕᑯᒃᑲᓂᕈᒪᒐᓗᐊᖅᑐᒍᑦ ᐊᑭᑦᑐᕋᐅᑎᒃᑲᓂᖅᑐᓂᒃ. ᐊᒻᒪᓗ ᐊᒥᓲᓗᐊᖅᐸᖏᒃᓱᑎᒃ ᐱᔪᓐᓇᓪᓗᐊᖅᑑᒐᓗᐊᑦ ᑕᕝᕙ 
ᐊᑭᑦᑐᕋᐅᑎᒍᓐᓇᑦᓯᐊᖅᑐᓂᒃ ᑕᑯᑎᑦᑎᒍᑎᐅᒃᑲᓂᖅᐳᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖓᑕᐅᔾᔨᒐᓱᙱᒃᑲᓗᐊᖅᐳᖓ ᐊᒥᒐᕐᓂᕗᑦ 
ᐱᕕᖃᕈᑕᐅᒍᓐᓇᖅᑐᑦ ᓄᓇᓕᓐᓂ ᑳᓐᑐᕌᒃᑎᐅᒍᓐᓇᖅᑐᐃᑦ ᑭᓯᐊᓂ ᐊᖏᔫᑎᓄᑦ ᐱᓕᕆᐊᒃᓴᓄᑦ ᐱᓕᕌᖓᑕ 
$100-ᒥᓕᐊᓐ ᑮᓇᐅᔭᑦ ᐅᖓᑖᓅᖅᑐᑦ, ᒫᓐᓇ ᓇᒻᒥᓂᖁᑎᖃᖅᑐᓄᑦ ᓄᓇᓕᓐᓂ ᐅᖓᑕᐅᔾᔨᓯᒪᓂᖅᓴᐅᒻᒪᑕ.  
 
ᓂᕆᐅᒃᑲᓗᐊᖅᐳᖓ ᓇᐅᒃᑯᒃᑭᐊᖅ ᓇᕝᕚᖃᑦᑕᕈᓐᓇᕈᑦᑕ ᐱᒍᒪᔪᓂᒃ ᐊᑭᑦᑐᕋᐅᑎᖃᑕᐅᔪᓐᓇᖅᑐᓂᒃ ᑕᒪᒃᑯᐊ 
ᓴᖑᑎᔾᔫᒥᒍᓇᕐᓂᐊᕋᑦᑎᒍ ᐊᑭᑦᑐᐸᓪᓕᐊᒍᑎᐅᕙᑦᑐᑦ ᐊᑭᑐᔫᑎᓄᑦ ᐱᓕᕆᐊᒃᓴᕗᑦ ᐱᓪᓗᒋᑦ.  
 
ᐊᓯᐊᓅᖔᓕᕐᒥᓗᖓ ᑭᖑᓪᓕᖅᐹᕆᓗᒍ ᐊᕐᕌᒍᑕᒫᖅ ᐅᖃᐅᓯᕆᓲᕋ ᑕᒪᒃᑯᓄᖓ ᐃᑯᒻᒪᖅᑯᑎᓯᐅᑎᒐᓚᐃᑦ ᑕᒪᒃᑯᐊ 
ᐊᑭᑦᑐᐸᓪᓕᐊᖃᑦᑕᕐᒪᑕ.  
 
ᐊᐱᕆᓕᕐᓚᒍ ᒥᓂᔅᑕ ᑐᓴᕋᒃᓴᒥᒃ ᐊᕐᕌᓂ ᐅᖃᐅᓯᐅᓚᐅᖅᓯᒪᔪᖅ ᐱᓕᕆᔨᖏᑦ ᑕᒪᒃᑯᐊᓗ ᖁᓪᓕᒃᑯᒃ 
ᐊᑐᕈᓐᓇᕐᔫᒥᒍᑎᒃ ᓇᒻᒥᓂᖁᑎᖃᖅᑐᓂᒃ ᐃᑯᒻᒪᖅᑯᑎᓕᐅᕋᓱᒍᓐᓇᙳᐊᖅᑐᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᕕᐊᒋᕙᕋ ᑖᓐᓇ ᐅᖃᐅᓯᕆᒃᓴᐃᓐᓇᕐᒪᒍ 
ᐃᒪᐃᒍᓐᓇᕐᓂᖏᑦ ᐱᓕᕆᕝᕕᑎᓐᓂ ᖁᓪᓕᒃᑯᓪᓗ. ᐄ’, ᑖᒃᑯᐊ ᐋᖅᑭᒃᓯᓯᒪᓲᖑᒻᒥᒻᒪᑕ ᕼᐊᒻᒪᓚᐅᔪᓄᑦ 
ᐊᓯᖏᓐᓄᓪᓗ ᓲᕐᓗ ᐅᖅᓱᐊᓗᑐᐃᓐᓇᕐᒥᒃ ᐊᑐᙱᔾᔫᒥᓗᑎᒃ ᐊᓯᖏᓐᓂᒃ ᐃᑯᒻᒪᖅᑯᑎᓕᐅᕈᑎᐅᒍᓐᓇᖅᑐᓂᒃ 
ᐊᑐᕐᔫᒥᓗᑎᒃ ᓴᓗᒪᓂᖅᓴᓂᒃ. 

ᑕᒪᓐᓇ ᖃᐅᔨᒪᓪᓗᖓ ᑕᑯᒍᒪᕙᓪᓕᐊᔪᑦ ᐊᒥᓱᙳᖅᐸᓪᓕᐊᒻᒪᑕ ᐊᑭᑐᓗᐊᙱᑦᑕᕌᖓᑦ ᐊᑲᐅᓈᕌᖓᓪᓗ 
ᑲᑐᑎᖃᑎᖃᕆᐊᒥᒃ. ᑕᒪᒃᑯᐊ ᓯᕗᒧᐊᒍᑎᒋᕙᓪᓕᐊᒍᒪᑦᓯᐊᕐᓂᐊᒥᒐᑦᑎᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᒥᓂᔅᑕ. ᐃᓛᒃ ᓯᓪᓗᓇᕋᓱᙱᒃᑲᓗᐊᖅᑐᖓ 
ᓈᒻᒪᒋᙱᓐᓇᒃᑯ ᑖᓐᓇ ᑭᐅᔾᔪᑎᐅᔪᖅ ᖁᓕᒋᓕᖅᑕᖓᓂᖃᐃ ᐅᖃᐅᓯᕆᓯᒪᒐᒃᑯ. ᐊᔪᕐᓇᙱᑦᑐᖅ 
ᐊᑭᑐᓗᐊᙱᑦᑐᖅ ᐊᑐᓕᖅᑎᑕᐅᔪᓐᓇᑦᑎᐊᕐᒪᑦ. ᓄᓇᕗᑦ ᒐᕙᒪᒃᑯᑦ ᐋᖅᑭᐊᓂᒃᓯᒪᒻᒪᑕ ᐊᑐᕈᓐᓇᕐᒥᒻᒪᑕ ᑕᒪᑐᒪᙵᑦ 
ᐊᑐᖅᐸᓪᓕᐊᓗᐊᕐᒪᔾᔪᒃ ᐅᖅᓱᐊᓗᑦᑐᓗᐊᙱᔾᔫᒥᔪᓂᒃ.  
 
ᐊᐃᑉᐹᓄᑦ ᐊᐱᖅᑯᑎᓐᓅᓕᕐᒥᓗᖓ, ᖃᖓᓕ ᑕᐃᒪ ᓄᓇᕗᑦ ᒐᕙᒪᒃᑯᑦ ᐱᖁᑎᖏᑦ ᑐᑭᒧᐊᔾᔫᒥᓕᕈᒫᖅᐸᑦ 
ᑕᒪᒃᑯᓇᙵᑦ ᐱᓕᕆᐊᒃᓴᐅᔪᓐᓇᓪᓗᐊᖅᑐᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑐᖏᓕᕋ ᑭᐅᒍᓐᓇᖅᐸᒍ, ᐊᒻᒪ 
ᐅᖃᕐᓗᖓ ᒪᓕᒐᓕᐅᖅᑎᒧᑦ ᑭᐅᑦᑕᐅᓕᒪᙱᒃᑲᓗᐊᖅᑐᖓ ᑭᓯᐊᓂ ᐊᑲᐅᓈᕈᑎᒋᔪᓐᓇᖅᑕᓐᓂᒃ 
ᑕᐃᒪᐃᑦᓱᓐᓇᖁᓪᓗᑕ ᐲᓐᓇᖅᐳᒍᑦ. ᑐᖏᓕᒪ ᐅᖃᕆᐊᒃᑲᓐᓂᕈᓐᓇᖅᑕᖓ ᑕᒪᓐᓇ. ᖁᔭᓐᓇᒦᒃ. 
  
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓰᓕ.  
 
ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᖃᕋᓗᐊᖅᐳᒍᑦ ᐊᑕᐅᓯᐅᙱᑦᑐᓂᒃ ᖃᓄᖅ 
ᐱᓇᓱᐊᕈᑎᒋᔪᓐᓇᖅᑕᑎᓐᓂᒃ ᐸᕐᓇᓐᓂᕐᒥᒃ ᑎᑎᕋᐅᔭᕐᓂᕐᒥᓪᓗ ᐊᑭᑐᔫᑎᓄᑦ ᐊᖏᔫᑕᐅᑦᑕᕌᖓᑕ. 
ᐅᑎᖅᐸᓪᓕᐊᒍᓐᓇᕈᑎᒃ ᑮᓇᐅᔭᖅᑐᕈᑎᒥᓃᑦ ᓲᕐᓗ ᓯᕿᓂᕐᒧᑦ ᐆᒻᒪᖅᑯᑎᓕᐅᕈᑏᑦ ᑕᒪᒃᑯᐊ ᐃᓱᒪᒋᔭᐅᕙᑦᑐᑦ 
ᕿᒥᕐᕈᔭᐅᓲᖑᔪᑦ ᐊᑐᖅᑕᐅᕙᓪᓕᐊᔪᓐᓇᖏᒃᑲᓗᐊᕐᒪᖔᑦ ᐊᑭᑐᓗᐊᙱᓪᓗᓂᓗ ᐊᑐᖅᑕᐅᓂᓕᒫᖏᓐᓂ.  
 
ᑐᑭᓯᔭᒃᑯᑦ, ᓄᓇᕗᑦ ᒐᕙᒪᒃᑯᑦ ᐱᖁᑎᖃᕐᒪᑕ ᓯᕿᓂᕐᒧᑦ ᐃᔭᕈᕙᐅᔭᕐᓂᒃ ᐊᓯᖏᓐᓂᒡᓗ ᐱᓕᕆᔾᔪᑎᓂᒃ 
ᐃᓕᐅᖅᑲᖅᑕᐅᓯᒫᓂᓕᖅᑐᓂᒃ. ᒪᕐᕉᕙᓪᓚᐃᒻᒪᑎᒃ ᐃᓕᓐᓂᐊᕐᕖᒃ ᑕᐃᒪᐃᑦᑐᓂᒃ ᐃᓕᐅᖅᑲᐃᓯᒪᓕᕇᖅᑐᑦ. 
 
ᓴᖅᑭᑕᐅᔪᑦ ᐱᖁᑎᒃᑲᓐᓃᑦ ᐊᖏᓂᖅᓴᒃᑯᑦ ᐃᓱᒪᒋᔭᐅᓯᒪᕗᑦ ᖃᔅᓯᑲᓪᓚᖕᓄᑦ ᓄᑖᓄᑦ ᐱᖁᑎᓄᑦ; ᑭᓯᐊᓂᓕ, 
ᐊᒥᓱᑎᒍᑦ ᐋᖅᑭᒃᑕᐅᓯᒪᕗᑦ ᓴᓇᔭᐅᓚᐅᖅᑎᓐᓇᒍ ᐅᕝᕙᓘᓐᓃᑦ ᑎᑎᕋᐅᔭᖅᑕᐅᓚᐅᖅᑎᓐᓇᒍ ᐊᒻᒪᓗ 
ᓴᓇᔭᐅᓚᐅᖅᑎᓐᓇᒍ, ᐱᔾᔪᑎᒋᓪᓗᒍ ᐅᑎᖅᑎᑕᐅᓂᖏᑦ ᑮᓇᐅᔭᓕᐅᕈᑕᐅᓇᓱᐊᖅᑐᓄᑦ 
ᓴᖅᑭᔮᖅᑎᑕᐅᔪᓐᓇᓚᐅᙱᒻᒪᑕ. 
 
ᑕᒪᓐᓇ ᖃᐅᔨᓴᖅᓯᒪᔭᕗᑦ. ᖁᕕᐊᓱᒃᑲᔭᖅᑐᖓ ᑐᓴᖅᑎᑦᑎᒋᐊᒃᓴᖅ ᖃᐅᔨᓴᕐᓂᐅᔪᓂᒃ ᑐᓴᖅᑎᑦᑎᓗᖓ 
ᖃᓄᓪᓚᑦᑖᖅ ᐅᑎᖅᕕᐅᒍᓐᓇᕋᔭᕐᒪᖔᖅ ᑮᓇᐅᔭᓕᐅᕈᑕᐅᓇᓱᐊᖅᑐᓄᑦ. 
 
ᐊᐃᑉᐸᖓᓕ ᐋᖅᑭᒃᓯᓯᒪᔪᒍᑦ ᑲᑎᒪᓂᕆᒐᔪᒃᑕᑦᑎᓐᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖᓂᒃ 
ᐅᖃᐅᓯᖃᕐᓂᐊᕐᓗᑕ ᐱᓕᕆᕝᕕᓪᓗᐊᑕᐅᔪᓂᒃ ᓄᓇᕗᑦ ᒐᕙᒪᒃᑯᓐᓂ, ᐱᓗᐊᖅᑐᒥᒃ ᓄᓇᓕᖕᓂ ᒐᕙᒪᒃᑯᓐᓂᓪᓗ 
ᐱᔨᑦᑎᕋᖅᑎᒃᑯᓐᓂ ᐊᒻᒪ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂ, ᐅᖃᐅᓯᖃᕐᓗᑕ ᐱᓕᕆᐊᖑᖔᕈᓐᓇᖅᑐᓂᒃ ᓲᕐᓗ 
ᐊᓯᐊᒍᖔᖅ ᐆᒻᒪᖅᑯᑎᑐᕈᓯᕐᓂᒃ ᐊᓯᖏᓐᓂᒡᓗ ᐊᑑᑎᖃᑦᑎᐊᖅᑐᓂᒃ ᓇᓗᓇᐃᖅᓯᒪᔭᑦᑎᓐᓂ ᐱᓕᕆᕝᕕᖕᒥ ᐊᒻᒪ 
ᑯᐊᐳᕇᓴᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑐᓴᐃᓐᓇᖃᑦᑕᕋᑦᑕ, ᐊᑭᖓ ᐊᒻᒪ ᐊᑭᓄᑦ ᐅᑎᖅᑎᑦᑎᓂᖅ, ᑭᓯᐊᓂ ᐃᓄᓐᓅᖓᔪᓄᑦ 
ᐊᑭᓕᐅᑦᔪᑕᐅᕙᒻᒥᔪᖅ. ᑕᒪᓐᓇ ᐅᖃᐅᓯᕆᔪᒐᒃᑯ ᐊᕐᕌᓂ, ᐊᑭᑐᐃᓐᓇᕆᒋᐊᖃᙱᑕᖓ ᕿᒥᕐᕈᔭᐅᓗᓂ. 
ᐃᓅᓯᓕᕆᓂᒃᑯᑦ ᑲᒪᒋᔭᖃᕐᒥᔪᒍᑦ ᐊᑐᙱᓂᖅᓴᐅᖁᓪᓗᑕ ᐅᖅᓱᐊᓗᓐᓂᒃ, ᐊᒻᒪᓗ ᐊᑭᖃᓗᐊᕌᕐᔪᑉᐸᑦ ᐅᖓᑖᓄᑦ, 
ᑕᑯᔭᕋ ᑕᒪᓐᓇ ᐊᑑᑎᖃᕆᐊᖓ. ᑖᓐᓇ ᐅᖃᐅᓯᒃᓴᕆᑐᐃᓐᓇᓕᖅᑲᕋ ᒥᔅᑕ ᓚᐃᑦᔅᑑᓐᒨᕐᓂᐊᓕᖅᑲᕋ. 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑭᓯᐊᓂ ᓱᓕ, ᓰᓕ, ᐊᖏᖃᑎᒋᙱᓪᓚᕆᒋᐊᖃᕐᓂᐊᖅᑕᕋ. 
ᓇᒻᒥᓂᖃᑦᑎᐅᔪᑦ ᖃᐅᔨᓴᑦᑎᐊᖃᑦᑕᖅᑐᑦ ᑕᐃᒪᓐᓇᓂᒃ ᑮᓇᐅᔭᓕᐅᓚᐅᖏᑎᓪᓗᒋᑦ, ᐊᒻᒪᓗ ᐃᓱᒪᓪᓗᑎᒃ 
ᐊᑑᑎᖃᕐᓂᖓᓂᒃ, ᐅᑎᖅᕕᐅᓂᖅ ᑮᓇᐅᔭᖅᑐᕈᑎᑦᑎᐊᕙᐅᔪᖅ, ᐊᒻᒪᓗ ᐊᑭᓖᓪᓗᑎᒃ ᐊᑭᑭᓐᓂᖅᓴᒥᒃ ᐆᒪᖅᑯᑎᓄᑦ 
ᐊᑭᒥᒃ ᒐᕙᒪᒃᑯᓐᓂᑦ.  
 
ᓄᓇᕗᑦ ᒐᕙᒪᒃᑯᖏᑦ ᐊᑭᓖᓂᖅᓴᐅᖃᑦᑕᖅᑐᑦ ᐃᑲᕐᕋᑕᒫᑦ ᓇᒻᒥᓂᖃᑦᑎᐅᔪᓂᒃ, ᐊᒻᒪᓗ ᑭᓱᑭᐊᖅ ᐱᔾᔪᑎᒋᓪᓗᒍ 
ᓇᒻᒥᓂᖃᑦᑎᐅᔪᑦ ᐃᓱᒪᒻᒪᑕ ᒪᑭᒪᒍᓐᓇᕆᐊᖓᓂᒃ.  
 
ᐊᖏᖃᑎᒋᙱᓚᒋᑦ ᐅᖃᐅᓯᕆᕋᑖᖅᑕᕐᓄᑦ, ᑖᒃᑯᓇᓂ ᐊᖏᔪᓄᑦ ᐊᑭᑐᔪᓄᑦ ᐱᓕᕆᐊᓄᑦ ᖃᐅᔨᓴᖅᑕᐅᓯᒪᒻᒪᑕ 
ᓇᓗᓇᐃᖅᓯᓪᓗᑎᒃ ᑮᓇᐅᔭᑎᒍᑦ ᒪᑭᒪᔪᓐᓇᖏᓐᓂᖏᓐᓂᑦ.  
 
ᑖᓐᓇ ᐅᖃᐅᓯᑐᐃᓐᓇᐅᒍᓐᓃᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᖁᑎᓐᓂᒃ, ᒥᔅ ᕿᓕᖅᑎ. 
 
ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᖃᕈᒪᓪᓗᖓ ᑕᕝᕙ ᓇᐃᓈᖅᓯᒪᔪᓂᑦ ᐅᖃᖅᓯᒪᓂᖓ.   
 
(ᑐᓵᔨᑎᒎᓕᖅᑐᖅ) ᑖᓐᓇ ᐃᒪᐃᓕᖓᔪᖅ, (ᑐᓵᔨᑎᒎᓕᖅᑐᖅ) ᐱᖁᑎᕐᔪᐊᓕᕆᔨᒃᑯᑦ ᑲᒪᒋᔭᖃᕐᒪᑕ ᑕᒪᒃᑯᐊ 
ᐃᖏᕐᕋᑦᑎᐊᖁᓪᓗᒋᑦ ᐊᒻᒪᓗ ᐊᑑᑎᖃᑦᑎᐊᕐᓗᑎᒃ ᐱᔨᑦᑎᕈᑕᐅᔭᕆᐊᖃᖅᑐᑦ ᓄᓇᕗᒥᐅᓄᑦ."  
 
ᑕᕝᕙᓂ ᐸᕐᓇᐅᑎᓂ ᒪᑉᐱᒐᖅ 131-ᒥ, 2-ᒥ ᐅᖃᖅᓯᒪᒻᒪᑦ:  
 
"ᐱᓕᕆᕝᕕᒃ ᓱᓕ ᐱᓕᕆᖃᑎᖃᖅᐳᖅ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᓐᓂᒃ ᐊᔾᔨᒌᙱᑦᑐᑎᒍᑦ ᐱᓕᕆᖃᑎᒌᑎᒍᑦ. 
ᐊᒻᒪ ᓱᓕ, ᐱᓕᕆᕝᕕᒃ ᓯᕗᕙᕆᐊᖅᑎᑦᑎᓯᒪᔪᑦ ᐊᒥᓱᒐᓚᓐᓂᑦ ᐊᒥᐊᒃᑯᓂᑦ ᐱᖁᑎᓂᑦ ᐊᒥᐊᒃᑯᐃᑦ ᐃᓪᓗᐃᑦ 
ᐊᑐᖅᑕᐅᑎᓪᓗᒋᑦ. ᐊᒥᐊᒃᑯᐃᑦ ᓱᕋᑦᑎᕆᓂᕐᒧᑦ ᑮᓇᐅᔭᐃᑦ, ᓄᑦᑎᕆᓂᖅ ᐊᒥᐊᒃᑯᓂᒃ ᐱᖁᑎᓂᒃ, ᓴᖅᑮᒍᑕᐅᒻᒪᑦ 
ᐱᕙᓪᓕᐊᑎᑕᐅᒃᑲᓐᓂᖅᑐᓂᒃ ᐊᒻᒪᓗ ᓴᙵᖅᑎᕆᓂᕐᒥᒃ, ᐊᒻᒪᓗ ᑲᑎᖃᑎᖃᕈᓐᓇᖅᑐᑎᒃ ᐃᓪᓗᓂᒃ ᐊᒻᒪᓗ ᓄᓇᓖᑦ 
ᐃᓪᓗᖁᑎᖏᑕ ᑭᓐᖒᒪᒋᔭᖏᓐᓂᒃ."  
 
ᑕᑯᑦᓱᒋᑦ ᑖᒃᑯᐊ ᒪᕐᕉᒃ ᓇᐃᓪᓕᑎᖅᓯᒪᔪᑦ ᐊᒻᒪᓗ ᐱᓕᕆᐊᑦᓴᓄᑦ ᐸᕐᓇᐅᑎᓂ, ᐊᐱᖅᑯᑎᒐ ᐅᓇ ᐊᑖᓂ 
ᓄᓇᓕᓐᓂ ᒐᕙᒪᐃᑦ, ᐱᓪᓗᒋᑦ ᑲᒪᒋᔭᐅᑦᓯᐊᖏᓐᓂᖏᑦ ᕿᒪᑦᑕᐅᓯᒪᔪᑦ ᐃᓪᓗᐃᑦ ᓇᒻᒥᓂᓖᑦ ᕿᒪᑦᑕᐅᓯᒪᔪᑦ, 
ᐅᕙᓐᓄᑦ ᐃᓱᒫᓘᑕᐅᒻᒪᑦ ᐱᓕᕆᐊᖑᓚᐅᖅᓯᒪᙱᒐᐃᒻᒪᑕ. 
 
ᐊᒻᒪᓗ ᐅᖃᐅᓯᕆᓇᓱᐊᖅᑕᕋ, ᐅᖃᕐᓂᐊᖅᑯᖓ, ᐊᒥᓱᐊᖅᑎᖅ ᑲᑎᒪᖃᑎᖃᖅᐸᑉᐱᓯ ᓄᓇᓕᓐᓂ ᓄᓇᓕᓐᓂ 
ᐊᒻᒪᓗ ᐃᓪᓗᓕᕆᔨᒃᑯᓐᓂ ᐊᐅᓚᑦᑎᔨᐅᔪᓂᑦ, ᑕᐃᒪᐃᒃᑲᔭᖅᐸᓪᓚᐃᔪᖅ. ᖃᓄᖅ ᐊᑯᓚᐃᑎᒋᔪᒥᒃ ᑕᒪᓐᓇ 
ᑲᔪᓯᑎᖃᑦᑕᖅᐱᓯᐅᒃ? ᑖᓐᓇ ᐊᐱᖅᑯᑎᒋᖅᑳᕐᓂᐊᕋᒃᑯ ᐊᒻᒪᓗ ᐊᐱᖅᑯᑎᒃᓴᖃᒃᑲᓐᓂᕐᓂᐊᖅᑐᖓ ᑭᖑᓂᐊᒍᑦ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᓇᓗᓇᐃᖅᓯᔪᒪᑐᐃᓐᓇᖅᑐᖓ, 
ᐱᓕᕆᕕᒐ, ᐊᒥᐊᒃᑯᓂᒃ ᐃᒋᑦᑎᓂᕐᒧᑦ ᐊᑐᐊᒐᖃᕋᑦᑕ ᐊᒻᒪᓗ ᑕᒪᓐᓇ ᐱᔾᔪᑎᖃᖅᑐᖅ ᓄᓇᕗᑦ ᒐᕙᒪᒃᑯᑦ 
ᐱᖁᑎᖏᓐᓂᒃ. ᐃᓪᓗᑐᖄᓗᐃᑦ ᐱᒋᔭᐅᔪᑦ ᓇᓕᐊᓐᓄᑐᐃᓐᓇᖅ ᐱᓕᕆᕕᑦᑎᓐᓄᑦ. ᐊᒻᒪᓗ ᐅᖃᕈᑦᑕ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᒥᐊᒃᑯᑉᐸᑕ ᐃᓪᓗᒥᒃ, ᐅᕙᑦᑎᓐᓄᑦ ᑐᓂᔭᐅᖃᑦᑕᖅᑐᑦ, ᐃᓕᖅᑯᓯᒃᑰᖃᑦᑕᖅᑐᖅ 
ᐊᒻᒪᓗ ᓯᕗᓪᓕᖅᐹᒥ ᕿᐱᓗᒍᓐᓇᖅᑐᒍᑦ ᐊᓯᖏᓐᓄᑦ ᐱᓕᕆᕕᐅᔪᓄᑦ ᐃᓗᐊᓂ ᒐᕙᒪᒃᑯᑦ. ᐱᔪᒪᔪᖃᓐᖏᑉᐸᑦ, 
ᐱᔪᒪᓕᖃᑦᑕᖅᑐᒍᑦ ᓄᓇᓕᓐᓂ ᒐᕙᒪᐅᔪᓂᒃ, ᐊᒻᒪᓗ ᐊᓯᖏᓐᓂᒃ. 

ᐱᑕᖃᕋᔪᑦᑐᒍᑦ, ᐱᓕᕆᖃᑎᖃᕐᓂᕗᑦ ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓖᑦ ᒐᕙᒪᕋᓛᖏᓐᓂᒃ ᐊᒻᒪᓗ 
ᕿᒥᕐᕈᓇᓱᐊᖅᑐᑕ ᑖᒃᑯᓂᖓ ᐱᖁᑎᓂᒃ ᓄᓇᓕᓐᓂ. ᐃᓚᖏᑦ, ᐊᑑᑎᖃᕐᓂᖏᑦ ᐱᔭᕇᖅᑕᐅᓲᑦ 
ᓱᕋᒃᑎᖅᑕᐅᔭᕆᐊᖃᖅᖢᑎᒡᓗ ᐊᒻᒪᓗ/ᐅᕝᕙᓘᓐᓃᑦ ᐋᖅᑭᒋᐊᖅᑕᐅᓗᑎᒃ. ᑕᐃᒪᐃᒻᒪᑦ ᓴᖅᑮᓯᒪᕗᒍᑦ ᑮᓇᐅᔭᓂᒃ 
ᐃᑲᔪᖅᓱᕈᑎᔅᓴᓂᒃ ᑕᒪᑐᒧᖓ ᐊᒻᒪ ᐱᓕᕆᐊᖃᖅᓯᒪᓪᓗᑕ ᖃᒪᓂᖅᑐᐊᕐᒥ ᐊᒻᒪ ᐃᖃᓗᑦᑑᑦᑎᐊᕐᒥ ᐊᒻᒪ ᐊᓯᖏᓐᓂᑦ 
ᐲᔭᐃᖁᓪᓗᒋᑦ ᐃᓪᓗᑐᖃᕐᓂᑦ, ᐸᕐᓇᐅᑎᖃᖅᑐᑎᒃ ᐊᑐᓂᑦ ᓄᓇᓕᓐᓂᑦ ᑕᑯᔪᒪᒻᒪᑕ ᓄᑖᓂᒃ ᐃᓪᓗᓂᒃ 
ᐊᒻᒪ/ᐅᕝᕙᓘᓐᓃᑦ ᓄᓇᓖᑦ ᐊᑐᖅᐸᑦᑕᖏᑦ ᐊᐅᓚᔪᓐᓇᖁᓪᓗᒋᑦ ᐃᓪᓗᖃᕐᕕᒥᓂᑐᖃᕐᓂᑦ ᒫᓐᓇᐅᔪᖅ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᕿᓕᖅᑎ. 
 
ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᐃᓪᓗᕐᔪᐊᑦ ᑕᒪᒃᑯᓄᖓ ᒐᕙᒪᒃᑯᓄᓪᓗ ᐃᓪᓗᖁᑎᒋᔭᐅᔪᒥᓂᕐᓂᑦ 
ᑭᐅᔾᔪᑎᖃᕐᓂᖅᓴᐅᖅᑰᔨᒐᕕᑦ. ᐅᓇ ᖃᓄᖅ ᐱᓕᕆᖃᑎᖃᖅᓯᒪᒻᒪᖔᔅᓯ ᐅᕝᕙᓗᓐᓃᑦ ᓇᒻᒥᓂᖅ ᓴᖅᑮᓯᒪᒻᒪᖔᑕ 
ᕼᐋᒻᒪᓚᐅᔪᑦ ᓄᓇᓂᒃ ᐃᓛᒃ ᑲᒪᒋᔭᐅᒍᓐᓃᖅᓯᒪᓂᑯᓂᖅᑲᐃ? ᐃᒫᖔᖅ ᐅᖃᐅᓯᕆᓗᒍ. ᐃᑉᐱᒋᔭᐅᔪᓐᓃᖅᓯᒪᔪᑦ 
ᐅᕝᕙᓘᓐᓃᑦ  ᐃᓅᒍᓐᓃᖅᓯᒪᔪᓄᑦ ᓇᒻᒥᓂᕆᔭᒥᓃᑦ, ᐅᕝᕙᓘᓐᓃᑦ ᐊᑭᓕᖅᓱᐃᒍᓐᓇᐃᓕᒐᒥᒃ ᑲᒪᒋᔪᓐᓇᐃᓕᒐᒥᐅᒃ 
ᓇᒻᒥᓂᖓ ᐱᖁᑎᓂ ᓇᒻᒥᓂᖁᑎᓂ, ᑕᒪᒃᑯᐊ ᐃᔅᓯᓇᑦᑕᐅᓯᒪᓪᓚᕆᓐᓂᑯᓂ ᐅᖃᐅᓯᖃᖅᑐᖓ. ᖃᓄᖅ ᑕᒪᓐᓇ 
ᐊᑐᐊᒐᕆᔭᖓ ᕼᐋᒻᒪᓚᐅᔪᓄᑦ ᑐᓴᐅᔭᐅᑦᑎᐊᕐᒪᖔᖅ ᖃᓄᐃᓕᐅᕈᓐᓇᕐᓂᖏᓐᓂᑦ? 
ᐊᐱᖅᑯᑎᖃᖅᑳᑲᐃᓐᓇᓕᕐᒥᔪᖓ, ᐊᐱᕆᒃᑲᓐᓂᕐᓂᐊᕋᒪ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᑐᑭᓯᒋᐊᑦᓯᐊᕈᒪᒻᒪᑦ ᒪᓕᒐᓕᐅᖅᑎᐅᖃᑎᒐ, 
ᓲᕐᓗ ᑖᒃᑯᐊ ᐅᖃᐅᓯᕆᔭᑎᑦ ᓇᒻᒥᓂᖃᖅᑎᐅᔪᒧᑦ ᐃᓪᓗᖁᑎᒋᔭᐅᓂᖅᐸᓘᓐᓃᑦ ᓇᔪᖅᑕᐅᒍᓐᓃᕐᓗᓂ? ᐅᕝᕙᓘᓐᓃᑦ 
ᓇᒻᒥᓂᖃᕐᕕᐅᓚᐅᖅᓯᒪᔪᕕᓂᐅᓐᓂᖅᐸᑦ, ᓲᕐᓗ ᓇᒻᒥᓂᖃᖅᑎᐅᔪᑦ, ᑕᒃᑯᐊ ᓇᒻᒥᓂᖃᖅᑎᒋᔭᖏᓐᓄᑦ 
ᑲᒪᒋᔭᐅᒍᓐᓃᖅᓯᒪᓐᓂᕈᓂ ᑕᐃᑰᓇ ᕿᒪᒃᑲᑯᑦ ᑐᖁᔪᒥᓂᕐᓄᑦ ᑐᓂᔭᐅᒐᔭᖅᑐᑦ. ᑐᑭᓯᓇᕐᓂᐊᖅᐸᑦ. ᐅᕝᕙᓘᓐᓃᑦ 
ᐃᓛᒃ, ᐃᒻᒪᖄ ᑮᓇᐅᔭᒃᑯᕕᖏᓐᓄᑦᑕᐅᖃᐃ ᑖᒃᑯᐊ ᑮᓇᐅᔭᖃᖅᑎᑦᑎᔨᐅᒐᔭᖅᑐᕕᓃᑦ ᑕᐃᔅᓱᒧᖓ ᐃᓪᓗᑐᖃᕐᒧᑦ 
ᐅᕝᕙᓘᓐᓃᑦ ᑭᓱᓪᓚᑦᑖᕐᒥᒃ ᐅᖃᐅᓯᖃᕐᒪᖔᖅᐱᑦ ᐃᓱᒪᒃᓴᖅᓯᐅᕋᓱᐊᕋᓗᐊᕋᒪ.  
 
ᑭᓯᐊᓂ, ᑖᒃᑯᐊ ᐱᓕᕆᐊᕆᖃᑦᑕᖅᑕᕗᓪᓕ ᓄᓇᕗᑦ ᒐᕙᒪᒃᑯᑦ, ᐱᒋᔭᖏᓐᓄᑦ ᑐᕌᖓᓂᖅᓴᐅᒻᒪᑕ. ᐊᒻᒪᓗ ᑕᐃᒃᑯᐊ 
ᐃᓪᓗᑐᖃᐃᑦ ᓇᔪᖅᑕᐅᒍᓐᓃᖅᑐᐃᑦ ᐋᖅᑭᒋᐊᖅᑕᐅᒐᓱᐊᕈᓐᓇᕈᑎᒃ ᑕᐃᒪᐃᒐᓱᐊᖃᑦᑕᕐᒥᔫᒐᓗᐊᑦ. ᐊᒻᒪᑦᑕᐅᖅ 
ᐅᖃᒃᑲᓐᓂᕐᒥᓗᖓᖃᐃ ᐱᓗᐊᖅᑐᒥᒃ ᐃᓪᓗᓕᕆᔨᒃᑯᓪᓘᓐᓃᑦ ᐃᓄᓕᕆᔨᒃᑯᓪᓘᓐᓃᑦ, ᑖᒃᑯᓇᖓᑦ 
ᑎᒍᓯᒐᓱᐊᖅᓯᒪᓂᖅᓴᐅᓯᒪᕙᓪᓚᐃᔪᑦ ᒫᓐᓇᒧᑦ, ᑐᑭᓯᐅᒪᔭᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᕿᓕᖅᑎ. 
 
ᕿᓕᖅᑎ: ᖁᔭᓐᓇᒦᒃ. ᒪᒥᐊᓇᕐᓗ, ᑐᑭᓯᓇᖏᓐᓇᒪ ᐃᓄᑦᑎᑐᑦ ᓂᓪᓕᐊᑎᓪᓗᖓ. ᖃᒪᓂ 
ᑐᑭᓯᓇᑦᑎᐊᕋᓗᐊᖅᑐᒐᓗᐊᖅᑐᓂᒃ ᐅᕙᓐᓄᑦ. ᑭᓯᐊᓂ ᐅᖃᒃᑲᓐᓂᕆᐊᕐᓗᒍ, ᐃᓪᓗᓕᐊᕐᓂᖅ ᓄᓇᕗᑦ 3000 
ᐱᔾᔪᑎᒋᓪᓗᒍ ᐊᐱᖅᓱᕈᑎᒋᓗᐊᓚᕿᔪᒪᔾᔪᑎᒋᓯᒪᒐᒃᑯ. ᓄᓇᕗᑦ 3000, ᓲᕐᓗ ᓱᒃᑲᓕᔪᒥᒃ ᓄᓇᔅᓴᓂᒃ 
ᑲᒪᒋᔭᖃᕆᐊᖃᖅᓯᒪᒻᒪᑕ. ᐱᓕᕆᔪᓪᓚᕆᐅᖃᑦᑕᓯᒪᓪᓗᑎᓪᓗ ᓇᓗᓇᖏᒻᒪᑦ ᐅᓪᓗᒥᒧᑦ, ᒪᑯᐊ ᐃᓚᖏᑦ 
ᐃᓪᓗᑐᖃᓪᓚᕆᐅᓕᖅᑐᐃᑦ ᑕᐅᑐᑦᑕᐅᓯᒪᒐᓗᐊᕐᒪᖔᑕ ᑐᑭᓯᖅᑲᐅᓪᓗᖓᓗ ᒐᕙᒪᒃᑯᑦ ᐱᖁᑎᒥᓂᖏᑦ ᑕᐃᒪᓐᓇ 
ᑲᒪᒋᔭᐅᕙᓪᓕᐊᓯᓂᕆᖃᑦᑕᖅᑕᖏᑦ ᐱᓕᕆᔪᖃᖃᑦᑕᖅᓯᒪᓪᓗᓂᓗ. ᑭᓯᐊᓂ, ᒪᑯᐊ ᐃᓪᓗᑐᖃᐃᑦ 
ᐃᔅᓯᓐᓇᖅᑕᐅᓯᒪᔪᖅ ᐊᕐᕌᒍᒐᓛᓗᓐᓂ 15-20 ᐊᕐᕌᒍᑦ ᐃᓚᖏᑦ. 10 ᐊᕐᕌᒍᑦ.  
 
ᑕᒪᒃᑯᐊ ᒪᓕᒐᖅᑕᖃᖅᑐᖓᐃ ᕼᐋᒻᒪᓚᒃᑯᑦ ᓄᓇᓕᓐᓂ ᑕᒪᔅᓱᒥᖓ ᐋᑦᑎᔪᓐᓇᓂᕐᒥᒃ ᑕᑯᓯᒪᖅᑰᔨᓯᒪᓂᑰᒐᒪ. 
ᑭᓯᐊᓂ, ᐃᑲᔫᑎᒍᓐᓇᕆᐊᖓᓂᒃ ᓄᓇᖏᑦ ᐊᔅᓱᐊᓗᒃ ᐱᐅᔫᖃᑦᑕᕋᓗᐊᕐᒪᑕ, ᒪᓴᐅᒐᑎᒃ, ᓱᕐᕋᓚᐅᖅᓯᒪᖏᑦᑐᑦ ᓄᓇ 
ᐃᓂᒋᔭᖏᑦ ᒪᓴᐅᓇᑎᓪᓗ, ᐃᓪᓗᓕᐅᕐᕕᒋᔪᒥᓇᙳᐊᖃᑦᑕᕐᒪᑕ. ᑕᑯᓇᑦᑕᐅᔪᓐᓇᕋᔭᖅᐸᑕ ᑲᑎᒪᖃᑦᑕᕈᔅᓯ ᑕᐃᒪᓐᓇ 
ᐱᓕᕆᖃᑎᒌᑦᑐᔅᓴᐅᖃᑦᑕᕋᔅᓯ ᑕᕝᕙᓂ. ᓴᒃᑯᖑᐊᕐᒥ 2-ᒥ, ᒪᑉᐱᖅᑐᒐ 131-ᒥ ᑕᑯᖅᑲᐅᔭᕋ ᒪᓕᑦᑐᒍ, ᑖᓐᓇ 



ᕿᑎᖅᑰ, ᒫᑦᓯ 6, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

89 

ᐃᓪᓗᓕᐅᕐᕕᑭᔅᓱᕐᓂᖅ ᐱᔾᔪᑎᒋᓪᓗᒍ ᓂᓪᓕᕈᑎᒋᒐᒃᑯ. ᐃᒻᒪᖄ, ᑐᓂᑐᐃᓐᓇᕐᓗᒍ ᑭᐅᔾᔪᑎᔅᓴᐅᓗᐊᖅᑰᖏᑦᑐᒥᒃ 
ᓂᓪᓕᐊᑐᐃᓐᓇᓕᕋᒪ. ᑖᔅᓱᒧᖓ ᐃᓱᓕᑉᐳᖓ. ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᖁᔭᓐᓇᒦᖅᑲᒋ ᑖᓐᓇ 
ᐅᖃᐅᓯᕆᑦᓯᐊᑲᓐᓂᕋᓱᐊᕐᒥᒐᕕᐅᒃ.  ᐃᒃᓯᕙᐅᑖᖅ, ᑖᒃᑯᐊ ᑐᑭᓯᓇᖅᑎᑦᑎᒋᐊᒃᑲᓐᓂᕐᓗᒍᖃᐃ. ᐃᓪᓗᓕᕆᔨᕐᔪᐊᒃᑯᑦ 
ᐃᓪᓗᖁᑎᖏᑦ ᓲᕐᓗ ᑭᒃᑯᑐᐃᓐᓇᕐᓄᑦ ᐃᓪᓗᒋᔭᐅᐸᓪᓘᓐᓃᑦ, ᐃᖅᑲᓇᐃᔭᖅᑎᓄᑦ ᐃᓪᓗᒋᔭᐅᑉᐸᓪᓘᓐᓃᑦ 
ᑖᒃᑯᐊᑦᑕᐅᖅ ᓇᒻᒥᓂᖅ ᐱᓕᕆᐊᕆᖃᑦᑕᕐᒥᒻᒪᒍᓪᓕ. ᓄᓇᓕᓐᓂ ᒐᕙᒪᒃᑯᑦ ᐱᔨᑦᓯᖅᑎᒃᑯᑎᒎᖓᖏᑦᑐᑦ. ᑭᓯᐊᓂ 
ᑖᓐᓇ ᓄᓇᖓ ᓲᕐᓗ ᐊᑐᖅᑕᐅᒍᒪᓐᓂᖅᐸᑦ ᐊᓯᖏᓐᓄᑦ ᑖᓐᓇ ᐃᓪᓗᓕᕆᕐᔪᐊᒃᑯᓐᓄᑦ ᑎᒍᒥᐊᖅᑕᐅᒥᒻᒪᑦ ᑕᐃᑰᓇ. 
ᐃᒻᒪᖄ, ᑖᓐᓇ ᐅᖃᕈᓐᓇᖅᑯᖓᑦᑕᐅᖅ ᑖᒃᑯᐊ ᕿᑭᖅᑕᕐᔪᐊᒥᓪᓗᑭᐊᖅ ᑲᖏᖅᑐᒑᐱᒻᒥᓪᓘᓐᓃᑦ ᐅᖃᐅᓯᕆᔭᑎᖃᐃ. 
ᑖᒃᑯᐊ ᕼᐋᒻᒪᓚᒃᑯᖏᓐᓄᑦ ᐱᓕᕆᖃᑎᒋᒋᐊᒃᑲᓐᓂᕐᓗᒋᑦ ᐅᖃᐅᓯᕆᔭᕐᓂᑦ ᒪᓕᓪᓗᒋ ᑕᐃᒪᐃᒍᓐᓇᕐᓂᕋᖅᓯᒪᒻᒪᑕ 
ᐃᖅᑲᓇᐃᔭᖅᑎᒃᑲ, ᑖᓐᓇ ᑐᑭᓯᒋᐊᕐᕕᒋᑦᓯᐊᓛᖅᑲᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑉᐱᖅᑐᒐ J-8−ᒦᑦᑐᒍᑦ, ᐱᖁᑎᕐᔪᐊᑦ. ᑲᑎᓕᒫᕐᓗᒋᑦ ᐊᐅᓚᔾᔪᑏᑦ 
ᒪᑭᒪᐅᑏᓪᓗᒍ.  $137,787,000.00, ᐊᖏᖅᐱᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᖅᑐᒐ J-9-ᒧᑦ, ᐃᖏᕐᕋᔾᔪᑎᓕᕆᓂᖅ. ᑲᑎᒪᓕᒫᖅᓗᒋᑦ ᐊᐅᓚᔾᔪᑏᑦ ᒪᑭᒪᐅᑏᓪᓗ. 
$54,855,000.00. ᐊᐱᖅᑯᑏᑦ. 
 
ᓄᑕᕋᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓐᓄᓴᒃᑯᑦ ᒥᓂᔅᑕ ᐃᖅᑲᓇᐃᔭᖅᑎᑎᓪᓗ. (ᑐᓵᔨᑎᒎᓕᖅᑐᖅ) ᐱᓕᕆᕕᓯ 
2025-2025-ᒧᑦ ᐱᓕᕆᐊᔅᓴᓄᑦ ᐸᕐᓇᐅᑎᖏᑦ ᐅᖃᖅᓯᒪᒻᒪᑕ ᐃᓚᖓᑦ ᓯᕗᓪᓕᐅᔾᔭᐅᓯᒪᔪᖅ 
ᐊᑐᓕᖅᑎᑦᑎᔪᒪᓪᓗᑎᒃ ᐊᓯᔾᔨᖅᑕᐅᔪᓂᒃ ᐃᖃᓗᓐᓂ ᒥᑦᑎᒪᑕᓕᒻᒥᓗ ᑐᓚᑦᑕᕐᕕᖏᑕ ᐊᐅᓚᓂᖏᓐᓂᑦ ᒪᓕᑦᑐᒋᑦ 
ᐱᔭᕇᖅᑕᐅᓚᐅᖅᑐᑦ ᖃᐅᔨᓴᖅᑕᐅᓂᒥᓃᑦ. ᑭᓱᓂᑦ ᑐᑭᓯᓚᐅᖅᐱᓯ ᑖᒃᑯᐊ ᖃᐅᔨᓴᕐᓂᐅᔪᑦ ᐊᒻᒪᓗ 
ᖃᓄᐃᑦᑐᓪᓚᑦᑖᑦ ᐊᓯᔾᔨᕈᑎᐅᔪᑦ ᐃᓱᒪᒋᔭᐅᑦᑎᐊᖅᑲᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᓕᕆᕕᐅᔪᖅ ᒫᓐᓇᐅᔪᖅ 
ᓄᐊᑦᑎᕙᓪᓕᐊᕗᖅ ᑐᑭᓯᒋᐊᕈᑎᐅᔪᓂᑦ ᐊᒻᒪᓗ ᑐᓴᖅᑎᑦᑎᓂᐊᖅᑯᒍᑦ ᖃᓄᖅ ᐸᕐᓇᐅᑎᒋᓯᒪᒻᒪᖔᑦᑎᒍ 
ᐊᐅᓚᓂᖃᑦᑎᐊᓂᖅᓴᐅᓂᐊᕐᒪᖔᖅ. ᐃᒻᒪᖃ ᑐᖏᓕᕋ ᓇᓗᓇᐃᖅᓯᒋᐊᒃᑲᓐᓂᖁᒍᕕᐅᒃ ᑕᒪᑐᒧᖓ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑏ, ᒥᔅᑕ ᓰᓕ.  
 
ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕᕆᔭᐅᔪᖅ. ᑕᒪᓐᓇ ᕿᒥᕐᕈᓇᒃ 
ᐊᕐᕌᒍᑕᒫᖅ ᐱᓕᕆᐊᕆᖃᑦᑕᖅᑕᕗᑦ ᐱᔭᕇᖅᓯᒪᔪᑦ, ᐃᓂᒃᓴᖃᑲᓐᓂᕆᐊᖃᖅᖢᓂ ᓄᓇᒥ, ᓂᐅᕋᐃᓂᖅ, 
ᐃᒻᒪᖄᓘᓐᓃᑦ ᐅᒥᐊᕐᔪᐊᑦ ᑎᑭᑦᑕᕐᓂᖏᑦ ᖃᖓᐅᓕᕌᖓᑦ ᑕᒪᒃᑯᓂᖓ ᒪᓕᓲᖑᒻᒪᑕ. ᑖᒃᑯᐊ 
ᖃᐅᔨᓴᖅᑕᐅᖃᑦᑕᖅᑐᑦ ᕿᒥᕐᕈᔭᐅᓪᓗᑎᒃ ᐊᒻᒪᓗ ᐸᕐᓇᑦᑕᐅᓪᓗᑎᒃ ᐊᕐᕌᒍᒃᑲᓐᓂᐅᓂᐊᖅᑐᒥ 
ᐅᖅᓴᑦᑕᐅᑲᓐᓂᓕᖅᐸᑕ.  
 
ᑕᐃᒃᑯᐊ ᖃᐅᔨᔭᐅᓚᐅᖅᑐᑦ ᐅᑎᖅᑎᑕᐅᖃᑦᑕᖅᑐᑦ ᐅᓯᔨᐅᔪᓄᑦ, ᐊᒻᒪᓗ ᑕᒪᓐᓇ ᐃᑲᔪᖅᑐᖅ ᑐᓴᖅᑎᑦᑎᓂᕐᒧᑦ 
ᑎᑭᖃᑦᑕᕐᓂᖏᓐᓄᑦ ᐊᒻᒪᓗ ᓂᐅᕋᐃᓂᕐᒧᑦ ᐋᖅᑭᒃᓯᒪᓂᖏᓐᓄᑦ ᑕᒪᒃᑯᐊ ᑭᖑᕙᕐᓯᒪᓂᐊᖏᒃᑲᓗᐊᕐᒪᖔᑕ 
ᓄᓇᓕᐅᔪᓂ ᐊᒻᒪᓗ ᐊᒃᑕᕐᓇᓐᖏᑦᑐᒥ ᐊᒻᒪᓗ ᐊᑑᑎᖃᑦᑎᐊᖅᑐᒥᒃ ᐅᖅᓴᒃᓯᓂᕐᒧᑦ. 

ᐊᓯᐊᑦᑕᐅᖅ ᐃᓱᒪᔅᓴᖅᓯᐅᕈᑎᒋᓂᐊᕐᒥᔭᕗᑦ ᖃᐅᔨᒪᒐᓱᐊᕐᓂᐊᕐᒥᔭᕗᑦ ᐅᖅᓱᐊᓗᑦᑕᕐᓂᖅ 
ᓴᖅᑭᐸᓪᓕᐊᑐᐃᓐᓇᑎᓪᓗᒍ ᐊᑕᐅᑦᑎᒃᑯᑦ. ᐊᑕᐅᓯᒃᑲᓐᓂᕐᒥᒃ ᐅᒥᐊᕐᔪᐊᖃᓕᕐᒪᑦ ᓂᐅᕋᐃᕕᐅᓪᓗᓂ. ᑕᒪᓐᓇ 
ᐊᕐᕌᒍᑕᒫᑦ ᖃᐅᔨᓴᖅᑕᐅᖃᑦᑕᖅᐳᖅ ᐊᒻᒪᓗ ᐊᑐᖅᑕᐅᕙᒃᑭᓪᓗᓂ ᐸᕐᓇᐅᑎᐅᓂᐊᕐᓗᓂ ᐊᐅᓚᑦᑎᓂᕐᒧᑦ 
ᐊᕐᕌᒎᓂᐊᖅᑐᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᓄᑕᕋᖅ. 
 
ᓄᑕᕋᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪ ᖁᔭᓐᓇᒦᒃ, ᒥᔅᑕ ᓰᓕ. ᑕᐃᒪ ᑐᓴᖅᑎᑕᐅᓚᐅᕋᒪ ᒥᑦᑎᒪᑕᓕᖕᒥ, 
ᑐᓚᑦᑕᕐᕕᐊ ᑕᒻᒪᖅᑕᐅᓯᒪᓚᐅᕐᒪᒡᒎᖅ. ᐃᑎᓂᕐᒧᐊᒃᑲᓐᓂᕆᐊᖃᓚᐅᖅᑎᓪᓗᒍ ᐃᒃᑲᓐᓂᕐᒦᓚᐅᕐᒪᑦ. ᑕᐃᒪᓐᓇ 
ᑕᐃᒪᐃᓕᖓᑎᑕᐅᑐᐃᓐᓇᓕᓚᐅᕐᒪ ᓂᕋᖅᑕᐅᓪᓗᓂ. ᑖᓐᓇ ᑕᐃᒪᓐᓇᐃᓪᓚᑦᑖᕐᒪᖔᖅ ᑐᓴᕈᒪᓪᓗᒍ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑐᖏᓕᕋ ᑭᐅᖁᓪᓗᒍ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᑏ, ᒥᔅᑕ ᓰᓕ. 
 
ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᑭᓯᓐᓂᕈᒃᑯ ᐊᐱᖅᑯᑎᖓ, ᐱᔾᔪᑎᖃᓚᐅᖅᑐᖅ ᐅᒥᐊᑦ 
ᐃᖏᕐᕋᒍᓐᓇᖃᑦᑕᕐᓂᖏᓐᓄᑦ ᒥᑦᑎᒪᑕᓕᒻᒥ ᐊᒻᒪᓗ ᖃᓂᒋᔮᓂ ᒥᑦᑎᒪᑕᓕᐅᑉ, ᐃᒃᑲᑦᑐᑦ ᐃᒪᖏᑦ ᐊᒻᒪᓗ 
ᐃᑎᔪᒦᑦᑐᑦ, ᐃᒻᒪᖃ, ᐃᓂᖃᑦᑎᑕᐅᓂᖏᑦ ᐅᒥᐊᕐᔪᐊᑦ. ᑕᒪᒃᑯᐊᖑᕗᑦ ᐱᒡᒐᓇᖅᑐᑦ ᖃᐅᔨᓴᖃᑦᑕᖅᑕᕗᑦ ᐊᒻᒪ 
ᖃᐅᔨᓴᖅᑕᐅᓪᓗᑎᒃ ᐊᕐᕌᒍᑕᒫᑦ ᕿᒥᕐᕈᓂᐅᑉ ᐃᓗᐊᓂ ᐸᕐᓇᑕᐅᑦᑎᐊᕋᓗᐊᕐᒪᖔᑕ ᐊᕐᕌᒎᓂᐊᖅᑐᒥᑦ. 
 
ᐊᓯᔾᔩᔪᖃᕆᐊᖃᖅᑲᑦ, ᑕᒪᒃᑯᐊ ᖃᐅᔨᓴᖅᑕᐅᒐᔭᖅᑐᑦ ᐊᒻᒪᓗ ᐸᕐᓇᑦᑕᐅᓗᑎᑦ ᐋᖅᑭᒋᐊᖅᑕᐅᓗᑎᑦ ᓄᓇᖓᓄᑦ 
ᑕᒪᓐᓇ ᐃᓱᒪᔅᓴᖅᓯᐅᕈᑕᐅᓐᓂᖅᐸᑦ. 
 
ᑕᐃᒪᓕ ᓯᕗᓪᓕᐅᑦᔭᐅᖁᔭᕗᑦ ᑕᒪᒃᑯᐊ ᐊᐅᓚᓂᖏᓐᓄᑦ ᐊᒻᒪᓗ ᐋᖅᑭᒋᐊᕐᓗᒋᑦ ᐸᕐᓇᒍᑕᐅᔪᑦ 
ᐊᑐᑦᑎᐊᕐᓂᕐᓴᐅᓂᐊᕐᒪᑕ ᐊᕐᕋᒍᓂᐊᖅᑐᒥ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᓄᑕᕋᖅ. 
 
ᓄᑕᕋᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ, ᒥᔅᑕ ᓰᓕ. ᑐᓴᖅᑎᑕᐅᓚᐅᕋᒪ 
ᑕᒻᒪᖅᓯᒪᔪᖃᕐᒪᑕᒎᖅ ᓴᓇᔭᐅᑎᓪᓗᒍ ᑕᐃᓐᓇ ᑐᓚᒃᑕᕐᕕᒃ. ᐃᒪᕐᒥᒃ ᐃᑎᓂᖅᓴᒦᑦᑕᕆᐊᖃᓚᐅᖅᑑᒐᓗᐊᖅ 
ᑕᒻᒪᕐᓂᕐᒪᑕ ᑕᒫᓂ ᐃᒃᑲᑦᑐᒦᓗᐊᓕᕐᒪᑦ.  ᓱᓕᒻᒪᖔᖅ ᑕᒪᓐᓇ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑖᓐᓇᑦᑕᐃᓐᓇᖅ ᐊᐱᖅᑯᑎ, ᒥᔅᑕ ᓰᓕᒨᑦᑕᐅᑎᒋᓕᖅᑲᕋ. 
 
ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᑉᐱᕈᓱᑦᑐᖓ ᑖᒃᑯᐊ ᑐᓚᒃᑕᕐᕕᒃ ᓴᓇᔭᐅᓚᐅᕐᒪᑦ ᑕᐃᑲᓂ ᒪᓕᒃᖢᒍ 
ᐸᕐᓇᐃᓂᕐᒧᑦ ᖃᐅᔨᓴᐃᑎᓪᓗᒍ. ᐊᒃᓱᕉᓴᕐᓇᖅᑐᖃᖅᐸᑦ ᐊᐅᓚᓂᖓᓄᑦ ᑖᒃᑯᐊ ᓯᕗᓂᔅᓴᑦᑎᓐᓂ 
ᐊᐅᓚᑕᐅᑦᑎᐊᑲᓐᓂᕐᓂᐊᖅᑐᑦ, ᐃᓱᒪᔅᓴᖅᓯᐅᕈᑎᒋᔭᐅᑦᑎᐊᒃᑲᓂᕐᓂᐊᖅᑐᖅ. ᑎᑎᕋᐅᔭᖅᓯᒪᓂᖓ ᐱᓪᓗᒍ 
ᑐᓚᒃᑕᕐᕕᐅᑉ.  ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᓄᑕᕋᖅ. 
 
ᓄᑕᕋᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪ ᖁᔭᓐᓇᒦᒃ ᒥᔅᑕ ᓰᓕ, ᑖᔅᓱᒥᖓ ᐅᖃᑦᑎᐊᕋᕕᑦ. ᐃᖃᓗᓕᕆᔨᒃᑯᑦ 
ᐅᒥᐊᖓᑦ ᑎᑭᑦᑐᓐᓇᕐᓗᓂᐅ ᑎᑭᑦᑐᓐᓇᕐᓗᓂᐅ ᐃᑎᓂᖓᓂᖓᒍᑦ ᐱᔭᕆᐊᖃᓚᐅᕋᓗᐊᕐᒪᒡᒎᖅ ᑭᓯᐊᓂ ᐃᑲᑦᑐᒥᒃ 

ᐋᖅᑭᑦᑕᐅᖏᓐᓇᑐᐃᓐᓇᓕᓚᐅᕐᒪᑦ. ᑕᒪᓐᓇ ᐋᖅᑭᑎᕆᐊᖅᑐᐅᔪᓐᓇᓛᕐᒪᖔᑦ ᐃᒻᒪᖄ, ᓯᕗᓂᒃᓴᑦᑎᓐᓂ 
ᐋᖅᑭᒋᐊᖃᕐᓂᖅᐸᑦ? ᑖᓐᓇᓗ ᑭᖑᓪᓕᖅᐹᕆᓪᓗᒍ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓰᓕ. 
 
ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᑦᑕᐅᖅ ᑖᓐᓇ ᓇᓗᓇᐃᖅᓯᒪᑦ ᑖᓐᓇ, ᐊᐱᖅᑯᑎᖓ 
ᑐᑭᓯᑦᑎᐊᖅᐹᓪᓕᖅᐹᕋ. ᑕᒃᑯᐊ ᐱᓕᕆᐊᒃᓴᖅ ᑖᓐᓇ ᑖᒃᑯᐊ ᐃᓚᑰᔪᑦ ᑕᒪᒃᑯᐊ ᓴᓇᔭᐅᔪᑦ ᑲᒪᒋᔭᐅᓂᐊᖅᑐᑦ 
ᑳᓐᑐᕌᑎᒧᑦ ᐊᒻᒪ ᑕᒪᒃᑯᐊ ᑐᓚᒃᑕᕐᕖᑦ ᐊᐅᓚᑕᐅᑦᑎᐊᖁᓪᓗᒋᑦ ᐋᖅᑭᒃᓯᒪᑦᑎᐊᕐᓂᖓ ᑖᒃᑯᐊ ᐃᓚᑰᓂᕆᔭᖏᑦ 
ᐋᖅᑭᒋᐊᕆᐊᖃᖅᑐᑦ ᐋᖅᑭᒃᓱᖅᑕᐅᑦᑎᐊᕋᓱᓐᓂᐊᖅᑐᑦ ᑳᓐᑐᕌᒃᑎᓂᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᐊᑎᖁᑎᓐᓂ. ᒥᔅᑕ ᓯᒪᐃᓚᒃ.  
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᑦᑑᕝᕗ 18, 2019-ᖑᑎᓪᓗᒍ ᓄᓇᕗᑦ ᒐᕙᒃᑯᖏᑦ 
ᑐᒃᓯᕋᐅᑎᓕᐅᓚᐅᕐᒪᑕ ᑳᓐᑐᕌᒃᓄᑦ ᑐᓚᒃᑕᕐᕕᒻᒧᑦ ᖃᔪᐊᓯᐊᖁᓪᓗᒋᑦ ᑖᒃᑯᐊ 2025-2026-ᒥ ᐱᓕᕆᐊᒃᓴᓄᑦ 
ᓇᓗᓇᐃᓯᒪᒻᒪᑕ ᓯᕗᓪᓕᐅᑎᓯᒪᖏᑦ “ᓴᓇᖁᓪᓗᒋᑦ ᐊᑐᓕᖅᑎᑦᑎᓗᑎᓪᓗ ᐸᕐᓇᐅᑎᐅᔪᓂᒃ, ᑕᒪᒃᑯᓂᖓ 
ᐱᓕᕆᕕᖕᒥ ᐱᓕᕆᔾᔪᑎᒃᓴᐃᑦ ᒐᕙᒪᑐᖃᒃᑯᓐᓂᑦ ᑖᒃᑯᐊ ᐃᑲᔪᖅᑕᐅᔪᓐᓇᕐᒪᖔᑕ ᑐᓚᑦᑕᕐᕕᒻᒥ ᓴᓇᑎᓪᓗᒋᑦ. 
ᑐᙵᕕᒋᓗᒋᑦ ᑖᒃᑯᐊ ᖃᐅᔨᓴᐃᓚᐅᖅᑎᓪᓗᒋᑦ ᑐᓚᒃᑕᕐᕕᒃᓴᐅᓂᐊᖅᑐᓂᒃ.”  
 
ᐱᓕᕆᓂᕐᒧᑦ ᐸᕐᓇᒍᑕᐅᔪᖅ ᓇᓗᓇᐃᕐᓯᓯᒪᒻᒥᔪᖅ "ᓯᕗᓂᐊᒍᑦ ᐊᑐᓕᖅᑎᑦᑎᓂᕐᒧᑦ ᐸᕐᓇᒍᑕᐅᔪᒥᒃ 
ᓴᖅᑭᔭᕐᓯᒪᓕᕐᒪᑕ." 
 
ᖃᖓ ᑭᖑᓪᓕᖅᐹᖅᓯᐅᑏᑦ ᐅᓂᒃᑳᑦ ᑖᒃᑯᐊ ᐃᒪᕐᒥᐅᑕᐃᑦ ᐱᖁᑎᕐᔪᐊᑦ ᖃᐅᔨᓴᖅᑕᐅᓂᕕᓂᖏᑦ ᐊᒻᒪᓗ 
ᐊᑐᓕᖅᑎᑕᐅᕙᓪᓕᐊᓂᖏᓐᓄᑦ ᐸᕐᓇᐅᑏᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓂᐊᖅᐸᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᒪᒥᐊᓇᖅ ᐃᒃᓯᕙᐅᑖᖅ. ᖁᔭᓐᓇᒦᒃᑕᐅᖅ ᐃᒃᓯᕙᐅᑖᖅ, 
ᐊᐱᖅᑯᑎᖓᓄᑦ. ᑖᓐᓇ ᕿᒥᕐᕈᓇᒃᑕᐅᖏᓐᓇᖅᑐᖅ ᐆᒃᑐᕋᐅᑕᐅᓪᓗᓂ ᖃᐅᔨᓴᐃᔾᔪᑏᑦ ᐅᓂᒃᑳᑦ. ᒫᓐᓇᐅᔪᖅ ᒫᓐᓇ 
ᐊᕐᓇᒃᓯᒪᔪᖏᑦᑐᑦ ᓴᖅᑭᑦᑎᓛᕐᓂᐊᕐᓂᒥᒃ ᑖᒃᑯᓂᖓ. ᑭᓯᐊᓂ ᐊᑐᓕᖅᑎᑦᑎᔾᔪᑎᒃᓴᓄᑦ ᐸᕐᓇᐅᑏᑦ ᓴᓇᔭᐅᓚᐅᖅᑐᑦ 
ᓴᓇᓪᓗᑎᒃ ᖃᐅᔨᓴᐃᓚᐅᖅᖢᑎᒃ ᑕᐃᑯᓂᖓ ᐅᓪᓗᒥᒧᑦ ᑎᑭᒃᖢᒍ ᒫᓐᓇ ᐋᖅᑭᔅᓱᖅᑕᐅᑦᑎᐊᒃᑲᓐᓂᖅᑐᑦ. ᑕᒪᒃᑯᐊ 
ᖃᐅᔨᓴᕈᑎᐅᔪᑦ ᐃᑲᔪᕐᓂᖃᓪᓚᕆᓚᐅᖅᑐᖅ ᖃᐅᔨᓴᐃᓂᖅ ᐊᑑᑎᖃᕆᓪᓗᓂᓗ ᑖᒃᑯᓂᖓ ᑐᓂᓯᓂᐊᖅᑎᓪᓗᒍ 
ᑐᒃᓯᕋᐅᑎᓕᐅᕐᓂᑐᓄᑦ ᒐᕙᒪᑐᖃᒃᑯᑦ ᓄᒃᑕᐅᓯᕆᔨᒃᑯᑦ ᐊᒻᒪ ᑕᕆᐅᕐᒥᑦ ᓴᐳᒻᒥᐅᓯᖅᓯᓂᕐᒧᑦ $40-ᒥᓕᐊᓐᓂᑦ 
ᑮᓇᐅᔭᓂᒃ ᐱᔪᓐᓇᖅᓯᓚᐅᖅᑐᑦ ᐱᐅᓯᒋᐊᕈᑎᒃᓴᐅᓂᐊᖅᑐᑦ 13-ᖑᔪᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓯᒪᐃᓚᒃ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᑎᑎᖅᑲᓂᒃ ᐃᒃᓯᕙᐅᑕᖓᓐᓄᑦ 
ᑖᒃᑯᐊ 13-ᖑᔪᓄᑦ ᓄᓇᓕᓐᓄᑦ ᑎᑎᕋᕐᓗᓂ ᑕᐃᕋᑖᖅᑕᖏᓐᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓯᒪᐃᓚᒃ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᓕᐊᓚᐃᕌᓐᓄᒃ ᑐᓴᒃᑲᓐᓂᑦᑎᐊᕈᒥᓇᖅ ᑕᐃᒪᐃᑦᑐᒥᒃ.  

ᒥᓂᔅᑕ, ᒪᓕᒐᓕᐅᖅᑏᑦ $1.06-ᒥᓕᐊᓐᓂ ᑮᓇᐅᔭᓂᒃ ᐊᖏᖅᓯᓚᐅᕐᒪᑕ ᑮᓇᐅᔭᓂᒃ ᐊᑐᖅᓯᒪᖏᑦᑐᓂᒃ 
ᓄᑦᑎᖅᓯᒪᒻᒪᑕ ᑭᕙᓪᓕᕐᒥ ᐊᖅᑯᑎᒃᓴᓂᒃ ᖃᐅᔨᓴᐃᑎᓪᓗᒍ ᐅᑭᐊᒃᑯᑦ 2025-ᒥ ᑲᑎᒪᕐᔪᐊᖅᑎᓪᓗᒋᑦ. ᐊᕐᕌᓂᑦ 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᓪᓗ ᓄᓇᓕᖕᓄᑦ ᑐᓴᕋᓱᐊᓚᐅᕐᒪᑕ ᐱᔾᔪᑎᒋᓪᓗᒍ ᑐᒃᓯᕋᐅᑎᑦ ᓄᑖᑦ 
ᑖᒃᑯᐊ ᑭᕙᓪᓕᕐᒥ ᓄᓇᓕᖕᓄᑦ ᐊᖅᑯᓯᐅᕐᓂᕐᒧᑦ ᐱᓕᕆᔾᔪᑎᓄᑦ. ᐱᓕᕆᕕᓯ 2025-2026 ᐆᒃᑐᕋᐅᑎ 
ᐸᕐᓇᐅᑎᒋᔭᖏᑦ ᖃᐅᔨᓴᕐᓂᕐᒧᑦ ᐊᖅᑯᓯᐅᕐᓂᕐᒧᑦ ᐱᔭᕇᕐᒪᑦ. ᑭᖑᓪᓕᕐᒥ ᐱᓕᕆᐊᒃᓴᐃᑦ ᐃᓱᒪᒃᓴᖅᓯᐅᕈᑎᒋᔭᐅᔪᑦ 
ᑐᓴᖅᑎᑦᑎᓂᐊᖅᑐᑦ ᑕᖅᑲᒃᑯᓄᖓ. ᐊᒻᒪᓗᒃᑕᐅᖅ ᐊᒃᑐᖅᑕᐅᓯᒪᔪᓄᑦ 2025-ᓄᑦ.  
 
ᑭᓱᓂᑦ ᐃᓱᒪᓕᐅᕈᑎᖃᓚᐅᖅᐸᑦ ᑖᒃᑯᐊ ᖃᐅᔨᓴᖅᑕᐅᓂᑯᐃᑦ ᒪᓕᒐᓕᐅᕐᕕᖕᒥ, ᖃᖓ ᓴᖅᑭᑕᐅᓂᐊᖅᐸᑦ? 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᑕᐃᑰᓇ ᐱᔭᐅᓚᐅᖅᑐᑦ 
ᓇᓛᒎᑦᑎᐊᓚᐅᖅᑐᑦ.  ᐃᓚᖏᓪᓗ ᐃᓱᒫᓘᑎᖃᓚᐅᖅᑐᑦ ᐊᑭᖏᖕᓄᑦ ᖃᐅᔨᓴᐃᑎᓪᓗᒋᑦ ᓯᕗᒧᐊᒍᓐᓇᕐᒪᖔᖅ 
ᐊᑦᑕᕐᓇᕐᔭᐃᖅᓯᒪᓂᕐᒧᑦ ᐊᒻᒪ ᓂᕐᔪᑎᓄᑦ ᐊᒃᑐᐃᓂᖃᕐᓂᖅ. ᑖᒃᑯᐊ ᑭᓯᐊᓂ ᑕᓪᓕᒪᐃᑦ ᓄᓇᓕᐅᔪᑦ ᑖᓐᓇ 
ᐊᖅᑯᓯᐅᕐᓂᖅ ᑕᒪᓐᓇ ᐃᑲᔪᕐᓂᖃᕐᓂᐊᕐᓂᕋᖅᑕᐅᓚᐅᖅᑐᖅ ᑕᐅᕙᓂ ᑭᕙᓪᓕᕐᒥ. ᐊᒻᒪ ᐱᔾᔪᑎᒋᓪᓗᒋᑦ ᑖᒃᑯᐊ 
ᐃᖅᑲᓇᐃᔭᖅᑕᐅᓂᐊᖅᑐᑦ ᐱᔭᕇᖅᑕᐅᓗᑎᒃ ᑮᓇᐅᔭᓕᕆᓐᓇᐅᑉ ᐊᕐᕌᒍᐊ ᐃᓱᓕᑉᐸᑦ. 
 
ᓂᕆᐅᒃᑐᒍᓪᓗ ᑖᒃᑯᐊ ᑐᓴᓚᐅᖅᑕᕗᑦ ᑎᑎᖅᑲᑦ ᓇᐃᓈᖅᓯᒪᔪᑦ ᑕᒪᒃᑯᐊ ᓄᓇᓕᖕᓄᑦ ᑐᓴᕆᐊᕈᑎᐅᓚᐅᖅᑐᓄᑦ 
ᑐᓂᐅᖅᑲᖅᑕᐅᔪᒫᕐᓂᐊᖅᑐᖅ ᕿᓚᒻᒥᐅᓂᖅᓴᒃᑯᑦ ᓂᕆᐅᒋᔭᒃᑲ. ᐊᒃᑐᖅᑕᐅᓯᒪᔪᓄᑦ ᑐᓴᖅᑎᑦᑎᓗᑎᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓯᒪᐃᓚᒃ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃᑕᐅᖅ ᒥᓂᔅᑕ. ᑕᐃᓐᓇ ᖃᐅᔨᓴᕈᑎᐅᖃᑦᑕᖅᑐᑦ 
ᑕᐃᒃᑯᐊ ᐊᑐᓕᓪᓚᑦᑖᕈᓐᓇᕐᒪᑦ ᐱᓪᓚᑦᑖᙳᕐᓗᓂ ᐃᑲᔪᖅᓰᔾᔪᑕᐅᓗᓂ.  
 
ᒥᓂᔅᑖ ᓄᓇᕗᒻᒥ ᓄᒃᑕᐅᓯᕆᓂᕐᒧᑦ ᐸᕐᓇᐅᑎ ᓴᖅᑭᑕᐅᓚᐅᕐᒪᑦ ᒪᓕᒐᓕᐅᕐᕕᖕᒥ ᔫᓂ 2009−ᒥ. ᐆᒃᑐᕋᐅᑎᓕᐊᓯ 
2025-2026−ᒥ ᐸᕐᓇᐅᑎᓯ ᐅᖃᖅᓯᒪᖕᒪᑦ ᓯᕗᓪᓕᐅᔾᔨᓯᒪᖕᒪᑕᒎᖅ “ᖃᐅᔨᓴᐃᓂᐊᕐᓗᑎᑦ ᓄᓇᕗᒻᒥ 
ᐃᖏᕐᕋᔾᔪᑎᓕᕆᓂᕐᒧᑦ ᐸᕐᓇᐅᑎᓄᑦ ᐱᖃᓯᐅᑎᓗᒋᑦ ᓯᕗᒧᐊᒃᐸᓪᓕᐊᔪᑦ ᐱᔭᕇᖅᑕᐅᔪᓪᓗ ᑎᑭᑕᐅᓇᓱᒃᑐᓪᓗ 
ᐸᕐᓇᐅᑏᑦ ᐃᓗᐊᓂ ᓇᓗᓇᐃᖅᑕᐅᓯᒪᔪᑦ ᒪᓕᒡᓗᒋᑦ.” 
 
ᐱᓕᕆᐊᒃᓴᓄᑦ ᐸᕐᓇᐅᑎ ᐅᖃᖅᓯᒪᖕᒪᑦ ᑖᒃᑯᐊᒎᖅ ᖃᐅᔨᓴᐃᓂᖅ ᐱᔭᕇᖅᑕᐅᖕᒪᑦ.  
 
>>ᐃᓪᓚᖅᑐᑦ 
 
ᒥᓂᔅᑕ, ᑭᓱᓂᑦ ᖃᐅᔨᓚᐅᖅᐸ ᖃᐅᔨᓴᐃᓚᐅᖅᑎᓪᓗᒋᑦ ᑖᒃᑯᓇᙵᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
>>ᐃᓪᓚᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᑲᐃᑎᑦᑎᕗᖓ ᐅᖄᓚᐅᑎᕋᓛᓯ ᑖᒃᑯᐊ ᑲᑎᒪᓂᑦᑎᓐᓂ 
ᐊᕝᕕᐊᕈᑎᖃᖁᓇᒋᑦ. ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓪᓗᑯᑖᕌᓘᖕᒪᑦ. ᖃᐅᔨᒪᔪᖓ.  
 
ᐱᔾᔪᑎᒋᓪᓗᒍ ᑖᒃᑯᐊ ᑕᐃᒪᓐᓇᐃᓪᓕᐅᕈᑎᒋᓚᐅᖅᑕᕗᑦ ᐋᖅᑭᒃᓱᐃᖁᓪᓗᑕ ᑕᒪᒃᑯᓂᖓ 
ᓄᑖᕈᕆᐊᖅᑕᐅᔪᓐᓇᕐᒪᖔᖅ ᓄᓇᕗᒻᒥ ᐃᖏᕐᕋᔾᔪᑎᓕᕆᓂᕐᒧᑦ ᓄᒃᑕᐅᓯᕆᓂᕐᒧᑦ ᐅᐸᓗᖓᐃᔭᐅᑎ ᐸᕐᓇᐅᑎ 

ᕿᒥᕐᕈᓇᒃᑕᐅᓂᖓ ᐱᔭᕇᖅᑕᐅᓚᐅᖅᑐᖅ ᐱᓕᕆᕕᐅᑉ ᐃᓗᐊᓂ. ᑕᐃᒃᑯᐊ ᑭᖑᓪᓕᕐᒥᒃ ᐱᓕᕆᐊᒃᓴᑦ ᐊᒻᒪᓗᑦᑕᐅᖅ 
ᐅᓄᑲᓪᓚᑦᑐᑦ 2019-ᒥ ᐊᐅᓚᔾᔭᐃᔾᔪᑎᒃᓴᓄᑦ ᐸᕐᓇᐅᑎᖏᑦ ᐃᓗᓕᑯᓘᔭᖏᑦ ᐊᒻᒪᓗ ᐅᓪᓗᒥ ᖃᓄᐃᓕᖓᖕᒪᖔᑦ 
ᑐᓴᒐᒃᓴᖃᐅᕆᓪᓗᑎᒃ ᑖᒃᑯᓇᓂ ᐸᕐᓇᐅᑎᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓯᒪᐃᓚᒃ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓕᕆᕕᓯ ᑐᓴᕋᓱᐊᕐᓂᖃᓚᐅᖅᐸᑦ ᑭᓇᑐᐃᓐᓇᕐᒥᒃ 
ᓇᓕᐊᓐᓂᑐᐃᓐᓇᖅ ᖃᒪᓂ’ᑐᐊᕐᒥᐅᑕᓂᒃ ᑖᒃᑯᐊ ᐃᖏᕐᕋᔾᔪᑎᓕᕆᓂᕐᒧᑦ ᐸᕐᓇᐅᓯᐅᕐᓂᖅ ᐱᓪᓗᒍ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒪᔭᖃᙱᑦᑐᖓ ᐊᒃᑐᖅᑕᐅᓯᒪᔪᑦ 
ᐃᓚᐅᓐᓂᕐᒪᖔᑕ. ᑖᓐᓇ ᐊᓪᓚᒡᕕᐅᑉ ᐃᓗᐊᓂ ᑲᒪᒋᒐᑦᑎᒍᑦ, ᒫᓐᓇ, ᑕᐃᒪᓐᓇ ᑐᕌᖓᓪᓗᓂ ᐊᓪᓚᒡᕕᐅᑉ ᐃᓗᐊᓂ 
ᑭᓯᐊᓂ ᐊᓯᖏᑦᑕᐅᖅ ᑕᐃᒃᑯᐊ ᑐᓂᔭᐅᔪᒫᖅᑐᑦ ᐱᔭᕆᐊᖃᓕᕐᓂᖅᐸᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓯᒪᐃᓚᒃ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ, ᐱᓕᕆᕕᓯ ᖃᖓᒃᑯᑦ ᐱᔭᕇᖅᓯᓂᐊᖅᐸᑦ 
ᓄᑖᕈᕆᐊᖅᑕᐅᓯᒪᔪᑦ ᐅᐸᓗᖓᐃᔭᐅᑏᑦ ᐸᕐᓇᐅᑏᑦ ᐋᖅᑭᒃᑕᐅᓯᒪᑎᓪᓗᒋᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᖓᒃᑯᑦ ᐱᔭᕇᖅᑕᐅᓂᐊᕐᒪᖔᑦ 
ᓇᓗᓇᐃᖅᓯᓯᒪᙱᑦᑐᒍᑦ. ᒫᓐᓇ ᑐᓴᕋᓱᐊᕐᓂᖃᖅᑐᒍᑦ ᐃᖅᑲᓇᐃᔭᕐᓂᕆᔭᐅᔪᖅ ᐱᓕᕆᔭᐅᔭᕆᐊᖃᖅᑐᖅ ᐃᓛᒃ, 
ᓇᓚᐅᑦᑖᖅᑕᕗᑦ ᓯᕗᓂᒃᓴᑦᑎᓐᓂ ᖃᓄᐃᓐᓂᐊᕐᒪᖔᖅ ᒪᓕᒡᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᖁᑎᖃᕈᓐᓃᕋᒪ ᐊᑕᐅᓯᕐᒧᑦ ᐊᐱᖅᑯᑎᖃᕋᒪ. ᐊᐱᕆᔪᒪᓪᓗᒍ. 
ᐃᖃᓗᓐᓂ ᑐᓚᒃᑕᕐᕕᒻᒧᑦ ᐅᖃᐅᓯᖃᖅᑎᓪᓗᑕ ᐅᖃᐅᓯᖃᓚᐅᕋᑦᑕ ᐊᖏᓪᓕᒋᐊᖅᑕᐅᔾᔪᑎᒃᓴᖓ ᑕᐃᓐᓇ 
ᑐᓚᒃᑕᕐᕕᐅᑉ, ᑖᓐᓇ ᑐᖅᑲᖅᑕᕐᕕᐅᓂᐊᓗᕐᓂ ᓲᕐᓗᒃ ᓯᕐᓗᐊᖃᐅᕐᓗᓂ ᑕᐃᓐᓇ ᑐᓚᒃᑕᕐᕕᒃ ᐊᒻᒪ ᐊᒻᒪᓗᑦᑕᐅᖅ 
ᓄᓇᓕᖕᓄᑦ ᐊᓯᖏᖕᓅᙵᐅᔪᓂᑦ ᓂᐅᕋᐃᕕᐅᖃᑦᑕᕐᓗᓂ. ᒥᓂᔅᑕ ᔪᐊᓇᓯ ᑐᓴᒐᒃᓴᖃᖅᐱᓰ ᑖᔅᓱᒪᑉ ᒥᒃᓵᓄᑦ? 
ᖁᔭᓐᓇᒦᒃ, ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒥᐊᓇᖅ. ᑐᖏᓕᕋᖃᐃ 
ᐃᖅᑲᐅᒪᑦᑎᐊᕐᓂᖅᓴᐅᖕᒪᑦ ᐅᕙᓐᓂᒃ. ᑖᔅᓱᒥᖓ ᑭᐅᔪᓐᓇᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑏ, ᒥᔅᑕ ᓰᓕ.  
 
ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃᑕᐅᖅ ᒥᓂᔅᑖ. ᐅᖃᐅᓯᕆᔭᐅᔪᖅ ᐅᐊᑦᑎᐊᖅ ᑖᒃᑯᓂᖓ 
ᑐᓚᒃᑕᕐᕕᓕᕆᑎᓪᓗᑕ ᕿᒥᕐᕈᓇᒃᑕᐅᓂᖃᑦᑕᕐᒪᑕ ᐊᕐᕌᖑᑕᒫᑦ. ᑖᒃᑯᐊ ᐊᐅᓚᑦᑎᔾᔪᑏᑦ ᐸᕐᓇᐅᑎᖏᑦ 
ᑐᓚᒃᑕᕐᕕᖕᓄᑦ ᐊᒻᒪᓗᑦᑕᐅᖅ ᐅᖃᐅᓯᖃᖃᑦᑕᖅᓯᒪᔪᑦ ᐊᔾᔨᒌᙱᑦᑐᓂᒃ ᐆᑦᑐᕋᐅᑎᓂᑦ ᐊᐅᓚᑦᑎᔾᔪᑎᒃᓴᓄᑦ 
ᑐᓚᒃᑕᕐᕕᖕᓄᑦ ᐊᑦᑕᓇᕐᔭᐃᖅᓯᒪᓂᕐᒧᑦ ᐅᓯᖏᐊᕐᓂᕐᒧᒡᓗ.  
 
ᐊᒻᒪᓗᑦᑕᐅᖅ, ᐃᓱᒪᒃᓴᖅᓯᐅᕈᑎᖃᕐᒥᔪᑦ ᑕᒪᒃᑯᓂᖓ ᑎᑎᕋᐅᔭᖅᓯᒪᖁᓪᓗᒋᑦ ᓯᕐᓗᐊᒃᓴᐅᓂᐊᖅᑐᓂᒃ 
ᐅᓯᖏᐊᖅᑕᐅᔪᓄᑦ ᐃᓂᒃᓴᐅᖃᑦᑕᕐᓂᐊᕐᒪᑕ. ᑕᒪᒃᑯᐊ ᓄᓇᓕᖕᓄᑦ ᐅᓯᑲᑦᑕᖅᑕᐅᖃᑦᑕᕐᓂᐊᕐᒪᑕ.  

ᑕᒪᓐᓇ ᑲᔪᓰᓐᓇᖅᑐᖅ ᐊᕐᕌᒎᓐᓄᒃ ᒪᕐᕉᓐᓄᒃ ᑲᒪᒋᔭᐅᓕᖅᑐᖅ. ᑭᓯᐊᓂᓕ ᑕᒪᒃᑯᐊ ᐃᓅᔪᑦ ᑕᒪᒃᑯᐊ 
ᐊᑐᖅᑕᐅᑦᑎᐊᖁᓪᓗᒋᑦ ᐅᐸᓗᖓᐃᖅᓯᒪᑦᑎᐊᕐᓗᑎᒃ ᐸᕐᓇᒃᓯᒪᑦᑎᐊᕐᓗᑎᒃ ᐊᐅᓚᑦᑎᔾᔪᑏᑦ 
ᐅᓗᕆᐊᓇᙱᑦᑎᐊᖁᓪᓗᒋᑦ. ᑖᒃᑯᐊ ᐱᓕᕆᖃᑎᕗᑦ ᒪᓕᖦᖢᒋᑦ ᐱᓕᕆᖃᑎᒋᔭᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. J-9−ᒦᑦᑐᒍᑦ. ᐃᖏᕐᕋᔪᓕᕆᔨᒃᑯᑦ. ᑲᑎᓪᓗᒋᑦ ᐊᐅᓚᔾᔪᑏᑦ ᒪᑭᒪᐅᑏᓪᓗ 
ᓂᕈᐊᖅᑕᐅᔭᕆᐊᓖᑦ. $54,855,000. ᐊᖏᖅᑭᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. J-3−ᒧᑦ ᐅᑎᕆᐊᕐᓗᓯ. J-3−ᒧᖔᖅ. ᓇᓗᓇᐃᖅᑐᕈᑏᑦ ᑮᓇᐅᔭᖅᑐᕈᑏᑦ 
ᓂᕈᐊᕈᑕᐅᔭᒋᐊᓖᑦ. ᑲᑎᑦᑐᒋᑦ ᐊᐅᓚᔾᔪᑎᓄᑦ ᒪᑭᒪᐅᑎᓄᓪᓗ. $262 ᒥᓕᐊᓐ - ᒪᒥᐊᓇᖅ, ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. J-10−ᒥᒃ ᐅᑕᖅᑭᖅᑲᐅᒐᒪ ᑐᓴᕋᔅᓴᑐᐃᓐᓇᐅᕙᓪᓚᐃᔫᒐᓗᐊᖅ, 
ᑭᓯᐊᓂ  ᐊᐱᖅᑯᑎᖃᕈᓐᓇᖅᑭᑖ ᐅᖅᓱᐊᓗᓕᕆᔨᒃᑯᓐᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᒥᐊᓇᖅ, ᐊᑏ, ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᐊᕐᕌᓂ ᐅᖅᓱᐊᓗᓕᕆᔨᒃᑯᓐᓂ ᕿᒥᕐᕈᑎᓪᓗᑕ ᐊᐱᕆᓚᐅᖅᓯᒪᒐᒪ 
ᒥᓂᔅᑕᐅᓚᐅᖅᓯᒪᔪᒥᒃ ᑕᐃᔅᓱᒪᓂ ᖃᓄᖅ ᐊᕐᕕᐊ ᐆᑦᑐᕋᕐᕕᐅᒍᓐᓇᖅᑲᖃᐃ ᐳᓪᓚᓂᑦ ᐊᖏᔫᑎᓂᑦ 100 ᐸᐅᓐᔅᓂᒃ 
ᐅᖁᒪᐃᓐᓂᓕᓐᓂᒃ ᓂᐅᕕᐊᔅᓴᖃᕐᕕᐅᖃᑦᑕᕈᓐᓇᕐᒪᖔᖅ? ᐄᖑᔪᓐᓇᐸᓪᓚᐃᔪᕉᖅ ᑭᐅᔭᐅᓚᐅᖅᓯᒪᒻᒪᑦ. ᐅᒥᐊᕐᔪᐊᖅ 
ᑎᑭᒻᒪᑦ ᓂᐅᕋᐃᑎᓪᓗᒋᑦ ᑕᑯᕋᓐᓈᔪᔭᒃᑲ ᐳᓪᓚᐃᓪᓗ ᓂᐅᕋᖅᑕᐅᑎᓪᓗᒋᑦ ᐱᔭᔅᓴᖃᓗᐊᓕᕋᒪᑦᑕᐅᖅ 
ᓂᐅᕋᐃᓂᐊᕐᒪᖔᑕ ᐳᓪᓚᓂᑦ ᐃᕐᖑᑕᒃᑲ ᐅᑕᖅᑭᑎᔪᒐᓗᐊᕐᒥᒐᒃᑭᑦ ᑕᑯᔪᖃᔪᙱᒻᒪᑦ.  
 
ᓱᒻᒪᑦ ᐅᑯᐊ ᐅᖅᓱᐊᓗᓕᕆᔨᒃᑯᑦ ᐊᕐᕕᐊᓂ ᐊᖏᔫᑎᓂᒃ ᐆᑦᑐᕋᐅᑎᖃᕐᓗᑎᑦ ᐳᓪᓚᓂᒃ 
ᓂᐅᕕᐊᔅᓴᖃᖅᑎᑦᑎᒐᓱᐊᙱᓚᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᕐᕌᒍᑕᒫᑦ ᐊᐱᖅᑯᑎᒋᕙᑦᑕᖓ. ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐱᔭᔅᓴᖅᑖᕆᓯᒪᔭᖏᑦ 
ᐅᖅᓱᐊᓗᓕᕆᔨᒃᑯᑦ ᐱᑕᖃᖅᑎᑦᑎᓂᐅᒻᒪᑦ ᐅᖅᓱᐊᓗᓐᓂᒃ ᐅᖅᓱᔅᓴᓂᑦ ᓄᓇᓕᓕᒫᓄᑦ. ᓇᒻᒥᓂᖃᐅᑎᓕᓐᓄᑦ 
ᓂᐅᕕᐊᔅᓴᖃᕐᕕᐅᕙᙱᑦᑐᓂᑦ. ᑕᐃᒫᒃ ᑕᕝᕙ ᓄᓇᓕᖓᓂᒃ ᓂᐅᕕᐊᔅᓴᖃᖅᑐᖃᖅᐸᓪᓚᐃᖃᑦᑕᕇᕐᖓᑦ ᐊᕐᕕᐊᓂ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᒥᓂᔅᑕ ᓂᐅᕕᕐᕕᓕᐊᕈᔅᓯ ᓇᒥᑐᐃᓐᓇᑦᑎᐊᖅ ᓄᓇᓕᒻᒥ 
ᑕᑯᒍᓐᓇᕋᔭᖅᑐᓯ ᓱᐴᔫᖅᓯᐅᑎᓂᒃ ᓂᐅᕕᐊᔅᓴᖃᖅᐸᒻᒪᑕ ᓂᐅᕕᕐᕕᓐᓂ ᓄᐊᑦᒫᑦᓂᒃ. ᐅᖅᓱᐊᓗᓕᕆᔨᒃᑯᓪᓗᑦᑕᐅᖅ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᐊᑭᑦᑐᕋᐅᑎᖃᑎᖃᕈᒪᙱᓇᑦᑕ 
ᓇᒻᒥᓂᖃᐅᑎᓕᓐᓂᒃ. ᑕᐃᒃᑯᐊᑦᑕᐅᖅ ᓄᓇᕗᑉ ᐱᒋᐊᓕᖏᓐᓂᒃ ᐱᑎᑦᑎᖃᑦᑕᒥᒻᒪᑕᑦᑕᐅᖅ ᒫᓐᓇ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓴᕕᑲᑖᖅ. 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᓕ ᓇᒻᒥᓂᖃᐅᑎᓖᑦ ᐅᖅᓱᐊᓗᓐᓂᑦ, ᐳᓪᓚᓂᑦ 
ᓂᐅᕕᐊᔅᓴᖃᖃᑦᑕᙱᑉᐸᑕ ᐅᖅᓱᐊᓗᓕᕆᔨᒃᑯᑦ ᐊᖏᔫᑎᓂᑦ ᓂᐅᕕᐊᔅᓴᖃᖃᑦᑕᖃᕈᓐᓇᕋᔭᖅᑑᑦ 
ᐊᑭᑦᑐᕋᐅᑎᖃᑎᖃᖃᑦᑕᕋᔭᙱᒻᒪᑕ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐳᖅᑕᕈᑎ ᑖᓐᓇ 
ᐊᑭᑦᑐᕋᐅᑎᖃᑎᖃᕈᒪᖃᑦᑕᙱᑦᑎᓐᓂᒃ ᓇᒻᒥᓂᖃᐅᑎᓂᑦ ᑕᒪᓐᓇ ᓱᕋᐃᒐᔭᕐᖔᑦ. ᓄᓇᓕᓐᓂ 
ᕿᒥᕐᕈᐊᕆᐊᒃᑲᓐᓂᕆᐊᖃᕋᔭᖅᑕᕗᑦ. ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᓕᒐᓕᐅᖅᑎᓕᒫᑦ ᑲᔪᖏᖅᓴᖃᒃᑲ ᓄᓇᓕᔅᓯ ᐳᓪᓚᓐᓂᑦ 
ᓂᐅᕕᐊᔅᓴᖃᖅᐸᙱᑉᐸᑕ ᒥᓂᔅᑕ ᖃᐅᔨᒃᑲᖅᑕᐅᓂᐊᖅᑯᖅ. ᒥᓂᔅᑕᐅᓪᓗ ᐊᖏᔫᑎᓂᖅᑲᐃ 
ᓂᐅᕕᐊᔅᓴᖃᖅᑎᑦᑎᒍᓐᓇᕋᔭᖅᑐᖅ ᐳᓪᓚᓂᒃ ᐳᕉᐸᐃᓐᓂᒃ. ᐊᖑᓇᓱᒃᑏᑦ ᐊᒥᓲᓂᖅᓴᐃᑦ ᑕᐃᒪᐃᑦᑐᓂᑦ 
ᐊᑐᖃᑦᑕᓕᕐᖓᑕ ᓱᐴᔫᖅᓯᐅᑎᓂᑦ ᐊᑐᙱᓐᓂᖅᓴᐅᕙᓕᕐᖓᑕ. ᐅᖃᐅᓯᔅᓴᑐᐃᓐᓇᐅᓕᕐᓕ.  
 
ᑭᖑᓪᓕᖅ ᐊᐱᖅᑯᑎᒐ, ᐅᖅᓱᐊᓗᓕᕆᔨᒃᑯᓐᓂᑦ ᓱᓕ ᐱᔾᔪᑎᖃᖅᑐᖅ. ᐅᖅᓱᐊᓗᒃ ᓂᐅᕕᐊᖑᕙᑦᑐᖅ 2025-2026-
ᒧᑦ ᓂᐅᕕᐊᖑᓯᒪᓕᖅᑳ? ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᒫᓐᓇ ᐅᓪᓗᒥᒧᑦ ᐊᑭᖏᓐᓂᒃ 
ᐱᒍᓐᓇᖅᓯᒪᔪᒍᑦ ᐊᕝᕙᐸᓗᖏᓐᓂᒃ ᐱᒋᐊᓕᑦᑎᓐᓂ. 105−ᒥᓕᐊᓐ ᖃᓪᓗᑎᕋᓛᓂᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᒦᑉᐸ ᒫᓐᓇ ᐅᖅᓱᒃᓴᖅ? ᓇᓕᐊᓐᓂ ᓄᓇᓕᕐᔪᐊᕐᒦᑉᐸ? 
ᑲᓇᑕᒥ? ᐊᒥᐊᓕᑲᒃᑯᓐᓂ? ᓇᒥᑐᐃᓐᓇᖅ? ᐅᖅᓱᐊᓗᒃ ᐊᒻᒪᓗ ᒑᓯ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖅᑯᑎᖃᖅᐸᑦᑐᒍᑦ ᓯᕗᓂᑦᑎᓐᓄᑦ 
ᑳᓐᑐᕌᒃᖑᓛᕐᓗᑎᒃ ᓂᐅᕕᖃᑦᑕᖅᑐᒍᑦ. ᐅᒥᐊᕐᔪᐊᒃᑯᑦ ᑎᑭᑎᑦᑎᔨᒋᕙᑦᑕᕗᑦ ᑲᓇᑕᒥ ᐱᒍᓐᓇᖅᑐᖅ ᐅᕝᕙᓘᓐᓃᑦ 
ᐊᓯᖏᓐᓂᒃ ᓄᓇᕐᔪᐊᕐᒥ ᐅᖅᓱᐊᓗᑦᑖᕐᕕᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᔾᔪᑎᒐ ᐊᐱᖅᓱᓚᕿᔾᔪᑎᒐ ᑖᒃᑯᓂᖓ. ᖃᐅᔨᒪᒐᑦᑕ 
ᐊᑭᑦᑐᐹᓪᓕᕈᑎᖏᑦ ᐊᒥᐊᑲᒃᑯᓐᓂᑦ ᐊᒡᒋᖅᑐᐊᓘᒻᒪᑕ ᖃᐅᔨᒪᒐᑦᑎᒍᑦ. ᐊᕐᕌᓂ 2024-2025 ᐅᖅᓱᐊᓗᓐᓄᑦ 
ᐸᔪᑦᑕᕐᓇᐅᑎᓪᓗᒍ, ᐅᓇᙵᒡᒎᖅ ᒐᓪᑉ ᑰᔅᑦ−ᒦᙶᕐᓂᕐᖓᑕ ᐊᒥᐊᓕᑲᒃᑯᓐᓂᐅᕙᓪᓚᐃᔪᖅ. ᐅᓯᓕᖅᓱᖅᑕᒥᓂᖅ 
ᐅᖅᓱᐊᓗᖃᐅᑎᓄᑦ ᑲᓇᑕᐅᑉ ᑲᓇᓐᓇᖓᓂᒃ ᓄᓇᕗᒻᒧ ᐅᓯᔭᐅᓪᓗᑎᒃ.  
 
ᑖᒃᑯᐊ ᐅᖅᓱᒃᓴᐃᑦ ᐊᒥᐊᑲᒃᑯᓐᓃᙶᖃᑦᑕᖅᑲᑕ 25% ᐊᑭᑦᑐᕆᐊᕈᑎᖓ ᑕᐃᒪ ᐊᕐᕌᓂᓴᐃᑦ ᑮᓇᐅᔭᖅᑐᕈᑎᔅᓴᐃᑦ 
ᐊᑐᕈᑦᑎᒍᑦ, $70 ᒥᓕᐊᓐ ᑮᓇᐅᔭᐸᓗᓐᓂᒃ ᐊᖏᓂᖅᓴᐅᒐᔭᕐᖓᑖ ᐃᓚᒋᐊᕆᐊᖃᕋᔭᕐᖓᑕ. ᒥᓂᔅᑕ ᐊᐅᓚᒍᓐᓇᖅᑳ 
ᓇᑭᑦ ᐅᖅᓱᐊᓗᒃ ᓂᐅᕕᐊᕆᔭᐅᒋᐊᖃᕐᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒫᓐᓇ ᑕᐃᒪ ᖃᐅᔨᒪᑦᑎᐊᕋᓱᒃᑲᑦᑎᒍᐃᓛᒃ 
ᐊᑭᑦᑐᕆᐊᕈᑎᓂᑦ ᓴᖅᑭᖅᓯᕙᓪᓕᐊᒐᓱᑦᑐᐊᓗᐃᑦ. ᐊᒻᒪ ᐅᖃᖃᑎᖃᖃᑦᑕᖅᑐᖓ ᒪᓕᒐᓕᐅᖅᑎ ᓴᒻᒧᖅᑐᕐᒥ. 
ᓂᕆᐅᑦᑐᒍᑦ ᐊᑦᑐᖅᑕᐅᔪᖃᑐᐃᓐᓇᕆᐊᓕᒃ ᑕᕝᕗᖓᓪᓚᕆᐅᙱᑦᑑᒐᓗᐊᖅ ᓴᓂᕌᒍᑦ ᐊᑦᑐᖅᑕᐅᔪᖃᑐᐃᓐᓇᕆᐊᓕᒃ. 
ᐊᒥᐊᑲᒃᑯᓐᓂ ᐊᑭᑦᑐᕆᐊᕈᑎᖃᖅᑲᑕ, ᐆᑦᑑᑎᒋᓗᒍ 10%−ᒥ ᐊᑭᑦᑐᕆᐊᑉᐸᑕ ᑲᓇᑕᒥᐅᑕᐃᑦ ᓂᕿᖏᓐᓂᒃ. 
ᑕᐃᒪᓕ ᑎᐊᒃᓴᔅ ᐱᖓᓐᓇᖓᓂ ᐊᑭᖏᓐᓂᑦ ᖁᕝᕙᕆᐊᖅᓯᒍᓐᓇᕐᖓᑦ. ᑕᐃᒃᑯᐊ ᐅᕙᒍᑦ ᐅᖅᓱᐊᓗᖏᑕ 
ᐊᑦᑐᖅᓯᖃᑦᑕᕐᖓᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 10% ᐊᑭᑦᑐᕆᐊᕈᑎᖃᕐᓂᖅᑲᑖ $27 ᒥᓕᐊᓐᓂᒃ ᑮᓇᐅᔭᓂᑦ 
ᐃᓚᒋᐊᕆᐊᖃᕋᔭᖅᑐᐃᑦ. ᐃᓛᒃ, ᐅᖃᑐᐃᓐᓇᕐᓗᖓ ᐊᑭᖓ ᑖᓐᓇ ᓄᓇᕗᒻᒥᐅᓄᑦ ᓂᐅᕕᖅᑐᓄᑦ 
ᐊᑭᓕᖅᑕᐅᒋᐊᖃᕋᔭᕐᒥᒻᒫᑦ, ᐃᓛᒃ? ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᐅᕕᖅᑎᒋᖃᑦᑕᖅᑕᕗᑦ ᓂᐅᕕᕋᔭᖅᑐᐃᑦ 
ᐊᑭᑭᓐᓂᖅᐹᒥᒃ ᓇᓂᒍᓐᓇᖅᑕᖓᓂᒃ. ᐱᐅᓂᖅᐹᒥᒃ ᓂᐅᕕᕋᓱᐊᓲᖑᒐᑦᑕ ᓄᓇᕗᒻᒧᑦ ᓈᒻᒪᒋᐅᑎᒐᓱᐊᖅᑐᒋᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᓖᓛᒃ ᐊᑐᖅᑕᐅᓚᐅᖅᓯᒪᔪᐃᑦ ᐊᑐᖅᑕᐅᓕᖅᑭᓲᕌᓘᒻᒪᑕ. 
ᐊᕐᕌᓂᓕ ᓇᑭᑦ ᓄᓇᓕᕐᔪᐊᕐᒥ ᓂᐅᕕᕐᓂᖅᑭᓯ ᐅᖅᓱᒃᓴᒥᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᖏᓕᕋ ᑭᐅᑎᒍᓐᓇᕈᕕᐅᒃ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᑏᒎᖅ, ᒥᔅᑕ ᓰᓕ. 
 
ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖅᓱᐊᓗᕗᑦ ᓂᐅᕕᐊᖑᖃᑦᑕᖅᑐᐃᑦ ᐅᖅᓱᐊᓗᑦᑖᕐᕕᒋᕙᑦᑕᑎᓐᓂ 
ᑕᐃᓐᓇᓗ ᐊᔾᔨᒌᙱᑦᑐᓂᑦ ᓂᐅᕕᖃᑦᑕᓲᖑᓪᓗᓂ ᓇᑭᕈᓘᔭᖅ. ᒥᓂᔅᑕᐃᓛᒃ ᐅᖃᖅᑲᐅᒻᒪᑦ ᓂᐅᕕᖅᑎᕗᑦ 
ᑕᐃᒪᑦᑕᐅᖅ ᐊᓯᖏᓐᓂᒃ ᓂᐅᕕᖃᑦᑕᓲᒍᓐᓇᕐᒥᒻᒪᑕ ᓄᓇᕐᔪᐊᕐᒥ ᐊᓯᐊᓂᒃ ᓂᐅᕕᐊᔅᓴᖃᓲᓂᒃ 
ᐊᑭᑭᓐᓂᖅᓴᖅᑕᖃᖅᑳᑦ, ᑮᓇᐅᔭᖅᑐᓗᐊᙱᓂᖅᓴᐅᓂᐊᕈᑦᑕ. ᓂᐅᕕᕐᓂᕆᕙᑦᑕᕗᑦ ᑳᓐᑐᕌᒃᑦ−ᑕᐅᓯᒪᔪᓄᑦ 
ᓂᐅᕕᖅᑎᖃᖅᐸᑦᑐᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᐱᐅᓂᖏᑦ ᒑᓯᑦ ᐱᐅᑎᑕᐅᒐᓱᐊᕐᓂᖐᑦ ᐅᑭᐅᒃᑯᑦ 
ᐊᑐᕋᔅᓴᐅᓗᑎᑦ, ᑕᐃᒪᐃᑦᑑᖃᑦᑕᕐᖓᑕ. ᐊᓯᐊᓂᒃ ᐱᒐᔭᙱᑦᑐᓰ ᐅᑭᐅᒃᑰᒐᓗᐊᖅᑲᑦ ᐱᐅᖏᓐᓇᕈᓐᓇᖅᑐᒦᒃ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᖏᓕᕋ ᑭᐅᒃᑲᓐᓂᖁᔭᕋᓗᐊᕋ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓰᓕ. 
 
ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᓕ ᐅᖅᓱᐊᓗᒃ ᓂᐅᕕᖅᐸᑦᑕᕗᑦ ᒪᓕᒋᑉᐸᑦᑐᐃᑦ 
ᖃᓄᐃᑦᑑᒋᐊᖃᖁᔭᑦᑎᓐᓂ ᐅᑭᐅᖅᑕᖅᑐᒥ ᐊᑐᕋᔅᓴᐅᒋᐊᖃᖅᑎᑦᑐᑎᒍᑦ ᓂᐅᕕᐊᕆᕙᑦᑕᕗᑦ. ᑕᐅᓇᓂ 
ᖃᐅᔨᓴᖅᑕᐅᖃᑦᑕᖅᑐᖅ ᐅᓯᓕᖅᓱᖅᑕᐅᓕᕋᐃᒻᒪᑦ ᓂᐅᕋᖅᑕᐅᓕᕋᐃᒻᒪᓪᓗ ᑕᐃᒪᐃᑦᑐᑦᑎᐊᕙᐅᒐᓗᐊᕐᒪᖔᖅ 
ᐅᖅᓱᓴᑦᑎᐊᕙᐅᒐᓗᐊᕐᒪᖔᖅ ᖃᐅᔨᓴᖅᑕᐅᖃᑦᑕᖅᑐᖅ, ᖃᐅᔨᓴᐃᓐᓇᕐᓂᐊᖅᑐᑎᒍᓗ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓛᓐᓂᒃᑯᓂᓛᒃ ᐊᐱᖅᓱᓕᖅᑭᑖᓪᓗᓂ ᑭᐅᔭᐅᑦᑎᐊᕐᓇᓲᖑᒻᒪᑦ. 
ᐳᓪᓚᓂᑦ ᐊᐱᖅᑯᑎᖃᒃᑲᓐᓂᓚᐅᕐᓚᖓ ᐃᖃᓗᐃᑦ ᐆᑦᑑᑎᒋᓗᒍ, ᐳᕉᐸᐃᓐᓂᒃ. ᒑᓯᑖᕐᕖᑦ ᐃᖃᓗᓐᓂ 
ᓂᐅᕕᖅᐸᒻᒪᑕ ᐅᖅᓱᒃᑯᓐᓂ, ᐅᖅᓱᓂᑦ ᓂᐅᕕᖅᐸᒻᒪᑕ ᒐᕙᒪᒃᑯᓐᓂ. ᐃᓛᒃ ᑕᐃᒪᐃᓪᓚᕆᑦᑐᕐᖏᓛᒃ ᓱᓕᔫᖅ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓱᓕᔪᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓴᕕᑲᑖᖅ.  
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᓕ ᐊᕐᕕᐊᓂ ᐅᖅᓱᐊᓗᓂ ᒑᓯᑖᕐᕕᓕᕆᔨᑦ ᒪᕐᕉᓐᓂᒃ 
ᓂᐅᕕᖅᑎᖃᕈᓐᓇᕋᔭᖅᑑᖅ ᐊᐃᑉᐸᐃᓐᓇᖓ ᐳᓪᓚᓂᑦ ᓂᐅᕕᐊᔅᓴᖃᖅᑲᑦ, ᐃᖃᓗᓐᓂ ᑕᐃᒫᒃ ᐱᖃᑦᑕᕐᖓᑖ? 
ᐅᖅᓱᐊᓗᓕᕆᔨᒃᑯᓐᓄᑦ ᑎᑭᑎᑕᐅᑦᑕᖅᑯᐃᑦ ᐳᓪᓚᐃᑦ, ᐊᒻᒪ ᐊᐃᑉᐸᖓ ᐳᓪᓚᐃᓇᕐᓂᑦ ᓂᐅᕕᐊᔅᓴᖃᓛᕐᓗᓂ ᐊᒻᒪ 
ᐊᐃᑉᐸᖏᑦ ᒑᓯᑖᕐᕕᓕᕆᔨᒃᑯᓐᓅᕐᓗᑎᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’, ᑖᓐᓇ ᐃᓱᒪᔅᓴᖅᓯᐅᕈᑎᔅᓴᑦᑎᐊᕙᒃ. 
ᑕᐃᒪᐃᓕᐅᕐᓂᐊᕈᑦᑕᖃᐃ ᑳᓐᑐᖃᒃᑦ−ᖓ ᐋᖅᑭᒋᐊᕆᐊᖃᕋᔭᖅᑕᕗᑦ ᑕᐃᒪᐃᓕᒍᓐᓇᖅᓯᑎᓪᓗᒍ. ᐃᓛᒃ 
ᐊᔪᕐᓇᙱᑉᐸᓪᓚᐃᔪᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᐅᖃᖁᑦᑕᕋᓗᐊᖅᑲᕋ ᑖᓐᓇ ᑕᑯᒋᐊᖅᑕᐅᓂᐊᕐᓂᕋᕐᓗᒍ. 
ᐊᕐᕌᓂ ᑕᐃᒪ ᐱᓂᐊᓪᓚᕆᑦᑐᐊᓘᔮᔪᒐᓗᐊᕐᖓᑕ ᐊᕐᕕᐊᕐᒥ ᐳᓪᓚᓂᑦ ᐱᑕᖃᔪᙱᒻᒪᑦ. ᐃᒫᒃ 
ᐱᓂᐊᓪᓚᕆᓐᓂᓴᒻᒪᕆᐊᓘᒍᓐᓇᖅᑐᐃᖅᑲᐃ ᑕᐃᒫᒃ ᐅᖃᖅᑲᒍ ᒥᓂᔅᑕᐅᑉ? ᑖᓐᓇ ᑭᖑᓪᓕᖅᐹᕆᓕᖅᑕᕋ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓰ, ᖃᑦᑎᓂᑦ ᐱᓂᐊᕐᓂᕋᕐᓗᑎᑦ ᐅᖃᕐᓂᐊᖅᑭᑦ?   
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓱᒪᔅᓴᖅᓯᐅᕈᑎᒋᓂᐊᖅᑲᕘᑦ 
ᐱᓂᐊᓪᓚᕆᓂᕋᐸᓗᓪᓗᒋᑦ. ᐱᓂᐊᕐᓂᕋᓪᓚᕆᒍᓐᓇᕐᓂᕋᕐᓗᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑐᑭᓯᓇᑦᑎᐊᕐᓂᐊᕐᖓᑦ ᑖᓐᓇ ᑐᓴᕋᔅᓴᑐᐃᓐᓇᐅᒻᒥᒻᒪᑦ. ᒪᑉᐱᒐᖓᑦ J-
10−ᒦᑦᑐᖅ, ᐅᖅᓱᐊᓗᓕᕆᔨᒃᑯᓐᓂ ᐊᐱᖅᑯᑎᔅᓴᖃᒃᑲᓐᓂᖅᑐᖃᖅᑳ? ᐊᒻᒪ ᑐᓴᕋᔅᓴᖅᑕᖃᕐᒥᔪᖅ ᒐᕙᒪᒃᑯᑦ 
ᑐᖅᑯᖅᓯᒪᔭᖏᓐᓂᒃ ᑮᓇᐅᔭᓂᒃ ᐅᑎᖅᑕᖅᑐᓂᑦ J-3-ᒧᑦ ᐅᑎᕆᐊᖅᑕ.  
 
ᓇᓗᓇᐃᖅᓯᒪᔪᐃᑦ ᑮᓇᐅᔭᖅᑐᕈᑎᔅᓴᐃᑦ ᓂᕈᐊᖅᑕᐅᒋᐊᓖᑦ $262,316,000.00. ᐊᖏᖅᑭᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ: 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᖏᖅᑭᓰ ᐱᔭᕇᕋᑦᑎᒍᑦ ᐱᓕᕆᕕᖓᑦ ᐃᖏᕐᕋᔪᓕᕆᔨᒃᑯᑦ 
ᐱᖁᑎᕐᔪᐊᓕᕆᔨᒃᑯᑦ ᓄᓇᕗᒻᒥ? ᒥᓂᔅᑖ ᒪᑐᓯᒍᑎᔅᓴᖃᖅᑮᑦ ᐅᖃᐅᓯᔅᓴᓂᑦ? 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᑲᒃᑲ ᐊᐱᕆᖃᑦᑕᕋᑖᕐᖓᑕ 
ᐅᓪᓗᒥ ᒪᓕᒐᓕᐅᖅᑏᑦ, ᐊᒻᒪᓗᑦᑕᐅᖅ ᐱᓕᕆᔨᒃᑲ ᐅᕙᓃᖃᑎᒃᑲ ᐅᕙᓃᙱᑦᑑᒐᓗᐊᓪᓗ ᖁᔭᓐᓇᒦᖅᑲᒃᑲ 
ᐃᑲᔪᓚᐅᕐᖓᑕ ᐊᓂᒍᐃᒐᓱᑦᑎᓪᓗᑕ ᑖᔅᓱᒥᖓ. ᐅᓪᓗᑯᑖᕌᓘᕋᑖᕐᖓᑦ, ᖁᔭᓕᕗᖓ ᐃᓱᒪᔅᓴᖅᓯᐅᕈᓐᓇᑎᐊᕐᒥᒐᔅᓯ 
ᐊᒻᒪ ᓂᕆᐅᑦᑎᐊᓂᖅᑯᒍᑦ ᓄᑖᒥᒃ ᐃᖏᕐᕋᔪᓕᕆᔨᒃᑯᓪᓗ ᐱᖁᑎᕐᔪᐊᓕᕆᔨᒃᑯᑦ ᓄᓇᕗᒻᒥ, ᐊᐃᐳᕈᓪ 1-ᒥ 
ᐱᒋᐊᓛᓕᕐᖓᑕ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᑭᓰ ᐱᔭᕇᕋᑦᑎᒍ ᐃᖏᕐᕋᔪᓕᕆᔨᒃᑯᑦ ᐱᖁᑎᕐᔪᐊᓕᕆᔨᒃᑯᑦ ᓄᓇᕗᒻᒥ?  
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᖅᑏ, ᐅᖃᕆᐊᖅᑐᖅᓯᒪᔪᐃᑦ ᐊᓂᑎᓚᐅᕐᒥᒃᑭᑦ. ᒪᑐᐃᖅᓯᒍᑎᓂ 
ᐱᒋᐊᑦᑕᐅᑎᒋᙳᓱᒃᑲᑦᑕ ᐅᕙᓃᑐᐃᓐᓇᕆᔅᓯ ᐃᓄᓕᕆᔨᒃᑯᓐᓄᑦ. ᒥᓂᔅᑕ ᓇᑲᓱᒃ ᒪᑐᐃᖅᓯᒍᑎᓂ 
ᐱᒋᐊᕈᓐᓇᓕᖅᑐᑎᑦ.  
 
ᐊᖓᔪᖅᑳᖅ ᒫᒍᓚ ᓇᑲᓱᒃ: ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐅᓪᓗᒃᑯᑦ, ᐃᒃᓯᕙᐅᑖᖅ, ᐊᓕᐊᓇᐃᒍᓱᒃᐳᖓ ᐅᓪᓗᒥ ᐅᐸᒍᑎᔪᓐᓇᕋᒪ ᑲᑎᒪᔨᑐᐃᓐᓇᐃᑦ ᓯᕗᓂᖓᒍᑦ 
ᐅᖃᐅᓯᖃᕆᐊᖅᑐᖅᖢᖓ ᑐᒃᓯᕋᖅᑕᐅᓯᒪᔪᒧᑦ 2025−26 ᑮᓇᐅᔭᑦ ᐊᑐᖅᑐᒃᓴᑦ ᐊᖏᖅᑕᐅᓯᒪᔪᑦ ᐊᒻᒪᓗ 
ᐱᓕᕆᐊᒃᓴᓄ ᐸᕐᓇᒃᑕᐅᓯᒪᔪᓄᑦ ᐃᓄᓕᕆᔨᒃᑯᓐᓄᑦ. 
 
ᐃᒃᓯᕙᐅᑖᖅ, ᑖᒃᑯᐊ ᐃᓄᓕᕆᔨᒃᑯᑦ ᐊᑐᐃᓐᓇᐅᑎᑦᑎᓲᖑᕗᑦ ᐊᔾᔨᒌᙱᑦᑐᓂᒃ ᐱᓕᕆᐊᒃᓴᓂᒃ ᐱᔨᑦᑎᕋᐅᑎᓂᒡᓗ 
ᐅᔾᔨᕐᓇᖅᓯᑎᑦᑎᔪᓂᒃ ᖃᓄᐃᙱᑦᑎᐊᕈᓯᕐᒧᑦ ᓇᖕᒥᓂᕐᓗ−ᒪᑭᑕᔪᓐᓇᕐᓂᕐᒧᑦ ᑕᒪᐃᓐᓄᑦ ᓄᓇᕗᒻᒥᐅᓄᑦ. ᐃᓄᖕᓂᒃ 
ᐱᕙᒌᔭᖅᑎᑦᑎᕙᒃᐳᑦ ᐱᓕᕆᔪᓐᓇᑦᑎᐊᖁᓪᓗᒋᑦ ᐃᖅᑲᓇᐃᔭᑐᐃᓐᓇᕆᐊᖃᓕᕐᓗᑎᒃ ᐱᓕᕆᖃᑕᐅᓗᑎᒃ 
ᐃᑲᔪᖅᓱᐃᓗᑎᒡᓗ ᐊᔾᔨᒌᙱᑦᑐᒃᑯᑦ ᐱᔨᑦᑎᕋᐅᑎᒃᑯᑦ ᐊᑐᐃᓐᓇᕈᖅᑎᑕᓄᑦ ᑎᓴᒪᓄᑦ ᐃᓄᓕᕆᔨᓄᑦ 
ᑲᒪᒋᔭᐅᒋᐊᖃᖅᐸᒃᑐᓄᑦ.  
 

1. ᑖᒃᑯᐊ ᐃᓚᒋᓄᑦ ᖃᓄᐃᑦᑎᐊᖅᑐᓕᕆᔨᒃᑯᑦ ᐱᓕᕆᕝᕕᖓ ᐊᖏᔪᑲᓪᓚᓐᓂᒃ ᐊᔾᔨᒌᙱᑦᑐᓂᑦ 
ᐃᑲᔪᖅᑐᐃᔾᔪᑎᓂᑦ ᐱᔨᑦᑎᕋᖃᑦᑕᖅᑐᑦ ᓱᕈᓯᕐᓂᑦᒥ, ᐃᓚᒌᓐᓄᑦ, ᐊᒻᒪᓗ ᑕᒪᒃᑯᓄᖓ ᐃᓐᓇᕐᓄᑦ 
ᐅᓕᕆᐊᓇᖅᑐᒦᑐᐃᓐᓇᕆᐊᓕᓐᓄᑦ ᓴᐳᔾᔭᐅᔭᕆᐊᓕᓐᓄᑦ ᐅᕝᕙᓘᓐᓃᑦ ᑐᕌᖓᓂᖃᓪᓚᕆᑦᑐᓂᑦ 
ᐱᔨᑦᑎᕋᕈᑎᓂᑦ ᐊᑐᕆᐊᓕᓐᓄᑦ. ᐃᓄᓕᕆᔨᒃᑯᑦ ᐊᑐᐃᓐᓇᐅᑎᑦᑎᖃᑦᑕᕐᒥᔪᑦ ᑐᐊᕕᕐᓇᖅᑐᓄᑦ 
ᐋᖅᑭᒋᐊᕈᑎᒃᓴᓄᑦ ᐊᒻᒪ ᐅᓗᕆᐊᓇᖅᑐᒦᑎᑦᑎᑦᑕᐃᓕᔾᔪᑎᓂᒃ ᐱᓕᕆᐊᒃᓴᓂᒃ. 

 
2. ᐃᑲᔫᓯᐊᖅᑐᓕᕆᔨᒃᑯᑦ ᑮᓇᐅᔭᖅᑎᒍᑦ ᐱᓕᕆᕝᕕᖓ ᐃᓚᖃᕐᒥᔪᑦ ᐃᑲᔫᓯᐊᖅᑎᑦᑎᓂᕐᒧᑦ ᐊᔾᔨᒌᙱᑦᑐᓂᑦ 

ᑖᒃᑯᐊ ᑮᓇᐅᔭᖅᑎᒍᑦ ᐃᑲᔪᖃᑦᑕᖅᑐᑦ ᐃᓄᓐᓂᑦ 18-ᓂᑦ ᐅᑭᐅᓖᑦ ᐅᖓᑖᓄᓪᓗ ᐊᒻᒪᓗ 
ᕿᑐᕐᖓᖏᓄᓪᓗ. 

3. ᐃᖅᑲᓇᐃᔮᓂᒃ ᐱᕚᓪᓕᖅᑎᑦᑎᓂᕐᒧᑦ ᐱᓕᕆᕝᕕᒃ ᓴᖅᑭᔮᖅᑎᑦᑎᖃᑦᑦᑕᖅᑐᑦ 
ᐃᖅᑲᓇᐃᔭᕆᐅᖅᓴᖅᑎᑦᑎᓂᕐᒥᑦ, ᑮᓇᐅᔭᖅᑖᕈᓯᐊᖅᑎᑦᑎᔨᐅᓪᓗᑎᑦ ᐃᓄᓐᓄᑦ ᐃᑲᔪᖅᑕᐅᔪᓄᑦ, ᐊᒻᒪᓗ 
ᐃᖅᑲᓇᐃᔮᑦ ᒥᔅᓵᓄᑦ ᐊᔪᕈᓐᓃᖅᓴᐅᖅᑕᐅᓂᒃᑯᑦ ᐃᑲᔪᖅᑕᐅᖃᑦᑕᖅᑐᑦ. 

 
4. ᐊᔪᖅᓴᓗᐊᖅᑕᐃᓕᒪᑎᑦᑎᓂᕐᒧᑦ ᐱᓕᕆᕝᕕᖓ ᑲᒪᖃᑦᑕᖅᑐᑦ ᑲᑐᔾᔨᖃᑎᒋᓪᓗᒋᑦ ᐊᓯᖏᑦ ᐱᓕᕆᕝᕕᐅᔪᑦ 

ᓄᓇᕗᑦ ᒐᕙᒪᒃᑯᖏᓐᓂ ᐊᒻᒪᓗ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ ᖃᓄᖅᑑᕈᑕᐅᓯᒪᔪᒃᑯᑦ ᐸᕐᓇᐅᑎᑎᑎᒍᑦ 
ᐊᑐᖅᑐᑎᑦ ᐊᔪᖅᓴᓗᐊᖅᑕᐃᓕᒪᑎᑦᑎᓂᕐᒧᑦ, ᓂᕿᔅᓴᖃᑦᑎᐊᖅᑐᑎᑦᑎᓂᕐᒥᑦ ᐊᒻᒪᓗ 
ᐊᖏᕐᕋᖃᙱᑦᑐᓕᕆᓂᕐᒥᑦ.  

 
ᐃᔅᓯᕙᐅᑕᖅ, ᐊᕐᕌᒍᒧᑦ 2025/26, ᐃᑲᔪᖅᑕᐅᖁᓪᓗᒍ ᑖᒃᑯᐊ ᑲᔪᓰᓐᓇᖅᑐᑦ ᐱᓕᕆᐊᔅᓴᑦ ᐱᔨᑦᑎᕋᕈᑏᓪᓗ, 
ᐃᓄᓕᕆᔨᒃᑯᑦ ᐱᓕᕆᕝᕕᖓ ᑐᔅᓯᕋᖅᑐᑦ ᐊᐅᓚᔾᔪᑎᓄᑦ ᑮᓇᐅᔭᖅᑐᕈᑎᔅᓴᓂᑦ $228.5−ᒥᓕᐊᓂᒃ, ᑖᒃᑯᐊᓗ 
ᐊᒥᓱᕈᕆᐊᖅᓯᒪᔪᑦ 17%-ᒥ, ᐅᕝᕙᓘᓃᑦ $33.5−ᒥᓕᐊᓂᒃ ᐊᕐᕌᓂᐅᓚᐅᖅᑐ ᑮᓇᐅᔭᑦ ᐊᑐᖅᑐᒃᓴᐅᓚᐅᖅᑐᓂᑦ. 
ᑖᒃᑯᐊ ᐊᒥᓱᕈᕆᐊᖅᑕᐅᓂᖏᑦ ᐅᑯᓂᖓ ᐃᓚᖃᖅᑐᑦ:  
 

• $25.9 ᒥᓕᐊᓐ ᐃᓚᒌᓐᓄᑦ ᖃᓄᐃᙱᑦᑎᐊᕋᓱᐊᕐᓂᕐᒧᑦ ᐱᓕᕆᐊᖑᕙᓪᓕᐊᔪᒪᔪᑦ 
ᐊᑐᓕᖅᑎᑦᑎᕙᓪᓕᐊᓂᕐᒧᑦ ᐃᓚᒌᑦᓯᐊᕐᓂᖅ ᖃᓄᖅᑑᕈᑎᓄᑦ ᐸᕐᓇᐅᑎᒥᒃ ᓲᕐᓗ 

 
o ᓄᓇᕗᒻᒥ ᓯᓚᑖᓂᓗ ᐱᓯᒪᔭᐅᕙᒃᑐᓄᑦ ᐊᖏᕐᕋᕆᔭᐅᔪᓄᑦ ᐱᔨᑦᑎᕋᕐᓃᑦ 

 
o ᐃᑲᔪᖅᑐᖅᑕᐅᒃᑲᓐᓂᓕᕐᓗᑎᒃ ᐃᓄᓕᕆᔨᒃᑯᑎᒍᑦ ᐱᓯᒪᑦᑎᔨᐅᕙᑦᑐᓂᑦ ᐃᓚᒌᑦ 

 
o ᐊᔪᕈᓐᓃᖅᑎᑦᑎᕙᓪᓕᐊᓂᕐᒧᑦ ᐱᓕᕆᔨᐅᔪᓂᑦ  

 
o ᐱᐅᓯᒋᐊᖅᑕᐅᓗᑎᒃ ᑎᑎᕋᖅᓯᒪᔪᑦ ᑲᑎᖅᓱᖅᑕᐅᕙᒃᑐᑦ  

 
o ᒪᓕᑦᑎᐊᕐᓂᖅ ᒪᓕᒃᑕᐅᔭᕆᐊᓕᓐᓂᑦ ᑐᓐᓂᖅᑯᑕᐅᔪᓄᑦ ᖃᐅᔨᓴᖅᑕᐅᔪᓄᓪᓗ 

 
o ᒪᒃᑯᒃᑐᓂ ᐃᑲᔪᖅᓱᐃᓂᕐᒧᑦ ᐱᔨᑦᑎᕋᕐᓂᖅ 

 
• $2-ᒥᓕᐊᓐ ᐊᒥᓱᕈᕆᐊᖅᑕᐅᓗᑎᑦ ᑮᓇᐅᔭᖅᑖᕈᓯᐊᖑᖃᑦᑕᖅᑐᑦ ᐃᑲᔫᓯᐊᖑᖃᑦᑕᖅᑐᑦ ᑮᓇᐅᔭᖅᑎᒍᑦ 

ᐱᓕᕆᐊᖑᔪᒪᔪᑦ. 
 

• $1.7 ᒥᓕᐊᓐ ᐃᖅᑲᓇᐃᔮᓂᒃ ᐱᕙᓪᓕᐊᑎᑦᑎᓂᕐᒧᑦ ᐱᖃᓯᐅᑎᔪᑦ ᐃᖅᑲᓇᐃᔭᕐᕕᒻᒥᑦ 
ᐱᕙᓪᓕᐊᑎᑦᑎᓂᕐᒥᑦ ᐊᑦᑐᓂᐊᖃᖅᑐᑦ ᓄᓇᕗᑦ ᓯᓚᑦᑐᓴᕐᕕᖓᓐᓂᒃ ᓄᓇᕗᑦ 3000 ᖃᓄᖅᑑᕈᑎ 
ᐃᓪᓗᓕᐅᕐᓂᕐᒧᑦ ᑐᕌᖓᔪᑦ 

 
• $300,000 ᓴᓂᕐᕙᒃᑕᐅᓯᒪᔪᑦ ᐊᐅᓚᑦᑎᕕᖕᒧᑦ ᐃᖅᑲᓇᐃᔭᖅᑐᓕᕆᔨᒃᑯᑦ ᖃᐅᔨᕈᑕᐅᔪᓂᒃ ᐊᒻᒪᓗ 

ᑮᓇᐅᔭᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᐃᑲᔪᑐᐃᓂᖅ ᐱᓕᕆᕝᕕᖕᒧᑦ 
 

• $800,000 ᐊᔪᖅᓴᕈᓐᓃᖅᐹᓪᓕᑎᑦᑎᓂᕐᒧᑦ ᐱᒋᐊᕈᑎᒃᓴᓄᑦ ᓲᕐᓗ ᐊᖏᕐᕋᖃᙱᓐᓂᕐᒧᑦ ᑮᓇᐅᔭᑦ 
ᐊᑐᖅᑐᒃᓴᑦ ᐊᒥᓱᕈᕆᐊᖅᑕᐅᓗᑎᑦ 

 
• $1.7 ᒥᓕᐊᓐ ᐅᓄᖅᓯᒋᐊᖅᑕᐅᔪᑦ ᑮᓇᐅᔾᔭᒃᓵᔅᓴᓄᑦ ᐊᒥᓱᕈᕆᐊᖅᑕᐅᓗᑎᑦ ᐱᔾᔪᑎᖃᖅᑐᑦ ᐊᓯᔾᔨᖅᑕᐅᔪᑦ 

ᓄᓇᕗᑦ ᒐᕙᒪᒃᑯᖏᑕ (GN) ᑮᓇᐅᔾᔭᔅᓵᑦ ᐋᖅᑭᓱᖅᓯᒪᓂᖓᓂᒃ ᐊᒻᒪᓗ $1.1-ᒥᓕᐊᓐᓂᒃ ᐃᓚᒋᐊᕐᓗᑎᒃ 
ᐊᒥᓱᕈᕆᐊᕐᓂᖏᑦ ᓄᑖᓄᑦ ᐃᖅᑲᓇᐃᔮᓄᑦ ᓴᖅᑭᑕᐅᓚᐅᖅᑐᓄᑦ ᐊᖏᖅᑕᐅᓯᒪᔪᑦ 2023/24-ᖑᑎᓪᓗᒍ.  



ᕿᑎᖅᑰ, ᒫᑦᓯ 6, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑮᓇᐅᔭᖅᑐᕈᑎᔅᓴᐃᑦ ᐊᒥᓱᕈᕆᐊᖅᑕᐅᓂᖏᑦ ᐊᓯᔾᔨᖅᑕᐅᓯᒪᔪᓂᑦ ᒪᓕᑦᑐᑦ ᐱᓕᕆᕝᕕᑎᓐᓂᑦ ᐋᖅᑭᓱᖅᑕᐅᓯᒪᔪᑦ 
ᐃᑲᔪᖅᑕᐅᒋᐊᒃᑲᓐᓂᖁᓪᓗᒋᑦ ᐅᓗᕆᐊᓇᖅᑐᒦᑐᐃᓐᓇᕆᐊᓖᑦ ᓄᓇᕗᒻᒥᐅᑦ ᑖᒃᑯᐊ ᓇᒻᒥᓂᖅ 
ᐱᔭᕆᐊᖃᓪᓚᕆᑦᑕᒻᒥᓂᒃ ᐊᔪᖅᓴᓗᐊᖅᑐᑦ ᓇᒻᒥᓂᖅ ᐱᕚᓪᓕᖅᐸᓪᓕᐊᓂᕐᒧᑦ ᐱᓕᕆᐊᖃᖅᑐᓂᑦ 
ᖃᓄᐃᙱᑦᑎᐊᕋᓱᐊᓂᕐᒧᑦ.  
 
ᑖᒃᑯᐊ ᐊᒥᓱᕈᕆᐊᖅᑕᐅᔪᑦ ᒥᑭᔫᑎᐅᒐᓗᐊᑦ ᐱᓕᕆᐊᖑᕙᓪᓕᐊᔪᑦ ᐊᔪᕈᓐᓃᖅᑎᑦᑎᒍᑕᐅᕙᓪᓕᐊᓂᐊᖅᑐᑦ 
ᐱᓕᕆᕝᕕᑦᑎᓐᓄᑦ ᑕᒪᒃᑯᐊ ᑐᕌᖓᓂᖃᓪᓚᕆᑦᑐᑦ ᐃᓱᒫᓘᑕᐅᔪᓄᑦ ᐱᖃᙱᓗᐊᕐᓂᕐᒧᑦ ᐱᔨᑦᑎᕋᕈᑎᓂᑦ ᐊᒻᒪᓗ 
ᒪᓕᔅᓯᒪᙱᓐᓂᕐᒧᑦ ᓄᓇᕗᓕᒫᒥᑦ ᑲᒪᔾᔪᑕᐅᔪᓐᓇᖅᓯᓂᐊᖅᑐᑦ.  
 
ᐃᒃᓯᕙᐅᑕᖅ, ᐱᓕᕆᕝᕕᕗᑦ ᐃᓕᓴᖅᓯᓯᒪᔪᑦ ᐊᔅᓱᕈᕐᓇᕈᑕᐅᔪᑦ ᓱᓕ ᑲᔪᓯᒻᒪᑕ ᐊᖏᓪᓕᕙᓪᓕᐊᑐᐃᓐᓇᖅᓯᒪᓪᓗᑎᑦ 
ᐊᒻᒪᓗ ᐊᔾᔨᒌᙱᑦᑑᑕᐅᓪᓗᑎᑦ ᑭᙴᒪᒋᔭᐅᔪᓄᑦ ᓄᓇᕗᒻᒥᐅᑕᓄᑦ. ᐃᖅᑲᓇᐃᔭᖅᑎᑭᖅᓱᓗᐊᕐᓂᖅ, 
ᐊᐅᓚᔪᓐᓇᐅᑏᑦ, ᐊᒻᒪᓗ ᑐᕌᖓᓂᖃᓪᓚᕆᑦᑐᑦ ᐃᑲᔪᕈᑏᑦ ᑖᒃᑯᐊ ᐊᑦᑐᐃᓯᒪᓂᖃᖅᑐᑦ ᐱᓕᕆᕝᕕᑎᓐᓂᑦ 
ᐃᑲᔪᕈᓐᓇᕐᓂᕆᔭᖓᓐᓂᒃ ᐊᔾᔨᒌᑦᑐᒥᑦ ᐊᒻᒪᓗ ᑭᖑᕙᖅᓯᒪᙱᑦᑐᒥᑦ. 
 
ᑐᔅᓯᕋᐅᑕᐅᔪᑦ ᑖᒃᑯᐊ ᐊᒥᓱᕈᕆᐊᖁᔨᓂᕐᒧᑦ ᑮᓇᐅᔭᖅᑖᕈᓯᐊᖑᖃᑦᑕᖅᑐᓂᑦ ᐃᑲᔪᕐᓂᐊᖅᑐᑦ ᐱᓕᕆᕝᕕᒋᔭᑦᑎᓐᓂᑦ 
ᐱᓱᒋᐊᖅᑎᑦᑎᓗᑎᑦ ᐱᔨᑦᑎᕋᕈᑕᐅᖃᑦᑕᖅᑐᑦ ᑲᒪᒋᔭᐅᓂᖏᓐᓂᑦ ᓴᙵᑦᑎᒋᐊᖅᑎᑦᑎᓂᕐᒧᒃᑯᑦ 
ᐃᖅᑲᓇᐃᔭᖅᑎᒋᔭᖏᓐᓂᑦ, ᐃᓚᒋᔭᐅᓪᓗᓂ ᐃᖅᑲᓇᐃᔭᖅᑎᑖᖅᑐᑲᓐᓂᕐᓂᕐᒥᑦ ᓯᕗᓪᓕᖅᐹᖑᓪᓗᑎᑦ 
ᐱᔨᑦᑎᕋᑦᑕᖅᑐᓂᑦ, ᐃᓕᓐᓂᐊᕋᔅᓴᖅᑕᖃᒃᑲᓐᓂᓕᕐᓗᓂ ᑖᒃᑯᐊ ᐃᖅᑲᓇᐃᔭᖅᑎᕗᑦ ᐱᓕᕆᔾᔪᑎᔅᓴᕆᒋᐊᓕᖏᓐᓂᑦ 
ᖃᐅᒪᓂᕆᒋᐊᓕᖏᓐᓂᓪᓗ ᓇᓗᓇᖅᑐᓂᑦ ᐱᔭᕆᐊᑐᔪᓂᑦ ᐃᓄᓕᕆᔭᐅᔪᑦ ᑭᙴᒪᒋᔭᐅᓂᑦ ᐱᓕᕆᐊᖃᖅᑎᓪᓗᒋᑦ 
ᐱᖃᕈᓐᓇᖁᓪᓗᒋᑦ. ᓱᓕᒃᑲᓐᓂᖅ, ᑮᓇᐅᔭᖃᖅᑎᑕᐅᒃᑲᓐᓂᖁᔭᐅᔪᑦ ᑐᕌᒐᕆᔭᐅᔪᑦ ᒪᓕᔅᓯᒪᔭᕆᐊᓖᑦ ᐱᓪᓗᒋᑦ 
ᐃᑲᔪᕐᓂᐊᖅᑐᖅ ᐱᓕᕆᐊᔅᓴᑦ ᐱᔨᑦᑎᕋᕈᑏᓪᓗ ᑲᔪᓯᑎᑕᖁᓪᓗᒋᑦ ᐊᑐᐊᖓᑦᑎᐊᕐᓗᓂ ᐱᖁᔭᑦ ᐊᒻᒪᓗ 
ᐊᑐᐊᒐᖅᑎᒍᑦ ᒪᓕᒋᐊᓖᑦ. 
 
ᐃᒃᓯᕙᐅᑖᖅ, ᑖᓐᓇ ᑐᔅᓯᕋᐅᑕᐅᔪᖅ ᐊᐅᓚᔾᔪᑎᓄᑦ ᐱᔪᓐᓇᖅᑎᑦᑎᒍᑕᐅᓂᐊᕐᒥᔪᖅ ᐱᓕᕆᕝᕕᑦᑎᓐᓂᒃ 
ᐃᑲᔪᕈᓐᓇᖅᓯᒍᑕᐅᓗᓂ ᒐᕙᒪᒃᑯᑦ ᐱᓇᓱᐊᖅᑕᖓᓐᓂᒃ ᑖᔅᓱᒥᖓ ᑲᑐᔾᔨᓗᑕ ᐱᓕᕆᐊᔅᓴᕐᒥᑦ ᐊᖏᕈᑕᐅᓯᒪᔪᑦ 
ᐊᒻᒪᓗ ᐊᑦᑐᐊᔪᑦ ᓄᓇᕗᑦ ᒐᕙᒪᒃᑯᑦ ᐃᓗᓂᐊ ᖃᓄᖅᑑᕈᑏᑦ ᑐᕌᖓᑎᑕᐅᔪᑦ ᐱᐅᓯᕚᓪᓕᐊᖅᑎᑦᑎᓂᕐᒧᑦ 
ᖃᓄᐃᙱᑦᑎᐊᖁᓪᓗᒋᑦ ᓄᓇᕗᒻᒥᐅᑕᐃᑦ.  
 
ᐊᓕᐊᓇᐃᒍᓱᖕᓂᐊᖅᐳᖓ ᐊᐱᖅᑯᑎᒋᔭᕐᓄᑦ ᑭᐅᔭᕆᐊᒃᓴᖅ ᑲᑎᒪᔨᑐᐃᓐᓇᕐᓂᙶᖅᑐᖅ 2025/26-ᒥ 
ᑐᒃᓯᕋᖅᑕᐅᔪᓂᑦ ᑮᓇᐅᔭᑦ ᐊᑐᖅᑐᒃᓴᓂᒃ ᐱᓕᕆᐊᒃᓴᓄᑦ ᐸᕐᓇᐅᑎᓂᒃ ᐃᓄᓕᕆᔨᒃᑯᓐᓂ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᒃᓯᕙᐅᑕᖅ ᑲᑎᒪᕋᓛᓄᑦ ᒪᑐᐃᖅᓯᔾᔪᑎᓂᒃ ᐅᖃᐅᓯᔅᓴᖃᖅᑳ? ᒥᔅᑕ 
ᓚᐃᑦᓯᑑᓐ.  
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᑲᑎᒪᔨᐅᖃᑕᐅᔪᑦ ᑲᑎᒪᔨᕋᓛᖑᔪᓂ ᐃᓅᓯᓕᕆᓂᕐᒧᑦ ᕿᒥᕐᕈᓯᒪᒻᒪᑕ 2025-2026-ᒥ ᑮᓇᐅᔭᖅᑐᕈᑎᒃᓴᖏᓐᓂᑦ 
ᐊᒻᒪᓗ ᐱᓕᕆᐊᒃᓴᓄᑦ ᐸᕐᓇᐅᑎᖏᓐᓂᑦ ᐱᓕᕆᕕᖓᑕ ᐃᓄᓕᕆᔨᒃᑯᑦ. ᐃᒃᓯᕙᐅᑕᐅᖃᑕᐅᓪᓗᖓ ᑲᑎᒪᔨᕋᓛᓂ, 
ᒪᑐᐃᖅᓯᔾᔪᑎᑦᑎᓐᓂᑦ ᐅᖃᐅᓯᖃᕈᒪᒐᒪ. 
 
ᐃᒃᓯᐅᑖᖅ, ᐃᓄᓕᕆᔨᒃᑯᑦ ᐱᓕᕆᕕᖓᑦ ᑐᒃᓯᕋᕐᒪᑦ ᐊᐅᓚᒍᑎᒃᓴᕐᓂᑦ ᐋᖅᑭᐅᒪᑎᑦᑎᒍᑎᒃᓴᕐᓂᓪᓗ $228.5 ᒥᓕᐊᓐ 
2025-2026-ᒧᑦ, ᑖᓐᓇᓗ ᐊᖏᓪᓕᒋᐊᕆᒐᓱᓐᓂᐅᓪᓗᓂ 17%-ᒥᑦ ᐱᔪᔭᖏᓐᓂᑦ 2024-2025-ᒥ. 
 
ᐊᖏᓂᖑᔪᑦ ᑖᒃᓱᒪ ᐱᓕᕆᕕᐅᔫᑉ ᑐᒃᓯᕌᖏᑦ ᐊᑐᕈᒫᕐᓂᐊᖅᑐᑦ ᑐᕌᖅᑎᑕᐅᒐᔭᕐᒪᑕ ᐃᓚᒌᓂᑦ 
ᖃᓄᐃᓐᖏᑎᐊᖅᑎᑦᑎᓂᕐᒧᑦ ᐱᓕᕆᕕᒋᔭᖓᓄᑦ. ᑲᑎᒪᔩᑦ ᑲᑎᒪᔨᕋᓛᓂ ᖁᕕᐊᒋᔭᖃᓚᐅᖅᑐᑦ ᑕᑯᒋᐊᒃᓴᖅ ᑖᒃᓱᒪ 

ᐱᓕᕆᕕᐅᔫᑉ ᐃᓚᒌᑦᓯᐊᕐᓂᕐᒧᑦ ᑐᑭᒧᐊᒍᑎᒃᓴᖓᓂᑦ ᐊᐅᓚᔾᔭᐃᒋᐊᕐᓂᕐᒧᑦ ᐸᕐᓇᐅᑎᖓ ᒪᓕᒐᓕᐅᖅᕕᒻᒧᑦ 
ᓴᖅᑭᖅᑕᐅᑕᐃᓐᓇᔪᒻᒪᑦ ᐊᒃᑑᕝᕙ 28, 2024-ᒥ ᑕᐃᒫᓪᓗ ᐃᑲᔪᖅᓰᕗᑦ ᑮᓇᐅᔭᓂᑦ ᐃᓕᐅᖅᑲᐃᕕᐅᓂᖓᓂᑦ. 
ᒪᓕᒐᓕᐅᖅᑏᑦ ᐅᖃᐅᓯᖃᖃᑦᑕᔪᒻᒪᑕ ᐊᒥᓱᑲᓪᓚᓐᓂᑦ ᐃᓱᒫᓘᑎᒥᓂᒃ ᐱᔾᔪᑎᖃᖅᑐᓂᑦ ᐊᒥᓱᓂᑦ ᐃᓱᒫᓗᓇᖅᑐᓂᑦ 
ᖃᐅᔨᔭᐅᔪᔪᓂᑦ ᐊᓪᓚᕝᕕᖓᓄᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2023-ᒥ ᐅᓂᒃᑳᓕᐊᒥᓂᖏᓐᓂ 
ᐱᔾᔪᑎᖃᖅᑐᓂᑦ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᐅᔪᓂᑦ ᓄᓇᕗᒻᒥ ᐊᒻᒪᓗ ᓯᕗᓂᐊᒍᑦ ᐅᓂᒃᑲᓕᐊᒥᓂᖏᓐᓂᑦ. 
ᑖᓐᓇ ᐊᑐᓕᖅᑎᑕᐅᓂᖓ ᑐᑭᒧᐊᒍᑎᒃᓴᖅ ᐸᕐᓇᐅᑎ ᑲᒪᑦᑎᐊᓂᒃᑯᑦ ᖃᐅᔨᒪᔭᐅᒐᓱᒋᐊᖃᕐᒪᑦ ᐊᒻᒪᓗ ᑖᓐᓇ 
ᐱᓕᕆᕕᐅᔪᖅ ᐸᓯᔭᒃᓴᒫᖑᑎᑕᐅᒋᐊᖃᕐᒪᑦ ᐊᐅᓚᑦᑎᑎᐊᕋᐃᑉᐸᑦ ᐊᐅᓚᑦᑎᑲᒻᒪᒐᐃᑉᐸᓪᓗ 
ᐱᑕᖃᖅᑎᑦᑎᒐᓱᐊᕐᓂᕐᒥᑦ ᐱᔨᑦᑎᕋᐅᑎᓂᑦ ᓄᓇᕗᒻᒥ ᐅᓗᕆᐊᓇᖅᑐᒦᓛᖑᔪᓄᑦ ᓄᓇᖃᖅᑐᓄᑦ. 
 
ᐃᒃᓯᕙᐅᑖᖅ, ᐃᓚᖓᑦ ᐱᒻᒪᕆᐊᓘᔪᖅ ᐃᓱᒫᓗᓇᖅᑐᖅ ᐅᖃᐅᓯᐅᓯᒪᔪᖅ ᑕᒻᒪᖅᓯᒪᔪᖅᓯᐅᖅᑎᒧᑦ, ᒪᓕᒐᓕᐅᖅᑎᓄᑦ 
ᓄᓇᕗᑦ ᒪᓕᒐᓕᐅᖅᕕᖓᓂ, ᐊᒻᒪᓗ ᐊᖏᔪᖅᑲᐅᑎᐅᔪᓄᑦ ᐃᓚᖃᖅᑐᓄᑦ ᑭᒡᒐᖅᑐᐃᔨᐅᔪᒥᑦ ᓱᕈᓯᕐᓂᑦ 
ᒪᒃᑯᑦᑐᓂᓪᓗ, ᑕᒪᓐᓇᐅᓯᒪᒻᒪᑦ ᐃᓄᓕᕆᔨᒃᑯᑦ ᐱᑎᑦᑎᔪᓐᓇᖏᓐᓂᖓ ᐅᓪᓗᒥᒧᑦ ᐊᖑᒻᒪᑎᓯᒪᔪᓂᑦ ᓱᓕᔪᓂᓪᓗ 
ᑐᑭᓯᒃᑲᓐᓂᕈᑎᒃᓴᕐᓂᑦ ᖃᑦᑎᐅᓕᕐᒪᖔᑕ ᖃᓄᐃᓕᖓᓕᕐᒪᖔᑕᓗ ᓱᕈᓰᑦ ᐃᓄᓕᕆᔨᒃᑯᑎᒍᑦ ᐱᓯᒪᔭᐅᔪᑦ.   
 
ᑲᑎᒪᔨᕋᓛᑦ ᖁᓅᒻᒥᓪᓚᕆᑦᑐᑦ ᑕᑯᒋᐊᒃᓴᖅ ᑕᐃᑲᓂ ᒫᓐᓇᓕᓴᐅᓛᖁᑎᖏᓐᓂ ᐊᕐᕌᒍᑕᒫᖅᓯᐅᑎᓂ 
ᐅᓂᒃᑳᓕᐊᒥᓂᕐᓂ ᐊᖏᔪᖅᑳᖓᓄᑦ ᓱᕈᓯᕐᓂᑦ ᐃᓚᒌᓂᓪᓗ ᐱᔨᑦᑎᕋᖅᑎᓄᑦ ᐃᓗᓕᖃᓚᐅᕐᒪᑕ 
ᖃᑦᑏᓐᓇᐅᓂᖅᓴᒻᒪᕆᓐᓂᑦ ᓇᓗᓇᐃᖅᑐᐃᔾᔪᑎᐅᔪᓂᑦ ᐅᖃᐅᓯᖃᖅᑐᓂᑦ ᖃᓄᖅ ᐱᓕᕆᓯᒪᒻᒪᖔᑕ 
ᓴᐳᒻᒥᑦᑎᒐᓱᐊᖅᑐᑎᒃ ᓱᕈᓯᕐᓂᑦ ᒪᒃᑯᑦᑐᓂᓪᓗ ᓄᓇᕗᒻᒥ ᐊᓂᒍᖅᓯᒪᔪᓂ ᐅᓂᒃᑳᓕᐊᒥᓂᐅᕙᔪᔪᓂ. 
ᒪᓕᒐᓕᐅᖅᑏᑦᑕᐅᖅ ᓂᕆᐅᓚᐅᕐᒪᑕ ᑕᒪᓐᓇ ᐊᑐᓕᖅᑎᑕᐅᓂᖓ ᐃᓄᓕᕆᔨᒃᑯᑦ ᖃᕋᓴᐅᔭᒃᑯᑦ ᐃᑲᔪᖅᑕᐅᔪᓂᑦ 
ᑲᒪᔾᔪᑎᖓ Matrix−ᑯᑦ ᑲᒪᔾᔪᑎᑦ ᐃᓄᓕᕆᔭᐅᔪᓄᑦ ᑎᑎᕋᖅᐸᓪᓕᐊᔾᔪᑎ, ᐊᑐᖅᑕᐅᒋᐊᓕᔪᔪᖅ ᐊᕐᕌᒎᓗᐊᓕᖅᑐᒥ, 
ᓴᖅᑭᖅᓯᖁᔭᐅᔪᒐᓗᐊᕐᒪᑦ ᐊᖅᑭᒋᐊᖅᓯᔾᔪᑎᐅᔪᓂᑦ ᓄᐊᑕᐅᓂᖏᓐᓂᑦ ᖃᐅᔨᓴᖅᑕᐅᖃᑦᑕᕐᓂᖏᓐᓄᓪᓗ 
ᖃᐅᔨᒪᔾᔪᑎᐅᔪᑦ ᓱᕈᓯᕐᓂᑦ ᒪᒃᑯᑦᑐᓂᓪᓗ ᐃᓄᓕᕆᔨᒃᑯᑎᒍᑦ ᐱᓯᒪᔭᐅᔪᓄᑦ. 
 
ᐃᒃᓯᕙᐅᑖᖅ, ᑎᑎᕋᕐᕕᖓ ᑕᒻᒪᖅᓯᒪᔪᖅᓯᐅᖅᑎᒃᑯᑦ ᑲᓇᑕᒥ ᑐᓂᓯᓯᒪᓕᕐᒪᑕ 2025−ᒥ 
ᑕᑯᒋᐊᒃᑲᓐᓂᖅᑕᐅᓚᐅᖅᑎᓪᓗᒋᑦ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᓯᕈᑎᖏᓐᓂᒃ ᐃᓄᓕᕆᔨᒃᑯ ᓄᓇᕗᒥ ᐊᒻᒪᓗ 
ᒪᓕᒐᓕᐅᖅᑏᑦ ᐱᕕᒃᓴᖃᓛᓕᕐᒥᒻᒪᑕ ᕿᒥᕐᕈᓂᕐᒥᑦ ᐃᓗᓕᓕᒫᖏᓐᓂᑦ ᐅᓂᒃᑳᓕᐊᒥᓂᐅᑉ. ᒪᓕᒐᓕᐅᖅᑏᑦ 
ᐊᒃᓱᒻᒪᕆᐊᓗᒃ ᖁᔭᒋᔭᖃᖅᑐᑦ ᐊᓪᓚᕝᕕᖓᓂᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ  
ᐱᓕᕆᖃᑎᖃᕋᓱᐃᓐᓇᕐᓂᖏᓐᓂᑦ ᒐᕙᒪᐅᔪᒥᑦ ᐋᖅᑭᒋᐊᖅᑕᐅᑎᑦᑎᒐᓱᐊᖅᑐᑎᒃ ᐊᐅᓚᑦᑎᔾᔪᑎᓂᑦ 
ᐊᐅᓚᑦᑎᐊᖏᑦᑐᓂᑦ ᐊᑦᑐᐃᖃᑦᑕᖅᑐᓂᑦ ᖃᓄᐃᓐᖏᑎᐊᖅᑎᑕᐅᒐᓱᐊᖅᑐᓂᑦ ᓴᐳᒻᒥᔭᐅᒐᓱᐊᖅᑐᓂᓪᓗ ᓄᓇᕗᒻᒥ 
ᓱᕈᓯᐅᔪᓂᑦ ᒪᒃᑯᑦᑑᔪᓂᑦ ᐊᒻᒪᓗ ᐃᓚᒌᓂᑦ. 
 
ᐃᒃᓯᕙᐅᑖᖅ, ᐱᓕᕆᕕᖓᑦ ᐃᓄᓕᕆᔨᒃᑯᑦ ᐱᑕᖃᖅᑎᑦᑎᖃᑦᑕᕐᒪᑦ ᐱᑕᖃᕆᐊᖃᓪᓚᕆᑦᑐᓂᑦ ᐱᔨᑦᑎᕋᐅᑎᓂᑦ 
ᓄᓇᕗᒻᒥᐅᓄᑦ ᐅᓗᕆᐊᓇᖅᑐᒦᒍᓐᓇᖅᑐᓄᑦ ᐊᒻᒪᓗ ᖄᖓᒍᒃᑲᓐᓂᖅ ᓴᐳᒻᒥᔭᐅᒋᐊᖃᑐᐃᓐᓇᕆᐊᓕᓐᓂᑦ 
ᐅᕝᕙᓘᓐᓃᑦ ᐃᑲᔪᖅᓯᖅᑕᐅᓂᕐᓂᑦ ᐃᓅᔪᓐᓇᓂᐊᕐᒪᑕ ᐊᒃᑕᓇᖅᑐᒦᓐᖏᓪᓗᑎᒃ ᐊᒻᒪᓗ ᐊᑲᐅᓗᑎᒃ. ᑲᑎᒪᔨᕋᓛᑦ 
ᐃᓕᑕᖅᓯᔪᑦ ᐃᖅᑲᓇᐃᔭᖅᑎᑭᒃᓱᕐᓂᖅ ᐱᔭᕆᐊᑐᓂᖓ ᐊᔪᐊᓘᒻᒪᑦ ᐱᓗᐊᖅᑐᒥ ᐃᖅᑲᓇᐃᔮᓄᑦ ᓄᓇᓕᓐᓂ 
ᐃᓄᓕᕆᔨᐅᔪᓄᑦ, ᓂᖃᐃᓲᑎᒃᓴᓕᕆᔨᓄᑦ, ᐊᒻᒪᓗ ᐃᓛᒌᓂᒃ ᐃᑲᔪᖅᑎᓄᑦ. ᒪᓕᒐᓕᐅᖅᑏᑦ ᐃᓱᒫᓘᑎᒥᓂᒃ 
ᐅᖃᐅᓯᖃᖃᑦᑕᖅᓯᒪᔪᑦ ᐃᖅᑲᓇᐃᔭᖅᑎᑭᓗᐊᕐᓂᖏᓐᓂᑦ ᓄᓇᓕᓐᓂ ᓯᓚᑖᓃᑦᑐᓂ ᓄᓇᕗᑦ ᐊᕕᑦᑐᖅᓯᒪᓂᖓᓂ  
ᐊᖏᔪᖅᑳᖃᖅᕕᖏᑕ, ᐊᒻᒪᓗ ᖄᖓᒍᒃᑲᓐᓂᖅ ᐱᔭᕆᐊᑦᑐᐃᕙᒻᒪᑕ ᑐᓴᐅᒪᖃᑎᖃᕋᓱᐊᕐᓂᕐᒥᑦ ᐊᕕᑦᑐᖅᓯᒪᔪᓂ 
ᐊᖏᔪᖅᑳᖃᖅᕕᐅᔪᓂᑦ ᐊᓪᓛᓪᓗ ᐊᖏᔪᖅᑳᖃᖅᕕᓪᓚᕆᖓᓂᑦ, ᑕᒪᒃᑯᐊ ᐱᔨᑦᑎᕋᐅᑏᑦ ᐊᑐᐃᓐᓇᐅᑎᓐᓇᒋᑦ 
ᓄᓇᓕᓐᓂ. ᑖᓐᓇᓕ ᐊᖏᕐᕋᖃᓐᖏᑦᑐᓂᑦ ᑎᑭᐅᑎᒐᓱᐊᕐᓂᕐᒧᑦ ᐱᓕᕆᓂᐅᔪᖅ ᑐᓐᖓᓱᐊᑎᑕᐅᒐᓗᐊᖅ 
ᐱᒋᐊᖅᑎᑕᐅᓯᒪᔪᖅ, ᑭᓯᐊᓂᓕ ᐃᖅᑲᓇᐃᔭᖅᑎᒃᓴᓂᑦ ᐊᒥᒐᖅᓯᔫᔮᓕᕇᕐᒪᑦ. ᑲᑎᒪᔨᕋᓛᑦ ᑐᑭᓯᔫᒐᓗᐊᑦ 
ᐃᖅᑲᓇᐃᔭᖅᑎ ᑕᕋᓱᐊᕐᓃᑦ ᐊᒃᑐᖅᑕᐅᖃᑦᑕᕐᒪᑕ ᐃᖅᑲᓇᐃᔭᖅᑎᓄᑦ ᐃᓪᓗᒃᓴᖃᓐᖏᓂᕐᒧᑦ ᐊᒻᒪᓗ 
ᐊᐅᓚᑦᑎᓂᐅᔪᑦ ᓄᓇᓕᓐᓂ ᐃᓚᖏᓐᓂ ᓱᓕ ᐊᒃᑐᖅᑕᐅᖃᑦᑕᕐᒪᑕ ᐊᓪᓚᕕᒃᓴᑭᓗᐊᕐᓂᕐᒧᑦ. 
 
ᑲᑎᒪᔨᕋᓛᓪᓕ ᖁᔭᓕᔫᒐᓗᐊᑦ ᑖᒃᓱᒪ ᐱᓕᕆᕕᐅᔫᑉ ᐱᓕᕆᓯᒪᓂᕆᔭᖏᓐᓂᑦ ᐃᖅᑲᓇᐃᔭᖅᑎᑖᕋᓱᐊᖅᑐᑎᒃ 
ᐱᑕᖃᕆᐊᖃᓪᓚᕆᑦᑐᓄᑦ ᐃᓄᓕᕆᔨᐅᔪᓄᑦ ᐃᖅᑲᓇᐃᔭᖅᑎᓂᒃ ᒪᓕᒐᓕᐅᖅᑏᑦ ᐱᒻᒪᕆᐅᓂᕋᐃᒻᒪᑕ ᐃᓕᖅᑯᓯᕐᓂᑦ 
ᑕᒫᓂ ᐃᓕᓴᑎᑕᐅᖃᑦᑕᕆᐊᖃᕐᒪᑕ ᐃᓘᓐᓇᖏᑦ ᓄᑖᖑᔪᑦ ᐃᖅᑲᓇᐃᔭᖅᑎᑖᖑᔪᑦ. ᒪᓕᒐᓕᐅᖅᑏᑦ 

ᖁᓅᒻᒥᓚᐅᖅᑐᑦ ᖃᐅᔨᒋᐊᒃᓴᖅ ᑕᐃᒃᑯᐊ ᓯᕗᓂᑦᑎᓐᓂ ᐱᒋᐊᖅᑎᑕᐅᓯᒪᔪᑦ ᐱᓕᒻᒪᒃᓴᐃᓂᕐᒧᑦ ᐃᓕᓴᕆᔭᐅᔾᔪᑎᓂᑦ 
ᐸᑉᐹᑖᖅᑎᑦᑎᓂᕐᒧᓪᓗ ᓄᓇᕗᒻᒥᐅᑕᕐᓂᑦ ᐃᓄᓕᕆᔨᒃᓴᓂᑦ ᐃᖅᑲᓇᐃᔮᖏᓐᓂ ᖃᐅᔨᒪᒋᐊᓕᖏᓐᓂᑦ 
ᖃᐅᔨᒪᓐᖏᓗᐊᕐᓂᕐᒪᑕ ᑕᐃᒫᓪᓗ ᓴᓐᖏᓈᖅᑐᒍ ᑲᔪᖏᖅᓴᐃᕗᑦ ᐃᓄᓕᕆᔨᒃᑯᓐᓄᑦ ᑲᔪᓯᖁᔨᓪᓗᑎᒃ 
ᐱᓕᕆᖃᑎᖃᕐᓂᕆᔭᖏᓐᓂᑦ ᓄᓇᕗᒻᒥ ᓯᓚᑦᑐᓴᖅᕕᒻᒥᑦ ᐊᒻᒪᓗ ᒥᒧᐊᕆᐅ ᓯᓚᑦᑐᓴᖅᕕᔾᔪᐊᖓᓂᑦ 
ᐃᖅᑲᓇᐃᔮᖅᑖᑎᑦᑎᓗᑎᒃ, ᐱᓕᒻᒪᒃᓴᐃᓗᑎᒃ, ᐸᐃᑉᐹᑖᖅᑎᑦᑎᓗᑎᒃ ᐃᓕᓴᕆᔭᐅᔾᔪᑎᓂᑦ ᐊᒻᒪᓗ 
ᐃᖅᑲᓇᐃᔭᓕᖅᑎᑦᑎᓗᑎᒃ ᓄᓇᕗᒻᒥᐅᑕᕐᓂᑦ ᐃᓄᓕᕆᔨᐅᓂᕐᒥ.   
 
ᑲᑎᒪᔨᕋᓛᑦ ᐃᑲᔪᖅᓰᔪᑦ ᐃᓄᓕᕆᔨᒃᑯᑦ ᐱᓕᕆᐊᕆᔭᖓᓂᑦ ᐃᑲᔪᖅᓰᓪᓗᑎᒃ ᐱᓕᕆᓂᐅᔪᓂᑦ ᓄᓇᓕᓐᓂ 
ᐱᒋᐊᖅᑎᑕᐅᓯᒪᔪᓂᑦ. ᒪᓕᒐᓕᐅᖅᑏᑦ ᖃᐅᔨᒪᑦᑎᐊᕋᓱᓐᓂᐊᖅᑐᑦ ᓄᑖᖑᔪᒥᑦ ᐃᑯᕐᕋᖅ ᐃᓪᓗᕋᓛᓕᐅᕐᓂᕐᒧᑦ 
ᐱᓕᕆᓂᐅᔪᒥᑦ ᑮᓇᐅᔭᖃᖅᑎᑕᐅᔪᒥᑦ ᑲᓇᑕᐅᑉ ᒐᕙᒪᖓᑕ ᐱᖁᑎᕐᔪᐊᓕᕆᔨᖏᓐᓄᑦ ᐊᒻᒪᓗ ᓄᓇᓖᑦ 
ᑲᓇᑕᒃᑯᓐᓄᑦ ᐊᖏᕐᕋᖃᓐᖏᑦᑐᑦ ᐃᑲᔪᖅᑕᐅᒐᓱᐊᖅᑐᑎᒃ. ᐅᖃᐅᓯᐅᓚᐅᕐᒥᔪᖅ ᑕᐃᒃᑯᐊ ᐃᓪᓗᕋᓛᖃᕋᓗᐊᖅᑲᑕ 
ᐅᕝᕙᓘᓐᓃᑦ ᐊᓯᐊᓂᑦ ᐊᔾᔨᐸᓗᖓᓂᑦ ᓇᔪᕋᒃᓴᒥᑦ, ᑭᒃᑯᑐᐃᓐᓇᐃᑦ ᐃᓚᒌᓪᓗ ᐃᑲᔪᖅᑕᐅᑲᓐᓂᕆᐊᖃᕋᔭᕐᒪᑕ 
ᐅᖅᑰᑎᑦᑎᒐᓱᓐᓂᕐᒧᑦ ᐋᖅᑭᐅᒪᑎᑦᑎᓂᕐᒧᓪᓗ ᐊᑭᓕᕆᐊᓂᖏᓐᓄᑦ ᑕᒪᓐᓇᓗ ᐱᔭᒃᓴᑖᖅᑎᑎᒃᑲᓐᓂᕈᓐᓇᖅᑐᓂ 
ᒐᕙᒪᒃᑯᑦ ᐱᔨᑦᑎᕋᐅᑎᖏᓐᓂᑦ. 
 
ᐃᒃᓯᕙᐅᑖᖅ, ᐱᓕᕆᕕᖓᑦ ᐃᓄᓕᕆᔨᒃᑯᑦ ᐱᑕᖃᖅᑎᑦᑎᕙᒻᒪᑕ ᐊᒥᓱᑲᓪᓚᓐᓂᑦ ᐱᓕᕆᔾᔪᑎᐅᔪᓂᑦ ᑮᓇᐅᔭᓂᓪᓗ 
ᐃᑲᔪᕈᑎᐅᔪᓂᑦ ᐃᓐᓇᕐᓂᑦ ᐃᓯᕋᓱᐊᖅᑎᓪᓗᒋᑦ ᐃᓕᓐᓂᐊᖅᑎᑕᐅᓂᕐᒧᑦ ᐱᓕᒻᒪᓴᖅᑎᑕᐅᓂᕐᒧᓪᓗ 
ᐃᖅᑲᓇᐃᔭᕈᓐᓇᖅᓯᓂᐊᕐᒪᑕ. ᑲᑎᒪᔨᕋᓛᑦ ᖁᕕᐊᓱᓚᐅᖅᑐᑦ ᖄᖓᒍᒃᑲᓐᓂᖅ ᑐᑭᓯᒃᑲᓐᓂᕈᑎᒃᓴᓂᑦ ᐱᑎᑕᐅᒐᒥᒃ 
ᐅᖃᐅᓯᖃᖅᑐᓂᑦ ᖃᓄᐃᓕᖓᓕᕐᒪᖔᑕ ᓄᓇᕗᒻᒥ ᓴᓇᔨᕈᕆᐅᖅᓴᔪᑦ ᐱᓕᕆᓂᐅᔪᑦ ᐊᒻᒪᓗ ᐃᑲᔪᖅᓰᓪᓚᕆᑦᑐᑎᒃ 
ᐃᓄᓕᕆᔨᒃᑯᑦ ᑲᑐᔾᔨᖃᑎᖃᕐᓂᕆᔭᖏᓐᓂᑦ ᐱᓪᓗᒍ ᓄᓇᕗᑦ 3000 ᑐᑭᒧᐊᒍᑎᒃᓴᖅ ᐃᓪᓗᓕᐅᕐᓂᕐᒧᑦ 
ᑕᕝᕙᓴᐃᓐᓇᕐᓗ ‘ᐃᖅᑲᓇᐃᔭᖅᓯᓐᓈᑦ ᐱᓕᒻᒪᒃᓴᐃᔪᓐᓇᕐᓗᑎᒃ’. 
 
ᑲᑎᒪᔨᕋᓛᑦ ᖃᐅᔨᒪᒻᒪᑕ ᑕᒪᒃᑯᐊ ᓂᖃᐃᓲᑎᒃᓴᐃᑦ ᐃᑲᔫᓯᐊᑦ ᐊᖏᓪᓕᒋᐊᖅᑕᐅᔪᒐᓗᐊᖅᑎᓪᓗᒋᑦ 2023-ᒥ, ᓱᓕ 
ᐅᓄᖅᑐᑦ ᓄᓇᕗᒻᒥᐅᑕᐃᑦ ᐱᔭᕆᐊᑐᔪᖅᓯᐅᖃᑦᑕᕐᒪᑕ ᐊᑭᑦᑐᐸᓪᓕᐊᓂᖓᓄᑦ ᐃᓅᒐᓱᐊᕆᐊᒃᓴᖅ ᓄᓇᕗᒻᒥ. 
ᒪᓕᒐᓕᐅᖅᑏᑦ ᓂᕆᐅᑦᑎᐊᖅᐳᑦ ᐱᑎᑕᐅᓛᕐᓂᕐᒥᓄᑦ ᐃᓗᓕᖏᓐᓂᑦ ᓇᓗᓇᐃᖅᑐᐃᔾᔪᑎᓂᑦ ᐅᖃᐅᓯᖃᖅᑐᓂᑦ 
ᐱᒋᐊᖅᑎᑕᐅᓯᒪᔪᓂᑦ ᐃᓱᒪᒃᓴᖅᓯᐅᕈᑎᒋᔭᐅᔪᓂᑦ ᖄᖓᒍᒃᑲᓐᓂᖅ ᐃᑲᔪᖅᓰᓂᕐᒧᑦ ᓂᖃᐃᓲᑎᒃᓴᓂᑦ 
ᐱᖃᑦᑕᖅᑐᓄᑦ. ᒪᓕᒐᓕᐅᖅᑏᑦ ᖁᔭᓕᒐᔭᕐᒥᔪᑦᑕᐅᖅ ᐱᑎᑕᐅᒍᑎᒃ ᑐᑭᓯᑎᑦᑎᒋᐊᕈᑎᓂᑦ ᐱᔾᔪᑎᖃᖅᑐᓂᑦ 
ᖃᓄᐃᑦᑐᓂᑦ ᓇᓖᕌᕋᒃᓴᓂᑦ ᐃᓱᒪᒃᓴᖅᓯᐅᕈᑎᖃᖅᓯᒪᒻᒪᖔᑕ ᓴᖅᑭᖅᓯᓂᕐᒧᑦ ᑮᓇᐅᔾᔭᓴᓐᖑᐊᑎᑦᑎᓂᕐᒧᑦ 
ᓄᓇᕗᓕᒫᒥ ᑕᐃᒫᓪᓗ ᓂᕆᐅᑉᐳᑦ ᕿᒥᕐᕈᓛᕐᓂᕐᒥᓄᑦ ᖃᐅᔨᔭᒥᓂᐅᔪᓂᑦ ᑖᓐᓇ ᐱᓕᕆᕕᐅᔪᖅ ᖃᓄᖅ 
ᐃᓱᒪᖃᖅᕕᐅᒻᒪᖔᑕ ᖃᐅᔨᒐᓱᐊᒃᑲᓂᖅᑎᓪᓗᒋᑦ ᑖᓐᓇ ᐅᖃᐅᓯᐅᔪᖅ ᐱᓪᓗᒍ.. 
 
ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙ ᐃᓱᓕᑉᐳᑦ ᒪᑐᐃᖅᓯᔾᔪᑎᒃᑲ. ᓂᕆᐅᑉᐳᖓ ᐃᓛᒃᑯᑦ ᑲᑎᒪᔩᑦ 
ᐊᐱᖅᑯᑎᒃᓴᖃᕐᓂᐊᒥᒻᒪᑕ ᐅᖃᐅᓯᒃᓴᖃᕐᓗᑎᓪᓗ ᑲᔪᓯᕙᓪᓕᐊᑎᓪᓗᑕ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓚᐃᑦᓯᑑᓐ. ᒥᔅᑕ ᒪᓕᑭ.  
 
ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᕙᓪᓕᐊᓂᑦᑎᓐᓂ ᐅᓂᒃᑳᓕᐅᖁᔨᓕᖅᐳᖓ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐱᒋᐊᖅᑎᑦᑎᔪᖃᖅᐳᖅ ᐱᕙᓪᓕᐊᓂᕗᑦ ᐅᓂᒃᑳᕆᔭᐅᓕᖁᓪᓗᒍ. 
ᐊᐃᕙᐅᑎᔅᓴᐅᙱᑦᑐᖅ. ᐊᖏᖅᑐᑦ? ᐊᑭᕋᖅᑐᖅᑐᑦ? ᑲᔪᓯᕗᖅ ᐱᒋᐊᖅᑎᑕᐅᔪᖅ. ᓇᖏᖅᓯᕗᖓ 
ᐱᕙᓪᓕᐊᓂᑦᑎᓐᓂ ᐅᖃᕐᓂᐊᓕᕋᑦᑕ ᐅᖃᖅᑎᒧᑦ.  
 
>>ᑲᑎᒪᑐᐃᓐᓇᕐᓂᖅ ᓄᖅᑲᖅᑐᖅ ᐊᒻᒪᓗ ᐱᒋᐊᒃᑲᓂᖅᑐᖅ 19:29 
 
ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 21. ᐅᓂᒃᑳᖓ ᑲᑎᒪᔨᑐᐃᓐᓇᐃᑦ ᐃᓘᓐᓇᖏᓐᓄᑦ. ᒥᔅᑕ ᕼᐃᒃᔅ. 

ᑲᑎᒪᔾᔪᑎᒃᓴᖅ 21: ᑲᑎᒪᔨᕋᓛᑦ ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑲᑎᒪᔨᕋᓛᖁᑎᑎᑦ ᐃᓱᒪᒃᓴᖅᓯᐅᕈᑎᖃᕋᑖᖅᑯᑦ ᒪᓕᒐᒃᓴᖅ 70 
ᐊᒻᒪᓗ ᐱᕙᓪᓕᐊᓂᖓᓂᒃ ᐅᓂᒃᑳᕈᒪᓕᖅᐳᑦ. ᐅᖃᖅᑏ, ᐱᒋᐊᖅᑎᑦᑎᕗᖓ ᐅᓂᒃᑳᖓ ᑲᑎᒪᑐᐃᓐᓇᓂᕐᒧᑦ 
ᑕᒪᐃᓐᓄᑦ ᐊᖏᖅᑕᐅᖁᓪᓗᒍ. ᖁᔭᓐᓈᒥᒃ.  
 
ᐅᖃᖅᑎ (ᑐᓵᑎᔨᒍᑦ): ᐱᒋᐊᖅᑎᑕᐅᔪᖅ ᓈᒻᒪᑦᑐᖅ. ᐊᐃᑉᐱᖅᑕᐅᕚ? ᒥᔅᑕ ᓴᒻᒧᖅᑐᖅ. ᐱᒋᐊᖅᑎᑕᐅᔪᖅ ᑲᔪᓯᕗᖅ.  
 
ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ.   
 

ᑲᑎᒪᔾᔪᑎᒃᓴᖅ 23: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑏ. ᖃᐅᑉᐸᑦ ᑲᑎᒪᓂᖅ ᐱᒋᐊᓛᖅᑐᖅ 10-ᒧᐊᖅᐸᑦ, ᒫᑦᓯ 7. ᑲᑎᒪᔾᔪᑎᒃᓴᐃᑦ:   
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᑭᐅᔾᔪᑎᑦ ᑮᓇᐅᔭᖅᑐᕈᑎᒃᒪᐃᑦ ᐅᓂᒃᑲᖓᓄᑦ 

11. ᐊᑎᓕᐅᕈᑕᐅᓯᒪᔪᑦ 

12. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

13. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

14. ᑎᑎᖅᑲᓂᑦ ᓴᖅᑭᑎᕆᓂᖅ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

16. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

17. ᐱᒋᐊᖅᑎᑕᐃᑦ 

18. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

ᒪᓕᒐᒃᓴᖅ 43 

ᒪᓕᒐᒃᓴᖅ 50 



ᕿᑎᖅᑰ, ᒫᑦᓯ 6, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

104 

ᒪᓕᒐᒃᓴᖅ 64 

ᒪᓕᒐᒃᓴᖅ 67 

ᒪᓕᒐᒃᓴᖅ 68 

21. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

22. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

23. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᑖᓐᓇ ᐃᓪᓗ ᓄᖅᑲᖓᓂᐊᖅᑐᖅ ᑕᓪᓕᒪᙳᕋᓱᓐᓂᖓᓂ, ᒫᑦᓯ 7, 10-ᒧᐊᖅᐸᑦ ᐅᓪᓛᒃᑯᑦ.  
 
ᐃᖅᓱᖅᑏ.  
 
>>ᑲᑎᒪᓂᖅ ᓄᖅᑲᖅᑐᖅ 19:32ᒧᐊᖅᑎᓪᓗᒍ 



 

 

 


